
	ПАРИСЫН БУУЛТ - 1

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Зөвлөлтийн нэрт зохиолч Илья Григорьевич Эренбург “Парисын буулт” гэдэг романдаа дэлхийн хоёрдугаар дайнд Франц орон Фашист германы эзлэн түрэмгийлэгчдэд ялагдсаны учир шалтгааныг нийгэм улс төр, ёс суртахуун, түүхэн талаас нь хамран үзүүлсэн байна. Энэ романд Францын төрийн эрхийг барьсан хөрөнгөтнүүдийн арчаагүй аймхай, хулчгар байдал хийгээд жирийн ажилчид, сэхээтнүүдийн эх оронч эрмэлзэл тэмцлийг яруу сайхнаар дүрслэн үзүүлжээ. Илья Эренбург уг романыг туурвисны учир 1942 онд ЗХУ-ын төрийн шагнал хүртсэн юм.

	 


НЭГДҮГЭЭР БҮЛЭГ

	I

	Андрегийн зургийн газар Шерш Мидийн гудамжинд оршино. Байшингийн цонхны нь хавтас утаанд харласан хуучирсан гудамж бил ээ. Тэнд эртний юм элбэг: дээдсийн тавилга, мариалаг лха нар, зааны ясан товч, анараар хийсэн сондор, хятад зоос, мушгиа үстэй гуу, хөхөн тэргүүтэн байна. Тэр юмыг ёсорхог зантай авхай нар буюу сахал сармайгаа гөлчийтөл хусаж, бараан өнгийн тоорцог өмссөн, ягаан царайтай өвгөд худалдана. Гудамжны буланд тамхины зүйл зардаг, “Тамхичин нохой” гэсэн хаягтай гуанз байдаг юм. Мөлгөр соруул зуусан, хөгшин отуул нохой, орсон гарсан хүний инээд хүргэнэ. Жишүүхэнд нь “Анри Жозефина хоёр” гэдэг зоогийн газар байна. Жозефина шавар ваарт шош галууны мах, хиам чадамгай хорхоглоно. Анри зооринд орж тоос дарсан лонхтой дарс зөөх буюу олгосон хоолны дансыг чулуун самбар дээр бодно. Бас цаг ямагт цовоо байх бөгөөд хэлээ шогшрон хоолоо магтаж хавтга шиг палигар гараан хүн бүртэй барилцана. Хажууханд нь байдаг гутал засварын газар гуталчин нь жар гаран настай атлаан зан тавьж суухдаа “шалиг дурлалын” тухай дуулна. Цаахна нь хэсэрт, ерөг, манжуухай цэцэгтэй цэцгийн мухлаг байна. Хатангир царайтай намбатай чавганц цэцэг наймаална; Өнөөдөр хэний угаалга болох гэж байгааг өглөө болгон хаалган дээрээ бичээд наачихсан байна. Явган зам дээр багачуул шохойгоор: “диваажин” “там” гэж буюу “итали орон” “эфиопи” хэмээсэн үг эрээчиж наадна. Өглөө болоход амандаа живэртэй наймаачин авхайчуул түрүүл тэрэг түрсээр ирцгээж цангинасан дуугаар: “Жүрж аваарай!” “Лооль аваарай” гэж хашхиралдана. Хуучин юмны наймаачин өнгөрч гараад ирснээ мэдэгдэхийн тулд цуурдаж тоглодог хүмүүс түүнд уранхай хантааз элэгдсэн исэр авчирч өгдөг бил ээ. Оройхон болоход ахимаг насны дуучин, хийлч, баян хуурч нар хөлхөлдөж дуулалдан цуугилдан бүжиглэнэ дээд давхраас тэдэнд зэс зоос шиднэ. 

	Харин байшин дотор тавилга, лэнсий юм ихтэй тул нам гүм бүүдгэрхэн давчуухан байдаг юм. Юм бүхэн нь хуучин бөгөөд тэр хуучин зүйлээ гамнан хадгална, сандалдаа бүрээс хийж аягаа эргэнэг дотор нааж тогтоосон байна. Хүн найтаавал ум хумгүй л далдуун цай буюу дарсны ханд уулгаж гайман гоюу зэхэж эхэлдэг бүлгээ. Эмийн дэлгүүрт хэрх өвчнөөр шаналагчдыг тайтгаруулдаг гэгдсэн охь, халуун жин, нитгэрүүлийн өвс, туулайны арьс худалдана. Муур үй түм, тэр засмал голигор олон муур өглөө эртнээс л хонины мах цонодог хаалгач нарын байдаг тасалгаа мухлагуудад цээжээ хэржигнүүлэн дуугаралдана. Оройхон хэрд гудамжны байдал гойд сайхан болж юм юм бүхэн нь униартаж зурсан мэт харагдана. 

	Андрегийн зургийн газар дээд давхарт орших тул тэндээс харахад хачин: ярайсан олон вааран дээвэр нь далайн долгион лугаа адил атираатан дээгүүр нь шингэн утаа суунаглаж бас тэртээ хол зэвхий шаргал туяан дунд Эйфелийн цамхаг харагдана. 

	Зургийн тасалгаанд хадсан жааз, хазгар сандал, гожгор савтай будаг, улаан барсан шаахай, вааран сав өрсөн тул эргэж тойрох газаргүй, зай муутай. Юм нь тавиастай байгаа бус, харин ургаад байгаа мэт санагдана; битгий тусаасай гэмээр байхад тасалгаанд нар тусаж тэр үед юм нь хаврын ширэнгэ шиг санагдахад Андре гайхаж “Сүрхий ташаа яа!” гэж бодоод шалиг дуу аялдаг байв. Бас заримдаа тасалгаа доторх юм бүхэн шаргалтаж, гандаж байгаа ой мэт санагдана. Эзэн нь өөрөө чимээгүй, дүнсгэр бадируун тул ургаа мод шиг бодогдоно. Өглөө ажилдаа орж дээвэр гэсэрт цэцэг, алаг байцаа, лонх зурна. Орой тийшээ том гаансандаа тамхи асааж аваад доошоо бууж гудамж даган утаа баагиулж явна. Хааяа киноны газар орж кино үзээд, хулгана мэт тэнэж инээмсэглэн явсаар харьж унтана. 

	Андре аажимхан ажиллаж алгуухан аж төрнө; гучин хоёр настай атлаа аливаа юмыг хүүхэд мэт ажигладаг бил ээ. Түүнийг “тэрлэсэн зураач” гэж ярилцах боловч өөрт нь шинэ тутамхан санагдана. Андрегийн эцэг нормандын тариачин бөгөөд алимын мод нь үнээний хээл хоногоо гүйцэхээс нааш томордоггүйн адилаар туйлын аажим ургадгийг сайн мэдэх хүн байсан ажээ. Андре юмны хэлбэр өөрчлөгдөж, өнгө нь солигдохыг тэсвэртэй ажигладаг байв. 

	Хаврын улирал тэгшрэн дэлгэрч амжаагүй байсан тэр нэгэн өдөр Андре баглаа ерхөг зурж байлаа. Хаалгыг нь тогшиход царай нь барсхийв. Хуучин найз Пиэр нь орж ирээд дужигнаж гарлаа: ерөөсөө тийм ярьдаг хүн. Андре хайхрамж багатайхан инээмсэглэж, хааяа хааяа зураг руугаа харж байгаад шар өнгө нь хэтэрхий тод болсон байхыг гэнэт ажиглав. 

	Андрегийн дэргэд Пиэр бие багатай шувуу мэт тогтворгүй санагдах бөгөөд чилдэн жимс шиг өнгөтэй царайтай дүрлийсэн том нүдтэй, урт гартай, харгиа дуутай бил ээ. Пиэр ярихын хамт зургийн жааз, вааран савнуудын дунд дэвхцэх шахаж байлаа. 

	Зохион бүтээгч инженер Пиэр театр сонирхдог бөгөөд урьд өмнө шүлэг бичихийг оролдож, нууц нэртэй ном нь хэвлэгдэж байсан удаатай, байн байн хүүхэнд сэтгэл өгч, сэтгэлийн зовлонд өртсөний улмаас амиа хорлох санаа төрж байсан боловч амьдралд асар бишрэлтэй бөгөөд амьд явах даанч дуртай бил ээ. Гэвч эмзэг шантрамтгай хүн байсан юм. Түүнийг заримдаа найз нар нь санамсаргүй явдалд оруулчихдаг байлаа. Пиэр гуанзанд нэг хөгжимчинтэй танилцжээ. Тэр үеэр Парист парламентын эсрэг хөдөлгөөн дэгдэж ставицкийн луйврын бүлэгт оролцсон өдий төдий депутатыг илрүүлсэн байв. “Шударга ёсны” тухай яриа Пиэрийн сэтгэлийг хөдөлгөсөн тул үймээний шөнө мань хүн Конкордын талбайд тавьж хүрсэн юм санжээ. Тэгээд хагас жил өнгөрсний дараа фашистын эсрэг цуглаан дээр очвол социалист Виарын Огиүст үг хэлж байжээ. Пиэр тэр хөгжимчин лүгээ хэрэлдэж, улмаар милитаризмыг муучилж орхисон байна. Бас хэдэн арван сонин уншиж бас ганц ч жагсаал алгасалгүй оролцсон байна. 

	Мянга есөн зуун гучин он бол Францад эргэлт гарсан он бил ээ. Фашистын үймээний дараахан бий болсон ардын фронт тус орны амьсгал хилэн хоёрт шингэж, найдлага нь болсон бүлгээ. Долоодугаар сарын арван дөрвөн ба Барбюсыг оршуулсан есдүгээр сарын долооны өдөр Парисын гудамжинд хэдэн сая хүн гарч тулаан хийхээр давшилж байв. Тэдэнд мөдхөн болох сонгуулийн тухай, бүхнийг шийдвэрлэх санал хураалтын тухай ярьсаар атал байж ядан, гар зангидан далайж байлаа. Францын ард түмэн дайн нөмрөн айсуйг анх удаагаа харлаа. Герман улс хил хязгаарын Рейн мужид цэрэг орууллаа. Италийнхан хөөрхий болсон Абиссин дээр мордоод авлаа. Франц орны эрхийг айл зэргэлдээ улс орон, ард түмнээсээ айн чичирсэн жулдрай амьтад барьж байв. Тэд өөрсдийгөө мэргэн бодлоготонд тооцож; наалинхай зангүй англи хүмүүст эелдэг үг айлтгаж байгаад, дараа нь Ромыг Лондон руу турхирч байв. Мэргэд маань мануухайнууд байсан учраас жижиг орнууд бие биеэ дагалдан франц орноос нүүрээ буруулсан тул ганцаардах цаг хаяанд ирэв. Сайд нар нь өөрийн орны тавиланг бодохоосоо урьд мөдхөн болох сонгуулийн талаар илүү их бодлогоширч байлаа. Тэд ардын фронтыг задлан унагаахыг хичээж байсан юм. Түшмэд дайвамтгай хүмүүсийг биедээ татаж, аймтгай хүмүүсийг далайлгаж байв. Тохитой гэр бүлд торнисон залуус оройн цагаар нийслэл хотын баян тарган айлуудын сууцаар хэсэж: “Хуйвалдаан сөнөтүгэй! Англи улс мандтугай! Муссолин мандах болтугай!” гэж хашхирдаг болсон байв. Ажилчдын хороодоор мөдхөн хувьсгал үүснэ гэж ярилцана. Айсан хүмүүс иргэний дайн болох вий, германчууд ороод ирэх вий, тагнуул, улс төрийн цагаач нар бий болчих вий, цэргийн албаны хугацаа суначих вий, бослого самуун дэгдээд орхих вий хэмээн юм бүхнээс айцгаана. Хойтон л шийдвэрлэх жил болно гэж хэн бүрд бодогдоно. 

	Үймээнд хөөрсөн Пиэр байх суух газраа олж ядна. 

	Тэр хүн сургуульд байхынхаа Андред дотно атлаа уулзах нь цөөн байсан. Пиэр хөлсүүн амьдрах бөгөөд Андре ямагт талаар хоцордог байв. Уулзахаараа найздаа гарч байгаа шинэ мотор, Бретоны шүлэг, фашистыг эсэргүүцсэн зохиолчдын их хурлын талаар ид хөөр болгож сүүлчийнхээ сониныг ярьдаг юм. Андре инээмсэглэн сонсож байснаа хоёул “Тамхичин нохойд” орж, пиво буюу вермут дарс ууна; чингээд салдаг байлаа. Тэгснээ уулзалгүйгээр бүхэл бүтэн жил болно. Андре сэтгэлд нь орохтой зэрэг Пиэр зургийн нь газар гүйн ирж: “Өчигдөр байна шүү...” гэж өчигдөрхөн дайралдсан юм шиг хашхична. 

	Энэ удаад ч тэр л янзаараа:

	— Огиустын хэлсэн үгийг чи уншив уу? “Бид буу шийдмээ хаях ёстой, германы милитаризмтай тэс зөрүү байх юм шүү.. !” гэж байх юм. Амьтан хүмүүс цөмөөрөө л: болдог бол уу? болдоггүй бол уу? гээд л дайны л тухай ярих юм. Манай заводын дарга мэргэ төлгөндөө хүрээд Хулих одоор шинжвэл дайн болмоор, харин Үхэр одоор шинжвэл дайн болмооргүй байна гэнэ дээ. Мөн донгосов оо! Гитлер бол галзуу хүн. Гэвч ардын фронт ялж гэм дайн болохгүй. Чи юу гэж бодож байна?

	— Би юү? Мэдэхгүй байна. Энэ талаар би бодоогүй л байгаа гээд тэр гэнэт яарав. 

	— Чи хаачих нь вэ?

	— Соёлын ордонд очъё. Сонин юм бэлдсэн гэнэ бил ээ... хоёулаа очъё! Ичээндээ хэвтээд байж болохгүй. Сэтгэл хачин болоод байдаг юм, би байнга очдог. Тэнд ажилчин ч ирэх юм, техникч нар ч ирэх юм. Чиний ижил мэргэжилтэй хүмүүс ч ирэх юм. Энэ бол гарцаагүй, би даргадаа битгий мэргэл ээ... гээд хэлчихсэн. Ууртаа царай нь цонхийгоод ирж байдаг шүү. Энэ заавал үүсэх дэг ээ... 

	— Юу тэр вэ?

	— “Юу?” гэж дээ. Хувьсгалыг л хэлж байна. Чи манай дээр юу болж байгааг хардаг ч болоосой. За, явъя!

	Андре дурамжхан шиг, зураг тийшээ харлаа. Гэтэл Пиэр түүнийг дагуулаад гарав. 

	Тэр хоёр тамхины утаа манарсан том танхимд арай чарай гэж оров. Чийдэнгийн бүрхүүл тосон толбо мэт харагдаж хүмүүсийн нүүр царай бүүдийн цоохортоно. Тэнд ирсэн ажилчид саравчтай малгайтай, зураач нар өргөн хүрээтэй бүрх малгайтай бөгөөд оюутан, албан хаагчид, хүүхнүүд бас байлаа. Хянамгайгаараа нэрд гарсан франц хүмүүс (ард түмэн) тэр танхимд буцаад залуу болсон мэт байдалд орж хоолойгоо сөөтөл маргалдаж, алга ташиж, ухрахгүй гэдгээ тангараглаж байв. Тэнд дэлхий дахинд нэрийг олсон эрдэмтэн хүмүүс гар барилцаж, бас өчигдөрхөн “шинэ байдлын” тухай дөрвөн мөрт цагаан шүлэг бичиж байсан идэр насны шилчинтэй нобелийн шагналтан гар барилцаж байлаа. “Ардын фронт” гэдэг үг “сэтгэлчлэн бүтнэ” гэсэнтэй адил сонстож ардын фронт л ялж гэм газар малтдаг хүн уран зураач болж, хөшүүн болхи ногоочин хүмүүс Пикассын зургийг ойлгон үнэлдэг болж, шүлгээр ярьдаг цаг дэлгэрч, эрдэмтэн дээдэс үхэлгүй мөнхийн рашааныг нээж, хал үзэж халуун чулуу долоосон Сен мөрний эрэг дээр өөр маягийн Афин мандах болж байв. 

	Андре хажуугийн хүнээ ажиглалаа. Тэр ажилчин яриаг амтархан сонсоно. Сэтгүүлч бололтой өөр нэгэн хүн эвшээлгэнэ. Эмэгтэйчүүл бишгүй л харагдана. Цөм л тамхи татна. 

	Тавцан дээр нэгэн өвгөн зогсоно. Цуунд гарсан физикч хүн гэнэ, түүнийг Андре үл танина. Нэгэн эрдэмтэн ханиалгангуутаа намуухан ярьсан ба Андре зарим нэгэн: “социалист соёл... шинэ энэрэнгүй ёс....” гэсэн үгийг бүүр түүрхэн сонсов. 

	Андре хуралд оролцож огт үзээгүй бил ээ. Гэнэт зургийн тасалгаагаа, дутуу орхисон ажлаа бодлоо. Дараа нь индэр тийш харж, байж ядан Пиэрт: 

	— Энэ чинь Люсиэн үү дээ! хэмээн хашхирлаа. 

	“Хачин юм даа” гэж байгаа нь тэр ажээ! Люсиэн дунд сургуульд байхдаа “Би эмнэг охины хилэнд дуртай” гэдэг шүлэг уншдаг байсан нь, түүнийг хар тамхи татдаг гэж ярилцдаг байсан нь Андрегийн санаанд орлоо. Одоо болохоор ажилчин хүмүүстэй хамт байдаг... Тийм ээ, хүн нэг л янзаараа байдаггүй л дээ гэж бодов. 

	Люсиэн анхаарлыг эрс татлаа. Тэрээр огцомхон бөгөөд зоримгоор: 

	— Газар дэлхийн хувь заяаг дээр нь байдаг бөмбөгдлөгийн нисэх хүчин шийдвэрлэнэ. Эсвэл доор нь байдаг Пикард, Рур, Силезийн уурхайчид шийдвэрлэнэ. Зургаахан зуун депутаттай байх аа? Шавж судлалын нэг эрдэмтэн над ярьсан юм ялаа авгалдайгаа цацдаг нэг төрлийн цох хорхой байдаг гэнэ, тэгээд авгалдай цацуулсан тэр цох үхсэн атлаа хөдлөөд байдаг гэнэ, чухам дээрээ өөрөө хөдөлж байгаа биш, дотор орсон олон авгалдай түүнийг хөдөлгөдөг юм гэнэ... хэмээн ярилаа. 

	Люсиэн гитлерийн тухай, хувьсгалын тухай ярилаа. Ярьж дуусаад нам гүм болсон ч ярьсан дуу нь чихэнд шингэсэн хэвээрээ байв. Дараад нь алга ташицгаалаа. Пиэр дэндүү чанга ташсан тул алга нь хорссон ажээ. Андрегийн дэргэд байсан ажилчин хүн: “хот орчноос залуу гварди гарч ирж байгаа нь энэ дээ...” гэж сунжруулан хэлэв. Андре ялаа, дайн, Люсиэнийг мартаад, ажилчин хүний хөргийг зурах сан гэж бодов. 

	Индэр дээрх өвгөн, Люсиэний гарыг удтал атгав. Зэвхий, цонхигор царайтай өмссөн хувцас нь бааздуухан боловч цэвэрхэн нэгэн залуу гэнэт бослоо. 

	Тэр залуу: 

	— Би нэг юм хэлээдэхье! гэж хашхирав. 

	Хурлын тэргүүлэгч сандуу байдлаар хонх шүүрч аваад: 

	— Таны нэр хэн бил ээ? гэв. 

	— Грине. Гэвч миний нэр төдий л чухал биш байх. Харин илтгэгчийн нэр л чухал байна. Наад илтгэгчийн чинь эцэг Песс Поли гэгч бөгөөд луйварчин Ставицкээс найман түмэн франк авчихсан гэдгийг нь бас тодорхой мэдэж байна. Тэр мөнгөөрөө л энд ингэж байх шиг байна... 

	Цааш нь юу ч ойлгогдохоо болив. Грине саваа ёрдгонуулж, нүүр нь татваганалаа. Дэргэд нь байсан ханхар цээжтэй эр нэг хүнийг исрээр дэлсэж гарлаа. Андре арай ядан хаалга тийш нэвтрэв. Гадаа түүнийг Пиэр дуудаж: 

	— Хүлээ, Люсиэнтэй хамт гуанзанд оръё гэв. 

	— Түвэг шив дээ. 

	— Яагаад?

	(Люсиэн араас нь ирээд ингэж асуусан ажээ)

	— Пиво ууя. Энд айхавтар халуун байна. Би арай л гэж яриагаа дуусгалаа. Илтгэлд хүн саад хийнэ гэж надад сануулж байсан юм л даа. 

	Пиэр жуумалзан инээж: 

	— Эдэнд даалгаа л даа. Би Гринег мартаагүй байна: надтай хоёрдугаар сарын зургаанд дайралдсан. Галзуурсан монди, сахлын хутгаар адуу алж байсан юм шүү... Ийм л амьтныг олж тавьсан нь илт байна. Харин чи сайхан ярьсан! Сонинд бичнэ байх гэж би бодож байна! Нэгдүгээрт, чи утга зохиолын талаар нэртэй хүн. Бас тэгээд Пессийн хүү бидний талд байх сайн! Мэдээжийн хэрэг, энэ бол чамд тоглоом, Гэвч сүрхий цуурайтна даа! Тийм учраас цаадуул чинь саад тавих гээд л байгаа. Сайн байна, үнэхээр сайн байна. Андре чи яагаад дуугарахгүй байна вэ? гэв. 

	— Юу гэж дуугарахаа мэдэхгүй байна. 

	— Яагаад мэддэггүй бил ээ?

	— Ийм юмыг над мэтийн хүн удаан бодох хэрэгтэй. Намайг “хашин ухаантай” гэж чи өөрөө хэлээ биз дээ. 

	Ойр ойрхон мушгирсан үстэй, толгой нүцгэн, нэг залуухан хүүхэн хажууд явав. Тэрээр байнгын гайхангуй байдалтай бөгөөд зүүдэн өвчтэй хүн буюу шөнийн шувуу шиг нүдтэй санагдлаа. Тэр хүүхэн үл дуугарна; тэгсэн атлаа гэнэт зогтусаж: 

	— Люсиэн ээ, түлхүүр чамд бий юү. Би ажил дээрээ очихоосоо өмнө гэртээ ормоор байна гэж хэлэв. 

	Люсиэн гэмшсэн байдалтайгаар 

	— Би та нарыг танилцуулахаа мартсан байна. Энэ эмэгтэй Ламберийн Жаннет гэдэг жүжигчин. Энэ хоёр бол дунд сургуульд байхын минь найзууд: Корногийн Андре, Дюбуагийн Пиэр нар. Гуанзанд орцгооё, тэгээд би чамайг студи дээр хүргээд өгье гэлээ. 

	Гуанз сэлүүхэн байв. Хамарласан хаалтын цаана хөзөр тоглож: “Над хатан ирсэн байна.. !” гэж хэлэх сонстов. Дараа нь Жаннетийн хажуугаас хараад: яасан сайхан нүдтэй юм бэ? гэж гайхав. Сургуульд байснаа дурсан ярилцахыг завдсан боловч болж өгсөнгүй. Тэр ч байтугай, Пиэр дуугарахаа байчихлаа, бүгчим халуун, чимээ анирт ядарцгаасан ажээ. 

	Лангууны дэргэд халамцуу хоёр хүн ирж, нэжгээд жүнз архи захиалав. Дахар маягийн малгайтай дөч эргэж насны нэг хүн чанга дуугаар:

	— Жишээ нь хөл тастаад хаячихлаа гэхэд түүнийг бас л новш гэх үү? гэж асуулаа. 

	Арай залуувтар нөгөө хүн: 

	— Тийм биш ээ. Тэр бол хоёр хоёрын дөрөв гэсэн үг гэж хариу өчив. 

	Дахар малгайт нь бадрал бүрээний ам руу зоос шидэж чанга дуугаргасан тул цөм ярвайцгаалаа. 

	— “Титин ээ хайж явна...” гэдэг чиний санаанд байна уу? Дайны дараа, биднийг нэр үгнээс бүтсэн үйл үг цээжилж байх цагт энэ дууг дуулдаг байж бил ээ. Инээдтэй байна! Есөн шидийн л юм ярьдаг сан! “Энх тайван мөнх орштугай!” ч л гэдэг сэн. Гэтэл та нар “хоёр хоёрын дөрөв” гэж сонсоо байх. Ойлгож цөхөөд байх юм алга! Эхлээд германчуудын саалийн үнээг салгаад авчихна, нэгдүгээр үзэгдэл нь тэр, дараа нь бага хурлууд явагдана. Өртгийг нь өгөх үү? Өгөхгүй юу? “Амгалан орштугай!” гээд зарлачихна. Гэтэл манай байшингийн хажууханд хүмүүс гүүрэн доогуур орж унтдаг байлаа. Хүрэн цайг шатаагаад л, загасыг далай руу нь буцааж шидээд л, машиныг эвдлээд л байсан. Хоёрдугаар үзэгдэл нь тэр. Гитлер гараад ирлээ. Гэрээ сэлтийг нь чөтгөр аваад арилсаан! Тэд гэдэг чинь буу шийдэм төхөөрөөд л, бид тэднийг дагалдаад л, тэд биднийг дагалдаад л, бид бас тэднийг дагалдаад л... Гуравдугаар үзэгдэл нь тэр. Дөрөвдүгээрийг нь ч зөгнөөд хэлчхэж болох байна. Гитлер. “Страсбургийг авмаар байна, бас далимд нь Лиллийг” гэж тунхаглаж байна, бидэнд хорт утааны баг, консерв өгнө, бид соёл хамгаалж байгаа нь тэр, энэ байшин дээр бөмбөг мултарна, тэр мэтийн л юм болно. Ард түмэн маань арай ч тэгүүлэхгүй байх гэж би найдаж байна. Виар хөрөнгөтний сэтгэлд даамай хоногшмоор үг хэллээ. Сонгуулиар зүүнийхний санал олонхыг нь эзэлнэ дээ хэмээн Пиэр хэлэв. 

	Люсиэн инээмсэглэнэ. Андре Пиэрийн яриаг анзаараагүй боловч Люсиэний инээмсэглэсэнд дургүй нь хүрч "доогтой золиг вэ?" гэж бодлоо. Тэгсэн атлаа царай сайхантай хүн юм! гэж Люсиэнийг таашаав. Тод ногоон нүдтэй, шар гууль шиг өнгөтэй, мушгирсан үстэй, шохоорхмоор цайвар царайтай Люсиэн дундад зууны дээрэмчинд тоглож байгаа жүжигчин мэт санагдаа. Тэрээр: 

	— Хачин байна! Тэгээд цаашдаан юу болох вэ? Виар тэднээс доргүй зэвсэглэх юм байгаа биз. Чадахгүй ч байж магадгүй, хулчгар амьтан даа. За тэр пад алга. Манай аав одоо баруунтны талд байна, тэрийг дахиад сонгочих байх, тэгээд аав зүүнийхэн тийш хазайж болно, ер нь яах ч аргагүй л хөрөнгөтөн хүн шүү, харин шударга юм даг. Маргааш болоход өчигдрийнхөө янзаар байх даа л байна. Иймэрхүү амьтад хувирах биш. Нэг л арга байна. Чамайг хариу хэлнэ байх гэж би бодож байна.. , хувьсгалыг ард түмэн хийдэг бол бослогыг албан байгууллага бэлтгэнэ дээ. Энэ бол урлаг. Зөв биз, Андре? гэж асуув. 

	— Миний бодлоор зураг зурах, мод ургуулахыг л урлаг гэнэ дээ. Гэтэл хувьсгал гэдэг чинь гай гамшиг бөгөөд хүмүүсийг шахаж оруулах ёстой зүйл. Та нар айхтар хөнгөн байна, өөрчлөхийг л хүсэж байна, харин би бол байгаагаараа л байхад дуртай. Тийм л байвал юмыг харж буюу мэдэж болно. Жишээ нь Сезанн нэг насаараа алимтай ноцолдсоор байгаад л нэг юманд хүрээд авлаа. Энэ бол урлаг гэв. 

	Пиэр өндөсхийж

	— Чам шиг гадаа гарахгүй “юм ширтээд л” байгаа хүн ингэж хэлэхэд амархан л даа. Харин пулемётын өөдөөс хөөгөөд оруулахаар яах вэ? Тийм цагт бол бодоод бодоод хожигдох нь тэр. Чи ер нь үүнийг ёсоор нь ойлгож чадахгүй байна гэж үү?.. гэж асуулаа. 

	Андре хариу хэлэхийг бодоогүй ч гэнэт ярьж эхэллээ. Жаннет царай өөд нь дуниарах шахам байдалтай том нүдээрээ хараад байсан тул Андре харцанд нь бантаж эхлэв. 

	— Би таны ч, Люсиэний ч хэлж байгааг ойлгохгүй байна. Од гарагийг аваад үз л дээ, тэнгэрт харагддаг л нэг зүйл, түүний тухай шүлэг бичээд л байдаг юм, бодвол гүн ухаанд нөлөөлдөг л юм биз. Гэвч одтой тэнгэр зурах бодол ганц ч зураачийн санаанд орохгүй байна. Гэтэл зураач нар балар цагаас аваад одоо хүртэл юутай л ноцолдоод байна вэ? Биеийг л зурах гэж, түүний өө сэв, санаанд оромгүй зүйл, дулаан байдал, жинхэнэ тодорхой дүрсийг гаргах гэж эсвэл байгалийн зураг, энэ бол бас л бие, өөрөөр хэлбэл заяа л юм, уул толгойг товойтол, навчны өнгийг ялгартал, хашаа тэнгэр хоёрыг залгаатай мэт харагдтал зурах гэж ноцолдоод байгаа юм. Та нар хувьсгал ярьж байна, тэр чинь хий бодол, хоосон үг. Гэтэл Люсиэний яриаг амьд хүмүүс сонсож байлаа, тэдний гунигтай байгааг би царайг нь хараад таамагласан юм... 

	Андре дуугүй болов. Юу гэж ахиад байгаа юм бол? хэлж байгаа үг нь нэг л биш ээ. Энэ эмэгтэй ямаршуу амьдардаг бол? Люсиэн: “жүжигчин” гэх юм. Худал байх! Томоогүй л амьтан биз. Эсвэл галзуу байх. Харин Люсиэн бол жүжигчин. Энэ бүсгүй: “түлхүүр хаана байна?” гэж асуух юм; нэг гэрийн хоёр байх нь... Учрыг мэдэхгүйгээр Андре Жаннетийг хардаж байв. Тэгээд тэнэг явдал гаргаад л байлаа. Ламберийн Жаннетийг нэг жүнз шарз ууя гэхэд Андре: 

	— Нэмэргүй ээ! Харин яваад байвал мартагдана... гээд хэлчихлээ. 

	Жаннет хариу огт хэлсэнгүй, харин Люсиэн дооглонгуй янзаар нүдээн жийхайлгаж: 

	— Сургаал буулгаж байх шив? Жаннет ээ, чи явах болоогүй юу?.. гэсэнд толгой сэгсрэв. Андре ичингүйрч, царай нь улайлаа. 

	Цөмөөрөө дуугүй байв. Хамарласан хаалтын цаад талд тоглогсод: “Чөтгөр ав, хөзөр чинь хаана байна?»... гэлцэж байлаа. Оройн сонин барьсан жаал орж ирээд “Шинэ хэвлэл байна! Дайн зайлшгүй!” гэж хэлэв. 

	Жаннет бадрал бишгүүрийн дэргэд зогсож байснаа завсраар нь задгай мөнгө хийлээ, тэгээд нөгөө түрүүчийн үнэгэн шогшоо бүжгийн ая дуугарахад Андред: 

	— Аль вэ, бүжиглэе? Түрүүчийн дайны дараа цөмөөрөө л бүжиглээд байсан даг. Би балчир байсан ч мартаагүй байна... Харин хоёул хожим амаан барихгүйн тулд өрсөж бүжиглэж авбал амжих нь тэр болно гэж хэлэв. 

	Андре бүжиглэж чаддаггүй тул булзахаас аргагүй болов. Ядаж, данс хөтлөгч нар буюу мухлагийнхан хэдэн цагаар хөзөрддөг, даарч хөрсөн жолооч нар буюу наймаачин хүмүүс жүнз архи яаран хөнтөрдөг энэхүү доожоо муутайхан гуанзанд нэг ч хүн бүжиг хийж байсан удаагүй ажээ. Хэдий тийм боловч баярлахынхаа эрхэнд Андрегийн царай улайж, банцгар ягаан гар нь Жаннетийи нуруунд хүрмэгцээ салганан чичрэв. Кассын дэргэд байсан гуанзны эзэгтэй тэр хоёрыг зэмлэнгүй харж байлаа. Тийм байдлаар нэг минут хэртэй болохоор гэнэтхэн зогтусаж, асар ядарсан маягийн ачирхан дуугаар: 

	— Миний явах цаг боллоо. Люсиэн ээ, би явган явчихъя гэлээ. 

	Түүний явсны дараа Пиэр: 

	— Энэ ямар театрт байдаг юм гэж асуув. 

	Люсиэн дурамжхан байдлаар: 

	— Энэ одоогоор “Парисын шуудан” радиод ажиллаж байгаа юм. Театр, нэвтрүүлэг хоёрт тэлээлж байдаг ч дэмий дээ. Их авьяастай хүүхэн гэж нийтээрээ ярьж байна, гэвч тодорч гарах тун бэрхтэй гэдгийг чи юу андах вэ!.. гэж хариу өчив. Люсиэн хоёр найзаа дуудаж: “жаахан ууя, ярья” гэсэнд Пиэр шууд тэгье гэлээ. Андре “Болих уу даа” гэж хариулав. Люсиэн шахаж: 

	— Бид дахиад хэзээ ч дайралдаа бил ээ. Дайн болбол... гэж хэлэв. 

	Андре босоод: 

	— Ямар ч дайн болохгүй. Харин би явъя. Энэ элдэв шалдвын ярианы дараагаар гадуур жаахан явмаар санагдаад байна. Люсиэн чи надад битгий юм бодоорой, би ичээний амьтан шиг хүн шүү, дорго л гэсэн үг, хурал цуглаан театр үзвэрт бас... дур муутайхан шүү... гэлээ. 

	“Бас жүжигчинд” гэж хэлчихийг завдсанаа гараа ширвээд гарч одов. 

	II

	Андре хурдан алхаж явлаа; хотыг туушид нь гатлах ёстой ажээ. Машины чагнаал байн байн хангинаж, улаан, ногоон, ягаан гэрэл яралзана. Хүмүүс багширна, сонин буюу зангиа худалдана, цэнгээний гуанзанд бие биеийгээ урьцгаана. Янхан хүүхнүүд сөөнгөдүү хоолойгоор нялуун үг нуршина, богинохон бөглүү гудамжинд чанга дуут радио: “зэвсэг бэлдэх нь гарцаагүй чухал болоод байна...” гэсэн мэдээ нэвтрүүлэв. Андре тэр чимээ шуугианд умбасан нь гүнзгий хар усанд живсэн адил ажээ. Дараа нь гүүрэн дээр гарч баахан зогслоо. Цахилгаан гэрэл доошоо тусаж, Сен мөрний ус бараантана. Салхи бослоо. Бороо шивэрлээ. Андрегийн сэтгэлд Жаннетийн нүд санагдаж, юутай сайхан эмэгтэй вэ! гэж бодогдов. 

	Шерш Мидийн гудамжны булан хүрээд, хайрцаг тамхи авахаар “Тамхичин нохойд” оров. Тэнд гэрэлтэй, шуугиантай байлаа. Андре сууж, нэг жүнз каливадаос захив. Спиртэд тагнай нь хорсоход Андре таашаасан янзаар инээмсэглэлээ. Үл таамаглах, үл танигдах нэгэн бодол аргамжаатай мэтээр сэтгэлээс гарахгүй байгааг сарниулахын мөрөөсөл болж байсан юм. Гурван жүнз архи уучхаад явахыг завдаж байтал халхгар пальто өмссөн, цайвар шар үстэй, туранхай хүн хүрч ирээд: 

	— Уучлаарай, би францаар муу ярьдаг шүү. Би тантай нэг байшинд гуравдугаар давхарт Коад хатагтайнд суудаг учраас тантай бараг өдөр бүр дайралддаг боловч нэлээд тээнэгэлзэж байж наашаа ирлээ. Би таны бүтээлийг “үзэсгэлэнд” үзэж, маш их биширсэн ялангуяа хот орчмын байгалийн униар татсан өнгөтэй зураг тун сайхан... хэмээн өгүүлэв. 

	Андре анзаарга муутайхан: 

	— Та шүүмжлээч үү? хэмээн асуулаа. 

	— Үгүй ээ. Би загас судлагч. Танилцъя Би Любекээс ирсэн Нибургийн Эрих гэдэг хүн. 

	Гэнэтхэн шар нүдтэй, тайрмал богинохон сахалтай, цардуулдсан захтай цамц өмссөн хүнийг Андре гайхан харж

	— Би ойлгохгүй байна... гэв. 

	— Би герман хүн

	— Тэр тухай биш ээ. 

	Тэр “судлагч” гэдгийг чинь... Та ямар мэргэжилтэй гээд орхив оо?

	— Загасны

	Андред инээдэмтэй мэргэжил санагдсан тул чанга дуугаар инээд алдаж

	— Уухай, загасны! Танд Фонтенэо-Розын зураг сайхан санагдаа биз, ялангуяа униаран өнгө нь. Та Любекэд загасны ажил хийдэг бололтой. Та суу л даа! Каливадос уудаг уу? За яамай! Ингэхэд Коад хатагтай өөд муутайхан хүн шиг санагддаг юм. Та цагаачилж яваа хүн үү? гэж асуув. 

	— Үгүй ээ, би албан томилолтоор дөрвөн сарын хугацаатай ирсэн хүн. Загас судлалын шинжилгээний газар ажиллаж байлаа. Маргааш Любек тийшээ буцна. Онцгүй санагдаж байна уу?

	— Надад уу? Алин ч ялгаагүй. Би энүүхэндээ гэж хэлэхэд загасны талаар шушмаа хүн. Үнэндээ, гоёмсог биетэй, сайхан амттай загас байдаг л даа. Түүнээс цааш гарах юм даанч алга. Танд Любек аятай санагддаг учраас та тэнд суудаг биз. Парис аятай санагддаг бол Парист сууж бас болох л юм. 

	Тэр герман ганцхан жүнз архи уугаад халж шар нүд нь гөлийчхөв. Тамхи гаргаснаа татсангүй. Удтал дуугүй суугаад

	— Учир нь хүний сэтгэлд аятай санагддагтаа биш юм. Надад Парис сайхан санагдсан. Тэр ч байтугай, би Парисыг ойлгосон байж ч магадгүй. Учир нь хаана төр өө вэ гэдэгт л байна, энэ бол шилэх сонгохыг харгалздаггүй зүйл юм. Жишээ нь би германд төрсөн хүн, тиймийн учир би герман хэл, германы мод, бүр цаашилбал герман зайдсанд дуртай юм. Та бол францад төрсөн учраас бас л францын... гэв. 

	— Та намайг францад элэгтэй гэж бодож байна уу? Ямар ч байж мэдэх юм. Манайхан тэр талаар бодохгүй байна. Сургуульд сургаад л албан ёсны ёслол дээр: “Манай сайхан франц орон” гэх буюу “эх орон минь аюулд учирлаа” гээд л байдаг нь илэрхий. Гэвч бид наазгай байна. Эсвэл тоглоом болгож байна. Нэг нь Москвад суусан нь дээр гэж хэлнэ, нөгөө нь манай Любекэд байх гайхамшигтай сайхан гэнэ, тэгсэн атлаа Парисыг дурсах ч үгүй, Парист толгой хоргодож л байгаа улс, тэгээд л тэр. 

	— Та өөрийнхөө оронд хайргүй гэж үү?

	— Энэ талаар би ер бодож байгаагүй. Түрүүчийн дайны үед хүмүүсийг айхтар молигодсон мэт санагддаг юм. “гавал даа буртаг чихүүлсэн” гэж манайхан ярилцдаг. Мэдэхгүй юм даа... молигодоогүй ч байж болох биз. Өвөг эцэг маань дээр цагт далан оны тухай ярьдаг байсан. Тэд “Франц орон мандтугай!” хэмээн хашхирч байжээ. Гэвч жадны үзүүрт туугдахын эрхэнд тэгсэн байж болох юм, тэр цагт нормандад пруссийнхэн орчхоод байсан... Өнөөдөр би хэдэн хүнтэй нийллээ, сайхан залуучуул, даанч цэцэрхэх дуртай амьтад, тэд оройжингоо дайн ярьсаар байгаад намайг ийм бодолд оруулж орхилоо. Тэнэг мондиуд, мөдхөн дайн болно гэж зүтгээд байна шүү. 

	— Заавал аа. Би харин ноднин хавар л болно байх гэж бодож байсан юм... Жилээр хойшилсон нь овоо. Та бид хоёр базаахгүй цагт төржээ, нэг дайн дуусахад дахиад л бас дайн болох юм, хоёр дайны хооронд орчихлоор ховор зэвэрхэн л амьдрах болно. Би Парисыг өрсөөд үзчихсэндээ л баяртай байна. 

	— Өрсөөд гэв үү?

	— Парисыг байгаа дээр нь 

	Андре босож: 

	— Та бас тэнэг байна. Та каливадосонд дасаагүйн улмаас төрөл бүрийн аймаар юм санаанаасаа гаргаж байна... 

	Загасныхаа талаар л амжилт гаргахыг хүсье танд гэж хэлэв. 

	Өдөр тутам сонсдог үгэнд амь оруулах мэт болгож чаддаг бөгөөд алсаас юм шиг дуулддаг дуутай Жаннет сэтгэлд нь гэнэт орсон тул Андре гарч одов. Харанхуй, мушгирсан шатаар гүйж гараад, хүлээн авуул дээрээ тавьж хүрэв. Гуншаадуухан цээл хоолойгоор: “Балидофлорины усан эм нь нозоорол дарж, тал толгойн өвчнийг эдгээнэ...” хэмээн уянгалав. 

	Андре исэр дээр суугаад, гараараа таглав. Тийм байдлаар нэлээд суулаа. Танил дуун цангинахад гэнэт цочлоо. Жаннетийн нүүрийг хайсан боловч: “Лейпциг», “Ром», “Парисын шуудан” гэсэн хуваариуд л гэрэлтэж байлаа. “Би санаа бодлоон далдлахыг хэчнээн ихээр чармайх тусмаа сэтгэл зүрхээ төчнөөн илчилчхээд байдаг юм...” гэж хэлэхийг нь сонсов. Дараагаар нь Жаннет: “томоогүй байдал” гэсэн үгийг хоёр дахин давтлаа. Сүүлээс нь баргил дуутай хүн, хоолныхоо өмнө “мартини” гэдэг дарс ууж байхыг бүхэнд шаардаж тарав. Тэгж бодоогүй байсан учраас Андре инээд алдаж орхилоо. Өрөөн дотуураа явж: “Сайхан хэрэг байна! Мартини уугаад байдаг хэрэг. Сэтгэл зүрхээ илчилнэ. Томоогүй байдал»... гэтэл хүлээн авуул: “Германы нисэх хүчин... Үндэстний холбооны хямрал... агаарын дайралт эсэргүүцэх хамгаалалт...” хэмээн зандчив. 

	Андре нээлттэй цонх руугаа очлоо. Ламанш нутгийн хаврын шөнө хөлтэй байлаа. Хөлөг онгоцнууд далбилзаж, загасчид сандрахынхаа эрхэнд сахиусаа базна. Тэнгисийн салхи Парис хүртэл үлээнэ. Орон байшин салхинд дэрвээд байх шиг ч санагдана. Салхинд уруулаас хужир амтагдана. Андре тэнгисийн орчим төрсөн ажээ. Тэр нутагт одоо алимын мод тэргүүнээ дааж ядан, ишинд нь шүүс гүйж, салхины аясаар үймрэн савлаж байгаа үе бил ээ. Юутай зэвүүн үдэш вэ! “Шинэ маягийн хүнлэг ёс», цох хорхой, бослого самуун, дайн дажин... Энэ бүхэн нээрээ гэж үү? “Парисыг байгаа дээр нь” гэж тэр герман хүн хэлсэн шүү. Бас Жаннет яана. Машинд дайруулчхаж ч мэднэ, салхинд цохиулчих ч магадгүй. Хэврэг хорвоо юм, юутай хэврэгхэн хорвоо вэ. Зурхайч, төлөгч хүмүүс үзмийн тухай маргаж байна! Салхи шуурга ихтэй Норманд оронд л алимын модыг хайрлавал зохино. Алимын мод Жаннет хоёрыг л. 

	III

	Люсиэн Пиэрийг бийлэг тавилгатай, тав муутай, сэрүүн тасалгаанд аваачлаа. Энд суугчид байн байн солигддог бөгөөд дотор нь байгаа шигтгээтэй шүүгээ, агсан морьд унасан багачуудын сийлбэрийн алинд ч хүний гар хүрээгүй бол уу гэлтэй бодогдов. Люсиэн аав ээжтэйгээ хамт байдаг тул тэр тасалгааг Жаннетэд зориулан хөлсөлж авсан атлаа: “Миний сууц” гэнэ. Нэгэн өргөн диван дээр Энгельсийн хэдэн боть, эрээн юмны өөдсөөр хийсэн том хүүхэлдэй хэвтэнэ. 

	Люсиэн хэдэн шилтэй юм гаргаж оройн зууш бэлтгэв. Пиэр театрын тухай яриа үүсгэж Шекспирийг шохоорхдогоо хэлтэл Люсиэн яриаг нь тастаж: 

	— Энэ бүхнийг зуун жилээр хойшлуулах болоод байна. Жаннет өчигдөр: “Та намайг найзаа болгож авахгүй байж болох боловч боол болохыг минь хорьж чадахгүй ээ...” гэж уншлаа. Миранда амаа хавчсан нь дээр, нөхөр Калибан үг хэлэх гэж байна. 

	Калибан дутуу татсан янжуурынхаа галыг унтраагаад, гэнэт өөр янзын нэлээд жирийн дуугаар: 

	— Би аавтайгаа эвдрэх нь байна. Энэ тийм хялбар бус. Гэтэл өнөөдрийн хийсэн илтгэл... Бас хэдхэн хоногийн дараа миний ном гарах гэж байна... Зам шилэх хэрэгтэй байна. Амандаа орсон өөхийг хэлээрээ түлхдэг Андре мэтийн амьтдыг ойлгохгүй юм гэв. 

	— Андре бидний талд аа. Чи мэдэхгүй байна, тэр чинь юманд жаахан удаан болохоос биш сайн хүн шүү. Энэ чамд инээдэмтэй санагдаж магадгүй, гэвч би заримдаа бүгдээрээ, ер нь эргэлзээгүй, бүгдээрээ бидний талд орно байх гэж боддог юм. Одоо би “Сэн” заводод ажиллаж байна. Дессертэй тулгараад үзсэн. Тун ч сонин хүн! Шулуун хэлэх дээр хүрвэл тэр бидний дайсан. Хамгийн том капиталист нарын нэг Дессер хоёрдугаар сарын зургаан хүртэл “Байлдааны загалмайтныг” дэмжиж байсан. Гэвч алдаа хийх амархан гэдгийг би өөрөөрөө зүйрлээд мэдэж байна... Дессер овоохон юм ойлгохоор хүн. Өнгөрсөн борооны хойноос эсгий хэвнэг нөмрөхөөр тэнэг хүн биш. Нэг жилийн дараа л бидний талд ороод ирнэ, харж л байгаарай! “Бид социалист нар учраас франц хүмүүсийг бүгдийг нь хамтран зүтгэх болгоно” гэж Виар хачин сайхан хэлсэн. 

	Люсиэн тоглоомыг чимхэж, эвшээгээд: 

	— Тэгэлгүй яах вэ. Түүнийг биелүүлэхийн тулд юуны өмнө Дессерийг буудаж, дараад нь Виарыг дүүжилж алах хэрэгтэй гэв. Пиэр бухимдаж урт тасалгаа дундуур түргэн түргэн алхаж: 

	— Тэгэх юм бол ч хамаг амьтны дургүйг хүргэчихнэ шүү. Хүн олон янз, бидэнтэй төрөл бүрийн байдлаар нийлнэ. Үүнийг ойлгох хэрэгтэй!.. Манай заводод Мишо гэж нэг механикч байдаг юм. Гойдын сайн хүн! Даанч бишрээч юм. Дессер капиталист учраас тэдний талд л байна. Коммунистууд гэхээр... 

	— Би коммунист нарыг Виараас давуутайд үздэг. Тэд бол эрэлхэг зоригтон. Тэд л улс төрийн жорд баглагдсан улс. Ардын фронт гэдэг чинь юу вэ? Марианна Чавганцыг гуравласан морин тэрэг чирээд давхилаа гэсэн үг. Гол морь нь иргэн Виар, зөв талын морь нь танай механикч болно. Буруу талд нь хэнийг хөллөх вэ? Манай аавыг л хөллөж таарах байх шүү. Хүлцэнгүй туйл.. (гээд гэнэт инээд алдав) Манай түүхийн багш ёслолын байдлаар: “Агуу их хувьсгалыг хүлцэнгүй бус байдал унтраасан юм” гэж хэлж байсан нь миний санаанд орлоо. Тэгэхэд нь бүдүүн Фред гараа өргөөд: “Намайг хүлцэнгүй байдал буюу өөрөөр хэлбэл дууч эмсийн газар тамлаж байгаа юм” гэж хэлсэн. Түүнийг хөөж гаргахыг завдсаныг чи мартаагүй биз?

	Тэр хоёр дээр үед томоогүйтэж байснаа дурсан ярилцав. Люсиэн шимэх дарс дүүргэв. Пиэр уярлаа. Санамсаргүйгээр хайр дурлалын тухай ярьж гарлаа: 

	— Би чамайг тэр хүүхэнтэй танил болгох ёстой байна. Чи “бослого” гэж ярих юм... Тийм хүүхэн бэхлэлтэд очихоос буцахгүй... Аав нь ажилчин хүн юм, Жорестэй танил байсан бөгөөд шоронд сууж байсан юм гэнэ бил ээ. Энэ хүүхэн Беливилд багш хийдэг. Томчуул, багачуулын нь хэчнээн сайн байдгийг чи харсан болоосой! Тэр тэндхийг бүхний нь хувьсгасан байна... гэж ярив. 

	Люсиэн инээмсэглэж

	— Энэ чинь бас нэг хөөрөлт үү, эсвэл тэрлэхээр шийд ээ юү?

	— Битгий тоглоом хийгээд бай. Үнэн голоосоон шүү. Миний амьдралыг шийдэх асуудал шүү. Гэвч бид хоёр ийм тийм болоогүй. Аниэс бараг таамаглаагүй байх... 

	— Лафоргийн Жиүли: “Эмэгтэй хүн гэдэг бол үл танигдах атлаа ач тустай амьтан” гэж хэлж байсан юм. 

	Пиэр гайхаж: 

	— Чамд л тэр үү? гэв. 

	Үгээ хэлж дуусаагүй байтал нь Жаннет ороод ирлээ. Бүрх малгай бээлийгээ авч, толины өмнө эргэлдэж, тамхи татаад, дуугай байснаа: 

	— Чи яагаад Андрег урьсангүй вэ? хэмээн асуулаа. 

	Люсиэн уурласан боловч дуугарсангүй. Гэтэл Жаннет шилэн аягыг цааш нь болгоод, Пиэрт хандаж: 

	— Цаана чинь таныг яаж зугаацуулав? Аавынхаа сайн сайхныг ярив уу? Эсвэл дарс шимэнгээ бослого бэлтгэв үү? гэлээ. 

	Люсиан Жаннетийн царай өөд гайхангуй хараад: 

	— Чи яаж орхио вэ? Энэ их ёж хаанаас чинь гараад байна? гэв. 

	— Ёж оо? Ёжилсон юм огт алга. Зүгээр л уйтгар хүрээд байна. 

	Пиэр холхиж: 

	— Би ч явъя даа, би чинь өглөө зургаад босох хүн шүү... гэв

	IV

	Мишо бахдангуй байдлаар Пиэрт: 

	— Энэ ёсоор сайхан суурь машин байна! гэж өгүүлэв. 

	Дараа нь тэр хоёр улс төрийн талаар ярьж гарлаа. Пиэр ердийн заншлаараа Виарыг дөвийлгөв. Мишо дуугүй чагнана. Ханагар цээжтэй, гучаад насны эр бил ээ. Саравчтай малгайтай, гал муутайхан нүдээрээ инээсэн, унтраасан тамхиныхаа шилбийг доод уруулдаан наалдуулж, богино ханцуйтай цамц өмссөн, гар дээрээ зүрх зангуу хоёрын шивээстэй Мишо усан цэрэгт албан хааж явжээ. Мишо ажилд сайн боловч ам хэл хурцтай хүн тул заводынхон хүндэтгэвч бас түүнээс эмээдэг ажээ. 

	Пиэр механикчтайгаа ахлагч хүнтэйгээ харьцаж байгаа байдлаар ярилаа. Виарын сүүлчийн хэлсэн үгийг сайшаах вий гэж санаа зовж байна. Мишо дуугүй л байлаа. 

	— Та лоозонг нь зөвшөөрөхгүй байгаа байж магадгүй нь ээ?

	— Яалаа гэж? Тэр чинь Ардын фронтын лоозон шүү дээ. Харин Виар үг сайхантай хүн байна шүү. 

	— Та итгэхгүй байгаа хэрэг үү?

	— Одоо бол Ардын фронт л байна. Энэ бол албан ёсны хэсэг юм. Ер нь үнэн сэтгэлээсээ хэлэхэд... Би Виарт цагаа юм уу, түрийвчээ итгээд өгчих л байх. За яршиг надад хамаатай ч биш!.. 

	— Мишо, би таны хэлж байгааг ойлгохгүй байна. Энэ суурь машин таных ч биш, минийх ч биш, харин Сэн заводынх буюу Дессерийнх юм. Бид бөмбөгдөх онгоцонд зориулж, өөрөөр хэлбэл дайнд зориулж мотор хийж байна. Гэтэл та суурь машиныг магтах аятай үг олоод л хэлчих юм. Тийн атлаа бид бүхний төлөө амь насаа зориулсан хүнийг дайсан гэх янзтай үг хэлж байна. 

	— Суурь машин бол Дессерийн хөрөнгө төдий биш, энэ сайн зүйл. Өнөөдөртөө биднийх биш байлаа ч маргааш бидний болчхож магадгүй. Үүнийг арчлах хэрэгтэй. Харин бөмбөгдөх онгоц бол бас л эргэлзээтэй зүйл. Хэний эсрэг, хэн, яаж байлдах вэ? гэдгээс л болно. Гэтэл Виар бол маш тодорхой. Одоогоор бид нэг талд байна. Энэ нь түүнд ч ашигтай, бидэнд ч ашигтай биз. Хожим бид үүнийг юм уу, энэ биднийг ч юм уу цааш харуулна. Бүү мэд, нэг нь л өрсөнө... Харин бид үүнийг өрсөж цааш харуулахгүй бол биднийг энэ бүгдийг буудаж алах нь маргаангүй: Сүйдлээд өгөх хүн дээ! За, би баахан донгосчихлоо, шахуургаа шалгая даа. 

	Пиер ажлаасаа тараад Аниэс руу явж байхдаа энэ ярианы тухай бодлоо. Бүрэнхий болж байсан тул юм бүхэн бүүдгэр, сүүмгэр үзэгдэнэ. Өдрийн цагт сэвхтэй мэт харагддаг толбо суусан байшингууд хөвхөр довууд байгаа шиг санагдана. Хүмүүсийн хал зовлон амсаж, насанд дарагдаж, уйд нэрвэгдсэн нүүр царай оо энгэсгийн ачаар үлэмжийн сайхан зурсан байтлаа төрсөн юм шиг харагдана. 

	Мишогийн яриа Пиэрт даанч хөндий санагдлаа. Мишогийн зөв ч байж болох юм. Гэвч тийм дээрээ хүрвэл тэмцэл ялалт тэргүүтэн цөм сонин биш болоход хүрнэ. Пиэр тэр дорхноо тийм биш ээ. Мишогийн буруу! гэж бодов. Виарын амьдралыг аваад үзэхээр тодорхой байна. Виар “Хүндэт түмний1“ одонгийн бүч зүүхээс яаж татгалзаж байлаа, үндэсний үзэлтнүүд өөрийг нь яаж шарлааж байлаа. Тэр бол яасан ч бууж өгөхгүй хүн!

	Хад чулууг цоо цоргих чадалтай уулын догшин горхитой адил Мишогийн шулуун, эрчлэн дүүлсэн санаа бодлыг Пиэр ойлгохгүй байв. Мишо Парисын иргэн бөгөөд доогтой, хатуу хүн. Гэтэл Пиэр бол өмнө зүгт орших русилионы усан үзмийн модон дунд төрсөн юм. Эцэг нь Перпиннанд хэвлэлийн газар боогч байжээ. Тэнд гэрэл маш хурц, газрын өнгө шаргал, тэнгисийн нь ус цэв цэнхэр тул хайлсан паалан мэт харагдана. Пиэр чанга инээд, цочмог хөдөлгөөн, мэлтэлзтэл асгарах нулимс, Хюгогийн шүлэг, буржуйлиг хувьсгалч нарын тухай домог, дүүжлүүлэхийнхээ өмнө зарим хүний хэлж байсан хурц үг мэтийн амьдралын бүх гоёмсог өнгөнд дуртай бүлгээ. 

	Хаврын дохиогоор өндийсөн цэнхэр манан дунд харагдах төдий униартаж байгаа цэцэрлэгт ургасан туулайн бөөрийг хараад хүн гэдэг заяа зол, дулаан гар, нөхөрлөл, итгэлийг мөрөөддөг учраас бид дийлнэ! гэж аман дотроо хэлэв. Бараг хүүхэд байх үеийнхээ: “Салхи тэмцэл хоёр нь амьдралын амин тэжээл юм” гэсэн шүлгийг сэргээн бодов. Тэгтэл гэв гэнэтхэн: Аниэс намайг ямаршуу угтах бол? гэсэн бодол эзэмдэн авлаа. Өөртөө тохиолдсон зовлонг нэмж илэн далангүй ярих дуртай сурсан Пиэр тэрхүү дуу цөөнтэй, байралхаг бүсгүйг хараад явдаг болжээ. Энэ бүсгүйгүйгээр би амьд яваад яах вэ! гэж аман дотроо хэлдэг байв. Тэр ч байтугай, сэтгэлтэй болсноо Люсиэнд ярьсан байна. Тэгсэн атлаа тийн сэтгэлтэй болсноо Аниэст зориглон хэлж чаддаггүй ажээ. Аниэсийнд бишгүй л очих боловч цуглаан, ном, моторын талаар ярьж, сургууль хүүхдийн тухай асуудаг байв. Тэр хоёр жаахан дуугүй суутал дээврийн цонхны шилийг бороо шавшиж байгаа нь сонстож байв. 

	Нэг өдөр Гамсуны зохиолыг Аниэст ярьж байгаад: “Та тэгж үзсэн үү” гээд асууж орхилоо. Аниэсийг “Харин одоо л” гэж хэлэх байх хэмээн дотроо горьдсон ажээ. Гэтэл Аниэс царайгаа буруулж: “Намайгаа гэсэн хүн байсаан” гэж уруу царайлан өгүүлэв. Тэр өдрөөс эхлэн мөрөөдөл дээр нь хар нэмэгдлээ. Хөндийвтөр байгаагаас нь болж өөр нэг хүнийг бодоод байна гэж Аниэсийг шаналгах болов. 

	Гэрэл чийдэн аслаа. Пиэр Беливилийн гудамж даган өгсөв. Хиамны дэлгүүрийн цонхон дээгүүр цаасан сарнайгаар чимсэн гахайн толгой ягаан гэрэл дотор мөлийн харагдана. Кино театрын хаалганы хажууд усан цэргийн гарыг атгаж, учиргүй том нулимс бөмбөрүүлсэн үзэсгэлэнт хүүхний зураг байлаа. Олон арван цэнгээний гуанзанд шилэн сав суулга хангир жингэр дуугарч, биллиардын ногоон цэмбэн дээгүүр бөмбөг өнхөрнө. Оройн цагаар энэ гудамж гял цал болно. Энэ гудамжнаас суваг адил хэдэн нарийхан харанхуй гудамж салбарлан зурайна. Тэнд хуумайн тос, сонгино шээсний үнэр ханхална; араб хүмүүс бүргэд тоглуулна, чавганц нар тар түр хийлцэнэ; хүүхдийн цуугиан, муурын дуу сонсогдмуй. Энэ нь Парис хотын хамгийн ядуулаг хороодын нэгэн бил ээ. Туйлдаан хүрсэн ядуулаг эндхийнхэн далан нөхөөстэй хувцас өмсөж, шөнийн бор хоногийг хоосон шахам өнгөрөөж, сохор зоосоо тоолно. 

	Мухлаг гаргагчид, албан хаагчид, түшмэд нарт зориулж гайхал тэр гудамжны нэгд саявтар нэгэн шинэ байшин барьсан юм; Жижиг сууцны нь ханыг тод өнгийн цаасаар доторлож, чамин хийцтэй сандал тавьсан нь арга тасарсан гоёл ажгуу. Долоодугаар давхрынхан нь дээдсийн адилаар шивэгчин нартаа тусгай өрөө гаргаж өгсөн байвч мухлаг гаргадаг авгайчуул хэрэг хөтлөгч нарын гэргий нар нь хоол ундаа өөрснөө хийдэг бөгөөд таазныхаа хөндийн өрөөг ганц бие ядууст хөлсөлнө. Энд ажилгүй болсон нягтлан бодогч, хөгшин болсон бариач, урагш муутай доншуур наймаачин нар оршин сууна; Пиэрийн сэтгэлийг булаасан Лежандрын Аниэс бас энд суудаг юм. 

	Тэднийх өрөөндөө ганцхан ширхэг эвхдэг ор, сурагчдын дэвтэр овоолсон ширээ, хоёр ширхэг сийрсэн сандал, гар нүүрийн угаагууртай юм. Сийлбэр тавьж, зураг хадаагүй нүцгэн ханатай бил ээ. Номын нь тавиур дээр сурах бnчиг, толь бичиг, “Бовари хатан” гэдэг ном, Мишелийн Лунзын намтар байна. Цонхоор нь тайзны сар шиг сүүмгэр сартай тэнгэр харагдана. 

	Аниэсийг сайхан хүүхэн гэхэд бэрхтэй: дэндүү төмбөгөр духтай, хараа муутай саарал нүдтэй, шантгар хамартай, эвдэрсэн улаан гартай: хэдий тийм боловч эрмэг, ажилсаг, яахаас ч буцамгүй шударга бөгөөд хүний чанараараа сэтгэл татам сайхан, инээмсэглэхийг нь харахад нүүр царай нь дорхноо эелдэг, энгийн болон хувирч ой дотор өглөө болохыг шохоорхож, жимсийг энхрийлдэг бөгөөд хууртах, гомдох нь амархан гэнэн бүсгүй мэт болно. Аниэс хааяа нэг л инээмсэглэнэ. Тэгэхдээ хөгжин зугаацаж бус, харин сэтгэл санаа нь туйлын амгалан үед инээмсэглэх ба нэмүүхэн баярлавал уйлчихдаг ажээ. 

	Аниэсийг ийм уруу царайтай байхыг Пиэр ер хараагүй юм санжээ. Түүнд Люсиэний илтгэлийн тухай ярилаа. Аниэс уруу царайлсаар: 

	— Балай юм! Эцгийн нь нэрийг барин тоглоцгоож байгаа нь тэр... гэв. 

	Пиэр маргахыг завдаж Люсиэний чин сэтгэлийн талаар, унаж байгаа ургаж байгаа хоёр үеийн талаар, ухуулга таниулга чухал болоод байгаагийн талаар ярилаа. Гэвч Анмэс эрс тэс: 

	— Улс төрийн бодлого гэдэг чинь адгийн юм. Тоглоом шүү дээ. Гэтэл хүмүүс амиа алдаад л байх юм... хэмээн өчив. 

	Энэ ер нь гоо зүйг биширдэг хүнд сэтгэл өгсөн хүн байх шүү. Чухам ямар хүнтэй учиртайг нь мэдээд авах юм сан гэж Пиэр бодов. 

	— Та нөгөө нэг дурсаж байсан хүнээ надад хэлж болох уу? Ямар хүний тухай гэдгийг та мэдэж байгаа байх... Тэр чинь яруу найрагч хүн үү?

	— Биш ээ. Лэнсий барааны хүн. Та яагаад энэ талаар ярих болов? Ядаж тэгээд өнөөдөр шүү... Би яая л гэж байна. 

	— Та түүнийгээ л бодоод байгаа юм уу?

	Аниэс хариу хэлсэнгүй. Пиэр өөд харсан бөгөөд хараа муутай хүн бүрийн нэгэн адилаар харц нь дорой боловч бараг жигшингүй ширүүн харав. Тэгээд хөндий байдлаар: 

	— Намайг багшийн ажлаас хөөх гэж байгааг би өнөөдөр мэдлээ, хөгтэй байгаа биз. 

	— Таныг үү дээ?.. 

	Пиэр байж ядан, байгаа өрөө нь багадах шиг болоод бараг хашхирах шахаж: 

	— Хэн таныг хөөж байгаа юм?.. Яаж галзуурч байгаа нь тэр вэ?.. Арай тэгээгүй байлгүй!.. гэж гайхав. 

	Аниэс сайдын тушаал гарсныг ярилаа. Манай хүүг албадаж байж “санаа буруу зохион бичлэг” хийлгэсэн байна гэж сурагчийн эцэг лэнсий барааны мухлагийн эзэн гомдол гаргажээ гэж хэлэв. 

	— Май, та унш л даа... Наймхан настай хүүхэд юм шүү. Пиэр уншлаа: “Манайх зургаан гөлөгтэй байсан юм сан. Ээж сүү хүрэхгүй байна гээд тавыг нь усанд живүүлчихсэн. Мөдхөн би дүүтэй болно гэж Рен хэллээ. Тэр ч бас манайх сүүгүй гэлээ. Ренийн дүүг бас л усанд живүүлнэ байх гэж би бодож байна. Миний багад манайх сүү ихтэй байжээ. Том болохоороо чи дайнд яваад алуулчихна гэж ээж маань хэлэх юм. Би бөмбөг тоглож, дүүжин дээр сууж эргэх дуртай” гэсэн байв. 

	— Би шавь нартаа: “Ямар янзтай аж төрдгөө бичээрэй” гэсэн юм. Сайхан бичсэн хүүхэд олон бий. Та яаж ийгээд нэг үзээрэй л дээ... Гэтэл сайдын тушаалд: “Эх оронч үзлийн эсрэг амьсгалтай” гэсэн байх юм. Намайг өнөөдөр байцаагч дуудаж аваачаад: “Хүмүүжүүлэх шинжээн өөрчил, тэгвэл бид таныг хөнгөтгөн үзэх талаар тодорхойлолт гаргана” гэлээ. Би мэтгэж: 

	— Ингэхэд та намайг “улс төрийн” талаар мушгиж байна уу? гэж асуулаа. 

	— Энэ бол улс төр биш, үнэн байдал. Улс төрд би өөрөө дургүй: улс төр бол резин л гэсэн үг. Авчааж ч болдог, сунгаж ч болдог зүйл; сайн муу нь танигдахгүй; яриад л байх, яриад л байх гэтэл хүн хэвээрээ л байх юм... гэчхээд: 

	— Та одоо юу хийх вэ? гэлээ. 

	— Би юм оёж чаддаг. Үйлдвэрт л оръё доо гэж хэлээд би аяархан дуугаар: 

	— Тэр ч байтугай, би энэ ажилд дуртай шүү. Би жаахан байсан ч санаанаас гардаггүй юм, аав минь зовж байсан. Аав Ренод ажилладаг байсан. Тэгээд ажил хаях бослого гарсан учраас ээж минь ямар юмаа идэж уудаг билээ гээд л уйлаад байж бил ээ. Гэтэл аав дажгүй л байсан. Цагаа зарж бидэнд хиам авч өгөөд л наргиан үг хэлээд л, дуу аялаад л байсан. Тэр үед сувилагч болсон арманы тухай нэг дуу байсан юм. Бослого гаргагчид буугаад өгчихсөн шүү. Аавыг “толгойлогч” гээд ажилд нь буцааж аваагүй өвөлжингөө л ажилгүй байсан. Оёдлын машин засах мэтийн аар саар юм оролддог байсан. Тэгж байхдаа тасагтаа очоод: “намайг ав, би хөлсгүй ажиллая...” гэж гуйдаг байсан. Аав минь: “би машинаа санаад байна” гэж бидэнд хэлдэг сэн гэж ярьсан гэлээ. 

	Тэр хоёр дуугүй болов. Доод давхарт нэг хүн төгөлдөр хуураар: “Бэйсийн хатан гуай, цөм сайхан байна” гэдэг дууг чамин ганц хуруугаараа тоглож байлаа. Пиэр ширээний дэргэд зогсоно. Ширээн дээр сурагчийн дэвтэр байв; Жаалхүү хүн төрөлхтний хүслэн болсон номин тэнгис, усан онгоц хоёр зурлаа. Пиэр хүүхний гарыг гэнэт шүүрэн авч: 

	— Аниэс ээ... гэв. 

	Тэрээр олон сарын туршид ам нээж чадахгүй явсан, ярьж итгүүлж нотлох л юм сан гэж бодож явсан ажээ. Чингээд энэ удаад зөвхөн нэрийг нь хэлэхээс цааш хэтрээгүй бил ээ. Гэтэл Аниэс бүхнийг ойлгоод: гараараа гар дохионд нь хариу өгчээ. 

	— Хонгор минь!.. Та мэдэж байна уу, би их тарчилж байна! хэлж чадахгүй юм. 

	— Би л тарчилж байгаа болохоос биш, энэ хүн намайг санаанд ч орохгүй байна гэж би боддог шүү. Та бас бус эмэгтэйчүүд таньдаг учраас би өөрийгөө, таны замд санамсаргүй тохиолдсон хүн л гэж санадаг юм... Харин яагаад манайхаар ирээд байдгийг чинь ойлгодоггүй... 

	Төгөлдөр хуурын чимээ тасраад удлаа; долоон давхар байшингийнхан цөмөөрөө унтжээ; нөгөө муу нарийн гудамжныхан ч унтжээ. Кино үзэж инээх нь инээж, уйлах нь уйлсан хүмүүс гэр гэртээ харьж явцгаана; сүүлчийн автобус хүржигнэн өнгөрлөө; зөвхөн сар л байшингийн дээвэр дээр дүүжлээд мартчихсан дэнлүү мэт харагдаж, муур дуугаралдаж байв. Энэ хүүхэнд өөр дурласан хүн байсан гэл үү! “Лэнсий бараачин” гэж хэлсэн шүү гэсэн бодол Пиэрийн сэтгэлд гэнэт орлоо. Гэтэл лэнсий барааны мухлагийн эзэн үүнийг матсан байх юм... Ингэж таарав уу? Үгүй ээ, тэр хүн нь байх нь, хонзогнож байгаа юм байх даа. Ямар муухай амьтан бэ, хүүгээн нанчдаг байх даа! Буурал орсон танамал сахалтай, судалтай өмдтэй, ярвагардуухан зантай, хэнэггүй алхаад ордог хүн биз. Энэ хүүхэн тийм хүнтэй холилдож байж!.. Пиэрийн дотор зарсхийж дуугүй боллоо. Толгойны өвчин хөдлөх лүгээ адил байв. 

	— Пиэр чи юу бодоо вэ?

	— Тэр хүнийг л. Чи түүнийг лэнсий бараачин гэсэн... 

	— Тийм ээ, Дювали, намайг матсан байна. 

	— Тэр тухай биш ээ... хайр сэтгэлийн тухай

	— Яасан тэнэг вэ! Үнэмшээ юү чи! Би санаанд орсон үгийг л хамаагүй хэлсэн юм шүү. Матаасны тухай бодож байгаад л “лэнсий бараачин” гээд хэлчихсэн нь тэр. 

	— Тэгвэл ямар хүн юм?

	— Чи л байна. Чамаас өөр ямар ч хүн байгаагүй. Пиэр түүнийг тэврээд уйлж байхыг нь хацраараа мэдэв. — Аниэс ээ, сэтгэл нь эвгүй болов уу?

	— Тэнэг юм! Надад их сайхан байна. 

	V

	Гүн тасалгааны нь цонх эл хуль хашаа руугаа харжээ; цахилгаан гэрлээн өглөөнөөс эхлэн асаах явдал бишгүй тохиолдоно. Том ширээн дээр бичгийн хавтас, сониноос огтолж авсан хэсэг хэсэг огтолбор, захидал овоолоостой байна. Ширээгээ цэвэрлүүлэх дургүй хүн тул бичиг цаасны нь доор тамхины шилбэтэй үнсний сав, цагдан сэргийлэхийн роман буюу өрөөсөн бээлий байсан нь гэнэт гараад ирдэг удаа ч бий. Тасалгаа нь ампир шүүгээ, төмөр хоолойгоор хийсэн чамин сандал, салдаг түшлэгтэй сандал сэлт санаанд оромгүй тавилгатай. Хананд нь Маркегийн ногоовтор саарал ус, хуучин завины зураг харагдана. Хажууд нь нефтийн үйлдвэрийг дүгрэг хараар уурхайг гурвалжин хараар ялгаж, улаан харандаагаар сарааччихсан зураг өлгөөстэй байна. Энэ тасалгаанд Франц орны жинхэнэ эрх баригчдын нэг санхүүч Дессер ажилладаг юм. 

	Дессер тавиад настай, манхар царайтай, доошоо унжсан өтгөн хөмсөгний дороос туссан төөнөм харцтай. Заримдаа нэлээд овортой харагдана. Царай нь цэлхийж, арьсанд нь эмгэгэн саарал өнгө сууж, бэгцийж содон явж харагдана. Бас заримдаа дөч хүрсэн гэмээргүй цэл залуу хүн шиг хөдөлгөөнтэй бөгөөд хачин цовоо нүдтэй, залуухан харагдана. Хувцсаа бааздуухан өмсөж, юм их уудгаас гадна түлэнхий болсон богинохон гаансаа амнаасаа үл салгана. Дессер мөнгөний мэдэлтэй бусад нөхдийгөө бодвол сүрхий харагдахыг боддоггүйгээрээ ялгаатай. Тэрээр сурвалжлагч, гэрэл зурагчин нарыг оруулдаггүй бөгөөд улс төрийн талаар илтгэл (яриа) хийх үнэн голоосоо дургүй. Өөрт нь таалагдаж чадаагүй засаг ганцхан сар ч хөл дээрээ зогсож үл чадах байсаар атал өөрийгөө төрийн хэрэгт нөлөөгүйд тооцно, бусдаар бамбай барихыг эрхэмлэнэ. Өөрт нь өдий төдий шан өгч, үнэнчээр хандаж байгаа хүмүүсийнхээ гараар могой барин хууль гаргаж, улс төрийн гадаад бодлогыг чиглүүлж, сайд нарыг сонгож, дараа нь түлхэж унагадаг хүн бил ээ. 

	Дессерийн хүч нь хоорондоо зөрчилдсөн, сүлжилдсэн баахан олон юманд байна. Үүний дотор польшийн төмөр замд оруулсан хөрөнгө, америкийн нефть, энэтхэг-хятадын каучук, зэвсэглэлийг өсгөх сонирхол бүхий нисэх онгоцны заводын эрх баригчид багтана. Гитлерийн дайнсаг үг тутамд талархангуй дөвөргөхлөөр угтан авдаг худалдааны мэдэлтэн, германд түүхий эдээ худалддаг цайрын хүдрийн ноёд, гутлын хаан Батийг Бенештэй давхар устгахын өвчин болсон гутлын фабрикийн эздийн трест багтана, өөрсдийнхөө нийлүүлсэн (худалдсан) дотуур өмдийг өмсгөхийн тулд негрүүдэд иргэний эрх олгохоос буцахгүй болсон либерал нэхмэлийнхэн багтана. Нийтийн цалин хөлсийг бага байлгахын тулд Ромын папын адил дуулиантай болохыг хичээсэн “Ган төмрийн Синдикатын” маадгар зантай мундагчуул багтана, цардмал зам төмөр зам хоёрын хоорондын дайн, хоосон яваа галт тэрэг, автобусны түншийн сүйрэл, канадын буудайгаар баяжсан тээрмийнхэн, саатуулах гаальтай байлгахыг шаарддаг Боссын тойргийн газрын эздийн үндэсний үзэлтэн багтана; хүний зүрхэн лүгээ адил цохилон байдаг төрөл бүрийн ашиг сонирхлын зангилгаа багтана. 

	Дессер хөвөн, цайрын үнийг мэддэгээс гадна ямар сайдад хэдий хэрийн юм өгвөл (төлбөр) таарахыг мэднэ, түүний толгой дотор тооны хүрд ялаа мэт ямагт дүнгэнэнэ, харин өөрийнхөө хонжоог огт бодож гаргадаггүй юм. Барималчин хүн чулуу тоншихын адилаар Дессер мөнгөний тооцоотой уйгагүй ноцолдоно, хувийн амьдрал даруу эхнэр хүүхэдгүй бөгөөд буян үл үйлдэнэ. 

	Иймд албан хаагчдынхаа нэгний нь цалингаар амь зууж элбэг чадах хүн юм. Каучук буюу зэс нь түүнд хийсвэр ойлгомж санагддаг ажээ. Сайгон хаана байдгийг хүнээс асууж байсан удаа ч бий. Бараг улаан буудай, нохойн хошуу хоёрыг ялгаж чадахгүй хүн бил ээ. 

	Дессер бол политехникум л төгсөж хоёр жил хэртэй инженерийн ажил хийгээд мөнгө гэгч юмыг балагтай зүйлд тооцжээ. Учир нь мөнгөнөөс болж зорьсноосоо хазайсан ажээ. Өөрийн нь сануулгыг Пиэр, бас бус инженер хэрхэн хүлээн авдгийг тун сэжигтэйгээр ажиглаж явдаг байна. Биеэ тоож байх үедээ: “Миний хэлснийг анхаарахгүй байж болно, би мөхөс амьтан шүү” гэж хэлдэг байсан юм. 

	Чухамдаа Жюл аюултай тулгарах дуртай, мэтгээч хүн. Туршигч нисгэгч буюу жуулчин, эсвэл төрийн эргэлт хийхийг сэтгэхээс буцахгүй, уран үгтэн болж ч чадах л хүн. Ер нь ажил дээрээ ч гэсэн зориглоод үзэхийг эрхэмлэдэг учраас эрх өссөн сэхээтэн бүсгүйн ярдаг зантай төсөөтэй. Лондон буюу Нью-Йоркийн худалдааны гэнэтийн харгислал, өчигдөр найз байхдаа өчигдөртөө багтаж далдуур дайсагнасан хуйвалдаан хийх, дипломатын бага хурал нурах зэрэг хялбархаан халтираад уначхаж болох ямар ч явдлаас буцдаггүй хүн. 

	Тэтгэх үзэл баримталдаг, дам захирах ёсыг биширдэг, балмад явдал гаргахаас буцдаггүй, муу талын чимэг нь бүрдсэнээрээ иймэрхүү хүн фашизм руу л тэмүүлэх ёстой мэт санагдана. Чухам дээрээ хоёрдугаар сарын зургаанаас урагш Дессер “Байлдааны загалмайтны” толгойлогч нарт ихээхэн хэмжээний мөнгөн тусламж олгож байсан юм; Бодвоос танхимыг түлхэн унагахын төлөө хийсэн овжин хүний хандлага байсан биз. Санасандаа хүрснийхээ дараа шинэхэн найз Брейтелдээ: “Одоо та миний хаягийг мартсан нь дээр байх” гэж тайван царайлан хэлсэн байна. Чингээд тэрээр “зүүлсэн” тул парламентынхны сүүлчийн сонин зүйл болж байлаа. Тэр ч байтугай, түүнийг Виартай найзлаад байна гэж ярилцах болсон юм. Гэтэл Дессер радикал-социалист нартай дотно байлаа, энэ нь томоохон панзчид, ядуулаг архины газрынхан, цуунд гарсан эрдэмтэд, бичиг үсэг бага мэддэг мухлагийн эздийг нэгтгэсэн “дунд зиндааны франц хүмүүсийн” цартай бөгөөд пэмбэгэр намынхан юм. Тэр нам буйдхан газар Дантон, Гамбетт нарыг орлон тоглож чаддаг уран үгтнээр баян билээ, радикал нам нь радикал арга хэмжээнээс зүрхээ хагартал айдаг байсан юм. Дессер албан тушаалаараа ч авьяас билгээрээ ч дунд зиндааны франц хүн биш байсан бөгөөд амьдралын ярвигтай ажлыг зөвөөр тусгасан тэдгээр дуулгаваржсан якобинтан* нарын яриа хөөрөөг франц орныхоо хөрс шороо, агаар амьсгал мэт биширдэг байсан юм. “Би нүүрээ ширлэсэн хүн шүү” гэж ч хэлдэг байсан. Гэвч өөртөө улс төрийн нэгэн хүслэнтэй, хар бага наснаасаа дотношсон орноо хаацайлахыг бодсон хүн. Бас түүний баялаг, буйр суурийг, гэр бүлийн бат бэх удамшлыг, янаг амрагийн явдлыг, хайрлах сэтгэлээс дутуугүй хардаж харамлах ёсыг, өвлөх түгээмэл зарчмыг, хөдөө газрын хот суурины тааламжтай намуухан байдлыг, авхай нарын гамгүй атлаа гамтайгаар үл барам нарийн байдлыг, чинээлэг өвгөдийн цэцгийн мандал засаж байдаг буюу загасны тор сэлбэж байдаг ажилсаг байдлыг, хорвоод байшгүй сайхан үнэртэй ногоон вандуй ургадаг цэцгийн талбарыг, ганцхан ширхэг ч хилэм барих найдлагагүй атлаа амь насаа загасны уургатай холбосон байдлыг, парламентын зуушны газар болдог дэлхий дахины далд явууллага, ямар хоол ходоодонд сайны тухай эрдмийн маргааныг, тохилог байдал, эрээ бараагүй байдлаа улс төрийн эрхэм бодлого гэж тал тохой таталцах заншлыг, бурхан тэнгэр, анагаах ухаан, Франц орон, авсан эхнэр тэргүүтэндээ хаягладаг ёжлолыг хаацайлахыг бодсон хүн. 

	Гарал нь тодорхой Дессерийг Нью-Йоркод ч танина. Мельбурнд ч танина. Эцэг нь Анжид “Найз нарын болзоо” гэдэг бяцхан цэнгээний гуанзны даамал байсан юм гэнэ бил ээ. Тэнд сонгуулийн өмнө нэр дэвшигчид нь сонгогчдоо хэсдэг байжээ; нутгийн хүмүүс өнгөрсөн зууны гай гамшгийг ярьдаг байсан: үер ус, байрнаасаа зугтсан бар, дайн дажин ярьдаг сан; гэтэл сэтгэлтэй болсон хүмүүс хийн дэнлүүний бүүдгэр гэрлийг таашаан халуунаар үнсэлдэж байдаг байжээ. Жиүлийн эцэг өөрийгөө томоохон нөлөөтэй хүн гэдгийг мэдэлгүй явсаар фронт дээр балнад өвчнөөр нас баржээ. Дессер олон сая долларын бэлтэй болчхоод, багынхаа авирыг хадгалсаар үлдэж, цэцэрлэг тарьдаг өвгөнтэй даам тоглож, сэтгэлээ сэргээдэг, хоол идэхдээ таваг дахь сүмсыг зүссэн талхаар малтаж иддэг, зарим сайн өдөр хотын зах гарчихдаг байжээ. Маарн, Сен хоёр мөрний эрэгт байдаг хоёр жижиг гуанз “Найз нарын болзоо»-той төсөөтэй бөгөөд тэнд Дессер пиджакаа тайлаад, хөлс нь дааварлаж, царай нь улайсан дотуур хувцасны хөлөрсөн хүүхнүүдтэй бүжиг хийдэг байсан гэнэ. 

	Дессер Парисын орчим орших багаахан эдлэнд аж төрж байсан ажээ. Эрт босож гал тогоондоо ороод, улаан лооль буюу зүсэм бяслаг идэж, цагаан дарсаар даруулдаг байжээ. Сонин уншаад Парис ордог байсан бололтой. Сургуулийн хүүхэд, нохой тэргүүтэн хараад инээмсэглэж явдаг байсан боловч төдхөн толгой тархи нь тоонд манарч орхижээ. Арван цаг хүртэл нэгдсэн мэдээ, цахилгаан утас янзална. Дараа нь хүн хартай уулзана. Хөдөө газрын шүдний эмчийн хүн үзлэг өрөөтэй адилхан тавилга сайтай атлаа онцгой санагддаг зочдын өрөөг нь Парис хотын сайд, дипломат, санхүүч нар андахаа байсан аж. 

	Тэр нэгэн өглөө банкны хоёр эзэн, румыны зөвлөх элчин нар түүнтэй уулзахаар хүлээж байлаа. Пиэр сандарч ядахдаа сонин дэлгэж, Женевийн бичгийн тухай өгүүллийг шохоорхсон хүн болж суулаа. Учир нь бусад хүмүүс түүний яахаар ирснийг мэдээд байх шиг санагдсан ажээ. 

	Хаалгач нь баясангуй шивнээ дуугаар: “Ноён Пиэр морилж ирээд байна” хэмээн айлтгахад Дессер Пиэрийг уулзахаар орууллаа. Өмнө зүгийн огцом зантай хүнийхээ хувьд ч, цайлган яриатайнхаа хувьд ч, ялангуяа авьяаслаг инженер атлаа цалин мөнгөө амьдралдаа ядан цөхөн хүргэж байдгаараа өөрийн нь бага залуу явсныг санагдуулсан хөөрхийлөлтэй амьтныхаа хувьд Пиэр түүнд аятай санагддаг байсан юм. Түүнээс Дессер банкны эзэд, дипломат хүнд өөрсдийг нь зочин бус, харин юм гуйхаар ирсний нь ойлгуулахыг бодсон ажээ. 

	Дессер Пиэрийг эелдэг угтав. Пиэр юунаас эхэлж ярихаа мэдэхгүй хавчигдаж байлаа. Чингээд сайд нь Аниэсийг ажлаас нь халсныг Дессерт түгдчин байж дэндүү дэлгэрэнгүй ярив. 

	— Миний танил гэж л ингэж яваа юм биш... мэдээжийн хэрэг, түүний хувь заяаг би сонирхдогоо нуугаад яах вэ... Тэглээ ч гэсэн даанч шударга биш юм болж байна!.. 

	Дессер инээмсэглээд: 

	— Найз минь, шударга ёс байдаггүй юм шүү дээ. Харин таны ярьж байгаа эмэгтэйн асуудлыг бид учрыг нь олъё гэснээ утсаа авч тоог нь эргүүлээд: 

	— Тесстэй ярья. Би Дессер байна. Эрхэм та сайн байна уу? Гэргийн тань бие сайн уу? Баярлалаа. Танаас нэг зүйл хүсье. Чи өнөөдөр комиссын хурал дээр сайдтай дайралдана байх. Тийм ээ, тийм... Лежандрын Аниэс гэдэг нэг багшийн талаар ярих юм. Түүнийг “эх оронч үзлийн эсрэг хүмүүжүүллээ” гээд халчихсан гэнэ. Дэмий юм!.. сонгуулийн өмнөхөн ингэх нь дэмий гэдгийг чи мэдэж л байгаа биз!.. Бас тэгээд, энэ бүхэн дэндүү хиймэл байна... Аягүй бол маргааш чи бид хоёрыг анархист болгоод хаячхаж ч магадгүй. Эсвэл кобленцын урвагч нар болгож ч болзошгүй. Сайн байна! Чи өглөөний хоолны үеэр завтай байх уу? Яриа их байна. Маш сайн байна! Би яг нэг цагт хүрээд очъё гэж хэллээ. 

	Пиэрт Дессер: 

	— Яг таг боллоо. Аниэс хатагтай багачуудыг яаж л хүмүүжүүлнэ дураараа л болог, коммунист болгодог сон уу, толстойчин болгодог сон уу, балмад болгодог сон уу. Тэгээд та гэрлэхээр шийдээ юу? гэв. 

	— Үгүй ээ, биш ээ, тийм ээ, би мэдэхгүй байна... Та яагаад ингэж тааж байна. 

	— Та өнөө орой завтай байх биз? Над дээр хүрээд ирээрэй. Би өнөө шөнө хотод хононо, жаахан гадуур явж ярьж хөөрье. Одоо би нэг гурван монштой уулзах гээд байна. Банкны дарга түшмэл хоёр польшийн зээлийн талаар ярихаар ирчхээд байна. Та нар хожимджээ! гэж л хэлэх болоод байна. Нэгдүгээрт Данцигт францын чигчий хурууны үнэ байхгүй, хоёрдугаарт, польшийнхон бүгдийг нь хулгайлаад авчихна. Дипломатыг харж байна уу? Энэ чинь жижиг хуйвалдаан юм шүү. Негусыг “макароншики” аль хэдийн дэлсээд авлаа. Бид тэдэнд Балканыг өгчих байх аа даа. Яана гэх вэ дээ, бид энх тайвныг л хүссэн хүмүүс юм. За орой болтол баяртай!

	VI

	Дессер идэмхийгээрээ нэрд гарсан депутат Тессийг нядалгааны газрын хажууд байдаг “Догарно” ресторанд аваачлаа. Тэр нь харахад бааздуухан боловч шарсан мах зоорь хоёроороо Парист дээгүүр ордог ресторан юм. Тэнд мах сайн мэддэг, малын томоохон панзчин нар хоол иддэг бил ээ. Ханан дахь самбар дээрээ эзэн нь нядалгаанаас хэчнээн тооны мал ямар үнээр худалдсаныг шохойгоор бичнэ. “Догарнод” бас нарийн хоолныхон, идээний клубийн хүндэт гишүүд, малын панзчин нар, хамаа намбаагүй өндөр үнэтэй махыг хараад баясаж явдаг солиотой амьтад ирнэ. 

	Дессер хоолны нэрийг нарийн бодоод, могой загастай хоол, хясга, дарсанд суулгасан тахианы мах, түүнээс гадна шарсан мах захив. Тессийн хорхой хөдөлсөн тул даамалд нь хандаж: 

	— Шарсан махыг тархин сүмс дагадаг, тийм байх аа? гэв. 

	— Тэгэлгүй дээ, Тесс гуай. 

	Тесс хоолонд зэгсэн хэнхэгтэй атлаа туранхай, урт эрүүтэй, шөнтгөр хамартай учраас эмэгтэй буюу даяанч хүн гэмээр бил ээ. Хэрэв депутат нарын танхимын зуушны газар шивнэлдэн инээлдэх чимээ гарвал доог тохуунд дуртай нэг найз нь тавин настай Тессийн чамин паянг дэлгэж байна гэж лавтай хэлж болох ажээ. Тэрчлэн Тесс асар гэр бүлсэг тул тантгар биетэй гэргий, хоёр хүүхдэдээ хайртай. Тэдний нэг нь эцэгтээ үй түмэн зовлон учруулдаг Люсиэн, нөгөө нь царайлаг төрсөн даруу зантай оюутан Дениз бүлгээ. Энэ охиноо асар энхрийлнэ. Тесс дуурийн дуучин эмэгтэйн цайллагын өрөөнөөс гарч, дээд хананд нь христос бурхныг цовдолсон дүрс хадсан бөгөөд хүрэл төмрөөр хийсэн дурлалын тэнгэрийн дүрсээр гоёж шүтээний гонх мэт болгосон өргөн ор тавиастай унтлагынхаа өрөөнд өгүүлшгүй хөнгөн алхсаар ордог бил ээ. 

	Бяд муутай энэ хүн чихэнд тааламжтай цангинаадуухан дуутай мөртөө шилдэг хэдэн уран илтгэгчийн тоонд орно. Цуутай өмгөөлөгч байгаад саявтархан төрийн дээд тушаалд гарч ирсэн хүн юм. Тесс шунахай, маанаг атлаа хүн алчихсан хүнийг зааж: “Та бүхний өмнө өрөвдмөөр амьтан зогсож байгааг толилцгоогтун!” гэж хуулийн төлөөлөгч нарыг дөвийлгөн хашхирч байсан хүн. Тэгэхэд нь тэд нусаа татан гайхаж байгаад тэр хүний хэргийг цагаатгаж байсан ч удаатай. 

	Тессийг баруун талын нэгэн департаментын радикалуудын саналаар парламентад дэвшүүлсэн ажээ. Ялалтад хялбархан хүрэв. Тессийн эсрэг санал гаргасан хүмүүс гэвэл төмөр замд засварчин хийдэг, төвшин бус яриа хөөрөөтэй, харамч нарийн зантай нэг коммунист, хүүхэд багачуудыг зодож балбахыг шаардаж явдаг чөлөөнд суусан нэг сул генерал хоёр байсан юм. Тесс танхимд илтгэл хийх нь цөөн. Сайдын тушаалд дэвшихээс хоёр удаа татгалзжээ. Радикал намын ирээдүйд үл итгэх учраас битүү тандаж байв. Дээд талаараа түүнийг радикал нараас тасарч барууны аль нэгэн бүлэглэлд орох санаатай хүн гэлцдэг байлаа. 

	Депутатын суудал авах нь Тесст бас нэг баяжих шижим болсон тул албан байгууллага, мөн хүмүүсээс мөнгө авч, нэмүүхэн шан өгсний нь хувь нийлүүлсэн нийгэмлэгийн захиргаанд оруулж, венесуэлийн нүүрсний уурхай, мартиникийн тариалангийн талбайн төрөл бүрийн луйврыг нэр сүрээрээ хучиж байсан юм. Тесс харамч бус боловч элбэг дэлбэг байх дуртай бөгөөд эхнэр хүүхэд, энэ тэр хүүхэн шуухныг дураар нь байлгадгаас болж өрд орчихдог байв. 

	Тесс “Парисынхныг цөмийг” нь таньдаг, хэдэн мянган хүнтэй “чи, би»-гүй явдаг бөгөөд элчин сайд, прокурор нарыг дайлж, сэтгүүлч нарыг цайлж, сонгогчдынхоо эрэлт хүсэлтийг дуртайяа биелүүлж, мөнгөн сангийн байцаагч нарт зориулж сайд нараас одон тэмдэг салган авч, бурангуй цагдаагийн бэлэвсэн гэргийд тамхи наймаалах тэмдэгт олгуулж, дэндүү овжин нээнтэгтнийг хэргээс мулталдаг байлаа. 

	Тесс могой загастай хоол зажлангаа дарс балгаад

	— Тэр багш чинь коммунист уу? гэв. 

	— Мэдэхгүй ээ. Харин гурав дахь улсад л лав гай тавихгүй хүн. 

	— Чи нүүрээ ширлэсэн амьтан юм. Гай тулгараад байна! Чи аюулаас айхгүй байгаа хүн байх нь ээ? Дэмий. Энэ сонгууль осол гаргана гэж би бодож байна. Радикалынхан амиа хорлоход хүрнэ, учир нь Ардын фронт ялж гэм тэднийг баллаад өгнө... (зажилж байсан хоолоо залгив). Тэр ч байтугай, парламентын бүлэг дотор ч энэ галбираар хөдлөх болно. Би хувьдаа түүний эсрэг байгаа... Би үндэсний радикалын хувьд дэвшинэ гэж горилж байгаа боловч айдас хүрээд байна... (нимбэгийн шүүсийг тосгуур дээр шахан гаргаж, гунигтайгаар санаа алдлаа). Намайг сонгохоо байх вэ гэж л айгаад байна шүү. 

	— Чи минь ажлаа эхэлчихээ биз дээ?

	— Бямбад эхнийхээ хурлыг хийнэ дээ. Өнөө орой би яваад өгнө. 

	— Гүйцэх нь тэр. 

	— Юу яасны чинь “гүйцэх нь тэр” бил ээ?

	— Яах юу байх вэ, чи өөрийгөө Ардын фронтын талын хүн гээд л мэдэгдчихгүй юү. 

	Тесс гайхшаа баран мөрөн дээрх алчуураа аваад, индэр дээрээс ярьж байгаа мэт дуугаар: 

	— Тэр хавьцаа ярихгүй ээ! Урвасанд орвол унасан нь дээр, үхсэн нь ч дээр, үхэх байтугай яасан ч яадаг юм! Эд чинь Франц орны андгайт дайснууд шүү. Чи хар л даа: Блюм бол ядаж франц нэргүй, зальтай, хэрцгий хүн, Дормуа бол далдуур хатгагч, Мок бол тээвэр хөнөөхийн хэнээ туссан хүн, Монн бол газар тариалангийн дайсан, Виар бол Гитлерийн нүүрэн дээр буу шийдмээ хааяа гэдэг хүн, Виар гэдэг чинь... 

	— Виар бол зүгээр л нэг чалчаа амьтан. Сайд болгоод тавьчихвал харин ухаан орох хүн. 

	— Коммунист нар яах вэ?

	— Франц бол бодгаль санаатны орон, өөрөөр хэлбэл: олз хайгч, мухлагийн эзэд, пүүсийн эздийн орон юм. Жан буюу Жак гэх мэтийн хүмүүс ямар учраас коммунист нар дээр санал өгч байна? Жанд өөрт нь оногдох хэмжээнээс зургаан зуун франк оногдуулаад түүний хүү Жакийг мал эмнэлгийн дээд сургуульд аваагүйгээс тэр байхгүй юу. Энэ бол ашиггүй бувтнахаас өөр юм чаддаггүйн балаг. (Тесс загасанд залгиулсан мэт дуугүй байв)

	— Коммунист нар чамайг итгэнэ гэж үү? Үгүй нь мэдээж. Гэвч тэд чамайг дэвшүүлэхийн тулд дэмжихэд бэлхэн байгаа нь цэрэг дайны ов. Иймд бид яагаад тэнэг байх ёстой юм? Тэд бол юуны өмнө баруунтныг устгаад, дараад нь биднийг барьж идэх гэж Ардын фронт байгуулсан хэрэг. Ингэхлээр бид сонгууль дээр баруунтныг зад цохиж шуугиан дэгдээгээд, тэр шуугиан дундуур коммунист нартай дансаа бодох мэх зохионо. 

	— Ёстой гайхамшигтай арга байна! Харин Дессер чи хэл, бидэнд баруунтныг зад цохих хэрэг юу байна?

	— Бид жаахан гэдгэнэвэл биднийг эсэргүүцэж байна гээд бидэнгүйгээр тэднийг зад цохичхож чадах юм шүү. Чухамдаа улс төрийн бодлого гээч маань цагны дүүжлүүр шиг зүүн тийшээ, баруун тийшээ, бас дахин зүүн тийшээ займж байх юм. Иймд бид бол тэр дүүжлүүрээс дэндүү холдчих вэ л гэж харж байх ёстой болоод байна. Хорин дөрвөн онд зүүнтэн дийлсэн “Картел” нэгдэл бий болсон. Жоресыг Пантеонд аваачсан, улаан дарцаг гарсан. Хоёр жилийн дараа радикал нар жолоогоо баруун тийш эргүүлж, засгийн толгойд Пуанкар гарч ирсэн. Гучин хоёр оны сонгууль юунд ч хүрч чадаагүй. Ганц ч танхим засгийн эрхэнд тогтож дийлээгүй. Гэтэл орон даяараа баруун тийш эргээд, гучин гурван оны эцсийг үзсэн. Сэн-Фермений талбайд орой бүр жагсаал болж, “Депутат нар сөнөтүгэй!” гэх болсон. Хэнийг хорлож байгаа нь тэр вэ? Радикал нарыг шүү дээ. Тэгэхэд Ставискийн хэрэгт чамайг холбогдуулахыг оролдоогүй гэж үү? Адаг сүүлд нь хоёрдугаар сарын зургаан болсон. Цус урссан. Францад маргаашаас диктатур гарна гэж тадаад орнууд гарцаагүй бодож байсан биз. Гэтэл дүүжлүүрийн чиг гэнэт солигдож, хоёрдугаар сарын есний өдөр коммунист нар үг хэлсэн. Дундыг нь олох хэрэгтэй болсон. Думерг өвгөнийг гараад ирэхээр дүүжлүүр тогтвортой болсон. Гэвч уг байдал үргэлжилсээр байсан. Энэ удаад тэр байдал улам даамай, улам удаашралтай болсон тул эцэс нь үзэгдэхээ байсан. Ардын фронт ялах ч ёстой, ялна ч. Бидний тусламжтайгаар тэр ялж гэм нэг жилийн цаана радикал нар баруун тийш эргэж, гурав дөрвөн жилдээ нам гүм болно. Чамд бордо дарс хундагалъя за юу, “Мутон-Ротшилд” гэдэг дарс байна шүү. 

	— Би чинь дайсныхаа тавыг хангах ёстой болж байна уу?

	— Ийм нэг зүйр үг мэдэх биз: ажил хийвэл дуустал, давс хийвэл уустал гэж. Зарим үед дуусгалгүй орхиж, уусгалгүй хасах хэрэг гардаг л даа. Гэвч “Мутон-Ротшилдэд” үл хамаарах нь мэдээж... 

	Тахианы мах авчирч өглөө. Тесс хоолондоо хорхойтоод улс төрийн гунигаа хэдэн хормын зуур мартаж: 

	— Чи мэдэж байна уу, яагаад эндхийн дарсанд суулгасан тахианы мах бусад газрынхаас амттай байдаг юм? Тахиа өөдгүй амьтан юм. Гэвч эцэнхий хөгшин тахиаг дарсанд суулгаж цоноод сайхан хоол болгох аргыг бидний франц хүмүүс бодож олсон байна. Ямар ч л гэсэн эмэгчин тахианы мах азарган тахианыхаасаа заавал зөөлөн байдаг юм, чи эмэгчин тахианы мах идэж байна гээд л азарган тахианы мах идэж суух бий, “Догарно” гуанз ийм л сүрхий увдистай газар даа. Аягүй бол чи эмэгчин тахиаг азарган тахиа гэж нэрлэсэн юм уу? гэж асуух байх. Тэгвэл нэрлэх сэн болно. Эсвэл их зан гаргасан л болно. Юутай ч гэсэн нарийн хоолны арга гэж нэг юм байдаг юм. 

	Дессер инээд алдаж: 

	— Чи ч гэсэн үүнийгээ баримтлах хэрэгтэй. Чи бол үндэсний радикал хүн байгаа, гэтэл бид чамайг Ардын фронтын талын хүн гэх гэж байгаа болохоор чи л харин нэрэлхсэн ч юм уу, их зан гаргасан ч юм уу, нэг л хоч зүүнэ дээ. 

	— Ерөнхийдөө энэ бол хоосон яриа юм, намайг яасан ч сонгохгүй л дээ. Ёстой ажил хийе гэхээр надад зав ч алга, бэл ч алга. 

	— Франц орныхоо төлөө зүтгэх хүсэл нь дэвэрсэн хүн учраас зав чөлөө гаргаж чи ч чадна л даа. Харин бэл бэнчний талаар битгий зов ажлаа бүрдүүлэх явдалд гаргах зардлыг чинь би даая... 

	Дессерийн аргыг Пооли эс сайшаасан боловч түүний хэлсэн үг тун талтай санагдав. Ингээд магнай тэнийн баярласан атлаа нэр төрөөн бодоод баахан хавчганалаа! Гэвч “нөгөө тархин сүмстэй” шарсан мах Тессийг нэн баясгасан бөгөөд дараад нь бургундын дарс авчирч өглөө... Тессийн хосгүй цонхир царай улаа бутраад ирлээ. Түүнд жүжигчин эмэгтэй Полетын тухай ч юм уу, сэтгэлд чимэгтэй ямар нэгэн зүйлийн тухай ярих хүсэл төрөв. Гэвч баярлаж байгаагаа Дессерт мэдэгдэхгүйг хичээж, ар гэртээ тохиолдсон гай барцдыг сөхөж: 

	— Миний хүү... (хоолой нь чичирлээ. Үнэхээр санаа сэтгэл нь аягүй болсон юм уу, арга бааш гаргасан юм уу? Бүү мэд) Люсиэн нэг базаахгүй илтгэл хийжээ. Ингээд миний нэр сонин бүрд л гарах боллоо. Би түүнтэй ярих гээд үзлээ. Юу гэж хариу хэлсний нь чи мэдэж байна уу? “Энэ бол ангийн тэмцэл” гэж хэлэх юм. Мөн лут аа: хүү дайсан болдог байна шүү!

	— Чи дэмий шаналж байна. Люсиэн ухаан орно. Чиний мөнгөөр аж төрж байгаа болохоороо ямар үхсэн хатсаны ангийн тэмцэл байх вэ? Чи харж л байгаарай, цаадах чинь аягүй бол депутат болно, бүр цаашлаад “үндэсний радикал” ч болж магадгүй. Түүнтэй би саявтархан “Максимын” дэргэд дайралдсан, нэг сэтгэл татсан хонгортой явна бил ээ. 

	— “Максимын” дэргэд ээ? Ээ салбадай! Гучин хоёр нас хүрчхээд шийний ч юм уу, нэг шал дэмий юм эрээчээд л сохор зоосны олборгүй яваа хүн дээ. Би чамд хэлье: ийм хүн анархист юм уу дээрэмчин л болно, даанч эвдэрчээ! Миний санааг Дениз л амар байлгах юм. Ажилсаг гэж! Тэр маань нэг юм гөлрөөд л суух юм, ромын уран барилга л судалдаг байх. Сүрхий бүсгүй юм шүү... Чи энэ бяслагийг идэж үзсэн үү? Сайхан л бололтой юм... Үнэрийг нь мэдэж байна уу? Аравхан жил ч гэсэн амар жимэр байх сан! Баллаад хаячих вэ л гэж айх юм. Ардын фронт л дийлж гэм, тэгээд л дайн дэгдэнэ... 

	— Хай л даа. Бид холбоотонгүй бол байлдаж чадахгүй шүү дээ. Бид чинь герман нарыг далдираагаад, италичуудыг молигодох санаатай байгаа юм. Англичууд Муссолиныг зэмлэж байгаа атлаа гитлерийг хайрлаад байна. Ерөнхийдөө бууж өгөх л байх. 

	— Тэгж болохгүй ээ! Элизас мужийг хүнд өгчих зүрхтэй франц хүн байх уу?

	— Юун Элизас вэ? Жижиг хуйвалдаан байна. Тэднийг бид дэмий тэжээж байгаа юм уу? Бүтэл муутайхан болоод ирвэл чех нарыг өгчихнө. Харин польшийг яах вэ? Польшийг ч гэсэн дэнчинд барьчихаж болох юм. 

	— Хэдий хэрийн дэнчинд вэ? Таван жилийн үү, хамгийн цаад тал нь л арван жилийн биз. 

	— Яах гэж урагшаа харах юм бэ? Одоо бол Франц орноо, амгалан байдлаа, энэ орны баялгийг хамгаалах хэрэгтэй болоод байна. 

	— Хүүхэдгүй болохоороо чи л амар юм. Би бол Дениз Люсиэн хоёр минь юу үзэх бол доо гэж л айх юм... 

	Энэ бол гоёодол үг учраас Тесс хүрэн цай гүзээлэн малилзтал инээмсэглэнэ. Учир нь: сонгууль угтсан ажлын зардлыг Дессер даах тул өөрийгөө дахин депутат болно гэж бодон суугаа ажээ. Харин ирээдүйн талаар юу гэж бодож байгаа бол? Тэр бол сайхан хоолны дараа маадайн суухын зугаа бодол биз. 

	Түүний уур савссан юм шиг булингартай нүд, шовх хамар, биеэ тоосон инээмсэглэлийг Дессер хараад Тессийг дооглоё гэж бодоод: 

	— Хоёр хүүхдийнхээ юу үзэхийг мэдэхийг хүсэж байна уу? Диваажин, дарсанд суулгасан тогос, Гваделуп рүү нисэх онгоцоор зугаалахыг ч үзэж мэднэ. Эсвэл жирийн нэг дайн, хорих лагерь, цөллөг, үхлийг ч үзэж мэднэ. Энэ хоёрын сүүлчийнхийг нь л үзэх байх. Харин чи бол Ардын фронтод нэр дэвшээд байгаа учраас санаа зовохын хэрэг алга. Ингэхэд чи хурал цуглаан дээр ямар нүүрээрээ гараа өргөх чинь л сонин байна гэж хэллээ. 

	Дессер инээд алдаж, дэндүү “ширүүн тоглоом хийснээ булж Тессийн дал мөрөн дээр алгадаад: 

	— За энэ улс төрийн булай ярихаа болъё! Би өчигдөр Полетыг харсан. Чи азтай хүн юм, тэр чинь ч үнэндээ л Парис хотын хамгийн сайхан хүүхэн юм гэж хэлэв. 

	VII

	Хоол идсэнийхээ дараа Дессер томоохон сонин “Лю вуа нувели»-ийн эрхлэгч Жолиог дуудууллаа. Нэг сүрхий яриа гарлаа гэдгийг дорхноо мэдсэн бүдүүн хүн аахилсаар гүйж ирлээ. 

	Жолио хөлсүүн аж төрж яваа хүн. Заримдаа бусдын юмыг албадан шахаж авсны тул, бас заримдаа алтан хошуу өргөсний тул хэрэгт татагдсан боловч дандаа өөртөө хир халдаахгүй тараад ирдэг учраас төрийн зүтгэлтэн янз бүрийн хүмүүсийн урьд өмнийн явдлыг их мэддэгийн хүч гэж ярилцдаг байсан юм. 

	Жолио өмнөд нутгийн хүн бил ээ. Эцэг нь Марсельд загас, явуу тэргүүтний наймаа хийж, амьд барааны панзчин нарт чадлынхаа хэрээр тусалж, олзыг нь арвижуулдаг байжээ. Жолио тоглоомчдын дотор торнисон бөгөөд зан суртахууны сайн мууг ойшоодоггүй байснаас гадна мухар сүсэгтэн учраас мөрдөн байцаагчаас айхаасаа хар муураас илүү айдаг юм. Идэр залуудаа Парист ирж даатгал төлдөггүйнхээ ачаар хөл дээрээ зогсож байсан даатгалын жижиг нийгэмлэгт агент болов. Дараа нь зохиол оролдож, шившгийн юм нийтэлдэг зарим бяцхан сэтгүүлд сенатч, санхүүч нарын янаг амрагийн тухай өгүүлэл бичих болсон юм. Чингээд бичсэнийхээ хөлсөөр амьдрахаасаа урдаар бичүүлэхгүйн тулд өгсөн шангаар голдож аж төрж байлаа. “Ле финанс” гэдэг буржуйлиг сонины эрхлэгч боллоо. Түүндээ: “Алжирын зээлийн кассад мөнгөө хадгалуулагтун” гэсэн том зарлал гаргаад орхилоо. Маргааш нь банкны дарга: “Та яагаад тийм зарлал гаргаа вэ? Манайх зарла гээгүй шүү дээ” гэж утсаар зэмлэв. Жолио: “Б« тохилог банкийг уншигч нарт танилцуулах үүрэгтэй хүн” гэлээ. “Та өршөөгөөрэй, хадгалуулагчид мөнгөө буцааж аваад болохоо байлаа” гэж хариулахад Жолио: “Одоо яана гэх вэ, үүргээ л би биелүүлнэ” гэв. Нэг цагийн дараа банкны дарга Жолиод таван түмийг өгсөн тул нөгөө зарлал алга болчихлоо. Үүний ачаар Жолио хоолонд залгасан ажээ. “Лю вуа нувели” гэдэг нэртэй болмогцоо Жолиогийн сонины амь тэмцэж эхэлсэн боловч тэрээр хамаг өгүүллээ бүгдийг нь өөрөө бичиж, хэвлэгч нь аль тохиолдсон мэдээг шүүрэн авч мөнгө шаарддаг болов. Дараа нь сэргэх тийшээ хандаж: алдартай зохиолчдын бичсэн зүйл, гойдын сонирхолтой сурвалжилга, арван хуудастай зарлал гардаг болсон юм. Тэр сонин радикал нарыг заримдаа магтан шагшиж, бас заримдаа “гэмтэн масон нар” гэж хараан дайрч байлаа. Африкийн дайны эхний үед Жолио негусын хойноос гашуудаж байсан юм. Гэтэл тэр сонинд: “Италийн соёлжилтын аян” гэж магтсан өгүүлэл гэнэт гарч ирсэн юм. 

	Жолио энэ өдрийг ямраар яаж дуусгахыг мэдэхгүй шувуухай мэт аж төрж, орой болоход сайхан хоол идэх юм уу, мөрдөн байцаагчаас зарлан дуудах авах юм уу гэдгээ мэдэхгүйгээр гуйлгачин хүнд зуун франк шидэж, хамт ажилладаг хүмүүстээ мөнгөний чек зүгээр өгч, Матисын зурсан зургийг үнэлэн авч, эхнэрийнхээ өв мөнгөөр ахин дахин дэнчин тавьж өдөр өнгөрөөгөөд шөнө орой болоход ганцаараа хоцорч “Кармений” хэсгээс гитардан тоглодог юм. 

	Жолио улбар шар цамц өмсөж, цэнхэр зангиа намиулж, алт шарсан гүрвүүл хэлбэртэй зүү хатгаж дэгжин хувцас өмсдөг голигор биетэй атлаа хөнгөн шингэн бөгөөд итали маягаар үгийг хазгай хэлж чамирхаж, ойлгогдохгүй байх тусам нь улам хазгай ярьдаг байлаа. 

	Дессер дээр орж ирээд, сониноо магтаж (түм орчим юмаар шагнах байх гэж найдаад) дөвийлгөн ярьж эхлэв. 

	— Ухаан жолоогүй бужигнаж байгаа амьтдын дунд манайх журам зарчмаа баримталсаар байгаа. Та Лебийн бичсэн марксизмын ёс алдуулах нөлөө өгүүллийг уншив уу? Сонгуульд би сонин бэлэг тавьж байгаа: Би фонтенуад зөвлөлт оросын унаж байгаа тухай цуврал найруулал захисан. Чингээд фонтенуаг Москвад байгаа мэтээр дурдаад сурвалжилга маягаар тавья гэж бодож байна. Түүний Варшавт байлгах зардлыг даасан. Дараа нь Виарын талаар баримт сэлт олоод автал залуудаа нэг шуудан зөөгчийн охиныг хүчирхийлэн явалдсан гэж Виарыг нэгэн байрны эзнээр гэрчлүүлэхээр тохирсон. Шанд нь түмэн франк орно. Гэвч та бодоод үз, мөн аятайхан байгаа биз! Дюшен ч гоё бичнэ дээ... 

	Дессер яриаг нь тасалж: 

	— Үзгээ татна бий. Сүүлийн үеийн бэхт үзэг гайхамшигтай сайхан хошуутай тул үзүүрийг нь нугалчихвал хяхтнахгүй бөгөөд бүдүүн гарна... одоо ажил хэргийн чанартай яриа хийе. “Лю вуа нувели” сонин Ардын фронтын талд байх ёстой шүү гэв. 

	Жолио босож, гараа сунгаад, санаа нь зовж амьсгаа нь давхцан: 

	— Тэгж болохгүй! Улс төр гэж юу болохыг би гадарлана... Би өөрөө булзаад үзэхийг хэдэн удаа оролдож үзсэн... Тэгэхдээ харин франц орноос огт урваж байгаагүй шүү! Дессер гуай та дуулж байна уу, би огт урваагүй шүү! гэж өгүүлэв. 

	— Боль доо, та хурал дээр байгаа биш дээ! Тантай би ажил ярьж байна. Та заавал гоё үг хэлэх гээд байна уу? Тэг л дээ! Ардын фронт ялах нь франц оронд маш чухал байна. Хувьсгал агаарт ч үнэртээд байх шиг байна. Тагыг нь нээхгүй бол тогоо хага үсрэхэд хүрээд байна. Шуудан зөөгчийн охиныг Виар хүчирхийлсэн ч юм уу, үгүй ч юм уу, би мэдэхгүй байна. Санаваас тэр чинь тайган эр болохоороо өөрийнхөө эхнэрт хавьтдаггүй л байлтай санагдах юм. Гэвч Виартай маргах аюултай, цаадах чинь арслан шиг л архираад гарна. За түүнийг сайд болгочих бол майлж ч суухаас буцахгүй хүн байгаа юм. 

	— Тэр чинь аюул шүү дээ! Өчигдөрхөн францыг эх орноо биш гэж байсан хүмүүсийн гарт францыг өгнө гэсэн үг!

	— Байз л даа, та сүрхий асуудал гаргаж байна. Чухамдаа би тантай ийм л яриа гаргах санаатай уулзсан юм. Та тамхи татдаг уу? “Лю вуа нувели” сонин Ардын фронтыг дэмжинэ гэдэгт би эргэлзэхгүй байна, учир нь та бол асар их туршлагатай бөгөөд алсын хараатай хүн. Бас тэгээд би сониндоо туслахад бэлхэн байна. 

	— Гэвч... 

	— Одоо хамгийн гол юмаа ярья. Энэ хүмүүст эх орончийн хэнээ тусчхаад байна. Эд фашизмыг үзэн ядаж байна. Энэ бүхэн ойлгомжтой боловч аюултай. Танай сонин пацифист2 нарын сонин болох ёстой: Ард түмнүүдийн ах дүүсэх ёс, европын эдийн засгийн нэгдэл, аюулд үйж болохооргүй хөөрхийлөлтэй хүмүүсийн амь нас, эх хүний асгаруулах нулимс, бас бус өдий төдий юмыг бодохоор амгалан тайван байдал л эрхэм байна! Амар жимэр байхаас чухал юм алга!

	— Гэвч францын үүрэг бол... 

	— Нурж сүйдсэнд орвол сэтгэл амар явсан нь дээр биз дээ. Франц ялна гэдэгт би итгэхгүй байна. Бид ядарсан, дурлаж, хардаж, зодоон дэгдээх тэнхээ алга. Энэ бол хорвоогийн жам гагцхүү Тесс л жаран насандаа шар сэмжлэх чадалтай юм. Та франц хүмүүсийг зоригтой гэж хэлэх үү. Гарцаагүй ээ! Дээр цагт “марсельезээ” дуулаад бүх европыг гаталсан удаатай, энэ талаар сургуульд ч заадаг юм. Гэвч бид одоо таргалаад өөхөндөө боогдчихжээ. Манайхан дэндүү жаргалтай байгаа учраас зүрхэлж чадахгүй байна. Нэр олохын тулд буюу шударга сайн хүн болохын тулд дайнд орж явдаг хүн байх уу? Лавали уу? Морис Шевали үү! Та юу? Нэг үгээр хэлэхэд, Ремарк бас нэг роман бичээд орхивол эрх худалдаж авчхаад л цахилгаанаар туулгачхаарай. Харин мөнгөний төлөө ч зогсоолгүй дүнгэнүүлнэ дээ. 

	Жолио юм бодоод дараа нь шүүрс алдаж: 

	— Та ер нь суут хүн юм! Энэ явдал юунд хүргэхийг би мэдэхгүй байна, харин ийм нэгэн санаа миний сэтгэлийг хөдөлгөөд байна. Энх тайван л, энх амгалан л юу юунаас эрхэм байна! Илдээ дахин давтана гэдэг чинь... гэж хэллээ. 

	Дессер жуумганаж: 

	— Намайг цэргийн үйлдвэрт жаахан хамаатай гэдгийг та мартаад байх шив. Олон буман франц хүн хэрэгтэй юм хийж байна. Бас тэгээд, хэрэв манайх цэргийн үйлдэхүүнээ багасгачихвал манайхныг баллаад өгнө. Гол нь эрх чөлөө хүсээд байгаа ааг омгоо дарах л байна. Их буу нийлүүлэгч нар л “хоёр зуун өрх” л дайн хүсээд байна гэж бичээрэй гэлээ. 

	Жолио чекийг түрийвчиндээ хам хум чихээд

	— Би “Дессер “хоёр зуун өрхийн” эсрэг байна” гээд хачин сайхан өгүүлэл бичиж орхиё гэв. 

	— Тэнэг бөгөөд худлаа болно. Харин “Дессер бусад “хоёр зуун өрхийн” тэргүүлэгчдийн нэгэн адилаар ард олныг цусанд живүүлэхийн өвчин болоод байна” гэвэл дээр байх. Ингэвэл арай илүү итгэнэ байх... гээд инээмсэглэснээ: арай үнэн ч байж магадгүй гэж нэмж хэлэв. 

	Жолио сониныхоо газар гүйж очоод, машины бичээч хүүхэнд: 

	— Люси, өнөөдрөөс эхлээд чиний цалин дээр гурван зуун, биш ээ, таван зуун франк нэмлээ! гэв. 

	Жолио магнай нь тэнийсэн тул орчин тойрноо баярлуулах дуртай байв. Тэгээд өдөржингөө тушаал өгсөн нь: 

	— Цуутайхан зүүний зохиолч хайж ол!

	— Муссолины шог зураг зур!

	— Ажилчин хүний талаар сэтгэл хөдөлмөрөөр нэг юм гарга!

	— Вердений бузар явдлын дурсан гарга!

	— Фонтенуад, больсон ч яах вэ гэж хэл. Байзнаарай, тэгж битгий хэл! Бичвэл бичиг өнөө биш ч гэсэн хойтон хэрэг болох байх. 

	Жолио монмартад оройн хоол идсэн учраас оройтож хариад, эхнэрээ сэрээлээ. Шөнийн гуанзнаас худалдаж авсан цайны сарнай цэцэг эхнэртээ өгсөн нь жаахан үнгэлдсэн бөгөөд үнэр нь ханхалж байлаа. Жолио шивнээн дуугаар: 

	— Дөрвөн “буман франк! Ямар их хувь заяа вэ!.. гэж эхнэртээ хэлэв. 

	Дараа нь гутлаа тайлж, шөнийн шаахай углаж, аяга рашаан залгилаад, гэнэт өөрт нь үл ойлгогдох байдлаар уруу царайлж: 

	— Харин франц орон л хөөрхий болж дээ!.. Одоо удахгүй өнгөрнө... Өнөөдөр би хоёр санваартантай дайралдсан, тэр муу ёр шүү гэв. 

	
VIII

	Тэр оройгоо хамгийг гартаа хийсэн Дессер, даруу зантай инженер Пиэр нар Сена мөрний эргийн гудамж дагаж хоёулаа дуу шуугүй явлаа. Парис хотод заяасан юм шиг үнсэн саарал униар, ачааны онгоцны мэр сэрхэн гэрэлтэй Сена мөрний нам гүм байдал, Нотр-Дамын дуганы чулуун гозгорууд тэргүүтэн дуугүй явахад зохицож байлаа. Тэр хоёрыг Алио-вений хажуугаар гарахад дарсны эхүүн үнэр сэргэг салхин лугаа нийлж ханхална. Амьд музейний хайсан доторх бүрэнхийн дунд араатан амьтад хаврын улиралд баясан дуугаралдана. Лионы төмөр замын өртөө чиглэн гүүрэн дээгүүр давхиж байгаа машины гэрэл гялалзан өнгөрөхөд униар татаж чийг ханхалсан нам гүм байдал дахин болов. 

	Байшин мөрөн хоёрын хослоон, “модон илдийн гудамж», “Жаал гэлэнгийн гудамж», “хошой сүлдний гудамж” гэх мэтийн нарийн гудамжнуудын хуучин нэр, урт насалсан хотын нууц тэргүүтэн мань хоёрын сэтгэлд янз янзаар тусаж байлаа. Дессер тэр өдрийг Тесс Жолио, тоо, хуурмаг явдалтай холилдон байж өнгөрөөсөн тул уруу царайлан тонгойж явав. Намуун болж байгаа хотын байдал түүний сэтгэлд салалт мэт бөгөөд хагацал үзэхийн зовлонг арилгаж чадах үг олж ядсан садан төрлийн нь хүмүүс давхарлан тавьсан хэдэн чемоданаа тойрон гөлөрч суугаа үеийн цөөхөн минутын байдалтай байна. Гэтэл Пиэр оройн байдал, чулуу тэргүүтнийг шохоорхон, Аниэсийн битүүхэн далдуур татах үзэсгэлэнг таалдгийнхаа адилаар баясаж, пальтоныхоо энгэрийг ярж, агаар салхийг амтархан залгиж явлаа. Энэ хавар түүнд анхны хавар мэт санагдана. Жирийн атлаа ийм том хувь заяатай урьд өмнө золгож байгаагүй мэт бодогдоно. Пиэр хажуугийн олон гудамжны нэг рүү эргэж ороод. Аниэсийн хөөрхөн царайтай, хүний мөс сайтай, ухаалаг, тэргүүтнийг амьд музейний адгуус араатан, гудамж талбайн толин дэнлүүнүүдэд шөнө дүлэн ярихаас ч буцмааргүй байлаа. 

	Хайр дурлалын хажуугаар бас бус олон янзын бодол Пиэрийн толгойг самууруулж байсан юм. Бусад олныхоо нэгэн адилаар энэ хаврыг франц орныг дэвжээх хавар гэж итгэж байсан ажээ. Пиэрийн эцэг социалист хүн байсан юм гэнэ. Виар дарга Перпиньянд очиж, цуглааны дараа гэрт нь орж хоол идэж байсныг эх нь ярьдаг бүлгээ. Нэг өдөр Пиэрийн эцэг цус нөжөө асгаруулсаар харьж ирсэн нь буудан алагдах гэж байсан Феррер гэдэг испани хүний амийг аврах гэцгээж байгаад тэгсэн юм гэнэ бил ээ. Жагсаж эсэргүүцэл хийсэн хүмүүсийг цагдаа нар нүдчихсэн нь тэр ажгуу. Тэгэхэд Пиэр долоон настай байсан бөгөөд шөнө сэрж, аавынхаа хацар дээрх цусыг хараад уйлсан юм гэнэ бил ээ. Эцэг нь хожим дайнд алагдсан болой. Алагдахаасаа өмнөхөн эхнэртээ: “Тэд дансаа бодно-хувьсгал үүснэ!” гэж бичиж байсан ажээ. 

	Хувьсгал гэсэн үг Пиэрийн насны хүмүүст манантай өдрийн наран мэт мөрөөдөгдөж байлаа. Дайн дэгдэхэд тэд бага байжээ. Хэсэг хүмүүсийн хамтаар тэд сүүний мухлагуудыг шатааж, “Берлин рүү!” хэмээн хашхиралдаж, хөлсний цэргүүдийн өмссөн хүлхгэр өмд, Марн руу цэрэг зөөдөг өндөр болхи такси гайхагдана. Дараа нь тэд хөл гараасаа салсан, эрэмдэг зэрэмдэг болсон, хийнд хордсон хүмүүсийг үзсэн юм. Дайны ар тал карболын хүчлийн үнэр ханхлуулж, бэлэвсрэн хоцрогсдын бараан өнгийн хувцас харлан харагдана. Чөлөөгөөр ирсэн хүмүүс бөөс хуурс, нуувч доторх шавар, төмөр утсан сараалж дотор ялзран хэвтээ хүүр сэгийн тухай ярьдаг байжээ. Тэд “хувьсгал гарна!” хэмээн шийдэмгий хэлдэг байсан бүлгээ. Цэргийн самуун дэгдэж: “Аврорын” дуун Шампани хүрсэн байна. 

	Дайн зогссоны дохио болсон эвэр бүрээн дуу эгшин зуурт баясгалан түгээлээ. Багачуул томчуул нийлэлдэн шөнийн турш гудамжнаа бүжиглэв. Тэдэнд: “Та нар жаргал үзэх заяатай...” хэмээн хэлдэг байлаа. Цэргийн хүмүүс дайнаас буцаж ирэхдээ хөндий хөөдийхөн харамч нарийн байдалтай золгов. Ажил хаях бослого дэгдлээ. Айн мэгдсэн хөрөнгөтөн нар хувьсгалыг зэрлэг араатны адилаар хордуулж, чадах бүхнээ хийж хов гүтгэлэг явуулж, нулимс асгаруулах хий тавьж, ов мэх гаргаж, шорон гянданд хийж байлаа. Пуанкарт коммунист хүнийг гуанз цайны газраар байнга явагчдыг айлгаж цочоодог, хутга барьсан дээрэмчин мэт үзэж байв. 

	Хувьсгал намын олон үүр, нягтармал бүлгэм, мэхлэгдсэн ядуусын хал үзсэн бодол санаа руу ороод явчхав. Харин хааяа гарах уурхайчдын бослого, гудамжны буудалцаан хувьсгал унтраагүй байгааг сэргээн бодуулж байв. Мянга есөн зуун хорин долоон оны нэгэн халуун өдөр хувьсгал нийслэл хотыг сэрээх мэт боллоо. Тухайлбал: Санк, Ванцетт нарыг цаазаар авсанд сайн санаат ард түмний хилэн дүрэлзэв. Замын засмал чулуу жигүүртэн мэт дүүлж байсан тул Парисын цардмал зам ажилчин олны цусаар бас дахин будагдлаа. Аж төрөх явдал улам бэрхтэй болсоор байсан юм. Хямралаас болж нэхмэлийн газруудын ээрүүл зогсож, шөнийн цагт гудамж цэцэрлэгээр сэжигтэй хүмүүс хөлхөлдөх болов. Дайн зогссон өдрөөс хойш арван таван жил болсон бөгөөд хувьсгал Парисын гудамжинд дахин гарч ирлээ. Пиэрийн үе тэнгийн насныхан хавчигдан зүдэрч, овор суусан хүмүүс: “Биднийг дайнд хөөж мордуулна гэж үү?” гэж шалгаах болов. 

	Пиэр улс төрийн талаар маруухан тул сонссон үгээ үнэмшдэг байв. Хоёр жилийн өмнө хоёрдугаар сарын нэгэн харанхуй шөнө худал зүйлийг үнэнд тооцож хүний өмнөөс амь алдахад хүрч байсан осол бий. Хожим тэр явдлыг дурсахдаа царай нь гэмших янзаар улайдаг байсан юм. Чингээд: “Би ажилчин хүний хүү л дээ” гэж хэлдэг сэн. Одоо Мишотой эн зэрэгцэхийг хичээнэ. Гэвч цус урсахаас айдаг хэвээрээ байв. Механикийн нь хэлсэн үг түүнд дэндүү хатуу санагддаг байлаа. Пиэр бол хаврын бороо лугаа адил зугаатай, шуугиантай хувьсгал болоосой гэж боддог ажээ. 

	Метроны буудлын дэргэд зогсож, тавгүй байдлаар цагаа харж, хаалган тийш хялалзан байгаа хүүхэн нэгэн хүнийг хүлээж байгаа бололтой. Гоморхсон хүүхэд шиг царайтай харагдана. Дессер гэнэт Пиэрээс

	— Чи чинь тэгээд багш хүүхэнтэй суух гэж байгаа юм биз дээ?

	Пиэр үгүй гэсэн үгүй, өөрийн нь сэтгэлийн тэмүүллийг Дессер хэрхэн таамаглаж байгааг асуусан ч үгүй. Харин тэр гудамжийг баяслаар дүүргэмээр сайхан нэрийг нь хэлмээр санагдсан тул

	— Аниэстэй шүү, 

	Дессер зогсоод, Пиэрийн том хар нүд, хангалуун байдалтай инээмсэглэж байхыг анхааралтай хараад, аяархан: 

	— Та хоёр атаархмаар байна гэв. 

	— Гэвч... 

	Пиэр түүнээс та яагаад гэрлэдэггүй юм? гээд асууж орхих шахлаа. Гэвч дорхноо амаа татлаа. Дессер ойлгосон ажээ. 

	— Ёстой л тойвтой юм, гэвч яая гэх вэ... надад хүүхнүүд нулимсаа асгаруулан байж ч, амиа хорлох хүртлээ ч сэтгэлтэй болж л байсан, харин зөвхөн надад бус, миний мөнгөнд бас сэтгэл өгч байсан юм. Тэгэхээр намайг яа гээв? Би хийдэг ажлаа нуух уу? Далдын хар малгай олж өмсөх үү?

	— Та мөнгөгүй болчхож болно шүү дээ. Та бол дамын наймаачин биш. Та бол инженер хүн. Танд дараа болоод байгаа бол... 

	— Үгүй ээ. би мөнгөнд биширнэ. Яагаад? гээ. Мөнгө бол эрх дарх учраас л тэр байх. Хүндлэл төдий биш, жинхэнэ эрх дарх тул бусдын өмнө юуг ч шийдвэрлэж болно. Тийм байх хэрэг над байна уу? Би одоо өөрөө ч учраа олохгүй байна... Төвөгтэй биз? Тийм ээ. Гэвч аятайхан шүү, ер нь тэгээд мөнгө бол өвчин намжаадаг эм уусан хүн шиг болтол илт үл хордуулах боловч тэмбүүний нян адил цусанд орчихдог хор юм л даа. 

	Дессер харанхуй гудамжаар явж байлаа. Цагдан сэргийлэхийн ...-р хэсгийн улбар гэрэл үрэвсэлтэй нүд мэт харагдана. Нэг эмэгтэй хүн хогийн тантан ухаж байна. Бороо шивэрлээ. Дессер яриагаа залгаж: 

	— Мөнгөөр хордоогүй хүн байхгүй, хүн бүрд халдсан байна, үүнд дургүй хүн ганц ч байхгүй, “хоёр зуун өрх” ч, хорин сая хүн ч, цөмөөрөө дуртай. Зодоон ч хийнэ. Франц орны төлөө зодолдож байгаа биш, харин өөрсдийнхөө л мөнгөний төлөө амиа гартал зодолдох хэрэг. Дайн гэнэ ээ! Гайгүй байлгүй. Хувьсгал ч бас гайгүй байлгүй. Байгаа юмаа алга хийхээс цөм айна. Жишээ нь энэ эмэгтэй юу ч үгүй учраас яахаас ч буцахгүй (хогийн тантан ухаж) байна. Ийм хүн цөөн гэж үү? Иймэрхүү амьтдыг далдирааж цөхөх юу байх вэ. Аягүй бол буудаад хаялчихна. Бараг буудах ч үгүй байх; манай ард түмэн балбуулж үзсэн буюу гарын ая даадаг болтлоо ухаан суусаан. 

	— Хүн ардыг ингэж дорд үзэж явж болдог юм уу? Олон түмэн маань хууртдаг байснаа одоогоос ойлгодог болж байна. Тэд юунд найдаж байна вэ? Хувьсгалд л найдаж байна! Танай заводод олон мянган сайхан хүн бий. Тэд бол харамсах юмгүй болсон тэнэмэл амьтад биш, ажилтай, ар гэртэй, орон сууцтай улс, бас бага сага мөнгөтэй ч хүн олон байгаа. Гэвч тэд ингэхээ байхын тулд... (тантан ухаж байгаа эмэгтэйн зүг зааж) яахаасаа ч буцахыг болиод байна. Хүмүүс надад заримдаа шавар шиг санагддаг юм. Урьдын цагт бурхан, адгуус тэргүүтнийг шавраар барьдаг байсан юм гэтэл одоо хүнийг шавраар хийх гэж байгаа юм шиг оролдоод л байх юм. 

	— Хүмүүс бол шавар биш, харин бохь буюу резин мөн. Тийм учраас ямагт солигдож, ямагт байж байгаа юм. Чухам дээрээ юу нь солигдоод байна вэ? Нэр нь л солигдож байна. Жинхэнэ халдаг юм бол үхэл дээ. Үхэл бол үнэхээр цөмийг нь халж байгаа юм. Тийм учир би үхлээс айдаг. Амиа хорлоно гэгчийг би ойлгодоггүй юм. Ээ харла, би хэлэх гэснээсээ өөр юм руу орж явчихлаа... Та “хувьсгал” гэж ярьж байна, гэтэл тэр чинь л үхэл дээ, тэгэхдээ ганцхан миний үхэл биш, олон сая хүний үхэл дээ. 

	Хоёулаа дуугүй боллоо. Цонхны хаалтын завсраар дулаан гэрэл гарч харагдана. Доод давхрын цонхны хаалт яраастай тул чийдэн, түүний дор дугуй ширээ, хоолоо идэж байгаа хүмүүс, бас эмэгтэй хүний ядарсан атлаа үзэсгэлэнт царай харагдав. 

	Дессер цааш нь өгүүлрүүн: 

	— Үүнийг мөхчих вэ гэхээс л айдас хүрэх юм. Байшин барилга биш ээ... Нотр-Дамын дуган юу вэ? Лувр юу вэ? Мэдээжийн хэрэг, энэ бол гоё, сайхан зүйл. Гэвч надад өөр юм хайран байна, энэ савнууд дотор жаргал ч юм уу, жаргал гэгчийн хоосон горьдлого ч юм уу бий, ямар ч л гэсэн, хажуугийн хүний амьсгаа сонсогдмоор амгалан тайван, анир чимээгүйн жаргал бий. Бүйлсний чихрээр цаддаг угаалга, цэцэг бэлэглэдэг хурим, тэр ч байтугай, гунигаа тайлж бяслаг идэх гээд оршуулгын газраас амар жимэр буцаж явдаг байдал ч хайран байна. Үүнийг л, энэ зүйлийг л бөмбөгөнд, гудамжинд болох буудлагын зэрлэг суманд. гитлерийн бухимдалд, шийдсэн хүмүүсийн зангидсан гарт, ямар нэгэн гэнэтийн гайд нидрүүлчихгүй юм сан. Мэдээжийн хэрэг, ийм ослыг зуун жилийн дараа “түүхэн ёсоор зайлшгүй болсон явдал” гээд л нэрлэчихнэ биз... Би танаас энд салах нь байна шүү. 

	Чингээд чийг даасан савхин бээлийтэй гараа Пиэр өөд сунгаж гарыг нь бариад, эргийн гудамжийг дагаж түргэн алхлаа. Түүний яриа төвөгтэй санагдав. Хүн төрөлхтний хувь тавилангийн талаар дотно инженертэйгээ ярьж байгаа нь энэ гэж өөрийгөө баахан зовоох мэт санагдсан ажгуу... 

	Дессер хотын төв тийш одлоо. Гудамжны цэцэрлэгийн гэрэл асаастай, өдөр мэт саруулхан байв. Дэлгүүрийн цонхон дахь эрээн, гялаан зүйлс алаглаж байлаа. Цэнхэр-ягаан одой хүмүүс, могойны дүрсүүд байх бөгөөд архи дарсыг магтсан буюу тавлаг дулаан Мароккод очихыг урьсан үсгүүд байшин барилгын нүүрэн талаар ярайн харагдана. Хүмүүс хаана очих гэж яваагаа мэдэхгүй мэтээр шахцалдан саван дотор хөвөх загас лугаа адил эргэж буцан хөлхөлдөнө. Номын мухлагууд хорин хэлээр гардаг сониныг эргэн тойрон наасан үзэгдэнэ. Дессер хартал: “Ардын фронт шаардаж байна... Цэргийн хуйвалдааны уршиг...” гэсэн байлаа. Нозооронгуй эвшээв. Энд юм бүхэн нь ойлгомжтой байлаа, учир нь Дессер бол байшин, үзэсгэлэн, пиу, Мароккийн төмөр замын буюу нэрд гарсан гашуун нясуун ундны ашиг хүүг андахаа байсан хүн. Тэрчлэн энд байгаа юм бүхэн: хавтгай дөрвөлжин метр зай, бүр машин тэрэг, сонин сэтгүүл, хүмүүсийн инээмсэглэл тэргүүтэн цөм өөрт нь хамаарна. Дессер бол энэ хорвоод өөр юу ч хүсэхээ больсон бөгөөд хэсэгхэн зуур хүүхэлдэй болж яваа илбэчин юм... Чингээд тэр байдлаа хаацайлах уу? Яриа юу байх вэ! Харин даанч гунигтай л юм даа. 

	IX

	Эрдэмтэн Малийн ээлжит лекц ромын Пуатьегийн уран барилгын тухай байлаа. Мали лекцээ орой хичээлийн танхимд ил уншсан тул оюутнаас гадна уран барилга сонирхогчид, лекц бүрд суудаг бөгөөд бамбагар дэвтэртээ самгардийн үндэс, хоёр гишүүнт тэргүүтнийг тэмдэглэж авсан бие даан суралцдаг ахмад хүмүүс, бас орох оронгүй учир гэрэлтэй газар хайж явсаар жаахан дулаацаж, үүрэглэж суугаад гарахыг бодсон хүмүүс байлаа. Зарим нь Малийн хэлсэн үг бүрийг бичиж авна, бас зарим нь эвшээн шивнэлдэнэ, нэг чавганц дээд сандал дээр гарч суугаад сүлжиг нэхнэ. 

	Механикч Мишо Малийн лекцийг тасалдаггүй бөгөөд уран барилгаар хар багаасаа хөөцөлдсөн, тооцоо, пропорц, материалын талаар их боддог байв. Бүгдийг нь мэддэг болсон шиг санагдавч санаандаа таарсан байшинг харахаараа өөрийн нь сэтгэлийг татдаг гол тодорхой, цэгцтэй байгуулалтаас гадна уран барилгын өвөрмөц талыг шохоорхож, түүнийг хүний нүүр царай буюу ой мод мэт содхон байдлыг нь таашаан догдолдог ажээ. Мишо уран барилгын түүхийг судлаад сэтгэл булаам сайхан талыг нь мэдээд авна гэж найддаг байв. 

	Мишо үнэхээр саваагүй хүн бил ээ. Хүүхэд тоглоомоо задлан үзэхийг мөрөөсдөгийн адилаар Мишо хорвоо ертөнцийг уудлан сонирхохыг хичээнэ. Бага сургууль төгсөхдөө дөнгөж дөрөвхөн дүрэм, бас цээжилсэн хэдэн сургамж мэдэх болсон ажгуу. Дараа нь түүнийг аж төрлийн сургуульд оруулжээ. Эцэг Люк нь бүрх малгайны сайван байсан юм гэнэ. Дайны дараа хямрал гарахаар бүрх малгай өмсөхийг больсон бөгөөд түүнийг шавь болгож авах ч газар олдсонгүй. Чингээд гурван дугуйтай унадаг дугуйгаар өтгөрүүлсэн сүү зөөх болжээ. Хожим нь өмхий самхай үнэр танар ханхалсан арьс ширийн заводод ажилласан ажгуу. Номыг зогсоо зайгүй уншаад бага сага мэдлэгтэн болжээ. Минт онгоцон дээр Кери гэгч зураачтай найзалсан бөгөөд хожим түүний нэрийг коммунист нар сонгуульд дэвшүүлсэн ажээ. Кери Мишог төдхөн өөртөө татаж аваад хоёулаа нисэх онгоцны “Сэн” хэмээх заводод ажиллах болжээ. Мишо хурал цуглаанд оролцож, улс төрийн эдийн засгийн ном уншиж, ажилчны хөдөлгөөний түүх судалж эхэлсэн байна. Хажуугаар нь тоо бодлого баахан оролджээ. Сайн механикч болсон тул олбор ихтэй байсан юм. Гэвч өөртөө юу ч мэддэггүй мэт санагддагийн улмаас дандаа л галт тэрэгнээс хожимдож яваа адил дундуур сэтгэлтэй явна. Гэтэл намын хурал, цуглаан энэ тэр гээд зав чөлөө муутай байв. Театр үзэх дуртай болж музейд ордог байлаа. Алс холын орон гүрнийг таамаглаж: Ромын балгас буюу Туркстан-сибирийн төмөр замыг бодох болжээ. 

	Мишо арван нэгэн сарын манан татсан орой халуун туулайн бөөрөөр хуруугаа дулаацуулан, хотоор явах дуртай юм. Сүүмгэр гэрэлтэй Парис хот одоохон дамжуургыг нь салгах гэж байгаа усан онгоц мэт санагдана... Заримдаа кинонд ороход жүржийн үнэр анхилж, сэтгэлтэй болсон хүмүүс үнсэлдэх бөгөөд дэлгэцэн дээр сэтгэл татмаар царайтай атлаа тэнэг бодолтой америк хүүхэн зовлон эдэлж байхад Мишо сэнгэнэтэл санаа алдан сууна. Тэрээр гурван жилийн өмнө нэгэн найзынхаа охин сайхан царайтай Мими гэдэг нэртэй дух руугаа туг үс унжуулсан хүүхэнд сэтгэл өгч түүний тулд бүжиг хийж сураад түүнд цэцэг, чихэр өгөхөөр үл барам шүлэг бичих гэж оролдоод үзсэн боловч тэр бүхэн талаар өнгөрч Мишогийн үзэл санаа, цовоо байдлаас айс хийгээд амар жимэр аж төрөхийг гол болгож, нэгэн нягтлан бодогч хүнтэй суусан бил ээ. 

	Мишо хорин есөн настай, чийрэг хэтэрхий данхар том толгойтой, өвлийн цагт ч сэвхтэй царайтай явдаг, жаахан бойлхойдуухан хүн байлаа. Харин нүдээрээ инээсэн түүний орсгор шүд цав цагаан өнгөтэй аятай санагдана. “Мөн бэрх ээ!” гээд байн байн л гараа арвайлгана. 

	Мишо Малийн яриаг анхааран сонсож, заримдаа ноорхой дэвтэртээ юм бичиж авч байлаа. Хажуу талд нь нэг сайхан хүүхэн суулаа. Мишо түүнийг лекц эхлэхээс өмнө ажигласан бөгөөд кино жүжигчнийх шиг урт хар сормуусыг нь харсан юм... Дараа нь Мишо Паутьегийн дуганы гоёмсгийг сонирхон чагнаж суугаад өнөөх хүүхнээ мартчихсан байлаа. Малийг баганын талаар ярьж байхад Мишо урд нь ер дуулаагүй нэг үг бичиж амжаагүй юм. Чингээд хажуу дахь хүүхэндээ хандаж, аяархан дуугаар: 

	— Ямар угалз гэнэ ээ?.. гэхэд: 

	— Өнцөглөг гэнэ гэлээ. 

	Лекц, тарлаа. Тэр хоёр арын эгнээнд суусан тул хүмүүс гарч зай тавихыг хүлээх хэрэгтэй боллоо. 

	Тэр хүүхэнд Мишо: 

	— Лекц дундуур юм асуулаа гэж та битгий уурлаарай... Та оюутан хүн байх даа, би гэдэг чинь уран барилгын талаар шушмаа, механик л хүн дээ гэж хэлэв. 

	Тэр хүүхэн инээсхийж: 

	— Би механикийн талаар юу ч мэддэггүй, бүр таг шүү гэв. 

	— Тэр бол тусгай зүйл. Ямарваа урлагт юу ч мэдэхгүй байх гэдэг муухай юм. Бас тэгээд ойлгоход хэцүү байх юм... мөн бэрх ээ! Урьд би хэл л бол хэл гэж боддог байсан юм. Жишээ нь хөгжим байна: чагнаад л энэ юу байх нь вэ: “сэтгэл өгсөн хүн” юм уу, эсвэл “цэрэг дайны ялалт” юм уу, үгүй бол “тэнгисийн шуурга” юм уу гээд л, ялгаж ойлгохыг хичээдэг юм. Тэгсэн чинь харин миний мэддэг хэл биш юм аа. Уран барилга бас л тийм байна. Та үүнийг надаас доргүй мэдэх юм байгаа биз... 

	Тэр хоёр гарлаа. Хоёр өдрийн бороо салхинд хотын байдал өөрчлөгдөж, хаврын амьсгал газар сайгүй тодорлоо. Туулайн бөөр гөлөглөж, хөхөлбөр өнгийн цардмал зам өөр маягаар гялтганаж, өвлийн пальтоны оронд, тод өнгийн нимгэн пальто өмсөх болж, гуанз дотор суухын оронд гадаа саравчинд суух болж, тэнүүл хөгжимчид үзэгдэж, хүүхэд багачуул дэлбээ гүйцэд яраагүй байгаа ногоон өнгийн май цэцэг худалддаг боллоо. Сен-Мишелийн цэцэрлэгт гудамжнаас шуугиан сонстож, тэнд залуус санаа алдаж, сэтгэлтэй болсноо дурдалцаж, хүрэн цай буюу чихэрлэг шүүс ууж, айсуй яваа шалгалтыг угтан бэмбэгэнэж байлаа. 

	Тэр хоёр Сен-Мишелийн саруул гудамжийг гатлав. Сен-Жермений цэцэрлэгт гудамжны тааламжтай бүүдгэр, гэрэл дунд шивэгчин хүүхнүүд ноход гадаалуулж, сэтгэлтэй болсон хүмүүс үнэсэлдэнэ. Оройн арван цаг бил ээ. Мишо, Греноблийн тэнд мөсөн зоорь дээр гарснаа ярив. Бүсгүй инээд алдсан нь сонин санагдаж

	— Та хөгжилтэй бүсгүй байна даа гэв. 

	— Би дандаа хөгжилтэй байдаг хүн биш ээ. Намайг манайхан уруу царайтай гэж зэмлэдэг юм. Тэр ч байтугай ах маань намайг “тарвага” гэж хочилдог. 

	— Адил биш ээ! Би жаалхандаа Савойд суудаг нагацындаа байхдаа нэг тарвага барьж авсан юм, тэгээд түүнийг бид хойд хоёр хөл дээрээ зогсдог болголоо. Тийм амьтныг ажиглаад байхад сонин байдаг юм. Би саявтар ялааны тухай уншлаа. Ухаантай мондиуд юм! Юм хумаа сүрхий байгуулсан байх юм!.. Бас могой загасыг яана? Тэд чинь хаа байгаа газраасаа л Саргасын тэнгис тийш хайр сэтгэлдээ туугдан аялдаг юм байна. Анхандаа бяцхан гол мөрнөөс гарч, замд тохиолдох саад бүхнийг давсаар таван мянган километр хөвдөг байна. Мөн ч ухаантай яа! Гэтэл хүн ямар бил ээ?.. (өөрийн нь хайр сэтгэлээс нягтлан бодогчийн цалинг давуутай гэсэн Милийг ярих гэж завдсанаа түдгэлзлээ) Сонин юм их байна. Харин би механизмаас өөр юу ч мэддэггүй хүн. Улс төр гэвэл ч бүр таг... 

	— Улс төр ярьсаар залхаж гүйцлээ. Манайхан дандаа л тэрийг ярьж байдаг юм. Манай аав бол... 

	Дениз таг дуугүй боллоо. Тун эвгүй юм болсон ажээ! Тав танихгүй хүнтэй яах гэж дэмий ярьж байгаа нь тэр бил ээ? Хүнд ер хавьтдаггүй атлаа механикч гэдгээс нь өөр талаар огт үл мэдэгдэх хүнтэй яахин ярьж байна вэ. Хүүхэд шиг томоогүй байна!.. Чингээд гунигтай бодол төрж: Энэ хоёрын уулзсан нь хоосон томьёолол мэт бөгөөд хаврын үдшийн хий үзэгдэл төдий одоохон дуусахыг таамаглав. Автобусанд сууя... гэж бодоод, хөндий байдлаар: 

	— Манай аав депутат юм аа. Та бараг сонссон байх, Тесс гэдэг юм гэв. 

	Мишо гайхаж инээд алдаад

	— Пөөх яаж гэнэ ээ! Мөн дөө! Харин танай аав ямар хамаа байна? Би аавтай чинь биш, тантай ярьж байна шүү. Та намайг тэдний явдлыг мэддэг хүн гэж бодоод байна уу? Тэр бол хачин явдал даа. Би өөр юм ярьж байна... Та хаачих вэ? Жаахан хамт яваад дараачийн буудал хүрье л дээ. Сайхан орой байна... Дениз үгэнд нь орсон бөгөөд би яах гэж яваа нь энэ бил ээ? Яагаад энэ хүний үгэнд оров оо? Хамгийн гол нь: Ямар учраас сэтгэл санаа ийм амар, ийм хөхиүн байдаг бил ээ? гэж дахин гайхлаа. 

	Мишо өгүүлрүүн: 

	— Би улс төрийг дэлхий дахиныг өөрчлөх гэж байгаа юм гэж өөрөөр ойлгодог. Санаандгүй, базаахгүй явдал тун их гарах юм. Хүн ардыг бодохоор сэтгэл хачин болдог юм. Хөгжилтэй, тэнүүн, дураараа аж төрж болмоор доо. Надад хувьсгал гэдэг маань уран барилга шиг л санагддаг юм. Та урлагт дуртай бол үүнийг ойлгох л ёстой. 

	— Та коммунист уу?

	— Тэгэлгүй яах вэ!

	— Манай ах үүнийг бас тань шиг үздэг юм. Би бол итгэдэггүй. Би үгнээс айдаг. 

	— Танай аав хуулийн өмгөөлөгч учраас та тэгж байна. Би бас дэндүү гоё үгнээс айдаг. Харин таных бол өөр... Өнөөдөр сонгууль угтсан хуралтай, хоёулаа хагасхан цаг ороод гарах уу. Тэгвэл та ялгааг нь мэднэ! Энүүхэн Фальгьерийн гудамжинд байдаг сургууль дээр болох юм шүү. Аягүй санагдвал та яваад л өгнө биз. Харин харчихад зүгээр шүү. Хүн гэдэг чинь юмыг сонирхох учиртай юм. Орох уу?

	Дениз хуралд орно гэдгээ гэдгийг мэдсэн атлаа “үгүй ээ” гээд хариу хэлчихлээ. Тэр ч байтугай: зөв буруу алин болохыг хожим гэртээ хариад бодъё, одоохондоо зугаатай л байгаагаас цааш хамаа байсан юм гэж дотроо шийдлээ... 

	Сонгогчдын нэрсэнд ороогүй эрэгтэй, эмэгтэй хүн, багачуул сургууль дээр олон байсан бөгөөд энэ нь Парис хотынхон “Ардын фронт” гэсэн үгийг энхрийлэн хайрлан, дахин давтан хэлж байсан тэр нэгэн гайхамшигт хаврын олон мянган хурлын нэг байв. Тасалгаа дотор халуун тул олон хүмүүс пиджакаа тайлж, малгайтайгаа тамхи татан суулаа. Дениз хүмүүсийн царайг ширтэж хэчнээн их гуниг, зовлон, эрмэлзэл байгааг таамаглав! Нэгэн эмэгтэй унтаа хүүхдээ тэврэн суугааг харваас хүүхдээ захиж орхих хүнгүй бололтой. Нэгэн өвгөний бүлцийсэн нүднээс нулимс гоожиж, уйлж байх мэт харагдана. Энэ олон хүн бие биеийгээ үл таних бөгөөд их хотын утаа баагьсан олон байшин савнаас ахан дүүсийн барилдлагаа сэргээн зузаатгахаар ирцгээсэн тул илтгэгчийг тэмцлийн талаар, ариун шударгын талаар ярихад гараа гозгонуулан таашааж, хэдэн зуун хүн цуурайтуулан хашхиралдаж байлаа. Илтгэгчид нь Тесстэй адилгүй, хэлэх үгээ олж ядан, зовон, цөхөн ярьж, тэр нь шинэ амьсгал түгээж байлаа. Тэд ядарсан царайтай боловч эгшин зуур инээмсэглэх нь сайхан санагдаж байв. Нэр дэвшсэн өөд муутай амьтад, санал хураах хайрцаг тэргүүтэн түр зуур мартагдсан бил ээ. Утаа манарсан энэ нэгэн тасалгаанд ямар нэгэн юм далдуур төрж торниж байгаагийн зовлон жаргал үнэртэж байлаа. Тэгтэл нэг ажилчин эмэгтэй атираа суусан чөргөр гараа зангидан дээш өргөх нь тэрээр үрийг төрүүлэх оршуулах хоёрыг хослуулан байхын зовлонгоос ангижирч, баярлаж ядахдаа гартаа бяцхан салхи атгаж, түүндээ баяр хүргэлтийн дулаан илчийг шингээж байгаа ч юм шиг, эсвэл чихэндээ сонсогдсон сайхан үгний сэжүүрийг өргөж байгаа ч юм шиг харагдав. 

	Хагас цаг, бүтэн цаг, цаг хагас өнгөрлөө. Дениз яваагүй шуналтайяа сонсон суулаа, гэвч энэ улсын ярьж хэлж байгааг санаандаа даамай хоногшуулж чадаагүй л бол уу. Тэрээр хүмүүсийн зүрхний цохилтыг дөнгөн данган сонсож, өөртөө үл ойлгогдох шинэ ертөнцийн сургийг дуулж, багаахан байхдаа Бретанид цэлийсэн их тэнгисийн барааг анх удаа харсан шигээ гайхаж байсан биз. 

	Хурал арван хоёр цагт дууслаа. Нэг мэдэхэд юуны тухай, яах гэж дуулж байгаагаа мэдэхгүй, үгийг нь хойно өмнө оруулан “интернационал” дуулж байгаагаа мэдээд, Дениз баахан бэмбэгэнэв. 

	Хацар дээрээ сорвитой, ёнхойсон хар нүдтэй, өндөр биетэй, ахимаг насны ажилчин Мишо дээр хүрч ирээд: 

	— Мишо, бид өнөөдөр танай заводоос дөрвийг бүртгэж авсан шүү. Хуудсыг тасаг тасгаараа зохиосон нь дээр гэж чи Шарлид хэлээрэй. Самбарыг нь хожим ухуулах хуудсанд хэрэглэж болно... гэв. 

	Мишо Денизэд хандаж: 

	— Нөхөр та аль районых вэ? гэлээ. 

	Дениз гайхаж, царай нь улайлаа. Түүний өмнөөс Мишо: 

	— Энэ нөхөр оюутаан гэж хариу хэллээ. 

	— Энэ хүн намайг өөрийнхөө талын хүн гэж бодов оо доо гэж Дениз бодлоо. Тэр нь сайхан ч юм шиг санагдлаа. 

	Тэр хоёрыг гарахад Парис хот чийглэг, дулаан, сэтгэл хөдлөм байсан тул хаврын шинжтэй байв. 

	— Аятайхан санагдав уу?

	— Юу гэж хэлэхээ мэдэхгүй байна... хачин л юм ярих юм. Гайхаж л байлаа. 

	— Мэдлээ. Яагаад тэр вэ гэдгийг мэдэж байна уу? Ийм үдэш учраас л... Агаарт тавьсантай л адил... Энэ бүх яриан дотроос найдах гэдэг ганц үгтэй л хоцорсон байх аа даа. Бүх юмыг л өөрчлөх, шинэчлэх утгатай юм шүү дээ. 

	— Би ахыгаа үнэмшдэггүй байлаа. Харин та нарын талд орсны нь үнэмшиж байна. Энэ үнэн байх нь л дээ... Бусдад нь яасан юм бүү мэд. Ерөнхийдөө энэ талаар бодох хэрэгтэй юм. Яах ийхийн завгүй ойлгоод авахаар ч хялбар зүйл биш л байна даа. 

	Мишо бас найдах талаар өөрийгөө бусдыг хамааруулан ярьсан юм. Үг олширсон учраас Дениз дуулах дургүй нь хүрсэн боловч Мишогийн дуун аятай санагдсан хэвээр байсан тул Дениз салан одохдоо түүний инээсхийсэн саарал нүд өөд харан инээмсэглэв. Мишо баахан сандарч: 

	— Мөн хачин аа! гэв. 

	Дениз инээд алдаж: 

	— Дараа Малийн лекц дээр дайралдъя. Эсвэл ийм нэгэн хурал болохоор надад бичээрэй, би ирнэ, мэдэв үү?

	Дениз гэртээ харилаа! Гудамжны хананд нэрт явдлуудын гэрэл зураг байх бөгөөд газар сайгүй л, хоёр цагдаагийн хооронд алан талагч буюу луйварчны зураг, урд нь Тесс өмгөөлөгчийн нөмрөг хэдэрч, эцэнхий гараа тэнгэр өөд сарвайсан зураг харагдана. 

	Тэднийх ёроолд нь шуналын хорхой буцалсан, чимээ аниргүй, бараан хар өнгөтэй тогтоол ус мэт санагдана. Аав нь харьж ирээгүй байв. Бодвол, Дессерийн хэлсэн бузартай үгийг мартахын тулд Полетын цээжийг дэрлэн хэвтээ хэрэг биз. Унтлагынхаа өрөөнд ээж нь хөзөр хуваан зугаацаж, нөхрөө хүлээн сууна. Тессийн хатагтай бөөрний хуучтай тул үхэхээс, ялангуяа тамд очихоос айна. Тэр бол хэзээ язааны сүсэгтэй хүн. Гэвч гэр зуурын ажлаа хийх, нүүр амаа будах, хов жив хөөцөлдөх гэсээр байгаад зав багатай байдаг аж. Харин өвчтэй болсноосоо хойш л бурхан тэнгэр минь гэх болсон юм. Бага насандаа сүмд сууж байснаа дурсдаг боллоо. Эрлэг номун хааныд бараалхах цаг ойртжээ. Тэнд түүнтэй: депутат Тессийн шашин доромжлон хэлсэн үг, муухай эмстэй сүлбээтэй байсан, дайран даажигнадаг авир, бас Люсиэний садар явдлын дансыг бодно. Тэр аюулаас мань хатагтайг хэн хаацайлах вэ? Дениз үү? Гэтэл охин нь үл дуугарна, сүмд үл мөргөнө, ээжийнхээ асуусанд хариу үл хэлнэ. Дениз нь аавыгаа дуурайсан хүн юм бол уу?.. 

	— Дениз ээ, чи юү? Би аавыг чинь юм уу гэж бодлоо... нааш ир! Чи чинь хаачаад ирэв?

	— Сен-Мишелийн гуанзанд сууж байгаад ирлээ. Сайхан орой байна... 

	Хурлын тухай ярьж эхийнхээ сэтгэлийн дургүйг хүргэхгүйн тулд санаандаа орсныг л хэллээ. Гэтэл Тессийн хатагтай уйлж: 

	— Сен-Мишели гэнэ ээ?.. Аав шигээ л!.. гэж хэлэв. 

	Дениз түүнийг аргадахыг оролдож, найз бүсгүйчүүлтэйгээ явж ээжийнхээ шөнө уудаг бургасны ханд авчирлаа гэж хэллээ. Гэвч ээжийн нь нулимс, дэлгээстэй байгаа ноён, боолууд дээр гоожсоор байв... 

	Дениз өрөөндөө орлоо. Өөрийн нь өрөөнд ердөө л ор, дээрээ бэхний том савтай, ногоон цэмбэн бүтээлэгтэй ширээ, нэг сандалтай тул ханхай, хоосон байв. Дэн буудал дахь явуулын хүний өрөө л тиймэрхүү байдаг сан. Дениз орон дээрээ сандайлан суугаад, юм бодохоо болиод хоёр хөлөө санжгануулан байв. 

	Люсиэн хаалга тогшлоо. Сюрреалист-зохиолч нарын үдэшлэг дээрээс ирсэн ажээ. 

	Тэд сонин зүйл бодож олжээ: ухагдуун, будаг үгний хүйсийг тодорхойлж байна. Бүгд гайхсан юу гэж санана! Ялангуяа коммунист нар. Тэд Фрейд гэсэн ганц нэрийг дуулаад л атиралдаад явчихлаа... Чи ер нь үнэн алдартны коммунист хүний бодлыг сонсож явсан уу?

	— Үгүй ээ. 

	Бали арлаас ирсэн нэгэн бүжигчин эмэгтэйн талаар Люсиэн ярьж гарлаа: 

	— Хохеныг би сая л ойлголоо... Тэр хүүхэн адгуусны тачаалыг л юманд тооцдог юм шиг байна... 

	— Чи надад яагаад ийм юм ярьж байгаа юм?

	— Чамайг арван хоёртой биш, хорин хоёртой болохоор чинь ярьж байна. Яршиг, битгий нялхамсаад бай! Эсвэл чи эх шигээ судар уншиж, бургуй тавиад байх гээ юү?

	Денизийн харц эвгүй байхыг хараад, тал засангуй, — За, тарвага минь, битгий уурла! Би чамайг гомдоох сон гэж санаагүй юм. Сайхан унтаарай! гэв. 

	Дениз ганцаараа хоцорч, хувцсаа тайлж, гэрлээ унтраасан боловч нойр нь хүрсэнгүй. Шөнийн хоёр цаг боллоо, хоёр хагас боллоо гурав боллоо... Гудамд хөлийн чимээ гарч, аав нь ирж байх шиг болов. Аав нь аяархан дуугаар: “юм бүхэн чинь сайхан байна, бэйсийн хатан гуай...” гэж дууллаа. Дараа нь дахин нам гүм болов. 

	Энэ байшин Денизэд дандаа л авс мэт санагддаг ажгуу. Тэрээр сургуульд сурах насаа Бретанид дотуур байранд өнгөрөөжээ. Тэнд тэнгис бий, охид тоглодог, улаан өнгийн гярга өмд өмсөж, том биетэй хавч хорхойтой төсөөтэй харагдах загасчин хүмүүс гудамжаар явдаг юм. Салхи тавихтай зэрэг шилэн бүрхүүлтэй том цагтай, ханандаа таваг өрсөн байшин доргиж жаал бүсгүйд нэг л аятай санагддаг байсан ажээ. 

	Дараа нь Дениз Парист буцаж ирээд дотор нь цухалдах шиг болдог байсан гэдэг сэн. Цөмөөрөө хамт эвтэй найртай аж төрж байсан бил ээ. Дениз эцгийнхээ явдлыг ч мэддэг, Жаннетыг ч таньдаг байлаа. Гэрийнхэн нь хоорондоо эвтэйхэн юм шиг харагдах боловч хоолоо болохоор албын хүчээр шахам нэг ширээнд суусаар байгаад, тэрхүү хиймэл ёсорхол нь энэ айлын эв түнжинг усны замаг адил сорж дууссан мэт санагддаг ажээ. 

	Дениз хуучин цагийн уран барилга шохоорхдог байсан юм. Дээр цагт хүмүүс сэтгэл сайхантай улмаас ээжийг нь бодвол ёстой сүсэглэдэг байжээ. Тэд чингэлэг шиг намхан дуган сүм барьдаг байжээ. Тэдгээр сүм дуганы дотор сүсэг бишрэлийн үр үлдсэн байдаг байх гэмээр санагдана. Денизын сэтгэл эцэг Тессийн хөлсөөн, эхийн хуурмаг сүсэг, ах хүүгийн хоосон дөвийлтөөс салж, эрт урьдын юмыг бодсон бүлгээ. 

	Гэвч өнөөдөр ямар нэгэн эрхэм явдал тохиолдов. Бүх учрыг бодно гэж амласан шүү дээ. Дениз орон дотроо эргэн хөрвөн: юу бил ээ? гэж өөрийгөө шалгаана... Заримдаа зөөвөр ажилчин авгайн зангидсан гар, заримдаа өөрийг нь “нөхөр” гэж хэлсэн, хацар дээрээ сорвитой ажилчин, бас заримдаа Мишогийн инээсхийсэн саарал нүд бодогдоно. Энэ бүхэн хаврын агаар, сэрүүн чийг, шөнийн гудамжны анир чимээгүйд уусан замхарч байлаа. Гэтэл зүрх нь цохилно. Чингээд шинэ өдөр шөнийн харанхуйг хөшиг мэт ярж хаяад өрөөнд нь нэвтрэн орж, үл танигдах зүйлсийн бүрэг бараг барааг тодруулав. Дениз “мөн бэрх ээ” гэдэг үгийг санан инээмсэглээд, инээсхийсэн хэвээрээ унтсан бүлгээ. 

	X

	Номынхоо талаар коммунист сонинд гарсан сэтгэгдлийг уншаад Люсиэний уур хүрлээ. Ялангуяа төгсгөлд нь: “Зарим нэгэн дэндүү “хувьсгалч” явууллага нь үл итгэх санаа төрүүлж байна” гэсэн үг бичсэн нь гомдолтой санагдлаа. Мунхаг юм! Эд бүгдээрээ ийм л дээ! Исгэж ч чадахгүй, нөхөөс тавьж ч чадахгүй амьтад! Барууны сонинууд Тессийг муучлахын тулд Люсиэний номын талаар дуртайяа бичиж байна, радикал нар үр хүүхдээ ийм янзаар хүмүүжүүлсэн байх нь ээ! Бас Люсиэнийг индэр болгон өргөж, шинэ Валлес гарч ирсэн мэтээр магтах ёстой газар нь “зохиогч, орчноо сайн мэдэж байна” гэх мэтийн цөөхөн үгээр магтсан болчхоод, төгсгөлд нь “үл итгэх санаа” гэж бичнэ гэнэ ээ. 

	Тэдний зөв ч байж болох юм... гэж Люсиэн бодоод гэнэт инээмсэглэв. Гэтэл тэрээр саяхан коммунист намд элсэж. Гетегээс бүтээлч хүнд хамааруулж... хэлснээр намын сахилга бат бол дээд тэвчил мөн гэдгийг найз нартаа үзүүлээд өгөх санаатай байсан ажээ. Люсиэн бол дорхноо асаж, дорхноо унтардаг галбиртай хүн бил ээ. 

	Аав нь олбор ихтэй учраас Люсиэн цалин мөнгөний талаар юм бодохоос чөлөөлөгдсөн хүн. Дунд сургууль төгсөөд юуг гол болгохыг хайсан юм. Ганцхан жил болчхоод анатомийг орхиж олон улсын эрхээр хөөцөлдөхийн тулд хүн эмнэлгийн тэнхимд орсон. Гэв гэнэт кино шохоорхож, туслах найруулагч болсон. Механик ертөнцийн мөхлийн тухай гойд нэгэн кино хийхийг горилсон боловч хоёр ихрийн нэгтэй нь ханилж нөгөөтэй нь сэтгэлтэй болчхоод, хоёуланг нь андуураад байдаг хүүхний тухай балай нэгэн инээдмийн кинон дээр ажиллалаа. Кинонд дур нь гутаад уран зохиолын цэнгээн үдэшлэг хэсэж, урам нь хугарсан чадалтан хүний царай гаргаж явах болсон юм. 

	Өмнөд туйл руу явсан Лагранжийн Анри гэдэг шинжлээчтэй танилцах үедээ Люсиэн хорин зургаатай байв. Люсиэн аль хэдийнээс аюултай явдалд сонирхолтой болсон

	ажээ Анри түүнийг дагуулж явжээ. Люсиэн өдрийн тэмдэглэлдээ: “Пингвэн Мистенгетэй адилхан юм. Консерв харахаас дургүй хүрдэг боллоо. Ерөнхийдөө сайхан атлаа уйтгартай юм” гэж бичсэн байв. Хэдэн хуудасны дараа “Анри өглөөний дөрвөн цагт мөнх бусыг үзүүлэв” хэмээн товчхон тэмдэглэл хийсэн байлаа. Анри архаг хавангаар өвчилж, Люсиэний өвөр дээр нас барсан бил ээ. 

	Люсиэн Паристаа буцаж ирээд, хуучин янзаараа сюрреалист нарын үзэсгэлэн, үдэшлэг хэссээр байсан юм. Гэвч найз нөхдийгөө дэмий ярьж байх үед дуугүй болж нэг л зүйлийг бодох болсон бөгөөд тэр нь үхэл ажээ. 

	Ихээхэн цуунд гарсан “нүүр нүүрээрээ” гэдэг роман тэгж бий болсон бүлгээ. Энэ нь жинхэнэ оргилдоо хүрсэн мэр сэр хандлагатай, шалигдуухан үйл явдалтай, дутуу дулимаг боловсруулагдсан ном байв. Энэ хорвоогийн юмнаас тоо бодлого дөрвөн настай охин хоёртоо хамгийн хайртай байгаад, арслан дунд нас барсан хүний эцсийн хэд хоногт тэр романыг зориулан бичсэн байлаа. Люсиэн төдхөн л уран зохиолч нэр олов. Түүнээс: “Та ямар уран зохиол бичье гэж бодож байна?” гэсэн мэдээ шаарддаг ч боллоо. Нэгэн айл гэр баларч байгаа талаар томоохон роман бичиж байна гэж хариу өгч байсан болой. Чухамдаа өөрийгөө хальснаас нь шахаж гаргасан нимбэг адил хавчигдсан хүн мэтээр боддогийн улмаас юу ч бичдэггүй байжээ. 

	Он жил өнгөрсөөр л, Люсиэний зохиолч гэдэг ч мартагдсаар л байсан юм. Тесс хүүгээ уран зохиолын талын тушаал хүлээх нь гэж горьдож байсан учраас хөрөнгө мөнгөө үрж хийсэн ажилгүй байлгахгүйн тулд ахин дахин зэмлэж байв. Люсиэн мөнгөгүй байж үл чадахаас гадна хэдэн түмэн франкийг хий дэмий үрэн таран хийх авьяастай бөгөөд өөрт нь таалагдах боловч базаахгүй царайтай найз нарыгаа рестораны хоолоор дайлж: “жирийн л дарс юм шүү” гэж эрээ бараагүйхэн хэлж удаан дарсан дарсаар цатгаж, бас нааш харсан хүүхнүүдэд үрэгддэг байсан юм. Тоглоом тоглож томоохон мөрий хонжихоос өөр арга тасрахад хүрсний улмаас хөзөр тоглох хэнээтэй боллоо, Шар үстэй, цонхир царайтай тэр нэгэн хүнийг тоглоомын газар бүхэн андахаа байлаа. Люсиэн инээмсэглэн суугаад нэг шөнийн дотор хорь гучин мянган франк алддаг болов. Чингээд мөнгө хүүлэгчидтэй танилцах хэрэгтэй болжээ. Люсиэн нэгэнд нь өгөхийн тулд нөгөөгөөс нь авдаг байлаа. Дөрвөн жилийн өмнө өмнөд туйл руу тэнэж хөгшин жүжигчин эмэгтэйтэй адилхан шувуу үзэж, давсгүй консерв дургүйгээ хүртэл идэж явсан тэр айхтар уйтгарт байдалд дахин учирсан ажээ. 

	Зун баахан жуулчдын хамт Зөвлөлт улсад очлоо. Тэр нь огт санаандгүй байтал болсон явдал юм. Нэг найзтайгаа Египетэд явахаар ярилцаад маргааш явна гэж байхдаа түүнтэйгээ хэрэлдчихсэн юм санжээ. Жуулчдад үзүүлсэн эртний дурсгал, музей цэцэрлэг тэргүүтэн Люсиэнд гойд юм санагдаагүй бол харин зөвлөлтийн хүний сэтгэл тэнүүн, залуу жавхаалаг байдал сайхан санагджээ. Москвад долоохон хонов. Ингэж явахдаа нэг өдөр метро баригчдын дотор ажлын хар гутал өмссөн, шувтан цайвар царайтай, зоримог ширүүн харцтай хүүхэн олж харсан байна. Ийм хүүхэнд метро барилцах явдал юу ч биш баймаар санагджээ. Тэгээд Анрийн нас барсны дараа сэтгэлд нь нэг шинэ юм төрсний адил болсон ажээ. Люсиэн Парист буцаж ирэхдээ шал өөр болсон байв. 

	Лотреамоны оронд Маркст бишрэх боллоо. Люсиэн орчин тойронд орших ард түмний аж байдлын талаар анх удаа бодож эхлэв. Эргэн тойрон л худал хуурмаг, зусар бялдууч, уйтгар гуниг харагдаад байх болжээ. Өөрийн нь паян нийгмийн нь паян хоёр ижил байлаа. Энэ байдалд сэтгэл зовсон учир хөрөнгөтний гүн ухаан, зан суртахуун, гоо зүйг өнгөцхөн боловч хурц дүрсэлсэн хочлол өгүүлэл бичсэн байна. Эцэг нь сандарч, элдвээр занах болов. Соёлын ордноор явдаг залуус мөд болох хувьсгалын тухай Люсиэний яриаг сэтгэл хөдлөн сонсдог байлаа. Ингэж ярьж байх нь хөзөр тоглохоос хол давуу зугаатай санагдах болсон тул хөзөр тоглохоо болилоо. 

	Хагас жил орчим болоход сэтгэлийнхээ эргэлзээний учрыг олж эхлэв. Коммунист нар түүнд ердийн л улс төрийн нам мэт санагдах боллоо. Тэдэнд гэр бүлийн таарамжтай байдал, Шавелийн Морисын дуунууд аятайхан санагдана! Люсиэн өөрийгөө бусдаас зоригтой, бусдаас ухаантай гэж боддог боловч би дахиад л тэнэглэлээ, үүний нь дагавал алдахгүй байх, энэ нь миний дагах зүйл биш... гэж өөртөө хэлдэг болсон юм. 

	Энэ хөнгөмсөг хүн Жаннетед наалдаад авчээ. Сэтгэлээ нэмж чимэлгүй ярьдаг байсан бөгөөд тэрхүү жүжигчин эмэгтэйтэй ямар холбоотой болохоо найз нартаа дурдахдаа хайр сэтгэлээ жаахан далдалж алиа үгээр булахыг оролддог боловч хайр нь их учраас нэрийг нь хэлэхээрээ царай нь улайдаг байв. 

	Люсиэн Жаннет хоёр хоорондоо тэс өөр боловч аль аль нь тэнэмэлдүү болохоороо тавилангийн талаар их төсөөтэй бил ээ. Жаннет гучин настай боловч өөрийгөө хөгшин гэх нь олонтоо. Тэр нь Лион хотын нотариатын даргын охин юм. Нямбын газар лугаа адил уйтгарт тэр хот, хэцүү хатуу авиртай эцэг эхийн нь байдал түүнийг багаас нь хатаасан ажээ. Өглөөнөөс эхлээд орой болтол “мөнгийг хамаагүй хаяж болохгүй ээ” гэхчлэн мөнгөний тухай яриа, эдийн шуналаар нийлсэн эр эм хоёрын тухай, зоос мөнгөө хувцас хунараас үрж, бусадтай сээтгэнэдэг буюу самуурдаг өөдгүй эмсийн тухай “Жаннет аа гарч бай” ярьж байхыг сонсдог байжээ. Нэгэн нүдэндээ үүлтэй, хорчгор хүн Жаннетын сэтгэлээс үл гарна. Эцэг эх нь бөс барааны томоохон пүүзний эзэн тэр хүнийг талархан ярилцдаг байлаа. Тэр хүн эхнэрт нь сэтгэлтэй болсон нэг хүнийг ангийн буугаар буудаж алсан юм санжээ. Чингээд алсан түүнийг зөвтгөөд, алуулсан хүнийг шөнийн цагаар айлд орж хулгай хийх гэж явсан хүн гэж буруутгаад өнгөрсөн юм гэнэ. Нотариатын даргын тавилга жилийн турш шинэ бүрээстэй байсан бөгөөд Жаннетын эх нөхрөө дарс аягалахдаа түүн дээр дарс дусаачих вий гэж амиа гартал айдаг байсан ажээ. 

	Жаннет сэтгэлээ үл харгалзан цаанаа ханьтай нэгэн хүнтэй нийлэхдээ арван найман настай байсан бөгөөд Жаннетийг цус алдахад нь эмнэж байсан эмч хүн бил ээ. Тэрхүү шившигт явдлыг мэдээд эцэг нь: “Та янхны газар очвол таарна!” гэж зандардаг болжээ. Эмч нь нэр төрөө бодоод Жаннетед замын зардал болгож дөрвөн зуун франк өгчээ. Жаннет Парис орохоор гарч гэнэ. Шөнө галт тэргэнд явахдаа: яах гэж би ингэв ээ?.. гэж өөрөөсөө асуусаар явлаа. Гэвч хариу хэлж эс чадсан болой. Завхай яриатай тэр эмчийн төвөнх том байлаа. Нэг өдөр ээж нь тогооч хүүхнээ: “Энэ чинь хонины мах биш, хонины яс байхыг та харж байгаа биз дээ!” гээд бүтэн гурван цаг шалгааж байхыг нь харсны уршгаар ч тэр эмчтэй тохиолдох гай үүссэн байж магадгүй бүлгээ. 

	Жаннет их дэлгүүрт даамлаар орж ажиллав. Ажилдаа ирэхдээ нүдний доод зовхи хөхрөн байдаг тул худалдагч нар түүнийг балгадаг юм байх гэж боддог байлаа. Чухамдаа тэр нь шөнөжингөө ном уншдагийнх бил ээ. Өөрийн биеэ танин мэдэхийн тулд анхандаа эдүгээ цагийн роман уншиж байгаад дараагаар нь Стендаль, Достоевский, Шекспир нарын зохиолд хорхойтой болсон юм. Орчин тойрны нь хүмүүсийн шунан хөөцөлдөж байгаа зүйл жижиг бөгөөд хуудуутай явдал төдий болохоос биш, дуурайн дагууштай зөв замнал биш шиг санагдлаа. Урьд өмнө тохиолдож байсан үл ойлгогдох, хачин санагддаг зүйлс, сэтгэл санааны явцуу байдал, гэнэгүй тохиолдох осол тэргүүтэн нь хожим бодоод үзэхэд яах ч аргагүй хорвоогийн жамд хатуу захирагдсан явдал мэт бодогдох болжээ. Амьдралын туршлага багатайгаас гадна бусдаас жаахан дөлж урлаг сонирхсоны ачаар их юм ойлгож, нэлээд торнисон бил ээ. 

	Урлагийг хувь заяа болгон мөрөөдсөн бус, харин түүгээр зугаацаж, ном уншиж, театр үздэг байсан юм. Дэлгүүр дотроо худалдагч нарын байхгүй үед Расины жүжгийн гол эмэгтэй буюу хөдөөгийн нэгэн балай бүсгүй болж үгийг нь аман дотроо шивнэн тоглож үздэг байлаа. 

	Байнга орж хоол иддэг ресторандаа Риж гэдэг нэгэн ахимаг насны жүжигчин хүнтэй ярьж үзлээ. Тэр бол өөрийн нь ижил: гон бие гозон толгой бөгөөд мөн л аятай бус аж төрж яваа хүн тул хайр сэтгэл, ов мэхгүйгээр харилцан ярилцаж танил боллоо. Жаннетын царай зүс Рижэд сайхан харагдав. Энэ хүүхнийг хүн бүр шохоорхон ширтдэг байсан аж. Түүний дүрлэгэр том нүд нь тайван царайгаа ганьхарсан байдалтай болгож харагдуулдаг байлаа. Энэ хүүхнийг ажиглаад байхад эсвэл ямар нэгэн засашгүй алдаа гаргаснаа сав саяхан ухаарч байгаа юм шиг, эсвэл ямар нэгэн хүнд үхтлээ сэтгэлтэн болсон юм шиг, эсвэл энэ насанд ганц хоёрхон удаа тохиолддог баясгаланг амсаж байгаа юм шиг санагддаг сан. Дараа нь Риж, Жаннетын халамжтай байдлыг үнэлж, энэ ойворгондуу хүүхэн санаа сайхантай байх гэж боджээ. Жаннет тэрхүү урагш муутай, яншаа хээ шаагүй (өөрөөс нь арван дөрөв ах) жүжигчнийг нялх хүүхдийн адилаар арчилдаг боллоо. Түүнд Жаннет хайртай биш байсан бөгөөд ер нь хүнд хайртай болно гэж огтхон ч бодогддоггүй байжээ. Номд гардаг буюу тайзан дээр харагддаг явдлыг жирийн байдалтай хутгадаггүй байв. Расины жүжгийн гол эмэгтэй номой царайлан оймс цоольдож байдаг ажээ. Хэдэн сарын дараа Жаннет дэлгүүрээ хаяж, Рижийн ачаар “Жумназ” театрт орж, хөдөөгийн болхи бүсгүй буюу аймхай царайлсан шивэгчин хүүхэн мэтийн хөнгөн юманд тоглох боллоо. Жаннет мундаг жүжигчин болчихно гэж бодоогүй боловч театрын орчинд нэлээд өөд татагдсан бөгөөд тийнхүү өөр байдалтай болсон явдлыг нь Риж талархах болсон юм. 

	Риж хойтон жил нь ихээхэн нэрд гарч яваа хошин дуурийн жүжигчин хүүхэнтэй нийлээд Жаннетыг хаяв. Риж хардаж, зэмлэж, уйлж унжихаас нь айгаад анхандаа уг байдлыг Жаннетэд зориглон хэлж чаддаггүй байжээ. Гэтэл Жаннет түүний үгийг хэнэг ажиггүй сонсохыг хараад Риж гоморхох янзаар: “Чи надад огт сэтгэлгүй байсан хүн юмаа даа” гэж хэлсэнд Жаннет “Чиний хэлж байгаа үнэн байх шүү” гэж хариу өчсөн бил ээ. 

	Соёлын ордны мэдэлтний нэг болох Марешаль гэдэг хүн “Хувьсгалт театр” байгуулахыг сэдлээ. Жүжигчин түүж гарлаа. Тэр театрыг нас богинотой байх гэж айгаад мэргэжлийн жүжигчид очихгүй байв. Марешаль Жаннеттай театрын шатан дээр дайралдаад түүнийг санаандаа авлаа. Хожим нь Жаннетыг дуудаж уулзаад: танд эмгэнэлт дүр тун сайхан таарна, “нүд чинь сайхан! Бас дуу чинь! Та дуугаа ажиглахгүй байна!..” гэж нотлон ятгажээ. Марешаль “Хонины булгийг” тавьж байсан тул Жаннетыг гол хүүхэнд тоглуулах саналаа хэлэв. Анхны сургуулилалт дээр байлцсан бүх хүмүүс түүнийг хүнлэг чанартай жирийн нэгэн царай гаргахын хамт санаандаа хилэн агуулсан байдлыг тодорхой гаргаж сайхан тоглолоо гэж ярилцав. “Одеон” театрын жүжигчин эмэгтэй Жавог даргатайгаа хэрэлдчихээд, тэр уураараа Марешаль дээр гүйж ирсэн нь гай боллоо. Тэр нь тааруу нэг жүжигчин боловч хэдэн арван сонинд магтагдаж нэрд гарсан хүн бил ээ. Жаннетын оронд тэр тоглохоор болов. Жаннет үүнийг тун тайван сонсоод аар саар юманд тоглохыг зөвшөөрлөө. Анхны тоглолтын дараа, шөнө дундын хэрд, Жаннет бяцхан өрөөндөө зогсоод, тайзан дээр олигтой болж өгөөгүй ганцаараа хэлэх үгийг баахан давтлаа. 

	“Хувьсгалт театр” төдхөн унтарлаа. Жаннетыг хөдөө явах хэсүүл жүжигчдийн тоонд оруулсан тул зуны хоёр сарыг орон нутгаар явж өнгөрөөв. Дараа нь өлсөх, ядрахын зовлон үзэж гүйцээд, “Парисын шуудан” радио өртөөнд ажилд орсон юм. 

	Люсиэн анх түүнтэй “Хувьсгалт театрт” жүжгийн сургууль хийж байхад нь танилцсан бөгөөд тэр дорхноо сэтгэл юугаа хэлсэн юм санжээ. Тэр үед мань хүн яг л хувьсгалын дон тусчхаад явж байсан хэрэг. “Хонины булаг” жүжгийн үг, донслон байгаа Парисын дэмийрэл мэт Жаннетын дуун Люсиэний, цуглаан буюу сонин сэтгүүл дээр тодрохыг хичээсэн шал дэмий оролдлого мэт өрөвдмөөр сонстож байлаа. 

	Романы гол хүн шиг ярьж хөөрдөг хүнийг энэ хүүхэн хамгийн анх харж байгаа тул Люсиэн Жаннетэд хачин харагдлаа. Шударга бусын талаар, түүнийг тонилгох шуурганы талаар тэр хүний ярихыг харахад түүний гал шар үс, цайвар царай огцом хөдөлгөөнтэй нь зохицсон мэт санагдсан байна. Түүний үгийг Жаннет үнэмшсэн учраас сэтгэл өгч амжаагүй байсан ч гэсэн сэтгэл нь хөдөлсний улмаас тал өгчихсөн юм. 

	Жаннет хайр сэтгэлээ гаргамаар байсан боловч Люсиэн хөндий байлгахыг хичээдэг байлаа. Нүүрэн дээр нь Люсиэн хөндий, хуурамч юм шиг царай гаргана. Жаннет хүний ахдуу загнаж байгааг үл ойшоон өнгөрүүлж чадах хараахан болоогүй залуухан хүүхэн бил ээ. Айлтгал мэт яриаг нь өдөр тутам сонсоод баахан эргэлзэж энэ надад хайртай бол уу? гэж боддог байлаа. Гэтэл Люсиэн улам л дотношоод байсан юм. Өвөрмөц байдлаараа Жаннетыг сонирхож, ховор эд, уянгын ухрал, гадаад далайгаас ирсэн шувуу мэт үзээд байх янзтай тул түүний санааг таних бэрх байсан юм. Хэрэв түүнд: “Энэ хүүхний оронд чи үх” гэж хэлбэл үхэхээр л байлаа. Гэвч Жаннет өвчтэй байхдаа түүнийг ганцхан шөнө сахиач гэж гуйхад нь Люсиэн манайхан намайг хараад л байгаа, ээж минь яачхав ийчхэв... гэнэ байх гэсэн удаа бий, нойроо л харамласан хэрэг л дээ. 

	Энэ хүн намайг Риж шиг л хаяна гэж Жаннет аман дотроо хэлдэг байв. Чингээд Жаннет өөрөө л яваад өгье гэж бодовч явдаггүй л байсан ажээ. Төрөлхийн амгалан учраас тийм хүүхнийг чирч гаргахгүй л бол өөрөө явдаггүй нь үнэн. Ер нь Люсиэнтэй байгаад байвал эргэн тойронд оршиж байгаа эмэгтэй хүмүүсийн нэгэн адилаар байж орхихгүй бараа тасрахгүй аж төрөөд явж болно байх гэж ялихгүй найддаг тал байсан ч байж мэднэ. 

	Андре Пиэр хоёртой танилцуулсан тэр үдээс хойш Жаннет утсаар л бие муу байна гэхээс бус Люсиэн барааг нь олж харахаа байв. Жаннет Люсиэнтэй яримаар санагдсан тул гэнэт түүн рүү утастад. Тавгүй янзтай дуугарч байлаа. Люсиэн Андрег санаад болгоомжтой хандлаа. Студи дээр очиж өөрийг нь аваад “Фукетсийн” гуанзанд орж хоол идье гэж Жаннетэд хэллээ. 

	Жаннет бие базаахгүй байна гуанзанд орохгүй, харин хоёулхнаа яримаар байна гэв. “Фукетскийн” гуанзанд оройн цагаар жүжигчин, зохиолч хүмүүс цуглардаг тул тэдэнд Жаннетыг харуулж гайхуулалтай санагдсан тул Люсиэн очооч гэж шахлаа. 

	Сонинд тааруухан гарсан боловч Люсиэний сэтгэл сайхан байх тул хөхиүн байдлаар могой загастай хоол, дарс захилаа. Жаннет дуугүй л суулаа. Люсиэн түүнд гомдсон тухайгаа ярив. 

	Мэдэж байгаа биз, “үл итгэх байдал!..” гэв. 

	Жаннет хариу дуугарсангүй. Ямар нэгэн юмны тухай даамай бодолхийлж байгаа бололтой санагдлаа. Люсиэн коммунист нарын сэтгэгдлийг ч, хажуугийн хүмүүсийн шохоорхсон харцыг ч мартаж, хардах янзтай боллоо. Жаннетыг Андред сэтгэлтэй болсон байх гэж эргэлзээгүй бодоод учрыг хэлэхийг яаран: 

	— Даваа гарагт Андрегийн зургийн үзэсгэлэн нээгдэх гэнэ. Сайхан юм... гэж ярилцаад байна. Нээлтэд нь очих уу? гэлээ. 

	— Үгүй ээ, би очихгүй. Сэтгэл тавгүй байна. 

	Үүнийг ямар ч ажиг сэжиггүй жирийн байдалтай хэлсэн тул Люсиэн Андред холбогдолгүй байж магадгүй нь ээ? гэж эргэлзэв. Ингээд нэг лонх шабли уучхаад, сэтгэл нь сэргэж хардах сэрдэхээ мартаж, өглөөнөөс аваад сэтгэлд нь хоногшсон зүйлд шилжиж: 

	— Яагаад тэд “үл итгэх байдлын” талаар ярьж байгааг би мэдэж байна. Саявтар би “Юманите” сонины ажилтан нэг коммунистынд очлоо. Борчуулын нэг сууцанд байдаг юм. Хананд нь Родены “сэтгэгч” гэдэг зураг байна. Эхнэр нь ястай махан хуурга авчирч өгөхөд нөхөр нь түүнийг хоол сайн хийдэг гэж омойтлоо. Дөрвөн хүүхэдтэй, том нь хичээлээ давтаж, аав нь тусалж байна. Чи энэ зургийг харж байна уу? Ийм хүн санал л өгөхөөс өөр яах вэ дээ. Ер нь иймэрхүү бэртэгчин амьтад... гэв. 

	Жаннет ерөөсөө маргадаггүй хүн. Гэвч энэ удаад санаанд ормооргүйгээр царай нь сэргэж: 

	— Гэртэй оронтой, үртэй хүүхэдтэй байх муухай гэж үү? Би тийм байх сан гэж л боддог. Чамд ярьдаг шүү дээ. Тэр бол эмэгтэй хүний жаргал мөн. Чи ойлгодоггүй гэж үү?.. Чамайг тийм болох сон гэж бодоод, гаднаа өөр янзаар ярьдаг байх гэж би заримдаа боддог... Люсиэн минь, тэргүйгээр аж төрж болохгүй дэндүү тарчиг, ганцаардмал болно гэж хэлэв. 

	— Зан байдлын л асуудал. Бас эрин цагийн асуудал. Намайг эхнэр хүүхэдтэй гэвэл би өөрийгөө буудахаас өөр аргагүй болно. Би өөр янзаар аж төрж яваа хүн. Үүнээсээ болж маргааш үхэж ч мэдэх юм, Авгай хүүхдийн талаар одоо ярих инээдэмтэй байна. Чи яав?

	— Зүгээр ээ. Бие муу байна гэж би чамд хэлсэн шүү дээ. Толгой өвдөөд байна. Аяга ус өгүүлээч, би халууны эм уугаад орхиё. 

	Люсиэн яриагаа залгаж, эрин цаг маань зожиг, ганцаардмал, эрэлхэг байхыг шаардаж байна. Гэр бүлийн жаргал ч адгийн юм даа. Жаннет үл татгалзана. Сэргээд ирснээ байчихлаа. 

	Тэр хоёр ярилцалгүй гарч, Елисейн талбайгаас гарч нарийхан давчуу гудамж руу ташив. Гудамжны буланд, аптекийн дэргэд Жаннет гэнэт зогсов. Гэрэлтэй цонхон дээр том ногоон бөмбөг харагдахад номин өнгийн гэрэлд Жаннетын царай үхдэлийн царай шиг боллоо. Тайван байдлаар: 

	— Би жирэмсэн болжээ. Одоо эмч л хаймаар байна гэлээ. 

	Люсиэн өвчин тусахаас илүүгээр өрөвдөж

	— Хэрэггүй юм биш үү дээ?.. гэсэнд

	Жаннет инээд алдаж: 

	— “Тэгдэг байсан цаг өнгөрсөн” гэж чи надад тайлбарлаад намайг сэнхрүүлчихсэн биз дээ. 

	Люсиэн дорхноо тайвширлаа, үүнийг Жаннет зориуд хийсэн ажээ. Чингээд түрүүчийнхийгээ санаатайгаар хэнэггүй: 

	— Битгий ай, чиний хүүхэд биш гэв. 

	— Юу гэнэ ээ? Би ойлгохгүй байна. 

	— Би хөдөө явахдаа олсон юм. Вишид олсон юм. Хажуугийн өрөөнд нэг жүжигчин хонолоо. Тэгсэн миний өрөөний хаалганы түгжээ эвдэрхий байжээ. Тэгээд л гүйцээ. Одоо чи ойлгов уу?

	Гараа өргөж такси зогсоогоод Люсиэн

	— Байз! Би чамайг дөхүүлж өгье гэж чанга хэллээ. 

	— Хэрэггүй ээ. Ганцаардмал, эрэлхэг бай гэл үү, чиний хэлсэн үг биз? Сайхан нойрсоорой!

	Люсиэн Жаннетын хэлснийг худал гэж бодлоо. Жүжигчин хүн гэнэ ээ? Түгжээ гэнэ ээ? Дэндүү хачин байна! Андрейтэй л магадгүй?.. Гуанзанд байхдаа түүнийг нүд салгахгүй ширтээд байсан шүү. Цаадах нь ч мөн л тийм байсан... Бас дараа нь надаас чи Андрег дуудахгүй яав? гэж асуусан... Гарцаагүй ээ, Андре!

	Бороо орсны дараа Конкордын талбай ордны үүдний царсан шал мэт гялтганаж цэхийсэн цардмал зам дээр машины улаан шар, ягаахан шар өнгийн гэрэл туяаран өнгөрнө. Гудамжны чийдэн гэрэлтэй ургамал гэмээр харагдана. Тюилирийн тэндээс нойтон шороо, мод, хаврын үнэр анхилна. Орчин тойрон баярын шинжтэй харагдана, тэгэвч юм бүхэн түгшүүртэй, айнцар янзтай санагдана. Нүүрээ зузаан будсан хижээл насны янхан хүүхэн Люсиэнийг дуудтал алхаагаа түргэсгэлээ. Эргийн гудамжаар явж байхдаа Жаннетын харц аптекийн тэнд ямар янзтай байсныг санаад гэнэт зогсов... Лагранжийн Анрийн нүд өөрт нь: “Битгий марга, архаг хаван гэдгийг би мэдэж байна” гэж хэлэхдээ яг тийм байсан ажээ. Люсиэн талбай тийш буцаж гүйгээд Жаннетынд очихоор явав. 

	Жаннет жинтүүндээ толгойгоо шигтгэн уйлж хэвтлээ. Хажууд нь том даавуун тоглоом хэвтэнэ. Санаанаасаа зохиож хэлсэн үгийг Люсиэн яагаад үнэмшиж байна гэж гоморхон уйлж байжээ. Би түүний хүйтэн сэтгэлтэй, ганцаардмалаас нь болж уйлсан юм. Түүнээс цааш бас их зовлон байсан боловч түүнийг бодож уйлаагүй юм. Тэр зовлон хэлэх үггүй болгож, аптекийн тэнд Люсиэний зүрхэнд ороод айхтар тэр харцыг бий болгосон. Жаннет өнөө өглөөхөн хувь заяа байдгийг үзэж магадгүй гэж горьдож байж бил ээ. 

	Люсиэнийг ороод ирэхээр Жаннет уйлахаа больж, нүүрэндээ оо түрхээд, аяархан дуугаар: 

	— Люсиэн ээ, чи юу хамгийн хэцүү байдгийг мэдэж байна уу?.. Би чамд дургүй шүү гэж өгүүлэв. 

	XI

	Эрдэмтэн Малийн ярьдаг эртний дурсгалт анир чимээгүй хот Дениз Мишо хоёрт одоогийнхтойгоо адилгүй санагддаг байлаа. Баяд ноёдын настай авхайчуул хов жив хөөцөлдөж. санваартан хүмүүс дэлгээстэй судар барин зугаалж, багачуул шагай тоглож байсан тэр гудамжнуудад одоо хүмүүс гар хөлөө гозгонуулан маргалдаж “Ардын фронт... фашизм... Дэглэм... Дайн...” гэсэн үг сонстож байв. Ихэмсэг авхай нарын хацар мэт үрчлээ суусан хана туурганд янз бүрийн намын уриа лоозон хадсан нь улаан будаг түрхсэн адил харагдана. Гудамжны самбар тойрон хүмүүс өдөржин шавааралдаж, нэр дэвшсэн хүмүүсийн ширүүн маргааныг уншина. Бас хажууд нь эртний дуган сүмийн өвөр тал, гонзгой царайтай ариун сахилтан нар хилэнцтэний нүглийг наманчилж, чулуун баганан дээр нь сандарсан хараацай шувууд шовойлдон сууна. 

	Гурван хүн Тессийг Пуатийн депутат байвал таарах хүн гэж маргалаа. Хоёртой нь Тесс дөрвөн жилийн өмнө нүүр учирсан юм санжээ, түүний нэг нь засварын мэргэжилтэн коммунист Дидье, нөгөө нь тус хотноо суудаг баяд ноёд, шашин номын ба хуучны үзэл баримтлагсдын талд орж өөрийгөө “үндэсний үзэлтэн” гэж нэрийддэг, халагдсан генерал Гранмезон бил ээ. Тэр цагт Тесс мань хоёрыг амархаан бут цохисон ажээ. Одоо бол хэдийгээр Дессер амласнаа биелүүлж: “Лю вуа нувели” сонины нэгэн дугаарыг Тессэд зориулж, орон нутгийн хоёр сонинд радикал нараар хахуульдуулсан боловч Тесс ялна гэж төдий л найдахгүй байлаа. Коммунист нар саяын хэдэн жилийн дотор нэлээд газар авсан байв. Диди ам хэлээр хурц биш боловч асар олон хүнийг талдаа татжээ. Залуу агроном Дюгар гэж бас нэг өрсөлдөгч гараад ирлээ, “Байлдааны загалмайтантай” хэлхээ холбоотой, цовоо сэргэлэн эр тул байшин бүрийг хэсэж, санхүүч, масон, еврей нарын түрэлтийг” газар сайгүй илрүүлэн таниулж байлаа. Стандартын үнэ баримталдаг дэлгүүр хөгжсөнөөс болж зовлонгоо эдэлсэн мухлагийн эзэд, татвараа төлж дийлэхээ больсон гар урчуул, өөрсдийгөө гадаадынхны балгаар хавчлагад орлоо гэж үздэг сэхээтэн нар, Тессийн гар бие оролцсон Стависскийн луйвар ажиллагааг жигшсэн тэтгэврийн хүмүүс цөмөөрөө Дюгарыг халуунаар дэмжин алга ташиж байв. 

	Хурал хөлсөөнтэй өнгөрч байсан бөгөөд мэдлийнхээ хүмүүсийг даажигнах заншилтай Тесс байн байн шийтгэгдэж байгаа хэрэгтний байдалтай болж байлаа. Стависскийн олгосон нэгэн чекийн талаар Дюгар ташрамд дурдлаа. Гайтай хөөтэй тэр найман түмэн франкийг Тесс чухам юунд зарцуулснаа мартаж орхиод уджээ. Тесс гараа зангидан ширээ шааж” Тэр чинь тахир татуу хүмүүст зориулсан мөнгө юм шүү!” гэж хашхирч байв. Гранмезон Тессийн галбир муутай төрхийг нотлон, Люсиэний зохиолоос эш татаж “төрсөн эцгийнхээ гэр оронд залуу уран зохиолч иймэрхүү талыг олж харжээ!” гэж дурдаж гарлаа. Дидье Тессийн хувийн байдалд хамаарах үг үл хэлсэн боловч хахуульдуулсан хэвлэлийн талаар, “хоёр зуун өрхийн” нөлөөний талаар ярив. Гэвч Тессэд тэр засварчин өөрийн нь талаар ярьж байх шиг санагдсан ажээ. Бас Дидьег хахууль авсан хэвлэлийн талаар ярихад нь хүмүүс: “ла вуа нувель” гээч хэмээн уг сэжигтэй байдлыг нотлон хашхиралдаж, “хоёр зуун өрхийн” талаар дурсахад нь: “Дессер гээ! Дессер гээ!” гэж орилолдож байсан юм. 

	Тесс ялтан хүн мэтээр ажилд зүтгэж олон мянган сонгогчидтой ярилцаж, авгайн чинь бие сайн уу, хүү чинь шалгалтаа өгсөн үү, охин чинь хэзээ хуримаа хийх гэж байгаа бил ээ? гэх зэргээр асууна. Бас хотод шинэ гүүр, хоёр цэцэрлэгт гудамж хийлгэнэ, иргэдэд тэтгэвэр олгоно, худалдагч нарт одон тэмдэг, байр өгнө гэж амлалаа. Өндөр ширээний дэргэд зогсож, өөрийн талын хүн болох улаан хамарт Даладье Эррио хоёртой, “Улсынхаа төлөө!” Ялалтын төлөө!” гэж хундага тулган ууна. Хурлын цагаар санал шүүмжлэлийг зогсоож, хуудас зохиож, сонины тайлан засварлаж. шог зураг сэддэг байв. Арван зургаан шөнө нойргүй хонож, дайллага цайллагаас болж ходоодоо муутгаснаас гадна Полетын нялуурсан тэврэлтийг мартах шахсан ажээ. Хамгийн том гуанзны нэгэн дээр: “Нэр дэвшсэн Тессэд зориулсан байнгын цэнгээн” гэж бичсэн байлаа. Тэнд Тесс ухуулагч нарт цаг ч юм уу, бэхт үзэг ч юм уу, зуутын дэвсгэр ч юм уу бэлэглэж байв. Мөн илтгэл хийж өгсөн хоёр сенаторыг Парисаас гаргаж амралтад явуулсан байна. Тэр гуанзанд нэгэн дуучин эмэгтэй ингэж дуулав. 

	 

	Бидэнд орилоо, гонгиноо хүн хэрэггүй. 

	Бидэнд номхон бодлого дагасан хүмүүс 

	Өглөө кофетой, орой янаглаж байх сан, 

	Өвгөн Тессээ дахин сонгоно биднүүс!

	 

	Тесс бэлэвсэн авгай Антуаныг хожим хөдөлгөх гол хүчээ болгож хадгаллаа. Түүний хүү жижиг түшмэлийг идэж ашигласан хэргийн учир арван жилээр шийтгэжээ. Тэр нь хилс хэрэгт орсон бөгөөд Тессийн хөөцөлдсөний ачаар хэргийг нь задлах болсон юм санжээ. Чингээд тэр бэлэвсэн авгай нэгэн томоохон хурал дээр босож, хоёр нүднийхээ нулимсыг асгаруулан байж: “Тесс гуай бол амьд бурхан!” гэж дуу тавьж байсан юм. 

	Хураасан саналын тоо гаргах орой Тесс хөл дээрээ тогтож ядан байсан бөгөөд дотор нь хачин болсон тул түүнээ намжаахын эрхээр жүржийн цэцэгтэй ханднаас арай чүү гэж ганц аяга уулаа. Сэтгэлийнхээ бухимдлыг дарж ядан цонхон тийш очив. Талбай дээр хүмүүс санал хураалтын дүн гарахыг хүлээж алмайран хөлхөлдөнө. Тессийн нүдэнд Денизтэй адилхан хүүхэн харагдахад сэтгэлд нь гуниг төрөв. Яах гэж тэр булай улс төртэй зууралдсан юм бол? Дюгар Ардын фронт хоёрын аль нь ч дийлсэн адил биш гэж үү? Цөм л хуурамч шүү дээ!.. Эхнэртэйгээ гэртээ суух, Денизийг харах, үзэсгэлэнт Полет дээрээ очиж ганцхан цаг болох, энэ бүхэн л амьд насны зугаа бил ээ! Харин илтгэл хийх, лоозон хэлэх гэдэг чинь уйтгартай, ярвигтай ажил мөн. 

	Сонгуулийн дүнгээр үзэхэд нэр дэвшсэн хүмүүсийн дотроос ганц ч хүн дээр туйлын олонхын санал хураагдаж эс чадсан тул алмайран хүлээсэн хүмүүсийн урам хугараад долоо хоногийн дараа дахин санал хураахаар боллоо. Түрүүчийн сонгуулиудтай харьцуулж үзвэл Тессийн талд саналаа өгдөг хүмүүсийн тоо гурван мянгаар багассан бөгөөд Гранмезоны талынхан ч бас багасаж, коммунист нар давамгайллаа; Дюгар тэргүүн байранд явлаа. 

	Тааж эхэлцгээлээ. Генерал, “Байлдааны загалмайтанд” ашигтай хандвал Дюгар шургачхаж болохоор байлаа. Гэтэл Дидье Тессэд ашигтайгаар хандах уу? Бас номхон бодлого дагагсад хэн дээр санал өгөх бил ээ? Энэ талаар хүмүүс гуанзанд ч бодсоор тоолсоор байх боллоо. 

	Ярдаглангуй эвшээсэн Тесс бүх явдал өнөөдөр нэг тийш болж, маргааш гэр орондоо байна байх гэж бодсон ажээ. Бас дахин долоо хоног энд суух хэрэгтэй боллоо. Чингээд гэргийдээ: “Санал дахин хураах боллоо. Лхагва гарагт харьж өнжинө. Дениз, Люсиэн Та гурвыгаа тэврэн ёсолъё” гэсэн цахилгаан илгээв. Лхагва гараг болтол яриагаа банжиж амжих ажгуу... Энэ долоо хоног зовлонгоо эдлэх биз. Коммунист нар түүнд санал өглөө ч, нэг талаас зургаан хүн нөгөө талаас зургаан мянган хүн санал өгчихвөл өнгөрлөө гэсэн үг шүү дээ. Гэвч коммунист нар Тессийг үзэн яддаг болохоороо арай ч зөвшөөрөхгүй байхаа даа. 

	Орой радикалынхан коммунист нарыг урьж шийдвэрлэх хурал хийлээ. Танхим дүүрэн хүмүүс Дидьегийн амыг харан дүнсийж байв. Тесс хурал нээж: 

	— Иргэд ээ, итгэл хүлээлгэж байгаад тань талархал илэрхийлье. Миний бие Франц улсаа хайрлаж явдаг хүн бүрийг, эв найрамдал, нийгмийн шударга ёсонд үнэнч сэтгэлтэй хүн бүрийг, шашин номын хүмүүжлийг эсэргүүцэж явдаг хүн бүрийг миний нэрийг дэвшүүлэхээр саналаа өгч, гагцхүү намайг өөрсдийнхөө депутат болгох талаар дэмжихийг уриалах байна... гэлээ... 

	Эгшин зуур дуугүй болоод, дараа нь өндөр дуугаар: 

	— Ардын фронтын юм шүү! хэмээв. 

	Дидье үг хэлэв. 

	— Коммунист нар бол хээл хахууль өгдөггүй, хоосон үг ярьдаггүй хүний ухаан, хүний сэтгэлд л ханддаг юм. Өмнөх сонгууль дээр манайхны талд зургаан зуун хүн саналаа өгсөн. Гэтэл одоо хоёр мянган гурван зуун далан хүн саналаа өгч байна, энэ ямар вэ! Энэ бол мундаг өсөлт юм. Фашист этгээд Дюгар, Гранмезон нарын замыг хаах хэрэгтэй байна. Тесс, Ардын фронтод үнэнч зүтгэнэ гэж амлаж байна. Яах вэ, манайхан Тессийн төлөө саналаа өгье. Гадаад талын аюултай байдал өсөж, дотоодод урван тэрслэгчид оршиж байгаа учраас Франц улсад хатуухан цаг үе тулгараад байна. Эсэргүү бослого гаргагчид англичуудтай буюу австричуудтай хамтраад л версальчууд пруссийнхэнд туслаад л дандаа л иймэрхүү байлаа. Гагцхүү Ардын фронт л франц орныг аварч чадна. Ардын фронт мандтугай! Франц улс мандтугай!

	Хариуд нь хүмүүс гар гозгонуулан талархав. 

	Тесс суудлаасаа босож, жүжигчин мэтээр мэхийн ёслолоо. Баярлах уу, гомдох уу гэдгээ мэдэхгүй байлаа. Амны нь салаа арилаагүй муусайн нялзрай мондиуд! гэж үздэг учраас Дюгар Дидье хоёрыг үзэн яддаг байв. Коммунист нар Тессийн төлөө саналаа өгөхөөр шийдлээ. Мэдээжийн хэрэг, тэр бол амжилт мөн. Гэвч ажилчид түүний үгэнд орох уу, үгүй юу? “Тэр зальхай этгээдийн нэрийг дэвшүүлнэ гэнэ ээ?” гэж нэг хүн хэлж байсан нь Дидьегийн талынхан саналаа өгч байхад дуулдсан ажээ. Дюгар дээр саналаа өгөх хүний тоо хоёр гурван зуугаар илүү гарч мэдэх юм. Тесс номхон бодлого дагагчдад үл найдах тул коммунист нартай илт найзархаж байлаа. Үл бүтэх муу Дессер ямар ов зохиогоо бол? Яасхийгээд хонжчих гэж байгаа бол? Франц орныг ниргүүлж байгаад ашиг олох гэж бодоо юм уу? Ер нь Тесс урхинд орох нь л орчихлоо... 

	Тесс хурал дуусахыг хүлээлгүйгээр зочид буудал руу явчхав. Толгой нь өвдөн ярвайж байлаа. Хаалгач түүнийг зогсоож: 

	— Таныг нэг хүн сураглаад байна. Тамхи татдаг танхимд байгаа гэв. 

	Тесс санаа алдаж, бас л нэг нь тэтгэвэр аваад орхиё гээ биз!.. гэж бодлоо. Гэтэл асрамж гуйсан сонгогч бус, харин депутат Луи Бретейль харагдав. 

	Тесс бажгадлаа. Тэр яах гэж ирсэн байх нь вэ? Тесс зүүний, барууны бүх депутаттай найзалдаг бил ээ. Бретейльтэй ч найз. Өөр цагт бол: “Найз аа! Бие сайн уу? Хатагтайн чинь лагшин тунгалаг уу?..” гээд л манж үг хэлж сүүрс алдах байсан юм. Гэтэл одоо бол Тесс дайны талбар дээр яваа мэт байдалтай байв. Бас Дюгарын: “Нөгөө чек ямар учиртай бил ээ?..” гэж тохуурхаж байсан нь дуулдаад байх шиг байв. Энэ бурангуй газар хэмжээч гэнэт Бурбоны ордонд орших Тессийн ширээг эзлээд авчихвал яана вэ?.. Бретейль ирэхгүй байж болох л байсан!.. Бретейлиэс жаахан айсхийх шиг боллоо. Тэр бол адгуу гэж нэрд гарсан хүн. Настай болсон бие тамирчны байдалтай бөгөөд метр наян таван сантиметр өндөр цэх шулуун биетэй, даамай наршмал улбар царайтай, буурал үстэй, танамал сахалтай бил ээ. Дайны тахир дутуу хүн учраас баруун гарын нь хоёр хуруу дутуу бөгөөд тэр нь Бретейлийн байдалд зохимжтой харагдана. Үгийг зөөж тавин биш, тушаагаад байгаа юм шиг ярьдаг хүн. Коммунист хүний яриа сонсох дургүй учраас тийм хүн индэр дээр гараад ирвэл танхимаас гараад явчихна. Бас хувь нийлүүлсэн нийгэмлэгт үл оролцож, мөнгөн сангийн дамын худалдаагаар үл хөөцөлдөнө, тааруу нэг аж төрнө, хүмүүс түүнийг цалингийнхаа зарим хэсгийг ухуулгад зарцуулдаг байх гэж ярилцана. Залуусыг хүмүүжүүлэхийг эрхэм болгох бөгөөд отряд байгуулж, багачуудад дэглэм сургаж, хөлсний цэрэг, үндэсний гвардийнхан, цагдаа нарыг тэдэнд бахдал болгон сурталчилж, жаал хөвгүүдийг бороон дундуур жагсаал хийлгэж, дохиогоор гарыг нь өргүүлдэг байв. Нэлээд хожим царай муутай, ядмаг хүүхэнтэй нийлсэн бөгөөд дорой биетэй, ярдаг зантай, таван настай хүүгээ эрхлүүлнэ. Тэр нь Бретейлийн ганц сул тал мэт харагдана... 

	Тесс юу ярихаа мэдэхгүй, үүдэнд зогслоо. Бретейль босож: 

	— Амрыг эрье, Тесс ээ! Царай чинь яасан муу байх юм. Ядраа юу? гэв. 

	— Тийм ээ тун их ядарлаа... Энд юу хийж явна? Дайраад гаръя гээ юү?.. 

	— Үгүй ээ, би Парисаас ирлээ. Дюгар миний шавь гэдгийг чи мэднэ байх аа? Нас залуу боловч ухаан суусан хүн юм. Түүнд тус болох хэрэгтэй байна. 

	Бретейль Дюгарыг дэмжихээр ирсэн юм байна. Яамай, яана ийнэ дураараа л болог! Харин хээ шаагүйгээр Тесс дээр ирж, царай муутай байна гэж өрөвдөнө гэнэ... гэж Тессийн уур шатлаа. 

	— Чи уучлаарай, би явлаа. Ядраад байна. 

	— Байз л даа, ярих юм байна. Харин энд ярих хэрэг биш... Би өрөөнд чинь орно. 

	Тесс өрөөндөө орж, зангиагаа авч, гутлаа тайлаад, дэртэй диваан дээр хажууллаа. Бретейль хаалга цохив. Тесс: 

	— Дараа ярилц аа. Би их ядраад байна. Сонгуулийн дараа л... гэв. 

	— Тэгж болохгүй байна. Би чиний ядарч байгааг мэдэж байна, яг л тавхан минут яриад орхиё. Нэг тийш нь болгох л чухал байна. Дюгар давамгайлах бололцоотой байгааг чи мэдэж байгаа. Түүний нэр дээр санал өгөх хүний тоо тав зургаан зуугаар илүү гарна. Гэвч би эсрэг байгаа... 

	— Юуны эсрэг гэж?

	— Би бол чамайг сонгоосой гэж бодож байна. Дюгар сүрхий залуу учраас бидэнд нэг л хэрэг болно. Харин парламентад статист болно биз. Түүнийг чамтай зүйрлэж болох уу? Чи бол улс төрийн туршлагатай бодлоготон, дадлага ихтэй, чадамгай илтгэгч, бас цуунд гарсан хүн. Чи дийлдвэл манай орон балрах нь тэр. 

	— Чи дуул л даа, Бретейль ээ, чиний хэлж байгааг би ойлгохгүй байна. Ингэж нялганах юунд хэрэгтэй юм бэ? чи Дюгарыг дэмжиж байгаагүй гэж үү? Гэтэл тэр чинь өдөр тутам миний мууг дуудаж байсан. 

	— Хүн хэлсэнд эмзэглэх хэрэг юу байна, бас тэгээд сонгууль угтсан хурал дээр хэлсэн үгэнд шүү? Чи Ардын фронтыг магтаж байгаагүй царайлж байх шив! Чамайг коммунист нарыг боддог хүн гэж би гадарлана. Коммунист нарт чи бид хоёрын хэн илүү сайн нь бас илрээгүй л байна. Чамайг би танхимд шургаасай гэж бодох юм. Яах вэ, чамайг Ардын фронтын талын хүн гэж бодож л байг. Албаны нэр нь яамай, хүн л эрхэм дээ. Чи ч ганцхан үг хэлээд л болчих хүн дээ... 

	— Ганцхан цагийн өмнө би Ардын фронтын дэмжлэгийг авлаа гэдгээ дурдчихсан шүү. 

	— Олон хүний дунд дурдсандаа байх хэрэг биш ээ. Би давтан хэлье: Чи л нэг үг дуугарвал болох нь тэр. Би нэг чалчаа амьтан биш шүү, чи надад итгэж болно. Тесс чи ойлго, манай орон нам мам гэхтэй манатай болоод байна. Үндсээ л аврах хэрэгтэй болоод байна! Дюгар чамд зам тавьж өгөх учиртай юм. Мэдээжийн хэрэг, чиний төлөө саналаа өг гэж уриалж чадахгүй л дээ. Нэр дэвшихээ л байчихвал болоод явчихна. Тэгвэл чам дээр саналаа өгөх хүний тоо хоёр гурван мянгаар даваад орхино. 

	— Дюгарын талынхан Гранмезоныг илүүд үзнэ дээ. 

	— Уухай, нөгөө зөнөг генералыг үү?.. Би тэрий чинь танина. Тэнэг болохоос биш тохитой л хүн. Маргааш тэр бид хоёр дайралдана. Яах вэ, Гранмезон ч нэр дэвшихээ болиг. Чи гав ганцаараа нэр дэвшсэн юм шиг болно. Франц орныг аварч дөнгөх нэгдлийн чинь билэг тэмдэг гээч чинь энэ дээ!

	Даанч сүрхийгээр сэтгэлийг нь хөдөлгөсөн учраас Тесс дотроо бодолгүйгээр

	— Билэг тэмдэг гэнэ ээ?.. Гэтэл чи Парисаас ирсэн юм биз дээ? Тэнд ч бас л халуухан байгаа байх нь ээ? Би энэхүү халуухан байдлыг даахгүй нь шив... гэв. 

	Бретейль дуугарсангүй. Ой тойнд оромгүй олон янзын санаа бодол нь усанд язганах улаан нүдэн жараахай мэт эргэлдэх тул Тесс юм бодох гээд чадахгүй байлаа. Дахиад депутат болно гэдгээ мэдэж байлаа. Аяга хүйтэн ус уугаад нүүр гарын алчуураар магнайгаа арчив. Түүнийгээ ахин дахин бодсоор байсан юм. Франц орон аюулд учраад байна гэж аман дотроо хэлж байлаа. Дайснууд отож байгаа үе... Бас дотоодод урван тэрслэх явдал гарсаар байна. Би үндэсний нэгдлийн билэг тэмдэг болох нь байна. Албаны нэр нь яамай, харин хүн нь л эрхэм! Бретейль Дидье нарын хэлсэн үгийг анзааргагүй давтан дурсаж байсан юм. Чингээд сайхан юмны сураг дуулсан балчир хүүхэд мэт айсхийсэн байдлаар ингэж шулганалаа. 

	— Ингэхэд би чинь юугаа хэлэх болж байна?

	— Чи за л гээд хэлчих

	— Тэгвэл сайн байна... үгүй гэх ёс надад алга. 

	Бретейль Тессийн гарыг чанга атгаж: 

	— Чамайг шударга хүн гэдгийг чинь би мэднэ. За одоо амар. Сайхан унтаарай!

	Маргааш өглөө нь Тесс оройтож сэрлээ. Цонхны хаалтын завсраар наран тусаж, ногоолины өнгөтэй хуучин хилэн углаатай түшлэгтэй хэдэн сандал бяцхан тогтоол усан мэт харагдаж байлаа. Тесс зочид буудлаас гараад, саяхан наасан бөгөөд: “Дюгар сонгогчдодоо талархал илэрхийлээд, эх оронч иргэнийхээ үүргийг дагаж, нэр дэвшихээ байлаа: Франц орон мандтугай!” гэж бичсэн зарлал байхыг харав. Тесс тэсэлгүй инээмсэглэв. Тэр ч байтугай, цэцэг зардаг залуухан эмэгтэйд нүд ирмээд, жаахан харж байтал нь Полетын хүзүү санаанд нь орлоо. Амьд явах юутай сайхан бэ! Энэ нэгэн өглөө юм бүхэн: роман маягийн сүм дуган, дэлгүүрийн цонхонд байгаа тоос сорогч, зах зээлийн наймаачин хүүхнүүд сайхан санагдаж байлаа. Цөмийг нь үнсчихмээр байсан ажээ. Тэр Дюгар сайн залуу байх, түүнтэй нэг сайхан хоол идэж дэмий балай юм ярьж, тоглоом тохуу хийлцэх сэн. Тесс даанч эдлэнгүй нь тоогүй. Эдлэнтэй сэн бол түүнд өгч ашиг олуулах сан. Дидье ч тохитой хүн, хуучин засварчин сайхан санаатай, живэр сахалтай хүн. Тийм хүн цоож ч засчхаж чадна... Албаны нэр нь яамай,. хүн нь эрхэм л дээ! Тесс зарлал бүрийн дэргэд зогссоор явлаа. Хүмүүс Дюгарын зарлалыг буруушааж байв. Нэг жолооч машинаасаа буун харайж, түүнийг чанга уншаад газарт нулимж

	— За мөн ч сайхан луйварчин юм даа! гэж хэлэв. 

	Тэр явдал ч Тессийн сэтгэлийг хиртээж чадсангүй, магнай тэнүүн байлаа. Полеттой бүрэн орой өнгөрөөх хэрэгтэй тул Парис орж хонож өнжөөд ирэхээр шийдэв. Хүнсний дэлгүүрт орж, Дениздээ нэг хайрцаг чихэр авав. Дараа нь нэгэн бяцхан гуанзанд орж, аяга пикон захилаа. Хэдийгээр өглөөгүүр байгаа ч гэсэн нэлээд хэдэн жүнз архи хөнтөрч завдсан байдалтай байв. Сонинд боосон талхнаасаа бор шувуунд өгч байсан нэг хүн хажууд нь суугаад Тессэд: 

	— Шувуутай ярих аятай байна. Ойрдоо дандаа сонгууль, сонгууль гэсээр байгаад... гэсэнд Тесс аяндаа

	— Та хэний талынх вэ? гэсэнд

	— Би юу? Би өөртөө л санал өгнө, би ийм л хүн дээ! Бас шувууны талынх. Би саналаа өгөхгүй. Яршиг байна даа! гэв. 

	Тесс инээд алдаж: 

	— Зүйтэй! Та юу уумаар байна? Би дайлъя гэв. 

	Тесс дөрвөн цагт явсан бөгөөд Бретейль таван цагт де Ниор хатагтайнх руу одлоо. Ядуурсан боловч нэртэй хэвээрээ байгаа газрын эзэд зэргийн Пуатигийн дээдэс мягмар гарагт тэднийд цуглардаг ажээ. Тэдний дунд фабрикийн эзэн хоёр, эртний судлалын эрдэмтэн нэг, шашны мяндагтан хэд байлаа. Гэр хатагтай нэрд гарсан нарийн хүн учраас аягач нь хумсын чинээ хачиртай талх, шингэн цайгаар дайлав. Тэндхийн бүх баяд ноёд эртний судлалыг хүндэтгэдэг бөгөөд тэр хот эртний дурсгалтай зүйлс ихтэй тул зочид нь манж үг болгож гадаадын улс төрийн бодлого буюу малталтын талаар тавхан минут ярьчхаад голдуу л хов жив ярилцана. Гэвч өнөөдрийн яриа, дахин санал хураасан руу эргэлдлээ. Гранмезон өөрийгөө баатар хүн мэт бодож байв. Нуршаа тэр өвгөн нялх хүүхэд шиг гавалтан, даавуун гутал угласан майга хөлтэй, хүнд хоргүй хүн байгаа юм. Уур нь хүрэхийн эрхэнд мань генерал өвчтэй хөлөө жийж: “Яасан ч үгүй!” гэж хашхиран өгүүлэв. 

	Бретейль аягатай цайгаа халбагаараа хутгаж өгүүлрүүн: 

	— Найз аа, иймэрхүү байдалтай байхад холхон явсан нь дээр биз дээ. 

	— Яасан ч үгүй! Би Дюгар биш.. Тесс сонгогдоно гэдгийг би мэдэж байна, гэвч дийлэхээс дээр дийлдэлт гэж байдаг юм. 

	— Цухалдах хэрэггүй ээ. Таны төлөө саналаа өгсөн хоёр мянган хүн тэр Тессийг чинь дайсны лагерь руу шидчихнэ. Гэвч тэр чинь овоо тохитой хүн байгаа биз. 

	Цөмөөрөө гайхаж: 

	— Шотаны найз даа! Стависскийн хэргийг мартаагүй биз!.. 

	— Масон л доо! Тэр чинь “Агуу их дорнын” суудалд суудаг хүн. 

	— Бас Дессерийн мөнгийг яах вэ?.. 

	— Тохитой хүн гэв үү? Та түүний бичдэг зүйлийг мэдэх үү? Бурхангүй үзлийн хүн! “Иргэний сургууль” гэнэ! Тэр сургууль чинь яахаас ч буцахгүй муусайн салбадай амьтад гаргаж байна... Яасан ч үгүй! гэж Гранмезон: өгүүлэв. 

	Бретейль ер бусын шохоорхуу байдлаар 

	— Шууд л ярилцъя. Манай орон хувьсгалын босгон дээр очоод байна. Ардын фронт нь франц орныг дайн руу чирээд оруулчих магадгүй дээ. Бид дийлддэг юм гэлээ ч манайх чинь улс л болохоор тэр дийлэлт маань дийлдэлт болчих гээд байна. Тесс шашны хүмүүжлийн эсрэг хүн гэж үү! Тэгж үзье л дээ. Тэгвэл энэ чинь явц түргэнтэй сүрьеэ туссан хүний ханиадны тухай бодох гэсэн хэрэг болно доо. Тесс бол коммунист хүн биш. Би түүнтэй өчигдөр уулзсан. Надад бүгдийг өөрөө нотолсон. Ардын фронт маргааш л засгийн эрхийг авна. Түүнийг хаах галаар зогсоож болдоггүй юм бол дотроос нь дэлбэлэх хэрэгтэй байна. Арван Тессийн ажил бэхлэхэд хүрнэ. Франц орныг аврахын тулд би Тесстэй нийлэх байтугай, герман нартай ч нийлэхээс буцмааргүй байна. Тийм шүү тийм, та нар миний үгийг сонсоцгоо!.. Надад маргааш зайлшгүй хувьсгал үүснэ шүү гээд л хэлчих юм бол би: за Гитлерийг дуудаарай л гэж хариу хэлнэ гэж ярилаа. 

	Нам гүм боллоо. Де Ниор хатагтай

	— Та их сайхан ярьж байна, Бретейль гуай!.. Гэвч энэ бол бүдэг хэрэг!.. Бурхан минь юутай бүдэг хэрэг вэ!.. гэж шивнэв. 

	Тэр хатагтай ёотон хавчдаг хямсаагаа шалан дээр алдсан бил ээ. 

	XII

	Улс төр ярих дуртай Тесс уур савссан амтат хоол өмнө нь тавиастай байхад өөрийнхөө амжилтын талаар хоолон дээрээ гэрийнхэндээ ярихаар шийдлээ. 

	— Байдал мөн ч хэцүү байлаа. Дюгар гэдэг чинь бас л нөгөө Стависскийг яриад л матаж гарлаа!.. Харин Люсиэн чиний тэр ном шүү юмыг чинь амьтан их авч байсан болохоор чи баярлаж болох юм. Мэдээжийн хэрэг, миний л ачаар тэр... Гранмезон өдөр бүр л: “Хүүгээ хар л даа!..” гээд л тэр номоос чинь эш татаж үг хэлдэг байлаа. Ай хөө чи ийм сайхан нугас хаанаас олоод аваа вэ? Пуатьед байхад надад дигваранзаар хийсэн америк маягийн хоол өгсөн юм, тэр бол ёстой л нэг дигваранз бил ээ!.. Гэтэл коммунист нар бас үзүүлээд өгсөөн. Тэд над руу ширүүн галласан шүү... “эрх чөлөө, энх тайван” гээд л, нэг үгээр хэлэхэд, нөгөө хариуцах эзэнгүй гоёдох үгээ ярьж гарсан юм. Тэгсээр байгаад л санал дахин хураах болгосон. Би ч бие гүйцэхгүй л унаад өгөх байх гэж бодох байлаа. Толгой өвдөж байсан гэж хачин!.. Дениз ээ, чиний царай яагаад ийм цонхигор байгаа юм? Чи Пуатьед очмоор юм, тэнд ромын сүм бий, хамгийн сайхан нь шүү! Ариун Редегонда бий... Коммунист нар санал өгөхөө больчихвол хоёр тал тэнцэж яг хайнцах юм гэж би бодоод байсан юм. Гэвч тэд Дидьег дахин сонгох гэж байгаа сураг гарч байлаа. Люсиэний нөхөд намайг онц хайхарч байгаагүй. Яана гэх вэ, би Ардын фронтоос нэр дэвшсэн хүн гэдгийгээ дурдаад орхилоо. Хүмүүс хашхиран дэмжлээ: Тэр ч байтугай гараа гозгонуулан талархлаа. Үнэнийг хэлэхэд би тийм хөдөлгөөнд дургүй юм... Сайхан нугас аа! Эхний саадыг давтал, коммунист нар миний нэрийг дэвшүүлнэ гэдгээ тунхаглалаа. Гэтэл баруунтан нар бүх хүний саналыг авна гэж хашхиралдав. Ингээд улаан хар хоёр хайнцаж орхилоо... 

	Тесс дуугүй болж, нугасны хөл мэрлээ. Люсиэн өгүүлрүүн: 

	— Та ямар ч л гэсэн фашистыг дарах хэрэгтэй. Орон даяар тийм санаатай байна... 

	— Байз л даа! Чухам юу болсныг чи ёстой мэдэхгүй байна. Та л даа! Театрын тайзан дээр гардагтай л адил. Ай хөө чи надад шанцай өгөөч. Өөртөө яав?.. Чи чинь шанцай ч иддэггүй хүн үү? Заслын хоолны горим гэж нэг заваан юм байх юм! За яав, таахгүй нь үү? Дюгар нэр дэвшихээ болиод орхих дээр л би ганцаараа торойгоод гарчихгүй юу. Үндэсний нэгдэл гэж энийг хэлдэг юм. 

	Люсиэн тэсэж ядаад: 

	— Та тэгээд тэр ёсоор болголоо гэж үү? Яасан шившигтэй хэрэг вэ!

	Тессийн дургүй хүрч: 

	— Юун шившиг байх вэ. Нам бүхэн над дээр санал нийлсэн юм чинь. Харин гайхуулах ёстой байна. Үндэсний нэгдэл гэдэг чинь шившиг юм уу? Чиний тэр найз засварчин чинь ч гэсэн дандаа л: “Франц орон! Франц орон!” л гээд байх чинь бил ээ. Чи жаахан хоцрогдоо бий. 

	Хоол идэх дур гутчихлаа. Тессийн байдлыг гэрийнх нь таашаасангүй ажээ. Гэргий нь санаа алдана. Дениз үгэнд нь оролгүй эсвэл юм иднэ, эсвэл мууртай тоглоно. Хийх ажилгүй тэр муу Люсиэн аягүй бол дайран доромжилсон зохиол бичих санаатай байгаа биз. Тесс хүрэн цай балгаад

	— Над жаахан ажил байна гэв. (Өрөө рүүгээ явав. Өглөөнийхөө хоолыг идчихээд унтдаг түүнийгээ “ажил” гэж заншсаны нь цөмөөрөө мэддэг байсан юм). 

	Люсиэн ам султайдаа биеэ зэмлэж байлаа. Аавыгаа ирэхээр таван мянган франк авах гэж хүлээж байсан юм санжээ. Жаннетэд мэс засал хийлгэх чухал байсан юм. Ядаж мөнгө зээлүүлэх хүн байсангүй. Аавыгаа уурлуулдаг нь юу бил ээ? Одоо аав нь аягүй бол өгөхгүй. Люсиэний сэтгэлд Жаннетын нүднээс өөр юу ч орохгүй байсан тул аавынхаа өрөөнд оров. Хүйтэн ус руу зүрх гарган үсэрч байгаа хүн мэтээр: 

	— Надад таван мянган франк хэрэг болоод байна. Яах ч арга алга гэлээ. 

	Тесс дуугарсангүй. Люсиэн уруу царайлж

	— Би таны дургүйг хүргэх гээгүй юм. Та битгий уурла л даа гэв!

	Тесс диваан дээр хэвтэж байлаа. Улам дургүй нь хүрч, шувууны хошуу шиг шувтан царай нь улам шөвгөр болов. Духан дээр нь хэдэн дусал хөлс бөнжийлөө. Давжаа биетэй, маш зэвхий царайтайн улмаас үхдэл мэт харагдсан юм. 

	Чи яах гэж бас таван мянган франк авах нь вэ? Дайрсан зохиол бичих гээ юү?.. 

	Люсиэн хариу хэлсэнгүй. Тесс ажиглаж хараад, буруу харан хэвтлээ. Тийм хүн яахаас ч буцдаггүй!.. Тесс гуай бас хоржооноо тавихгүй ээ. Тэр хүн мөнгөний нярвын гарын үсгийг зээлдэж дөрвөн жилийн турш мөнгө авсан боловч гэрийнхэн нь юм хэлдэггүй байсан бил ээ... 

	— Яасан ч адил... ав ав. 

	Тесс босож, чек бичиж өглөө. Люсиэн явчихлаа. 

	Тесс жаахан тайвшрахын тулд дуг хийхээр шийдэж хэвтсэн боловч санаа бодол нь саад болоод болсонгүй. Брейтелийн ирсэн тэр оройнх шиг сэтгэл нь аягүйцэв. Люсиэн, Бретейлийн гараас хишиг хүртэхэд ой гутах зүйлгүй гэж боддог гэж үү? Ой гутмаар нь мэдээж. Бас коммунист нартай найзлах ч ой гутмаар биз. Харин цоож засах ямар вэ? Дуртайяа засаад өгнө! Гэвч тэдэнтэй нийлж өөрийн орны хувь заяаг шийдвэрлэхээр биш дээ! Энэ бүхэн бол өөдгүй л энэ яваа насны явдал гэсэн үг. Энэ яваа нас гэдэг маань бузартай нэгэн тоглоом биш гэж үү? Тэгээд л тэр. Засгийн газартаа итгэж байхаараа танхимд саналаа өгдөг биз... Хэдэн хүн “төлөө»буюу “эсрэг” гэж санал өгснөөр хүний тавиланг шийдвэрлэж байх юм. Гэтэл шүүгчид яадаг вэ? Хүний толгой авдаг билүү, авдаггүй билүү! Тэр бол ялихгүй юмнаас болно: Тессийн хэлсэн үг ямар мухлагийн эзний сэтгэлийг хөндсөн эсэхээс л болно. Хэрэв хөндөөгүй бол өглөөний дөрвөн цагт сэрээгээд л, зуун грамм ром хийж өгөөд л шилэн хүзүү рүү нь дэлсээд өгнө. Сугалаа л гэсэн үг юм! Ардын фронт бол ой гутмаар зүйл гэдгийг хүн бүхэн мэдэж байна. Тэр бол ганцхан жилийн насгүй зүйл юм. Хөгц л гэсэн үг! Навтас л гэсэн үг! Цөмөөрөө л навсраад явчихна. Яамай, тэгнэ л биз... Тесс оройхон хэрд Полетын руу л яваад өгнө биз. Гэтэл Полет бас үхээд өгнө цөм л үхээд өгнө. 

	Юм бүхэн зайлшгүй мөхнө гэж бодоод Тессийн санаа тайвширлаа. Төдхөн өрөөнийхөө гадна сонсогдмоор шахам дужигнатал хурхирав. 

	— Ямар ч л гэсэн энэ бол шившиг юм. Аав коммунист нартай ч, “Байлдааны загалмайтан” нартай ч нэгэн зэрэг найзалж байна. Энэ явдалд тангараг байтугай жирийн нэг шударга ёс ч алга гэж Люсиэн Денизэд өгүүлэв. 

	— Би аавыг өрөвдөх юм. Энэ жил аав гэнэтхэн өтөлчихлөө. 

	— Гайхах юм алга, Полет гэдэг чинь ийм насны хүнийг нугаслаад авч дөнгөхтэй хүүхэн. 

	— Люсиэн ээ!.. 

	Тесс Денизийн царай өөд харахад Жаннетын нүд санаанд нь оров. Ээ дээ, ийм гэмгүй царайтай мондиуд уу!.. гэж бодлоо. Жаннет түүнд хайргүй. Өөрөө тэгж хэлсэн юм. Яах ч гэж түүнд хайртай байх юм билээ дээ... 

	— Чи далимд нь намайг өрөвдөөч дээ. Аав ч яах вэ, үхэж болох л юм, харин би бол лайгаа эдэлж дуусаж байна үхэх хүн юм шүү гэж Люсиэн хэлэв. 

	Полетынд очиж байгаад, дараа нь хоёулаа “Максимынд” хоол идсэн тул тэр орой Тесс сайхан зантай байлаа. Канкан бүжгийг нозоорон харж суухад хүүхнүүдийн хөл нэг дээшилж нэг доошилж, тэр нь энэ яваа нас шиг санагдав. Шампанскийг аяга аягаар хөнтөрч байсан боловч хөлчүүрсэнгүй. Өдөр сэтгэлд орсон элдэв бодол санаанаас нь үл гарна. 

	Тесс шөнийн хоёр цагт харилаа. Гэргий нь сурсан заншлаараа гэдэс дээрээ жин тавьчхаад хэвтэв. Тессийг хараад асгартал уйлж өгүүлрүүн: 

	— Ирсэн чинь сайн байна... Өвдөж байгаа гэж хачин!.. 

	— Зүгээр болно оо, Амали минь. Доктор мөд зүгээр болно гэсэн шүү. 

	— Тэгэхгүй ээ, зүгээр болохгүй гэдгийг би мэдэж байна. Би мөдхөн үхнэ. 

	— Чи яасан жигтэйхэн юм ярьдаг юм?.. Би доктортой уулзсан. Эмнэлэг авах өвчин. Чи харин хамгийн их наслах байх... 

	— Би амьд байгаад яах юм? Одоо би хэнд ч хэрэггүй. Өнөөдөр харин чамайг ирсэн болохоор босчихсон чинь бас л дахиад дордчихлоо.. Би үхлээс айхгүй. Өөр л юмнаас айх юм... Чи юмыг итгэхгүй юм... Хариу нь ирнэ дээ гайгүй... Хүүхдүүдийн дэргэд би ярихыг бодоогүй юм... Коммунист нартай гэнэ ээ!.. Яаж болдог юм бэ? Тэд яадаг амьтад вэ гэдгийн талаар би өчигдөр сониноос мэдсэн.. Тэд чинь Малагад найман сүм шатаасан байна. Ёстой л араатнууд юм! Гэтэл миний ханилсан хань тийм амьтдын талд орчихсон байх юм!

	Тесс хувцсаа тайчиж, хэвтэж байгаад

	— Чи намайг тэдэнд дургүй биш гэж бодож байна уу? Дургүй шүү дээ. Улс төр гэдэг бол заваан явдал юм. Дамын наймаа хийсэн ч түүнээс дээр... Гэтэл чи намайг яа гээ вэ? Чи бид хоёрт мөнгөний хэрэг алга, яаж ийгээд болох л байх. Гэвч хүүхэд маань яах вэ? Люсиэн өнөөдөр бас л таван мянган франк авлаа. Мөнгө өгөхгүй бол цаадах чинь хүн алчих хүн байгаа юм... Бас тэгээд чи Денизийг боддог уу? Өнөө маргаашгүй л нэг юманд сэтгэл өгчихнө. Хүний гар харуулахгүй сэн гэж бодох юм. Энэ хүүхэн бол зоригоороо хүн. Мөнгөгүй л бол өнгөрөөд өгнө. Амали минь намайг битгий зовсон дээр нь зовоо! Тэртэй тэргүй би зовж явна. 

	Гэргий нь түүний духан дээр үнсээд гэрлээ унтраав. 

	Тесс дээшээ харан харанхуй руу ширтэн хэвтлээ. Нойр нь хүрэхгүй гэдгийг мэдэж байсан юм. Шампанскийн хий мэт олон жижиг цагаан юм дээшээ яваад байх шиг харагдсан ажээ. Хажууд гэргий нь аяархан ёолно. “Амали ээ!” гэж шивнэн дуудав. Харин эс дуугаран нойрон дундаа яраглан ёолж байлаа. Тессийн айдас хүрлээ. Амали мөдхөн нас нөгчих байх. Бас өөрөө нас барах байх. Тэгээд л дашийн шог!.. Цагдаа алсан Ларошийн толгойг яаж огтолж байсныг сэргээн бодлоо. Намрын цаг юм санжээ. Аргогийн цэцэрлэгт гудамжинд хүний хөлөөр навч шарчигнаж байсан үе. Улаан наран харагдаж байж. Ларош нэг жүнз ром балгаж, нэгэнтээ тамшаалаад: “Үхье ээ!” гэж хэлж гэнэ. Хүмүүс түүнийг тайван байгаад үхэх нь гэж бодож байжээ; Гэтэл толгой авдаг машин руу хөтлөөд очиход ухраад байсан тул түүнийг чирч нохой улих мэтээр дуу тавин орилжээ. Дуу нь Тессийн чихэнд сонстох мэт болоход дотор нь арзганалаа. Таазан тийш жижиг цагаан юмнууд яваад л байх шиг харагдсаар байв... Амали сайхан байна! Ядаж там бий гэж боддог нь бас нэг зугаа юм. Биеэр зовлон эдлэх ч яамай, сэтгэлийн зовлон л бэрх юм!.. Гэвч там гэж юм огт байхгүй: булш, хүйтэн, хоосон л болно. Чингээд Тесс тэсэж ядахынхаа эрхээр бархирч орхив. 

	Гэргий нь сэрээд: 

	— Яаж байна Тесс ээ? гэсэнд гэмшингүй байдлаар: 

	— Нэг юм зүүдэнд орлоо гэж хариу өчив. 

	XIII

	Жолиогийн элдвээр хэлдэг бөгөөд Пиэрийн бишрэн магтдаг тэр Виар нь сайн санаатай, салан задгай эрдэмтэн хүнтэй төсөөтэй бил ээ. Нүдэндээ хүрээгүй шил хийж, өргөн хүрээтэй хар бүрх малгай өмсөж, сэтгэл зүйн шинжилгээ хийх дуртай, чамивтар аялгатай ярьдаг тэргүүтний нь харваас бүх талаараа өмнөх зууны хүн шиг санагдана. 

	Виар “Аймшигт” гэж нэрлэгдсэн тэр нэгэн жил Шалонд төрсөн бөгөөд өлгийтэй байх үед нь түүн дээгүүр прусс нарын үхэр бууны сум дуулж байсан юм. Виарын эцэг яахын аргагүй бүгд найрамдах үзэлтэй байсан бөгөөд “Бяцхан Наполеоны” эсрэг үг хэлсэн хэргийн учир хоёр жил гянданд суусан ажээ. Виар хар бага наснаасаа Марат, Бланк, Делеклюз нарын нэрийг нийгмийн хувьсгалтай холбогдох ширүүн маргааныг сонсож явсан бил ээ. 

	Виар Парист хууль цаазын ангид орсон юм. Өөрийгөө улс төрийн тэмцэлд зориулах саналтай байсан боловч нас биеийн байдлаас ч юм уу, цаг төрийн байдлаас ч юм уу болоод гэнэт урлагаар хөөцөлджээ. Идэр залуу оюутан байхдаа латин хорооны Верлен өвгөнтэй гуанзанд хэдэнтээ тохиолдсон бөгөөд согтуу улсын шуугиан дунд тэр өвгөний бичсэн хачин сайхан шүлгүүд нь модонд татсан утсанд цуурайтан ганганах нүүдлийн шувууны дуун лугаа төсөөтэй санагддаг байна. Виар дуураймалдуу боловч аятайхан бичсэн шүлгийн түүвэр гаргав. Бас “Үзэсгэлэнгийн газруудын” талаар сонинд тайлагнаж, шүүмжлээч болохыг оролдсон байна. Гэтэл Дрефусын хэргийн хоморгод орсны улмаас Жорест шавь орсон бил ээ. Төрөлхийн даруу хүн атлаа жижиг сэтгүүлийн өгүүлэл бичих, шашинтныг муучлах, зах газраар явж милитаризмын эсрэг яриа хийх, эмэгтэйчүүдийг эрэгтэйчүүдтэй тэгш эрхтэй болгохыг хоолойгоо чичрүүлэн шаардах зэрэг янз бүрийн ажил гүйцэтгэж байв. Зав л гарвал ном уншиж, урлагаар хөөцөлдөж байсны улмаас нөхөд нь түүнийг “Афины иргэн” гэж тоглоом хийдэг байсан бил ээ. Дайн болохоос өмнөхөн түүнийг парламентад сонгов. Тэр нь гэрлэхтэй нь таарсан бөгөөд эмч хүүхэнтэй ханилсан ажээ. Виараар хариуцлагатай яриа танхимд хийлгэдэггүй байсан боловч янз бүрийн комиссын бүрэлдэхүүнд оруулдаг байсан бөгөөд соёлын талын асуудлаар мэргэжсэн хүн гэлцэнэ. Виар олон улсын бага хуралд явдаг байсан тул тэгж явахдаа Ленин, Бебель, Плеханов нартай танилцсан ажээ. Сонгууль дээр социалист нарын санал зонхилоод ирэхэд агуу том өөрчлөлт хийнэ гэж тэр дааман итгэж байсан бил ээ. 

	Түүний оронд дайн дэгдлээ. Виарын мөрөөдлийн унтраагуур болсон тэр дайныг зовон зүдэн өнгөрөөгөөд: “Ажилчин ангийг үндэстний эсрэг тавьж болохгүй!” гэж бодоод Циммервальдад болсон бага хуралд оролцохоос зайлсхийв. Бас “ариун холбоо” гэсэн яриа түүний зэвүүг хүргэж дурыг гутаав. Ингээд хэвлэл батлах газрын хэцүү хатуугийн эсрэг буюу шүүхийн тогтоолгүйгээр буудан алах явдлын эсрэг тэмцэл тавих төдийгөөр ажлаа хязгаарлаж байлаа. 

	Дайны дараагийн сайхан цаг хүрээд ирлээ. Виар оросын хувьсгалыг таашааж байсан боловч: “Бид замаараа л явах ёстой” гээд коммунист нарыг муучилдаг болов. Хүн төрөлхтөн тайван хөгжих ёстой гэдгийг сайтар мэдсэн учраас цусыг үзэн ядах сэтгэлийн нь дайн улам лавшруулсан ажээ. 

	Нас бие, эрдэм мэдлэгийн тэнхээгээр Виар социалист намын удирдагчдын нэг боллоо. Ханилсан нь нас барж санаагаар өтөлж хорчийсонд охид нь ч хадамд очсон тул урдынхаа адилаар уран зурагт дуртай, зургийн үзэсгэлэн байгууштай тохиромжгүй өрөөнд суудаг боллоо. Ганцаархнаа байхыг байн байн мөрөөдөх болов. Авалонд нэг модон байшинтай бөгөөд тэр нь зэл бутаар бүрхэгдсэн байлаа. Тэндээ өөг нь аваагүй урт сандал дээр сууж, тахианы дуу дуугаа авалцан дуугаралдахыг буюу мэлхий дуугарахыг чагнадаг байв. Танхимын хурлаас харьж ирээд, Ренуарын зурсан нэгэн охиныхоо зургийн өмнө сууж, чанамал жимсний өрөм мэт нүдэнд дулаан ягаан дэвсгэр өнгий нь шохоорхоно. Аж төрөх жамыг эвдэж, өөрийн нь улс төрийн үнэлэлтийг зөрчих магадгүй юм бүхнээс айдаг байлаа. Барууны шог зураач нараас хутга зуулгаж шоолон зурсан хүн шиг л хувьсгал гэж үглэж суудаг, гэрээс гарч гэдэс алддаггүй гэмгүй нэгэн амьтан ажээ. 

	Гэнэт, тэнгисийн салхи мэт шуурга бослоо. Залуус байх суух газраа олж ядахын эрхээр аль тохиолдсон намыг түшиглэв. Хоёрдугаар сард болсон самуун Виарыг цочоолоо. Энэ хүн улс орны амар жимэр байдлыг алдагдуулсан Бретейлийн шавь нарыг үзэн ядаж байлаа. Виар коммунист нарыг зэвүүцдэг хэзээ язааны заншлаа орхиж Ардын фронтын талд орж Авалон дахь байшингаа, хэдэн зургаа, парламентад эзэлсэн суудлаа хамгааллаа. 

	Сонгуулийн өмнөхөн энэ хүн нэгэн томоохон хурал дээр үг хэлсэн бөгөөд түүнийг түмэн хүн, коммунист нарын хамтаар нэн талархан угтав. Эхлээд ардчиллын талаар, үнэ төлбөртэй амралтын талаар, иргэдийн орчны талаар ярилаа. Гэвч урьд өмнө нь төрөлхийн авьяаслаг илтгэгч байсан учраас хуралд оролцож байгаа хүмүүсийн сэтгэл хөдөлсөнд дэвэрч үг нь ундарч, хахир хатуу дуу нь чангарав. Виар зах залгаа Испани оронд сонгууль дээр Ардын фронт нь дийлсэн тухай ярьж гарлаа: 

	— Эстремадурын тариачид газрын эздийн газрыг дур мэдэн хамгаалж эхэлжээ. Сүм хийдүүдэд чандрын оронд гортиг, бөмбөрцгийн дүрс тавьжээ. Ажилчид эрх чөлөөгөө хамгаалахын тулд винтовоор буудаж сурч байна... 

	Хариуд нь түмэн хүн

	— Ардын фронт мандтугай! гэж хашхиралдав. 

	Мишо Дениз хоёр дээд давхрын сандал дээр суужээ. Мишо алга ташин хашхирч байгаад, дараа нь Денизэд

	— Тэр хүнд биш ээ, испани нөхдөд алга ташиж байгаа юм... 

	Виарын дараа коммунист Легре үг хэллээ. Дениз: “Би үүнийг танина” гэж чанга хэлэв. Тэр нь Денизээс та аль районых вэ гэж асууж байсан хацар дээрээ сорвитой ажилчин хүн байв. 

	— Нөхөд өө, санал хураалтын хайрцаг дангаараа уг явдлыг шийдэхгүй. Ардын фронтын эрх барих газрыг цээжээрээ хамгаалах хэрэгтэй болоод байна. Энэ бол үг төдий бус, харин хялбар ажил биш ээ. Заавал ялах хэрэгтэй... 

	Виар Легрегийн гарыг атгасан нь бүх хүмүүсийн сэтгэлийг хөдөлгөж, утопист нар, сэдээчин нар амь биеэ хайрладаггүйгээр үл барам ялалт хийж чаддаг хүмүүст баяр хүргэдэг байсан түрүүчийн зууны байдлыг санагдуулав. 

	Дениз Мишо хоёр гарлаа. Гадаа бүгчим бөгөөд азарган бороо айсуй байв. Нозоорсон хүмүүс гуанзны саравчинд пиво гүзээлж, хөлсөө арчицгаана. 

	Фальгьерын гудамжинд сонгууль угтсан хурал болсноос хойш

	— Виар сайхан ярилаа, гэвч нэг л жого байна... 

	— Хараад байтал тэн хагаст нь итгэж байх шиг байна. Ийм явдал надад бас тохиолддог юм, баттай хэлчхээд дорхноо амаа барихад хүрдэг шүү гэсэнд Дениз инээгээд

	Би бол хурал дээр үг хэлдэг хүн биш ээ. Легре л надад аятай санагдлаа, нэг л эвтэйхэн эрс ярьж байна хэмээн нэмж хэлэв. 

	— Ам ажил хоёр уялдаж л байх хэрэгтэй. 

	— Уялдуулж болно биз?

	— Болно. Мах цусаараа... 

	Тэнгэр дуугарч, бороо шаагилаа!.. Тэр хоёр дэлгүүрийн брезент саравч доогуур орлоо. Ус, цахилгаан дунд шахцалдан зогсоод, хажууд нь хүн байхгүй ч гэсэн сэмхэн ярилцаж байлаа. Дениз аж төрлийнхөө талаар ярьж байв. 

	— Хуурамч юм их байна. Би тантай эцгийнхээ тухай ярих нэг л эвгүй тул тэр талаар ярих хүсэл надад алга. Гэвч ийм байдлаар аж төрж бас болохгүй. Заримдаа би гал тогооны бандан дээр байгаа загастай адилхан юм шиг байх юм. Нэг л арга бодолгүй горьгүй нь ээ. Тэгэхдээ би танаас зөвлөгөө горилж байгаа юм биш, зүгээр л ярьж байгаа юм. 

	— Амархан арга байна... 

	— Үгүй ээ. Танд бол амархан байх. Танд төрөлхөөс ч юм уу, үгүйдээ л бага наснаас заяасан зориг бий. Харин би бол өөр үлгэрийн хүн. Би тантай хамт өөрийнхөө доройг мэдэхээ байчих юм, хурал дээр бол бүр ч маадгар байдаг болжээ... Би асар болгоомжтой хандаж эс чадвал ахынхаа өрөөсөн дугуй болчихно. Люсиэн ах муу хүн биш, даанч хөнгөмсөг юм. Нэг хүүхэнд сэтгэл өгч энэ тэр болчхоод л дараа нь аягүй бол нэрийг нь мартчих хүн дээ. Үзэл санаа нь ч бас л тиймэрхүү биз. Харин би бол амьтан

	— Дениз та онцгой хүн юм!... Би мөн сайхан дэмийрэв ээ! Та надад тайлбарлаад өгөөч, би тантай иймэрхүү юм ярих гэхлээрээ л шал дэмий чалчаад унах юм, учир нь хаанаа байна вэ? Яагаад тэр вэ, та хэлээд өгөөч! За, дэмий чалчихаа больё! Танд нэг зүйлийг хэлмээр байна. Та битгий ташаа ойлгоорой... Би таны үгийг сонсож, царайг чинь харахаараа л нэг юм бодох юм. Урлагтай ч төстэй юм шиг... яагаад би ингэж бажгаддагийнхаа учрыг ойлгох гэж тун ч их чармайлаа... Шүлэг шиг л юм болж байна. Нэгийг нь уншихад төдхөн мартагддаг байтлаа нөгөөг нь уншаад сэтгэлд шингэдэг шүү дээ. Одоо бол уран барилга ч надад ойлгогдоод явчих шиг болж байна. Тантай л байгаа учраас шүү. Мөн бэрх ээ!.. 

	Тэрээр гараа хачин янзаар алдалсан боловч Дениз инээсэнгүй. 

	— Мишо тэр талаар ярих хэрэггүй. Би одоо бодож байна... Би аж төрөх, амьсгалах, ярьж хөөрөхийг танаас сурч байна. Бас өөр юм сурч ч магадгүй... Та юу гэлээ!... “Ам ажил хоёр” гэсэн шүү дээ. Бороо тогтохгүй нь ээ. 

	Тэр хоёр шаагьж байгаа аадар дундуур алхлаа. Бороонд норж яваа атлаа инээмсэглэж байгааг нь хүмүүс гайхан харцгаана. Дениз толгой нүцгэн тул гэзэг нь аяны саарал хувцасны нь гадуур мушгиран унжжээ. Ялихгүй байралхуу шинжтэйгээс бус хөөрхөн хүүхэн бил ээ. Мишогийн нүд урд урдаасаа цогтой гялалзаж явлаа. Тэр хоёр дуугүй явсаар Денизийнхнийг хүрээд хөгжилтэй байдлаар салах ёс хийлээ. Бороо асгарсаар тул хар хөх засмал зам дээр том том цагаан хөөс тогтож харагдана. Зуслангийн үнэр, ногооны үнэр ханхалж байв. 

	Виар гэртээ харьтал саяын нь дэврэнгүй байдал тоглоом мэт санагдсан тул хөлчүү явсандаа ичих шиг боллоо. Яах гэж тэгж яриа юм бол? Маргааш нь түүний хэлсэн үгийг засаг хариуцах болно. Үг бүрийг дэнсэлж үзэх хэрэгтэй юм, Хөдөөгийн ухуулагч нарын байртай сайд байж болохгүй ээ!

	Ингээд юм бодсон янзгүй, цүнхэр сандалд суулаа. Өмнө нь Боннарын зураг хадаастай тул ногоон мөчрийн доогуур нарны цайруу толбо бурам мэт харагдаж, тэр зургаас намуухан өдрийн үдийн халуун үнэртэх шиг боллоо. Виарын сэтгэлд жаргаж цэнгэж явсан газар нь санагдаж, хөшсөн мэт хөдлөхгүй гөлрөх байдалд оров. 

	Оройн шуудангаар ирсэн зүйлийг тосгуур дээр тавьж авчирсан шивэгчин нь түүний тааламжит бодлыг унтраалаа. Виар түрүүчийн нь бичгийг задалж үзээд царай нь хувьсхийв. Машинаар цохисон зүйлд нь: “Чи франц орныг удирдах юм бол бид чамайг хөгшин оготно мэт шатаагаад хаячихна шүү. Ардын фронт мөхтүгэй! Нэгэн эх оронтон франц хүн” гэсэн байв. 

	Нэргүй тэр захидал Виарыг цочоолоо. Виар үхлээс айдаггүй атлаа хариуцлагаас айдаг ажээ. Хэд хоногийн цаана шийдвэрлэх, тушаах, аягүй бол яллах ажлыг толгойлох байлаа. Гэтэл задлан шинжилж, шүүмжилж, тусгай бодолдоо хоргодож дассан учраас тийм ажил хийж чаддаггүй бил ээ. Виар жаран тав хүрсэн хойноо анх удаа хүнд тэврүүлж байгаа бүсгүйн адил чичирлээ. Урьд өмнө бол олонхын саналаар сонгогдчихоод л социализмын үе ирж байна... гэж хэлчихвэл л болдог учраас амархаан юм шиг санагддаг байв. Эсвэл тэр цагт тийм амархан байсан юм бол уу? Дайнаас өмнө ч хүмүүс арай л номой, дуулгавартай байсан даа. Залхаан цээрлүүлэх эргүүл, фашистын хорих лагерь, ном соёлыг шатаах галыг үзэж хараагүй байсан юм. Энэ хүний бичсэнийг харав уу: “Оготно мэт шатаана...” гэнэ шүү. Тэгнэ шүү, эд турхирна, ятгана, нууцаар буудна. Мадридад болдог шиг л болно... Эд Ардын фронтыг цусанд живүүлэхийг бодно. Гэтэл Виар ямар улстай хамсаатай бил ээ? Коммунист нар бол түүнийг “урвагч” гэнэ. Коммунист нар хатуу арга хэмжээ авахыг олон түмэнд хэлнэ, албадна, шаардана. Радикал нар яах вэ?.. , Тесс бол Виар Легре хоёрыг нэг нүдээрээ харж чадахгүй. “Марксист* гэдэг үгийг хэчнээн их ой нь гутаж, аль хэр дургүй хэлдгий нь ажихад илэрхий биз... Виар ганцаараа юм. Өнөөдөр бол зөвхөн Легре шиг ярьсны нь хувьд л алга ташсан хэрэг. Харин ажилдаа орохоор нь эдгээр хүмүүс түүнийг голж шилэхэд хүрнэ. 

	Энэ бүхэн юунд хэрэгтэй юм, одоо хэдийхэн амьд явах бил ээ? Сайн л бол таван жил аягүй бол бага ч байж мэднэ. Боннарынхаа зургийг ширтээд л, сайхан ном уншаад л, Аволондоо очоод байж байж болох шүү дээ, тэнд нь жир бий, манжуухай бий... Яасан үл ойлгогдох уйтгартай байна даа! Бас өрөө юутай хүйтэн байна вэ?.. Яагаад ч тэр юм, Виарын сэтгэлд багын нь нэг шүлэг ороод ирлээ. 

	 

	Чийгтэй хүйтэн байна

	Чийдэн сүүдийн байна 

	Сонин бодол төрж, 

	Соно ялаа мэтээр: 

	Сөнө! Сөнө! гэнэм л. 

	 

	Тавдугаар сарын тэр халуун орой Виар даараад байх шиг санагдсан ажээ. 

	— Робер оо, нөмрөг аваад ир. 

	Шивэгчин нь инээсхийж, тогоочдоо

	— Сонгууль угтсан кампанийн дүн гээд л дээр дороо орж байхад энэ хүн даараад байна гэнэ ээ! гэв. 

	XIV

	Ням гарагийн орой Пиэр Аниэсийнд орж: 

	— Цэцэрлэгт гудамжинд очъё, сонгуулийн дүн тунхаглах гэнэ гэв. Юм дуулах ойртож байгаад сэтгэл нь хөдөлсөн тул гараа сарвалзуулан хашхирч байлаа. Бие нь базаахгүй, бас тэгээд сонгуулийг төдий л сонирхоогүй учраас Анис дурамжхан байсан боловч үгэнд нь оров. 

	Давчуу, бүүдгэр гудамжнуудаас өдий төдий хүн мөрний ус урсах мэтээр хотын төв тийш уруудан цувна. Пиэрийнх шиг сэтгэлийн хөдөлгөөнтөн хотыг донсолгож байсан ажээ. Асуулт, таавар, сураг, дургүйцэл, горьдлого газар сайгүй сонсогдлоо. Цэцэрлэгт өргөн гудамжнуудад ажилчин маягийн малгайтай хүмүүс багширч байна. Ердийн хүмүүс тэдний урдуур шахцалдаж, зөвхөн гадаадын харьяат нар, янхан хүүхнүүд гоёмсог гуанзнуудын саравчинд сууцгааж харагдав. 

	Пиэр Аниэс хоёр оройн сонины газрын урд талд зогсож байлаа. Том гурвалжин талбай дээрх хүмүүс хөшиг нээгдэхийг хүлээн театр дотор байгаа мэт байж ядан догдолно. Хэдхэн хормын дараа хүмүүсийн нэр, тоо тэргүүтэн гарч франц орны хувь заяаг сонсгох гэж байлаа. Баруунтан дийлж магадгүй еэ?.. Бас мухар сүсгийн түгшүүрээс болж: тариачид Ардын фронтоос айж байна хөдөө нутгийнхан фашист хүмүүсийн нэрийг дэвшүүлсэн байна, тэр ч байтугай, Парисын орчны улааныхан зүүнтнээс ухарсан байна гэх мэтийн цуурхал оргилж байлаа. Дэлгэцэн дээр Парисын хэдхэн нэгдүгээр депутат нарын нэрс гарлаа. Хүмүүс сонгуулийн дүн гарах болоогүйг мэдсээр байгаа хэр нь оройн сониныг өрсөлдөн авцгаана. Талбай яармагтай төсөөтэй санагдана. Нэг хүн цаг өнгөрөөхийн тулд “бэйсийн хатагтай” гэдэг дуу дууллаа. Хушны самар цөмцгөөнө. Араб хүмүүс ямааны арьсан ширдгээ сайны нь гайхна. Халуун орой байсан тул хажуугийн гуанзнууд жүржийн ус, пивыг ихээр зарж байлаа. 

	Гэнэт чанга яригч дүнгэнэж: 

	— Торез Морис, сонгогдсон... гэх чимээ гарав. 

	Торезод хайртай учраас хариуд нь хүмүүсийн дуун шуурга мэт давлагаалж талбай даяар: “Манай Морис мандтугай!” гэж лоозон цуурайтлаа. Торез сонгогдоно гэдгийг эргэлзээгүй мэдэж байсан боловч энэ сургийг сонсоод, цөмөөрөө санаагаар болох нь гэсэн шиг нийт хүмүүсийн сэтгэл хачин хөдлөөд “Интернационал” дуулцгаав. Хажуу талын гудамж ч пиг дүүрэн хүнтэй боллоо. Цагдаа нар машины замаар сийрэг байлгах гэж оролдоод дийлсэнгүй. Бас тэгээд аль тал нь дийлэх гэж байгааг мэдэхгүй байсан учраас цагдаа нар томоотой л байхыг гол болгоод төдий л албадсангүй. 

	— Фланден Пиэр сонгогдсон... 

	— Фашист нар сөнөтүгэй!

	— Урвагч нарыг цааш харуул!

	— Блюм Леон сонгогдсон... 

	— Ардын фронт мандтугай!

	Баяр хүргэж хашхирч, алга ташиж байснаа болиод исгэрэлдлээ. Гэвч дургүйцэн бувтнах нь улам багасаж, баярлан талархах нь бүр нэмэгдээд ирлээ. Арван цагийн орчимд Ардын фронт ялсан нь илэрхий боллоо. Инээмсэглээгүй хүнгүй болоод ирлээ. Баруунтныг сонгосон мэдээ сонсгоход залхуутайяа байдлаар исгэрэлдэн хариулав. Ялалт хялбар олдсон тул илбэ, шид мэт бөгөөд сугалаанаас хүн бүр тав таван мянган франк хонжсон юм шиг санагдсан бил ээ. Ард түмнийг буу зэвсэг бус, харин хумсын чинээ хуудаснууд авардаг байна шүү. Өмнөх хэдэн арван жилийн сонгууль шал уйтгартай болдог байсан юм. Радикал-социалист буюу зүүний бүгд найрамдах үзэлтэн хоёрын аль нь ч сонгогдсон ямар ялгаа байна? Гэтэл энэ сонгууль онцгой болов. Энэ сонгууль бол хоёрдугаар сарын зургааны өдрийн цусан дунд, жагсаалд барьсан улаан дарцгуудын дунд, гудамжны чулуун дунд төрж гарлаа. Зөвхөн яамдыг өөрчлөхөөр үл барам амин хувийнхаа өчүүхэн аж төрөлтийг өөрчилж болох нь гэмээр горьдлого тавдугаар сарын энэ орой хүн бүхний санаанд оров. Бусад олон талбай, бас түүнээс цааш: утаа тортог болсон Лилли, хөгжилтэй сайхан Марсели, аниргүй бөгөөд ширүүн Леон, гадаад далайн хөвөө нутаг, Альпын уулсын энгэр бэлд орших олон сая хүний зүрх догдлон цохилж байсан юм. 

	— Виар Огюст сонгогдсон... 

	Пиэр хар тэнхээгээрээ бархирсан учраас Аниэс чихээ даран инээд алдлаа. Бусад хүмүүс түүнийг дагалдан хашхиралдав. Гэвч Пиэрийн сэтгэлд тэдний хашхираан чамлагдаж байв. Тэгээд бачимдсан янзаар өгүүлрүүн: 

	— Коммунист хүн сонгогдоход эд бүр чанга хашхирдаг юм... 

	— Тесс сонгогдсон... 

	Хариуд нь цөөвтөр хүн итгэл муутайхан байдлаар хашхируун: 

	— Ардын фронт мандтугай!

	Аниэс өгүүлрүүн: 

	— Явъя аа, би хариугүй унах нь... 

	Тэр хоёр Цэцэрлэгт гудамж хүрээд бяцхан гуанзны саравчинд суув. Эргэн тойрон хүмүүс бие биедээ баяр хүргэн хундага тулгаж байлаа. 

	— Аниас ээ, чи баярлахгүй байгаа юм биш биз?

	— Ямар юманд? Тессийг сонгосон байна гэж үү? Тийм ээ, тэр өөдгүй монди миний төлөө хөөцөлдөж өгсөн л дөө... Гэхдээ л би баярлахгүй байна. 

	— Хэрэг явдал Тессэд хамаагүй ээ. Энэ бол сэжүүр нь юм. Ардын фронт ялсан нь эрхэм байна. 

	— Энэ зүйлд миний хэрхэн ханддагийг чи мэднэ. Надад бол энэ яваа нас маань чиний хэлдгээр ёстой л “сэжүүр” санагддаг юм. 

	— Тесс ямар вэ?

	— Үгүй ээ. Шулуун, шударга л хэрэгтэй. 

	Пиэр энэ өдрийн үйл явдлаас болж хэтэрхий ядарсан тул маргасангүй. Зөвхөн толгой сэгсрээд, хажуугаар өнгөрч яваа хүмүүсийн баясан шуугих чимээнд автлаа. 

	Хажуугийн ширээнд хэдэн цэрэг сууж байсан бөгөөд баахан халамцуухан: 

	— Хурандаа өмдөө дүүргэнэ дээ... 

	— Гайгүй ээ, одоо тэднийг нэг тийш болгоод өгнө. 

	— Чи маргааш Страсбург рүү явах гэж байна уу?

	— Нөгөөдөр өглөө явна. Найз минь, тэнд одоо ид л байгаа. Германчууд нэг л юм бариад байх юм, алган дээр тавьсан юм шиг илхэн харагддаг юм... Их буунуудаа хот чиглүүлээд зоочихсон байна бил ээ... 

	— Сонин худалдаачид хажуугаар гарч: 

	— Яаралтай гаргасан сонин шүү! Ардын фронт бүрэн ялалт хийлээ. 

	Аниэс ийн гуйруун: 

	— Бололцоо байвал таксигаар явмаар байна. Миний бие хачин муу байна. 

	Харимагцаа хэвтлээ. 

	— Чи яагаад байна? Салхинд цохиулчихаа юу?

	Аниэс мэдэгдэх төдий жуумганаж: 

	— Үгүй ээ... чи битгий сандар, би өвдөөгүй. Ингэх ёстой юм... Ойлгохгүй байна уу?.. Ээ тэнэг!

	Пиэр сүүлд нь ойлгов. Чингээд жижиг тасалгаа дундуур дэвхцэн гүйж: 

	— Ээ ашиггүй! Бас ийм өдөр анх мэдэж байгаа нь юутай сайхан!.. Гайхамшигтай хүү гарна, чи харж л байгаарай! Гарцаагүй хүү гарна! Чамд юм хэрэг байна уу? Эм авчрах уу? Жүрж авчрах уу? гэв. 

	Аниэс инээд алдаж: 

	— Юу ч хэрэггүй ээ. Энд суу. Уухай даа... гэлээ. 

	Нүүрийг нь нүүрэндээ ойртуулж, хоёр гараараа гэрэл хаагаад: 

	— Бид хоёр хоёулхнаа байна шүү дээ гэж хэлэв. 

	Сэтгэл нь тайван, сайхан болсон тул Аниэс инээмсэглэв. 

	Цонхны цаана: “энэ бол манай эцсийн...” гэж дуулцгааж байлаа. Беливилийн ядуус овон товонтой гудамжнуудыг өгсөн чийг ханхалсан бүүдгэр гэрэлтэй орон байшиндаа харихаар явж байв. Хүмүүс өнөөдөр үлгэр шиг юм үзлээ: үзэсгэлэн гуа америкийн хүүхний дурлал ч биш, районы зааздуухан театрт тавьсан чимэгт ший ч биш, харин өөрсдийнхөө тухай үлгэрийг харлаа, учир нь Беливилийн төлөө тулалдсаар байгаад ялсан хүн ч байгаа л байх, одоо тэдэнд хувь заяа ирэх биз!

	— “Шийдвэрт тулаанд...»

	Гуанзанд байсан хэдэн цэрэг Аниэсийн сэтгэлд гэнэт орлоо. Страсбургийн талаар ярьж байсан тэр нэгэн цэрэг нялх хүүхэд мэт бөндгөр улаан хацартай ажээ... Аниэс хөмсөг зангидав. Харалган нүд нь урьд урьдынхаасаа өрөвдөлтэй харагдав. 

	— Пиэр ээ дайн болох болов уу?

	— Болохгүй ээ. 

	— Хожим нь яах вэ?

	— Одоо ч, хожим ч болохгүй хэзээ ч дайн болохгүй!

	XV

	Ардын фронт ялсан явдал амиа бодогчдыг үймрүүлсэн тул бослого гарна, хямрал болно, замбараагаа алдана гэж ярьцгаана. Авгай нар: “Манай аягач толгой дээр гарах нь !” гэж айсхийн шивнэлдэх боллоо. Мухлагийн эзэд идэш уушны зүйлээ нуун далдална. Томоохон хэргэмтэн нар халифууд гэгчийн адилаар үзэгдээд алга болох шинэ сайд нарт бид захирагдахгүй гэж тоомсоргүйгээр дурдаж байсан юм. Бретейль “ариун шударга франц хүн бүрд” хандаж, орон байшингаа үндэсний дарцгаар чимэглэж Ардын фронтыг эсэргүүцэхийг уриаллаа. Зарим гудамжинд байшингийн нүүрэн талаар гурван өнгийн дарцаг, зарим нь улаан дарцаг хадсан байхыг харваас хүн байтугай хад чулуу ч бие биеийгээ түлхэн унагаахад бэлхэн байгаа мэт санагдлаа. Мөнгөн санхүүгийнхэн ихэд сандарч капиталаас их хэмжээний татвар авах юм гэнэ, түүгээр ч үл барам банкийг улсын болгох юм гэнэ гэж яриа гарлаа. Капиталист нар мөнгөө Америк руу яаран гуйвуулж гарав. 

	— Гагцхүү Дессер тайван байлаа. Танил нэгэн банкны эзэн: “Ийм цаг үед та яагаад ажлаа явуулж чадаад байна вэ” гэж асуув. Дессер хариуд нь: “Та хэлж өгөөч, Саро Блюм хоёр ямар ялгаатай байсан уу? Би бол иймэрхүү ялихгүй зөрөөг ялгаж танихааргүй бүдүүн хадуун хүн дээ!” гэж хэлсэн юм. 

	Виарыг сайдаар томилогдлоо гэж дуулаад, түүнтэй уулзаж: Энэ багачуул яаж ч мангуурч мэднэ дээ гэж чин сэтгэлээсээ ярихаар шийдлээ... Чингээд Виарт утасдаж: “Танай зурган цоморлогийг үзэх сэн гэж би аль эртнээс бодсон юм сан...” гэв. 

	Виар цуглаан дээр үг хэлэхдээ түүний нэрийг нэг биш удаа гаргаж, Дессер бол өрөвдөх сэтгэлгүй панзчин шинжийн хүн гэж байсан ажээ. Гэвч түүний морилон ирэх чимээг сонсоод: “Дессер намайг л шилж дээ!” гэж бардамнан бодлоо. Виар түүнийг муучилж байснаа мартаж орхиод, шинэ хувцас өмссөн хүүхэд мэт хөөрч байлаа. Долоохон хоногийн дотор сайдын зэрэгт хүрсэн учраас юмыг бодох нь өөрөөр үл барам, инээмсэглэх нь ч өөр, хөлөө ачин суух нь ч өөр болж: санаа бодол, хөдлөх явах, хэлэх ярих тэргүүтэн нь сайдын зиндааны болоод ирсэн юм. 

	Дессер өмнөх явдлыг мартаагүй боловч баярлах гомдохыг мэддэггүйгээс гадна үгээр үг хийдэггүй хүн бил ээ. Виарт баяр хүргэж: 

	— Хүндэт найзыгаа ийм хэргэмтэн болсон байхыг хараад би магнай тэнийн баярлаж байна гэв. 

	Хөндийвтөр байдал нь зургийн урд очмогц алга боллоо. Дессерийн уран зураг ойлгодгийг Виар тэр дорхноо мэдээд авлаа. Тэр хоёр Пикасогийн ид үе, Утрило, Матиссын зургийн талаар аятай таатай ярилцав. Модилианы бүтээл эрмэлзэл зөгнөл тодорсон тайлбар зургийг ширтэн байж Дессер өгүүлрүүн: 

	— Хачин байна, баримлын урлагт юмны туйлыг дүрсэлдэг шиг л болсон байна, тэр ч байтугай хэтрүүлэн дүрслэхэд хүрсэн байна... гэв. 

	— Би түүнд, бас хуучны зураач Греко, Сурбаран нарын зурагт дуртай юм шүү. 

	Дессер амнаасаа гансаа авч Виарын өөдөөс гашуун утаа савсуулаад (хямд үнэтэй хар тамхи татдаг юм) гэнэт

	— Одоо та үүнийг сонирхохоо болино биз дээ. Та өөрөө л ийм ажил сонгож авснаас хойш яана ч гэх вэ дээ, Жишээ нь би бол хорхойтож мэдэх л хүн. Би тан дээр тавьсан даа, тэр бол аз л үзсэн хэрэг шүү дээ. Гэвч та бол азаа үзэж болохгүй. Урлаг бүхэн өөртөө жамтай байдаг. Улс төр гэдэг бол их ярьж бага ажиллахын нэр юм. Таныг би сонгууль дээр дэмжсэн, хойшид ч тус болоход бэлхэн. Гэтэл надархуу хүн олон байх уу даа?.. Худалдааны гэрээнийхэн таныг үзэж чаддаггүй, Вендель таныг дээрэмчин гэдэг, “Лондоны зээлийн” ноёд таныг эвдэн хулгайлагч гэдэг шүү. Нэг л удаа болгоомж муутайхан алхаад орхивол таныг тасчаад хаячихна. Франкийн ханш буулгах ажил л зохион байгуулаад орхивол хуйвалдаан зохиох ч хэрэгцээ алга, парламентын заль зохиох ч хэрэгцээ алга. Тэглээ л бол ажилчид толгой дээр чинь гарна даа, та харж л байгаарай... Ажил хийлгүй аж төрөгчдийн талаар би яриагүй байна. Тэд бол: “Виарыг цааш харуул!” гээд л хашхирна. Танай Брак тун сайхан юм... Би үүнд төдий л дуртай биш ээ, туранхайвтар байна, гэвч энэ бол шилдэг зургийн нэг дээ... Та санаж байгаа биз, Брак: “зураач хүн хүний сэтгэлийн хөдөлгөөнийг шугамаар хэмждэг байх ёстой” гэж хэлсэн байдаг. Харин та бол социалист төслийг мөнгөний ханшаар хэмжих болох нь... гэв

	Виарын уур хүрсэн тул хариуд нь: “Бид гадаадад капитал гаргахыг хориглоно, франканд хатуу ханш тогтооно. Таныг гянданд хийчихнэ” гээд хэлчих шахлаа. Гэвч минут хэртэй болоод уур нь гарав. Виар хариуцлагаа бодож үзээд: 

	— Гүйх нохойд гүйхгүй нохой саад хийгээд байхын хэрэг алга. Засгийн газар зөрөлдөөнийг гагцхүү энх амгалангаар л шийдвэрлэх хойшдын бодлоготой байгаа шүү гэлээ. 

	— Яриагүй ээ. Энэ бол олон улсын байдалд ч хамаарна. Үгний далимд хэлэхэд, та бид хоёрын хоёулын маань найз Тессийг энэ талаар ашиглаж байна байх гэж би найдаж байна. 

	Виар Тессийг дайснаа гэж үздэг байсан учир мэдэгдэх төдий ярвайлаа. Гэвч Дессер түүний ярвайхыг ажиглаагүй тул: 

	— Энх амгаланг хамгаалж чадна байх гэж би танд сүрхий найдаж байна. Мэдээжийн хэрэг, Гитлер улайрсан хүн, дайн хийснээс бууж өгсөн нь дээр. 

	Виарын царай засарлаа. Гадаад талын аюултай байгаагаар бамбай барьж, нөгөө буу зэвсэг гялалзуулна гэдгээ яаж ярих бол гэж айсан ажээ. Тэгэхгүй ээ, Дессер ч бас амар жимэр байх юм сан л гэж бодож байна. Виар гарыг нь чанга атгаж: 

	— Би засгийн эрх барьж байгаа цагтаа шударга бус явдал огт гаргахгүй, итгэж болно. Францын тариачин хүмүүсийг абиссин юм уу чех хүний оронд хядуулах явдал гаргуулахгүй. 

	Виар айлчнаа гаргаж өгчхөөд, хатуу шалгалт өгсөн сурагч мэтээр санаа алдан тайвшрав. Мэдээжийн хэрэг, Дессер өөрийнхөө л ашиг тусыг хамгаална. Гэвч айгаагүй хүнгүй болсон үе учраас Дессерийн сонирхол хөдөлмөрчдийн сонирхолтой уялдаж таарна. Дессер бол ёстой дайн үл хүсэгч хүн. Тэгэхээрээ Виар намыг бус, ангийг бус, харин яс үндсээ гол болгож ярих нь зүй... 

	Нарийн бичгийн дарга нь Бретейлийн байгууллагыг хөдөлгөж байсан нэгэн томоохон түшмэдийг өөрчлөн томилох тушаал дээр гарын үсэг зуруулаад орж ирлээ. Виар тэр тушаалыг цааш нь түлхээд: 

	— Хүн бүрийг өөрийнхөө эсрэг сөргүүлж тавиад байх хэрэг байна уу? гэж асууснаа тоглоом болгож, — Найз минь, дөрвөн живаа хүнийг удирдаж сурах хэрэгтэй байна. Марксын үед бол пролетари нарыг зөвхөн гинжнээс нь салгаж байсан юм, одоо бол бүх дэлхийг эзлэх асуудал байна. Одоо бид аягүй бол дэлхийгээ алдаад, оронд нь гинж олоод авч магадгүй байна гэж нэмэн өгүүллээ. 

	Гудамжинд гараад Дессер дур гутсан байдлаар далаа хавчив. Юм бүр дэндүү амархан санагдлаа!.. Иймэрхүү Виарыг Пиэр итгэдэг байна шүү! Ганц Пиэр биш хэдэн жаваа хүн... Тийм ээ, хүн бас тэнэг ээ; ийм учраас л аврагдаад байдаг байх нь. 

	Дессер санхүүгийн экспорт нарын зөвлөгөөн дээр орчих ёстой байсан боловч Виарын аймхай байдал биеийг нь салдайлгасан тул очихоо болиод Риволийн урт гудамжийг даган алхлаа. Бастилийн талбай хүрээд хажуугийн гудамж руу ташиж, бүжгийн газрын цахилгаан хаягийг харлаа. Бодож яваагаа мартахын тулд юу ч бодолгүйгээр орж явчхав!.. 

	Баян хуурчин нар хуучин үнэгэн шогшоо аяыг язганатал дарж байлаа. Цаасан дэнлүү, гөлөнгөр даавуугаар хийсэн цэцгийн хэлхээ нь уг байрыг шийний засал шинжтэй харагдуулна. Дессерийг тойрон усан цэрэг, ажилчид, сайван, аягач нар бүжиглэнэ. 

	Дессер хөгжимчин нарт таван мөнгө өгч нэгэн зүйл бүжиг захиалаад, нүүрэндээ сэвхтэй тарган бүсгүйг сугадлаа. Түүнээс хямд үнэтэй ооны үнэр ханхлах бөгөөд бүжиг дундаа сэтгэл хангалуун байдлаар нүдээ бүлтийлгэж явлаа. Дараа нь Дессер түүнийг интоорын дарсаар дайлав. 

	— Та бүжиглэдэг үгүй хүн үү?

	Таван амтай бүсгүй юм санжээ: 

	— Их дуртай! Бололцоо нь таарч өгөхгүй юм. Би оройн зургаан цаг хүртэл үйлдвэрт ажилладаг. Бараагүй ажлаа гэртээ аваачдаг. Намайг ямар цалинтай гэж бодож байна? Таван зуун тавь шүү! Иймхэн цалингаар амь зууж хүрэх үү? дээ? Одоо төр өөрчлөгдөнө л гэж ярилцах юм. Манайхан цалин эс нэмбэл ажил хаях бослого гаргана гээд хэлчихсэн. Учир нь одоо Ардын фронт бий болсон тул хуучин янзаараа аж төрөхийг бодож байгаа хүн нэг ч алга. Зөв үү?

	Дессер гансныхаа үнсийг унагаж, наамал юм шиг том хөмсгөө зангидаж өгүүлрүүн: 

	— Тэгэлгүй дээ, тэгэлгүй яах вэ! Зайлшгүй өөрчлөгдөнө... Жишээ нь шар үстэй эрэгтэй хүн хар үстэй хүүхэнтэй бүжиглэдэг байсан бол Виар гуай хар үстэй хүүхнийг шар үстэй эрэгтэй хүнтэй бүжиглүүлэх тушаал гаргана биз дээ. Баяртай, хонгор эзэгтэй минь! Миний харих цаг болчихлоо. 

	
XVI

	Нисэх онгоцны “Сэн” завод дээр ажил хаях бослого бямба гарагт эхэллээ. Ажилчид нь захиргаатайгаа хэл амаа ололцох гэж бүтэн долоо хоног оролдсон ажээ. Дессер цалин хөлс нэмэгдүүлэхээр заа зүй болсон боловч ажилчдын бас бус хэрэгцээг хангахаас эрс татгалзсан бил ээ. Ялангуяа, хамтын гэрээ, цалинтай амралтад хамаарах зүйл ангиуд Дессерийн дургүйг их хүргэсэн байна. Дессер үл ойшоох янзаар: 

	— Үүнийг авч хэлэлцэхгүй гэдэг хариу өгөв. 

	Хааяа хааяа бослого гарах нь дамжиггүй гэдгийг Дессер мэдэж байсан юм. Тиймэрхүү бяцхан дайнд эсвэл ажилчид, эсвэл Дессер ялдаг зуршилтай юм; харин ялагдал хүлээсэн тал нь өө л гарвал хонзонгоо авахад бэлхэн болж үлддэг бил ээ. Бослого гаргагчид нь: Ажлын цагийг багасгаж, цалин хөлс нэмэгдүүлж өгөхийг л дандаа шаарддаг бөгөөд Дессер түүний нь ойшоодог байлаа. Энэ бол мөнгөн сангаа арвижуулах зуун сүйхээтэй хүн: Харин ажилчид бол бослого гаргаж байж л цалингаа нэмүүлэхээс өөр аргагүй. Бусад тал нь тухайн байдал, өөрсдийн нь тэсвэрээс болно. Завод нь яаралтай захиалгад дарагдаад, ажилгүй хүмүүсийн дотроос мэргэжилтэй ажилчин олдож өгөхгүйд хүрвэл Дессер ажилчдын шаардлагыг ёсоор болгодог. Захиалга багатай бөгөөд ажилгүй хүн их байвал Дессер хүлээж байгаад: ганц-хоёр долоо хонохыг нь харзнаж байтал ажилчид өлссөндөө дийлдээд буюу тэрчлэн бослого гаргасан буруугаа хүлээгээд хүрч ирэхэд нь данс нээж, ажилчдыг шинээр авна. Энэхүү тасардаггүй тэмцлийг хараад, Дессер хүний аж төрөх жамыг таньж, улмаар дайсагналцаж байгаа хүмүүстэй сайдах ч үгүй, муудах ч үгүй байж чаддаг болсон бил ээ. 

	Сонгуулиар ардын фронт ялахад Дессер радикал нарын уран аргад найдаж бас гар бие оролцов. Шинэ сайд нарын дотор танил найзууд нь байснаас гадна Виартай ярилцсан явдал түүний сэтгэлийг бүрмөсөн амраалаа. Учир нь Виар бол өдөхийг өддөг болохоороо сүүлд дарахдаа сайн байж болох талтай хүн ажээ!.. Цаасан бууг нэг их аюул гэхийн хэрэггүй учраас Дессер барагтай үгийг яахин ажрах бил ээ? Харин ажилчид өөрсдөдөө ашгаа харж хөөцөлддөг тул тэднийг бослого гаргана гэж бодож байлаа. Тэгвэл Дессер цалинг нь нэмэгдүүлэхэд бэлхэн байв. Гэтэл Мишогийн тавьсан шаардлага түүний аазгайг хөдөлгөсөн юм. Дессер бол төр биш, харин уртаашаа л нэг үйлдвэрийн эзэн бил ээ! Виар ажилчдыг тэнгисийн усанд оруулахаар илгээхийг хүсвэл тэгнэ л биз! Хөлсийг нь сан л төлнө биз. Хамтын гэрээ гэж нэг юм байдаг байх аа?

	— Тэгэхгүй ээ, ноён Мишо гуай! Би бол эрх чөлөөний талын хүн. Та манай заводод ажиллана уу, байна уу, тэр таны дур. Таныг ажиллуулах халахаа би мэднэ. 

	Бямба гарагт ажилчид ажлаа орхилоо. Түм найман мянган ажилчин цутгах цехийн урд талд хашаан дотор цугларав. Легре

	— Дургүй байгаа нь гараа өргө гэлээ. 

	Тэдний дотор бослого гаргуулахгүй талаар ятгаж байсан чудрай амьтад бас байсан тул тэд гэрийнхэндээ зэмлүүлэх, өлсөх бут цохигдохоос айж байв. Гэвч аймхайгаа олны өмнө хүлээхээс өөр мэхгүй болсон ийм үед тэд уруу царайлан дуугүй зогсож байсан учир ганц ч хүн гар өргөсөнгүй ээ. 

	Хашааны хаалган тийш хандацгаалаа. Тэгтэл Мишо нарийхан дуун хадаан

	— Байз нөхөд өө!.. Битгий яв!.. гэв. 

	Мишо ачааны машин дээр гарч, амандаа хөндий төмөр барьж зогсоод: “Битгий яв” хэмээн хашхирахад, хүмүүс түүнийг дагалдан цуурай мэтээр: “Битгий яв” гэцгээлээ. 

	— Нөхөд өө, биднийг явчихвал шарчуулыг авчихна шүү. Манайхан завод дээрээ л байх ёстой, дийлэн дийлтлээ л эндээ хонож, эндээ хоног, долоо хоног, сарыг ч өнгөрөөнө. 

	Мишогийн үгний учрыг нэг нь ч олохгүй, гайхан хашхиралцсан нь 

	— Мөн ч бослого байна даа!

	— Юугаа идэж байх юм?

	— Цагдаа нар ирээд хөөгөөд гаргачихаас хойш дэмий дээ!

	Мишо хөндий төмрөөрөө залгаж хашхируун: 

	— Хоол ундны асуудлыг хороо шийднэ. Эвлэлээсээ мөнгө авцгаах юм шүү. Биднийг эндээс хэн гуай ч хөөж гаргахгүй ээ, дэмий биз дээ! Харуул гаргах хэрэгтэй байна. Ухуулагч нарыг хавьтуулж болохгүй. Захиргаанд ажилладаг ноёд явцгааг, буцаагаад оруулахгүй. Ийм бослого гарч байгаагүй үнэн шүү, нөхөд минь. Харин одоо л үзүүлээд өгье... 

	Мишогийн найз зороочин залуу Жано захиргааны байшингийн дээвэр дээр гарч улаан дарцаг хатгаад... 

	— Харшийн оройд туг мандлаа! гэж хашхирав. 

	Орон даяар цуунд гарсан ер бусын тэр бослого ингэж эхэлсэн юм. 

	Заводтой залгаа байдаг эрэг дагуух гудамж, ердийн гудамжаар өдөржингөө хүмүүс шавлаа. 

	Цэргийн дуулга өмсөж, хорт утааны баг хийсэн гурван мянган цагдаа дайрахаар бэлдэж байв. Засгийн газар нь тээнэгэлзэж байсан тул мань цагдаа нар заводын хаалга руу дайран орж хань нөхөртэйгөө уулзахыг ядсан эмэгтэйчүүд санамсаргүй түүгээр явсан хүмүүст санаагаа уудалж байлаа. Оройхон эмэгтэйчүүд завод руу яаж ийгээд нэвтэрч оров. Тэд талх, хиам, бяслаг, интоор, дарс, зарим нь хөл бөмбөг, шатар, ном, гитар хөгжим оруулж өгөв. Жаногийн ээж өндөг дэр хоёр авчрав. Жано бусдынхаа хамтаар хашаан дээр гарахад эх нь дороос,

	— Яаж байгаа чинь энэ вэ, ичдэггүй хар золиг вэ? Харьж унт! гэсэнд Жано ичингүйрэн инээсхийв. 

	Захиргаанд ажилладаг инженерүүдийн дотроос Пиэр л тэдэнтэй нийлсэн байлаа. Дарга түүнд: “Сайхан мэдээрэй! Урваач хүнийг хүн таалдаггүй шүү...” гэхэд Пиэр уурлаж: — Эзэн дээдэс минь, миний аав ажилчин байсан юм шүү! гэж хэлэв. 

	Жано Пиэрийг хараад: Пиэр байгаа болохоор бид дийлнэ гэж баярлалаа.. Жано арван есөн настай бөгөөд боомт, буудлага, туг тэргүүтнийг мөрөөддөг байсан юм. Пиэр ч бас тиймэрхүү юманд дургүй биш байлаа. 

	Шөнө болоход тэр завод цэргийн лагерь мэт газар сайгүй харуул гаргачихлаа. Пиэр Жано хоёр голын хаалган дээр гарав. Пиэрт дайны газар байгаа мэт бөгөөд дайсан этгээд одоохон дайраад орж ирэх гэж байгаа юм шиг санагдаж байжээ... Гэтэл Жано

	— Дайраад орж ирвэл яана? Чи гар буутай юу? гэж шивнэсэнд

	— Бий. Тэгэвч буудаж болохгүй... Мишогоос л асууя. 

	Коммунист нар, цехийнхээ нөхдөд үнэхээр нэрд гарсан учраас Мишо тэр дорхноо удирдагч нь болж орхив. “Мишогоос асуул даа. Мишо тушаасан юм... Мишо дургүй байна...” гэлцэх болов. 

	Мишо ядрахыг мэдэхгүй ажиллаж байхдаа хоол чанадаг тогоо оллоо. Хөгжим тоглох хүн шилж авлаа. Бас хотын хороотой холбоо барьж, “Юманите” сонинд бичих тайлан мэдээг хэлж өгдөг байв. “Ялна шүү! Мөн ч бэрхээ!..” хэмээх үгээр аймхай хүмүүсийн сэтгэлийг засаж байсан юм. Машиныг шалгаж, гэмтээлгэхгүй ихэд сонор сэрэмжтэй байлаа... 

	Оройхон хөгжимчид “Интернационал” тоглов. Хариуд нь олон мянган хүний дуун цуурайтаж, дуулсан дуу нь заводын хашаанаас халин гарч, цагдаа нарын дээгүүр гарч, бас цаашлан, голын дээгүүр дүүлж, үймээн дэгдсэн хороодын хар байшингуудын дээгүүр нүргэлэв. Алсаас сонстох дууг чагнан байх эмэгтэйчүүлийн нойр нь хулжив. Маргаашийн өдөр яах ийхийг хэн мэдэх бил ээ? Өлсөх үү? Цус урсах уу? Хувь заяа ирэх үү? Бослого гаргагчид бас нойргүй хонож, зуны шөнийн тэнгэр дүүрэн оддын доор дуугүй л ялалтыг мөрөөдөж байв. 

	Мөргөлдөөн гарахаас болгоомжилж, засгийн газар нь цагдаа нарыг шөнө зайлуулахаар шийдлээ! Ням гарагт хүмүүс эргийн гудамжаар орж, заводын хашааны хаалга руу дураараа нэвтрэх болсон боловч завод маань бүслэгдсэн цайзын байдалтай хэвээрээ байсан юм. Хэн түүнийг бүсэлсэн байх нь вэ? Дессер үү? Шарчуулын уршиг уу? Өлсгөлөнгийн зөн үү? Дийлэн дийлтлээ л тэсэх хэрэгтэй байлаа. 

	Даваа гарагийн орой, Мишо сонин дэлгэж хараад, 

	— Тэд бас! Гүйцэх нь тэр! Мөн ч бэрх ээ!.. 

	Сэтгэл нь хөдлөөд бараг ярьж чадахгүй байлаа. “Лю вуа нувели” сонин, “Сэн” завод дээр гарсан ажил хаях ер бусын бослого Парис даяарыг хамарч, томоохон завод бүхэнд бослого гарч, түм буман ажилчид завод дотроо хоргож, бас их дэлгүүрүүдийнхэн бослого гаргаж, оройхон гэрлээ тодруулан асааж, худалдагч нар нь дотроосоо түгжин хоргож, гуанз, рестораны зөөгчид ажлаа орхин зүгээр сууж, нэгэн яамны жижиг тушаалын түшмэд нар ажил хаях бослого зарлаад, албан тасалгаанаасаа гарахаа болилоо гэж мэдээлжээ. Гойдын энэ бослогын тайлан мэдээг Жолио өөрөө бичсэн байх бөгөөд өөрийнхөө дассан дэвэргэн байдлаар: “Парисын борчуул Авентины толгой тийш зайлсан байна...” гэж бичсэн байлаа. Парис хотын ажилчны хороод эл хуль болж, гудамж зээлд эмэгтэй хүмүүс, хүүхэд багачуудаас өөр хүн дайралдахаа болиод байна хэмээн дурджээ. Жолио тэр өгүүллээ: “эрэгтэй хүмүүс орон гэрээсээ холдож дайны хэдэн жил фронтод байсныг санагдуулж байна...” гэж гоёодон төгсгөжээ. 

	Дессер эдлэндээ очиж хоёр хонолоо. Бослого гарахыг мэдмэгцээ ажил хэргийн талаар хүн хартай уулздагаа больж, ярьдаг утсаа тасалчхаад, Овидын зохиолыг уншихаар суув. Заводыг ажилчдын гарт оруулсан явдал үнэхээр муухай хэрэг бөгөөд эсвэл ажилчид учраа олоод гэр гэртээ харьж, эсвэл самуун дэгдэж бушуухан нэг тийш болно байх гэж бодоод эцсийг нь хүлээж байлаа. Ажил хаях бослого бас бус үйлдвэрийн газарт тарж байгааг даваа гарагийн өдөр Дессерт мэдэгдсэн юм. Маргааш өглөө нь тэр хүн Парис руу явсан бөгөөд заводын хашааны хаалган дээр очиж машинаа зогсооход есөн цаг болоогүй байлаа. Харуулд гарсан залуу ажилчин замыг нь хааж: 

	— Гаднын хүн орохыг хориглоно гэлээ. 

	— Би гаднын хүн байх гэж үү? Би чинь захиргааны зөвлөлийн дарга Дессер байна шүү дээ. 

	Ажилчин залуу инээмсэглэж: 

	— Их л дуулсан нэр байна... Гэвч ноён Дессер таныг оруулчихлаа гэхэд дараа нь таныг гаргахгүй учраас та бүр яатал эндээ л байх болно шүү. 

	— Яатал аа?

	— Дессер гуайг нааш хартал. 

	Хоёулаа инээд алдлаа. Гэвч заваан ший байна даа! Мөн ч дураараа дургиж байх шив дээ! Өөрсдийг нь гэрт нь оруулахыг байчихвал босогсод яах бол?.. гэж Дессер зэвүү нь хүрч байгаагаа нууж, түрүүчийнхээ хэнэггүй байдлаар инээмсэглэн

	— Та ухаалаг хүн байна, гэвч та намайг оруулах л болно доо гэв. 

	Ажилчин залуу, Мишо руу хүн явуулж яах ийхийг лавлаад, таван минутын дараа

	— Орж болно. Дуртай л цагтаа яваарай. Харин цехээр битгий ороорой, дэглэм алдагдуулчихна. 

	Дессер түүний далан дээр алгадаж: 

	— Эзэгнэж сурч байгаа юм шив? Маш сайн байна! гэв. Дессер захиргааны хоосон өрөөнүүдийг нээж харан явав. Зарлага түүнийг дагаж, цөхрүүн янзаар санаа алдаж байлаа. 

	— Нэг ч хүн байхгүй юу?

	— Бүгд явсаан. Бямба гарагт шүү. Пиэр гуай л байгаа, тэгэхдээ ажилчидтай хамт байгааг танд айлтгая. 

	Машин шалгаж байна уу?

	— Уучлаарай та, Пиэр гуай бослогод оролцож байгаа шүү!. 

	Дессер инээд алдаж: тэгвэл, Пиэр маань заводыг эзлэхээр шийдэж дээ!.. гэж бодлоо. 

	— Пиэрийг дуудаад орхи. 

	Дессер Пиэрийг суугаач гэж түүнд тамхилаад, дараа

	— Уучлаарай, би танд түвэг удчихлаа, гэвч танаас нэг юм асуумаар байна. Яах ч аргагүй амин хувийн юм... Та чинь ингэхэд заводыг бүрмөсөн эзлэхээр шийдээ юу, түр эзлэхээр шийдээ юу? Цагийг зөв хуваарилахын тулд би мэдэж авмаар байх юм. 

	— Заводыг эзэлсэн хүн алга. Ажил хаях бослого гараад байгаа нь энэ. Би ажилчдын тавьж байгаа шаардлагыг шударга үнэн гэж үзэж байна. 

	— Тун сонин байна!.. Таны бодлоор энэ чинь ажил хаях бослого уу? Тийм биш ээ хөө, энэ чинь хүч түрэлт. Намайг хөрөнгөө харамлаж байна гэж битгий бодоорой. Би франц орны өмнөөс л айж байна: нэг хүч түрэлтээс болж өөр хүч түрэлт гарах вэ. 

	— Та бусдын хувь заяаг хайрладаг гэж хэлсэн. Энэ хүмүүс арай дээр, арай дураараа, арай зугаатай аж төрнө гээд байна. Ингэхэд та?.. 

	— Манай орны хувь заяа шал дэмий нэг санаандгүй явдлаас болж унтарч болох юм гэж би танд хэлсэн шүү, тэнцвэрээ олох хэрэгтэй юм. Одоо бол цөм л доошоо гулсаад байна. 

	— Гэвч тэр бүхэн танаас л болно. Та болзолд нь гарын үсэг зураад өгчихвөл энэ ажилчид заводыг цэвэрлээд өгнө. 

	— Буугаад өгчих гэсэн үг үү? Энэ чинь миний ажил биш. Миний авир занд ч таарахгүй. Би байзнах талд л байна, харин цагдаа дуудаагүй байна. Миний эрхийг хамгаалж өгөөч гэж би засгаас шаардаагүй байна. Яагаад тэр вэ? Би ардын фронтын талд санал өгснөө бодлоо ч гэсэн дээ. Гэтэл та яаж байна? Та юм бүрийг гайтуулж байна. Ядаж Виарын реформ хийхэд саад болж байна. 

	— Огт тийм биш, харин бид түүнд тус болж байна. Виар одоо олон түмний хөдөлгөөнд түшиглэж болно. Биднийг сайшааж байгаа нь гарцаагүй. Тэр бол... 

	Дессерийн сэтгэлд тэднийд байсан зураг, дэгжин тавилга хүрээгүй шилтэй өвгөн ороод ирлээ. Тэгээд эвлэг янзаар

	— Та үүнийгээ даамай итгэж байна уу? Яамай даа, танд л сайн биз. Танд амжилт ерөөе. Өө тийм, гэргийн чинь бие сайн уу? гэж асуухаа мартчихжээ би. Сайхан хэрэг... Одоо би танай заводоос зайлъя, тийм биз дээ? Баяртай гэв. 

	Пиэр Дессертэй ярьсныгаа бослогын хороонд мэдэгдээд, дараа нь Мишод

	— Үүнийг ийм байна байх гэж даанч бодоогүй шүү... гэв. Тэгээд хэлэх үгээ олж ядаж байхад нь Мишо инээд алдаж — Чи Дессерийг хүн шиг байна байх гэж бодоогүй гэж үү?

	Босогчдын сэтгэлийг сэргээхийн тулд орой концерт зохиохоор шийдлээ. Мишо урд өдөр нь соёлын ордноос тусламж гуйж утсаар ярьсан юм санжээ. Марешали жүжигчдээ түүлээ. Зарим нь завгүй гэлээ. Жаннет мэс засал хийлгээд тэнхэрч амжаагүй боловч шууд зөвшөөрлөө. 

	Тайзыг захиргааны байшингийн өвөр талын үүдний цэцэрлэгт засав. Эргэн тойрон мэлрэг цэцэглэж байв. Чийдэнгийн шилнүүдэд цаасан дэнлүү углажээ. Хөгжимчид бүрээгээ хөглөв. Заводын хашаа, орон нутгийн баяр хийж байгаа хөдөө газрын хотын талбай шиг санагдаж байлаа. 

	Концертын нь хөтөлбөрт янз бүрийн зүйл оржээ. Марешали нас барсан цэргийн тухай Рембогийн бичсэн шүлэг уншихад сонгогчид үгийг нь чадалд автаж чив чимээгүй болов. Дараа нь нэг дуучин хүүхэн Равелийн зохиосон уянгалал дуу дуулаад, улаан дарцаг, гөлмөн төмрийн дунд инээмсэглэн тонголзон ёсоллоо. Дуу сонирхдог галч хүн Морис Шавельгийн зохиосон “Парис хэвээрээ байх болно” гэдэг дуу дуулсан юм. Цөмөөрөө дагалдан дуулж, инээлдэж: хуучин Парис биш болсоон!.. гэлцэж байв. Жаннетын ээлж боллоо. 

	Тэр хүний сэтгэл ингэж хөдөлж ер үзээгүй бил ээ. Хэдэн сарын турш микрофон тэгнэж, бусдын хий хоосон үгийг дуурайж давтаж байгаад гэнэт хэл орох шиг санагджээ. Бүлтгэр нүд нь дэнлүү дунд тормолзож, хоолой нь хүний сэтгэлийг уйлтал нь уяраав. “Хонины булгийн” гоцлол яриаг уншлаа. Дуусахад нь алга ташилт нүргэлэв. Хүмүүсийн хашхирах дуун алга ташилтыг дарлаа; энэ нь цонхир царайтай жүжигчин Жаннет бус, харин хүн ардаа ялалт тийш хөтөлж явсан Андалузын баатар эмэгтэй Руэнт Овехуны ард түмний хашхираан бил ээ. Жано тавцан тийш гүйж ирээд хашхируун: 

	— Явцгаая!

	Хаашаа, яахаар явах гэж байгаагаа мэдэхгүйгээр зөвхөн Жаннетын нүдэнд хариу өгсөн ажээ. Гэтэл тэр хүүхэн зовлон жаргал хосолсон царайгаар аяархан инээмсэглэв. 

	Пиэр ойртон ирж, Жаннетын гараас шүүрч аваад

	— Та хачин сайхан уншлаа!.. Тэгэхээр ч барахгүй ирсэн чинь тун сайхан байна! Эд таны уншсаныг сүрхий ойлгосныг та харж байгаа биз! Энэ чинь театрын хүмүүс биш, гэнэн хонгор сэтгэлтэй хүмүүс. Люсиэн ирээгүй нь тоогүй, Тэр яагаа вэ, завгүй юу?

	— Мэдэхгүй ээ. Бид уулзалдахаа байсаан: Салчихсан шүү дээ. 

	Жаннет минут хэртэй гунигтай царайлж, ганцаар байдгаа зочид буудлын газар саяхан нүүж очоод байгаа бааздуухан умгар өрөө, радио студийн чимээгүй байдал, таниулгын дур гутам үг тэргүүтнийг дурсан гутрав. Гэтэл дуулах чимээ гарч, ажилчид: “Энэ бол идэр гварди” гэдгийг дууллаа. Олон мянган гар гозгонож, урьд үзээгүй ой мод мэт, далайн боомтын усан онгоцны шураг мод мэт харагдав. Тэгээд, уйлаан, шуугианд автаж, наана цаана юм бодолгүйгээр Жаннет бусдыг дагалдаж хүүхдийн гар шиг бяцхан гараа гозгонуулав. Дараа нь санаа алдаад, ганц ч хүний царай өөд харалгүй, хашааны хаалга чиглэн алхав. 

	Орон байшингийн цахилгаан гэрэл шөнөжин асаатай, Мишо харуулаа эргэж байсан болой. 

	XVII

	Жаннетын “Сэн” завод дээр очиж тоглосон орой Люсиэн нэг түм дөрвөн мянган франк мөрийд алджээ. Тун урагш муутай байсан тул хүмүүс түүн тийш хуруугаараа цохлон зааж байв. “Жүжигчний клуб” гэдэг нь тоглоомын балай газар байсан юм. Улайрч халуурсан тоглоомчид дотор булхайтай тоглоомчин, мөнгө хүүлэгч, янхан хүүхнүүд бас байдаг бил ээ. Люсиэн үлдсэн ганц мянган франкаа задрахад, дотор нь цухалдаж байгаагаа гэнэт мэдлээ. Нээлттэй цонхны дэргэд очтол ар талаас нь 

	— Од мичид таалж байна уу... гэв. 

	Люсиэн хариу хэлсэнгүй. Урд талд нь гоожуур бүхий халсан гудамж байх бөгөөд гоожуурын цамхаг дээр: “Үхэр инээж байна” гэдэг шилдэг бяслаг” гэсэн хэдэн үг гялтганаж байв. Мэс заслын тасалгаанаас ханхалж байгаа мэтээр цийлгийн тослог үнэр сэнгэнэнэ. Люсиэн эргэж, Бержегийн шүлхий царайг хараад: Одоо нөгөө векселиэ дурсах байх... гэж бодлоо. Берже ууртайгаар

	— Аавд чинь хэлэхгүй бол болохгүй нь шиг байна гэж хэллээ. 

	Тэгэхээр нь Люсиэн явах хэрэгтэй болсныг ойлгов. Ойрын үед хүний адаг болж яваадаа гоморхож байсан юм. Шударга байх хүсэл түүнийг нууц эмгэг мэт шаналаадаг байв. Дуу чимээ дөжрүүн, юмны дүрс тод бус бөгөөд цийлгийн үнэр хамраас нь салахаа больсон тул мөдхөн үхэх байх гэж яг таг бодох боллоо. Нэг шөнө үл таних эмэгтэйг Жаннеттэй андуураад гэнэт дагаж гүйжээ. Бас харанхуйн дунд Жаннетын нүд харагдах шиг болоход, түүний сүүдэртэй ярьж байгаа мэтээр: “Миний буруу биш ээ” гэж айнцарлан давтаж явсан юм. Жаннетыг Андретэй хамт байгаа гэж даамай бодсон учраас тэр мохоо зураачийг харж чадахаа больжээ. Бүтэлгүй дурлалаас, соёлын ордны заваан явдалтнаас, өртэй хүмүүсээсээ салж, зайлан одохоос өөр аврал алга гэж эрс шийдлээ!

	Гэвч гадаадад явахад бага бус мөнгө хэрэгтэй байлаа. Люсиэн хувь заяа хайхаар шийдсэн ажээ. Одоо хөзөрт бус, харин өөрийн эцэг Тессийн өршөөн ивээх сэтгэлд мөргөхийг бодож байлаа. Яаж аавынхаа сэтгэлийг хөдөлгөх аргыг нарийн бодсон боловч яг хэлэх цаг болоод ирэхээр хий бантаад юу ч хэлж чадсангүй ээ. Тэгээд бүдүүлгээр зэмлэх байдлаар ингэж хэлжээ: 

	— Та бол өвсөн дээр хэвтээ нохой адилаар мөнгөн дээр суугаа хүн дээ. 

	Тесс шувууны шүд шиг зууван нүдээрээ өөдөөс нь хараад, дуугүй өнгөрлөө. 

	— Би явах санаатай байна. Надад энд байх хэрэг алга, Америкт шингэж болох байх гэж бодож байна. Гэтэл энэ санаагаа биелүүлэхэд наад зах нь таван түмэн франк хэрэгтэй байна. 

	Тесс нозооронгуй эвшээгээд, хүүдээ гэнэт

	— “Максим” руу очих уу? гэж асуув. 

	Тэр хоёр эмэгтэйчүүдийн цэцэрлэгт орчихлоо: улаан царай, хүйтэн бие, оройны ганган хувцас, үнэтэй сүрчиг... байна. Том хар нүдтэй, эрлийз маягийн нэг бор залуухан хүүхэн Тессед таалагдлаа. 

	Тесс итгэнгүй янзаар Люсиэнд

	— Сайхан хүүхэн үү?.. гэв. 

	Люсиэн толгой дохив. Тэр яриа мань хоёрыг дотносгосон тул найз нарын байдалтай боллоо. Удсан шампанск уушги зүрхийг уяраан зөөлрүүллээ. Хүүгийнхээ гуйсныг санаж Тесс

	— Чи яагаад явах гээд байгаа юм? Энд одоо чамд яг л таарах цаг ирээд байна. Миний санахад, мөдхөн хувьсгал гарах байх гэсэнд

	— Тэгэхгүй ээ, бас л нэг сайдын хямрал болоод л өнгөрнө. Хувьсгал хийхэд хүн хэрэгтэй, гэтэл тэр нь манайд алга. Би одоо эднийг мэдэх болсоон... Би коммунист нар дээр хүрээд очихдоо тэднийг өөр янзаар бодож байсан юм. 

	— Уухай!.. Би чамайг коммунист хүн л гэж боддог шүү. Сайн байна, Люсиэн минь!

	— Та юунд баярла аа вэ? Таны орчныг би коммунист нараас ч илүүгээр үзэн яддаг учраас шившгээ хутгахыг бодохгүй ээ. 

	Тесс нэг аяга туулгын зүйл уусан тул цээж нь өдөржингөө хорсож байсны улмаас товчхоноор

	— Чи гучин хоёр настай атлаа юманд хүүхэд шиг хандаж байх юм. Би арван найман насандаа анархист явсан хүн тийм байсан гэхээргүйгээр биеэ зассан юм. 

	— Тэгвэл та намайг... яасан гэж зэмлэж байгаа юм шив... 

	— Би зэмлээгүй байна. Чи л өөрөө сонгуулийн дараа надад “шившиг” гэж хэлсэн шүү дээ. Ингэхэд, чи намайг гэрийнхнийгээ эхийг чинь, дүүг чинь, чамайг тэжээх гэж яваа талаар бодсон уу? Чиний хамаг гайг хэн үүрч байгаа юм? Люсиэн инээд алдаж: 

	— Та гэв. 

	— Манай дэглэм чамд муухай санагддаг биз? Хэнд ч сайхан санагдахгүй ээ. Гэвч үүнийг чи яаж өөрчил гэх вэ? Солих тусам л дордоод байх болно. Чи итгэ, өөрийн хуучин муу ор шоронгийн шинэ ханзнаас арай л дээр дээ. Чи: “Танан орчин” гэх юм, гэтэл чи өөрөө энэ орчинд умбаж яваа хүн шүү дээ. Чи шоглол бичих авьяастай юм байж, гэвч чи энэ нийгмээ дотроос нь хөндөж байна. Шанд нь коммунист нар л алга ташна, гэтэл чи тэдэнтэйгээ хэл нийлэхгүй байна. Чи өөрөө хэлсэн шүү. Дүгнэлт хийх хэрэгтэй байна... Чи нэг юм баримтлах цаг болжээ, 

	— Би нэлээн ширүүхэн байр эзэлсэн хүн шүү... 

	— Тэр чинь зөвхөн л нэр. Манайхан өвөрмөц байдлаар хөдөлдөг хүнийг л тоодог юм. Дайны үед Лавали улаантан байхдаа надтай дуугарах дургүй байлаа... Чи гадаадад явах санаатай байгаа гэв үү? Буруу бодол биш ээ. Гэвч надад мөнгө алга даа. Дессерийн өгсөн хамаг мөнгийг сонгуульд зориулчихлаа. Хэзээ нэг хэдэн цаасны бараа харахаа мэдэхгүй байна. Би чамтай ний нуугүй ярьж байна. Чамд өөр нэг зүйлийг хэлж ч болно... Зохиолч хүмүүс дипломатын ажилд дуртай байдаг. Клодели, Жироду, Моран нарыг хар л даа... Тэгье гэвэл би чамайг нүд ирмэхийн зуурт л шургуулаад өгнө. 

	— Блюм, Виар нарт сөгдөх хэрэг үү?

	— Тэгэхэд яадаг юм? „ Чиний санаа хувирчихгүй шүү дээ: дуртай л юмаа бичдэг байна биз. Тэгээд л бэлжээд авна биз: 

	Люсиэн исэглэн юм үмхсэн мэт хорчгонолоо. Мөн ч муухай санагджээ дээ! Яах вэ, энэ яваад аль хөглөхийг хэлж барах вэ. Люсиэний буруу гэж үү?.. Хувьсгалынхныг дагая гэхэд өөрийг нь авахгүй байна. Бас Жаннет түүнийг зөв ойлгоогүй шүү. Лагранж нас барахдаа: “Люсиэн ээ, хүйтэн оргиод байна...” гэсэн юм. Аяа. амьд явахад хүйтэн үе асар хүйтэн үе тохиолдоно! Ичих л юм бол амь зууж чадахгүй. Тэгэхлээрээ, эцгээсээ мөнгө гуйж элдвээр хэрэглэж явснаас дипломатын ажил хийсэн нь дээр болох нь... Люсиэнийг нийгэмдээ нэг байр олоод авахаар хэн ч гэсэн, тэр ч байтугай, “Юманите” сонины мангуу ч түүнийг тоодог болно... Гэтэл хувь заяа ямар байх вэ? Тэр ч ерөөсөө байдаггүй юм л даа. Жаннет Андрейтэй... 

	— Тэгээд Люсиэн ойворгоноор аавдаа: 

	— За тэгье дээ гэв. 

	— Тэгэлгүй яах вэ. Чи миний хүү шүү. Энэ үед би бүр ч их бодож байна. 

	Тесс алчуураар хөлсөө арчаад, Люсиэнд

	— Энэ эрлийз хүүхнийг дуудвал яана?.. гэж шивнэв. 

	Маргааш нь Люсиэн өдөржин өрөөндөө байж, толгойны өвчин дарах эм залгин, уруу царайлан ханын цаасыг ширтлээ. Амьд явмааргүй санагдаж байв. Үдийн хоолон дээр Тесс

	— Амали ээ, хүү чинь Саламанкийн дэд консулын албанд томилогдсонтой холбогдуулж баяр хүргэе. Хөөрхий! Люсиэн чи хувьсгалыг ажиглаад байгаарай. Дипломат паспорт өвөртөлчхөөд харь оронд суух нь хамаагүй дээр шүү... Бас испани хүүхнүүдийг яана?.. гэж өгүүллээ. 

	Тэгээд Дениз өөд нүднийхээ булангаар хараад дуугүй боллоо. Люсиэн дурамжхан царайлж

	— Төлөөгүй юм аа... гэв. 

	— Би Виартай утсаар ярилаа. Одоохондоо надад долигонож байгаа үе нь л дээ. Мөн ч инээдэмтэй юм шүү!.. 

	Маргааш нь Люсиэн дуурийн театрын хажууд Андрейтэй дайралдлаа. Дуугүй өнгөрөх гэж явтал нь Андре түүнийг зогсоогоод: 

	— Сүйд болж байх шив! Цөмөөрөө л бослого гаргаад байх боллоо. Чи надад хэлээд өгөөч, энэ юу болдог бол. Чи л мэдэж байгаа байх... гэв. 

	— Би нөгөөдрийн маргааш Испани руу явлаа. 

	— Уухай! Тэнд чинь бас л явдалтай байгаа... Би сонин дээр харсан... 

	Люсиэн: энэ муу өөдгүй мондид хамаг байдгаа тоочоод. яах юм? гэж бодсон тул дэд консулын албанд очих гэж байгаагаа түүнд хэлсэнгүй... Үг дуугаралгүй гар барих гэлээ. Андре гайхаж

	— Жаннет хамт явах уу? гэж асуулаа. 

	Жаннет тэр хоёр хамаагүй юм байна! гэж Люсиэн мэдээд, гайхаж байгаагаа арай ядан нуув. Тэгээд, юутай сайхан бэ! гэж минут хэртэй баярлалаа, Хэнд нь ч олдоогүй нь яамай!.. Гэтэл төдхөн гунигт автлаа. Жаннетынд очсон орой сэтгэлд нь орж даавуун тоглоом, бодолхийлсэн харц, өнчин байдал... бодогдов. Хувь заяа гэдгийг шувуу барьж аваад алдахын адилаар, хөзрөөрөө даралгүй хоцроод хожигдохын адилаар тавиад туучихсан ажээ... Тэгээд, Андрей өөд алмайран ширтэж

	— Уучлаарай, толгой өвдөөд байна... Чи Жаннетыг асууж байх шив?.. Би мэдэхгүй ээ. Үнэндээ.. би мэдэхгүй ээ... гэж хэллээ. 

	XVIII

	Бретейль таван настай хүүгийнхээ ор луу тонгойн зогсож байлаа. Хүү нь шуухитнаж, халуунтай янзтай хацар нь улаан байв. Гэргий нь уйлж байлаа. 

	— Боль доо! Бурхны авралаар сайжрах байлгүй. 

	— Хүйтэн шүршүүрт оруулж болохгүй ээ гэж би хэлсэн шүү дээ. Түрүүхэнд нь гүйж гүйчхээд, хөлстэй байсан юм... 

	— Боль доо! хүүхдийг чийрэгжүүлэх хэрэгтэй

	Бүрэнхий болсон тул гэргий нь Бретейлийн нүдийг харсангүй. Хатангир биетэй өндөр хүн уйлж, нүднээс нь нулимс гоожиж, хонхорхой хацрыг нь даган урсаж байв. 

	Бретейль Лотарингид төрөөд сүсэг бишрэлтэй, ядуу гэр бүлд торнисон бөгөөд төрсөн хот нь хилээс арван хоёр километр газарт оршиж байсан ажээ. Хүүхэд байхдаа Белифорын бүслэлт, нэгэн ахлагч дэслэгчийн дураараа загнаж байсан, эзэнгүй хаягдсан хөдөө нутгийн тухай яриа сонсож байжээ. Хонзогнолын хүслэнг итгэл мэт цээжилж авсан болой. Дайнд хоёртоо шархадсан юм. Толгойн отрядтай Метцэд ороход нагац эгч нь францын далбааг хараад ухаан алдсан юм гэнэ бил ээ. Бретейль франц зангүй учраас тоглоом наадам баяр хөөр, архи дарсанд дургүй юм. Ганган дэгжин, хээнцэр хатангир тул Парисын гоёлын газар явахдаа герман хүн шиг харагдана. Улс төрөөр хөөцөлдөж Тессэрхүү хүмүүстэй найзалсаар байгаад манж зантай болчихсон хүн бил ээ. Парламентад байдаг нөхдөөсөө дотроо жигшдэг байв. Цэргийн дарга, жижиг газрын эзэд, шашны эрдэмтэн нартай нөхөрлөнө. Дайны дараа “Франц орныг сэргэнэ” гэж итгэжээ. Энэ талаар нэг нутгийн нь Пуанкаре ярьдаг байсан юм. Гэвч огт өөрчлөгдсөн юмгүй он жил өнгөрч, Бриан, Эррио, Пенлеве нар тус орныг эзэгнэсээр байлаа. Одоо бол түүнд бүр дордсон мэт санагддаг болжээ. Блюм, Кот, Виар нар франц орныг юу руу оруулах бол?.. Бретейль хүч түрж эргэлт гаргахаас өөр замгүй гэдгийг хоёр жилийн өмнө мэдсэн. “Ромыг дайрсан” явдал Италийг аварсан. Марксизмын ярыг Гитлер улайссан төмрөөр хайрчихсан. Бретейль нууцгай отряд байгуулах болсон байна. Отряд бүр нь “үнэнч” гэгдсэн тавин хүн, “хуягтан” гэгдсэн даргатай ажгуу. 

	Бретейльд: хэнээтэн, мулгуу, шударга зантай тоглоомчин, дургүй нь хүрсэн лаагаа нэхэгч мэтийн янз бүрийн хүмүүс элсэж байлаа. Батчуул Бретейлийг ганц хамгаалах хүнээ гэж итгэнэ. Мухлагийн эзэд уран дархнууд үгүйрч хоосрохоос аврах хүн гэж итгэнэ. Доод зиндааны зууч нар, худалдаачин сурвалжлагч нар түүнийг түшиглэж байгаад, хүн болоод авах сан гэж мөрөөднө. 

	“Үнэнч” нөхдийн дотор олон янзын амьтад байсан юм! “Версаль” рестораны даамал хэргэмийн журамд биширдэг учраас Бретейль дээр ирсэн байна. Бретейль орсон гарсан хүн, аягачин шивэгчин хундага жүнз, архи дарсны овоолуур болж л аж төрж явах юм шиг санагдах болсны улмаас тэгсэн байна. Бас арьс өнгөний эмч, флорио эмнэх гэж байгаа өвчтөнийг урдуур нь орж булаадаг хоногийн хоол олох замыг нь хаачхаад байдаг еврей эмч нарыг үзэн ядах болоод байхад нь Бретейль франц орныг Ротшильд нараас, еврей үндэсний эмч нараас чөлөөлнө гэсэн амлалт өгсний нь хувьд түүний талд орсон байна. Гурилын томоохон тээрэмчний хүү Бомбар франц орныг урьдын нь адил нэр хүндтэй болгочхоод, өөрөө нэг газар элчин суухын тулд тэнд элссэн байна. Дине хоёрдугаар товчооны тагнуул байгаад, өөрийгөө тэртэй тэргүй масон нарын зууш болох нь гэж бодоод, дараа тайлагнах ёстой мөнгийг үрж шамшигдуулсны улмаас ажлаасаа хөөгдөж гарсан өсөөрөө парламентад ажилладаг хүмүүсийг тараан хөөгөөд, Эрриог дүүжилж алахын мөрөөс болсон учраас элссэн байна. Морин заводын эзэн Гримо ташуур барьж, эрлийз хүүхэн эргүүлэхээс өөр юм хийдэггүй бөгөөд жирийн дэвшилтийг ойшоодоггүй тул “үнэнч” нөхдийн отрядад нэртэй явбал сайн талтай харагдана гэж бодоод элссэн байна. Сав суулганы дэлгүүрийн эзэн Годе коммунист нар эзэлж аваад, хамаг сав суулгыг нь хэмхчин хаяж, хадгалсан мөнгийг нь булаагаад авчих байх гэж айсан учраас элссэн байх юм; тэр бол улаан царайтай, ханхар цээжтэй энэ хүн өглөө бүр суниаж үнэхээр дайнд бэлдэж байсан ажээ. Метроны албан хаагч Обри гэдэг хорвоод байхгүй муухан царайтай, сүмд орших хулганаас ядуу нэг хүн дамын үг шүү нэг хүүхэнд гомдсоноосоо болж хүн бүрийг үзэн ядах болчхоод явж байхдаа Бретейлийг хараад, энэ хүн л журамтай болгож чадна байх! гэж бодоод элссэн байна. 

	“Үнэнч” нөхдийн дотор цагдаа олон байсан тул “нууцгай отрядууд” нь түшмэд нарт мэдэгдчихсэн байна, “гэтэл эрх баригч нар юу ч мэддэггүй юм шиг байдаг байсан” юм. Бретейль зүсээ хувиргахын тулд хороондоо биеийн тамирын бүлгэм байгуулсан болж байв. Мөнгө хөрөнгө шаардагдахад Бретейль томоохон капиталист нар дээр очдог боловч ухуулгад зориулж гуйхын оронд буу шийдэм авъя гэж түс тас хэлээд дургүйг нь хүргэчихдэг байлаа. Саяын хэдэн долоо хоногийн дотор сайд болох талаар нарийн ухаан сийлэхээс өөр юм боддоггүй байсан төрөл бүрийн трестийн мундагчуул ажил хаях бослогоос айн хулчганаж, нөгөө эвлэршгүй Бретейлийгээ түшиг шааж эхэлсэн тул мань хүний сэтгэл сэргэсэн бил ээ. 

	Өвчтэй хүүхдэдээ адис өгөөд, Бретейль “Метцэд төрөгчдийн холбоо” руу явлаа. Тэнд очиж Пикар генералтай уулзах ёстой байсан юм. Их цэцэрлэгт гудамжнуудын тэнд цонхны үзэсгэлэн гэрэлтэж, түүний дунд бослого гаргагчдын уран зургийг улаан туузаар чимж тавьсан байлаа. Зарим дэлгүүрийн дэргэд хүүхнүүд “бослого гаргагчдын үр хүүхдэд” зориулан сэнжтэй аяга барин юм гуйн зогсож харагдана. Зарим хүн үл тоомсорлон бушуухан зайлан одно, бас зарим нь задгай мөнгө шидээд одно. Нэг хүүхэн Бретейлийн өөдөөс сэнжтэй аягаа тосоод зогсоход нь эвгүй байдлаар: Лагерьд та нарыг ажилд сургана хэмээн өгүүлэв. 

	Бретейлийг аль хэдийний хүлээж байгаа Пикар генерал бол жар орчим настай, туранхайвтар, морь их унасан байгууштай майга хөлтэй, энгэр дүүрэн одон тэмдэгтэй, тоомсоргүйхэн инээмсэглэсэн Даладье, Гамелен, английн ван хаан, өөрийнхөө гэргий, театр, сонин хэвлэл, сонгууль тэргүүтнийг огт ойшоодоггүй хүн юм. Гагцхүү Бретейлийг л франц орон, түүний цэргийг аварч чадах хүн гэж итгэдэг болой. 

	Бретейль асууруун: 

	— Таных ямар шиг байна даа?

	— Тэнэг “мондиуд. Хулчгар хогууд. Блюм штабыг цэвэрлэнэ байх гэж айгаад байна гэнэ ээ. 

	— Цэргүүд ямаршуу байна?

	— Илжирсэн байдалтай байна. Коммунист нар газар сайгүй ажиллаж байна. Цэргээ төвийг сахиулж чадвал бидний дээд гавьяа тэр л болох нь шиг байна. Мэдээжийн хэрэг, би колони ангиудыг яриагүй байна. Харин би мароккийн хоёр хороо цэргийг Венсенн рүү нүүлгэж дөнгөлөө. 

	— Марокк нар дангаараа биднийг аварч дийлэхгүй. Би үнэнч нөхдөдөө л найдаж байна. Хоёр бололцоо байна; эсвэл та биднийг зэвсгээр хангана, эсвэл бид тушаалыг дагана. 

	— Хэн... 

	Бретейль Парисыг харж, сандуу янзаар

	— “Хэн” болох нь чухал биш ээ, харин “юу” гэдэг нь л чухал байна. Зургаан түмэн винтов, дөрвөн зуун пулемёт, байлдааны бусад хэрэгсэл хэрэгтэй. Дюсельдорфоос шүү, Тэгэхдээ бид хөтөлбөрөө дурдсан: журам, байдал хоёроос өөр ямар ч үүрэг авахгүй шүү. 

	Пикар жаахан бодоод өгүүлрүүн: 

	— Муу биш ээ. Би хувьдаа иймэрхүү ажиллагаанд автоматыг илүү хэрэгтэй гэж үзэж байна. За яамай, ав л, даа. Нэг нь нөгөөгөө нөхөх учиртай юм. Би ч зоорио шавхъя... 

	— Бид засгийн газрын нэрийг гутаахын тулд орон нутгийн будилаан маягтай эхлэх ёстой. Завод эзлэгдэж байгааг Виар жамаа дагаж байгаа янзаар үзэх санаатай байна. Ярьж байгаа үгэнд нь жаахан цус түрхээд өгөх нь чухал... 

	Тэр хоёр цааш нь их ярилаа. Гэтэл хажуугийн нь сүүмгэр гэрэлтэй өрөөнд “хуягтан” Грине Бретейлийг хүлээж, хийх ажлаа олж ядан эвшээж хумсаа хуурайдаж засна. Грине соёлын ордонд будилаан тарьчхаад Бретейлийг сохроор итгэх болсон ажээ. Тэр бол өнчин хүүхдийн газар бойжсон хөдөөгийн хотоор эрхтэн дутуу хүмүүсийн хэрэгсэл тарааж доншуул наймаа хийдгээс гадна эргүүлмэл боловч гөлчийтөл индүүдсэн костюм дээр ямар зангиа зүүвэл зохихыг хэдэн цагаар боддог, сайхан хүүхний сэтгэл татахыг мөрөөсөж явдаг, онгироо хашхираа зантай, үйлс нь бүтэхээ больсон, царай муутай, ядуу даржин атлаа гангалах дуртай ажээ. “Үнэн” нөхдийн тагнуулын отрядын “хуягтан” болсон тул Бретейль тийм л амьтныг байлдааны тагнуулын ажилд сонгож авчээ. 

	— Нөгөөдөр өглөө зургаан цагт үнэнч нөхөд “Сэн” завод дээр ажилгүй хүмүүс болж, сэмхэн очно. Та харуулд гарсан хүмүүсийг нь саатуулаарай. Тэднийг үгэндээ оруулаад авахыг хичээгээрэй. Тэднийг эс эхэлбэл буудаарай. Би цагдаа нар ойрхон байлгахыг бодъё. Жинхэнэ мөргөлдөөн маягтай л болгочих юм шүү. Та ойлгов уу? Бүх үнэнч нарт “Ажилчны христос холбооны” тасалбар олгоно. Нарийн учрыг тэдэнд хэлэх хэрэггүй. Таныг би хүүхэдгүй болохоор чинь шилж авсан юм... 

	— Бүгдийг нь гүйцэтгэе дарга минь. 

	Грине гар өргөж ёслоод гарахыг завдтал Бретейль түүнийг чанга тэвэрч: 

	— Баярлалаа! гэв. 

	Бретейль шөнө хоёр цагт гэртээ ирлээ. Гэргий нь тосож

	— Уушгины үрэвсэл гэнэ ээ.. гэв?

	Бретейль өглөө болтол өвчтэй хүүхдээ бөөцийллөө. Маргааш нь өдөржингөө ажил хийлээ. Дессертэй уулзахыг оролдлоо: “Сэн” заводын захиргаа ажилчин авах талаар зарласан байвал маш сайн болох ажээ. Дессер хутган үймүүлэхээс айгаад түүнтэй уулзахаас зайлсхийв. Тэглээ ч гэсэн Бретейль түшмэд нарыг ятгаж дөнгөлөө. Цагдаа нарыг заводын хажуугийн эргийн гудамжинд зогсоож байхаар шийдэв. Ямар нэгэн мөргөлдөөн гарвал тэднийг оролцуулахаар болсон нь энэ бил ээ. Бретейль орой Гринетэй дахин уулзаж уг ажиллагаанд шалгалт хийлээ. Энэ шөнийг бас л хүүхэдтэйгээ орооцолдож өнгөрөөв. Наашлах царай алга гэж доктор хэлсэн боловч Бретейль бурхан тэнгэрт итгэж, уруулаа хөдөлгөн аман дотроо мөргөлийн ном ахин ахин уншиж байсан болой. 

	Зуны сайхан өглөө боллоо. Цэцэрлэг дотор шувуухай жиргэвч тэдний дуу хотын шуугианд дарагдана. Ногоочдын ачааны тэрэг хааяа хажуугаар өнгөрнө. Талхны газрынхан гонзгой талх зөөж, шинэ талхны үнэрт сэтгэл сэргэнэ. Дээд давхрын цонхнууд дотроосоо гэрэлтэх мэт нүдэнд дулаахан ягаан гэрэлд умбана. “Үнэнч” нөхөд ганц хоёроороо, цувран Жавелийн гүүрэнд тулж очлоо. Грине шалгаж үзвэл дөрвөн хүн дутуу байв. Дөчин зургаан хүн хэд хэдээрээ бут үсэрч, үүгээр түүгээр сүлжин завод тийш явлаа. 

	Гэтэл завод дээр бослого гарснаас хойш арван нэг дэх амгалан өглөө нь эхэлж байлаа. Харуул нь солигдож байна. Мишо унтаж хоноод, нүүр гараа угааж, амандаа орсон усыг тургиж, цагаан хөөс сагуулж харагдана. Гол хаалганы, дэргэд Жано концертыг дурсан уянгал дуу аялна. Пиэр сэрчхээд талх мэрнэ; яагаад ч юм, Верлений бичсэн: “Үүрийн цонхигор од...” гэсэн шүлэг санаанд нь оров. Нар бүр сайн гараад ирлээ. Хөгшин ажилчдын зарим нь:. “За ингээд арав хоночихлоо!.. хэзээ нэг дуусдаг юм бол доо?..” гэж бодно. Заводыг засгийн газар хүч түрж цэвэрлэх гэнэ билээ гэж ярилцахад Мишо: “Дэмий яриа!” гээд инээлээ. 

	— Жано, Мистенгет шатаар яаж буудаг гэлээ, чи нэг харуулаад орхиоч.. ,. , 

	Жано ануухан чавганцын царайг дүрслэхийн тулд нүүр амаа хачин болгож, өмдөө банзал мэтээр базаад, гал командын шат руу буулаа. Тэгснээ гэнэт

	— Хэн бэ?.. гэж чанга асуув... 

	Гадаа хаалган дээр баахан хүн холхиж байв. 

	— Онгойлгоорой!.. 

	— Бид ажилд орох гэсэн юм аа... Лазан мондиуд минь зайлаад өгөөрэй!.. 

	— Улааны дээрэмчид ээ!

	Жано мөчөөгөө өгөлгүй: 

	— Ээ, муусайн ноход!.. шарчуул аа! Фашист нар аа! Хө, нялаад өгнө шүү!.. 

	Төдхөн хэдэн зуун хүн хашхиралдаж: хэлсэн үг нь мэдэгдэхээ болилоо. Ялангуяа Грине их дөвчигнөж ажилчид тийш гүйж очоод, нэг зүйлийг чанга хэлээд нүүр нь таталдаж, хөөрдөг өвчтэй хүн шиг болов. Мишо нөхдөдөө учрыг ойлгуулахыг оролдсон боловч талаар өнгөрч: фашист нарын балмад байдлын уршгаар цөмөөрөө улангасчихлаа. 

	Мишо саяын хэд хоногийн туршид гаднын дайралтаас айгаад мөргөлдөөн гаргахгүй юм сан гэж хашааны хаалганы хажууд шүршүүртэй гал команд тавьсан ажээ. Мишо Гринег хараад инээсхийлээ. Тавиад тооны солиотой амьтад байлаа. Манайхан тэднийг дуугаргахгүй байх... Бусад ажилчид ч тайвширлаа. “Үнэнч” нарын адангадсан явдал дэмий тийшээ хандав. Бослого гаргагчид дуртай дургүй, ямар ч тоомсоргүйгээр харааж байлаа. Жано, Гринег доог хийж

	— Хараач ээ, нөхөд өө, энэ нэг хөндий гоймон чирсэн галзуу хяргуулыг... гэж хэллээ. 

	Тэгтэл буу дуугарлаа. Жано түрүүлгээ харан унав. Мишо Пиэрийн барьж байсан гар бууг цохиж алдуулаад, хүмүүсийн дуунаас давуу чангаар: 

	— Битгий буудаарай! Харин шүршүүлээр л!

	Гал командынхан “үнэнч” нарыг усаар шүршив. Тэд таран зугтлаа. "Ганцхан Грине л юугаа ч мэдэхгүй, улайран цовхчиж байсан аж. Дараа нь цагдаа нар гарч ирэхэд Грине алга болов

	Мишо, Жаногийн дэргэд зогсож байлаа. Тэр инээмсэглэнэ... Чулуун дээр цус харагдана. 

	— Жано!

	Тэр цовоо сэргэлэн идэр залуу хүний алагдсан явдал үл ойлгогдох тул Мишо гэнэт: 

	— Алчихжээ! гэж хашхирсан юм. 

	“Амьд байгаа” гэж хэлэх хүн олдоосой гэсэн шиг бусдынхаа царай өөд харлаа. Мишо малгайгаа авч тойрон зогссон ажилчид бас шазуур зуун занаж байгаа Пиэрийн царайг манан дундуур харав. 

	Грине гол руу бууж гүүрэн дор ороод, дур гутаж гомдсондоо чичирч байтал нэг тэнэмэл хүн

	— Усанд ороо юу? гэж асуулаа. 

	Грине өөдөөс нь нулимав. Ингээд хот дундуур нойтон хувцастай явж болохгүй тул удтал наранд суув. Дараа нь үсчинд очиж сахлаа хусуулж үнэртэй ус шүршүүлж, үсээ тослуулсан атлаа: “бас” гэж давтан хэлж байжээ. Юм бодохгүй сууж сэтгэлээ тайтгаруулж байхад нь үсчний хайчны дуу, сайхан үнэртэй цэцэрлэг доторх дэвхрэг дуугарч байгаа юм шиг дуулдаж байлаа. Бретейль дээр орж ажлаа илтгэх гэсээр байтал үдийн арван нэгэн цаг болов. Түүнийг тасалгаанд нь орууллаа. Бретейль христос бурхны бяцхан дүрийн өмнө сөхрөн суулаа: хүү нь нас барсан ажээ. Гринег хараад Бретейль босож: 

	— Алагдсан хүн бий юу? гэж асуув. 

	— Би л нэг хүн алчихлаа. 

	— Үнэнч нараас яав? 

	— Зүгээр ээ. Тэд шүршүүрдсэн... 

	— Зүгээр гэнэ ээ?.. Яаж байгаа нь тэр вэ? Хамаг ажлыг нурааж дээ!. 

	Грине ойлгосонгүй тул Бретейль өөд гайхан харж

	— Би хуягтан хүн, үнэнч нарынхаа амь насыг хариуцна шүү дээ гэж хэлэв. 

	— Чи бол хуягтан биш байна. 

	Бретейль дахин сөхрөн суулаа. Грине сэмхэн гарав. Үүдний өрөөнд уйлж байгаа үйлчлэгч хүүхэнд

	— Танай дарга мундаг хүн шүү. Харин би ч мөдхөн мондитох байх аа гэж хэллээ. 

	XIX

	Жаногийн алагдсан явдал Парисын бүх сонинд гарлаа. Зүүний сонин Бретейлийг буруушааж, фашистын нууцгай байгууллага дээр хатуу арга хэмжээ авахыг шаардлаа. Барууны сонин Жано бослогыг зогсоох гэж байсан хүн учраас түүнийг коммунист нар алсан гэж нотолж байлаа. Хөгшин эхийгээ асран хүндэлдэг хөөрхий нэгэн залууд коммунист нар алах ял оноолоо гэсэн эмгэнэлт өгүүлэл “Матенд” хэвлэгдэв. Ганцхан “Лю вуа нувели” сонин л тэрхүү цуст явдлын талаар төдий л их юм бичсэнгүй. Жолио: “Түүнийг хэн ч алсан байлаа гэсэн бид хүч түрэх явдлыг буруушаахын хамт иргэдийн амгалан байдлыг сахиж байхыг франц хүн бүрээс шаардъя” гэж бичжээ. Энэ нь эвтэй бөгөөд хэнд ч халгүй байв. 

	Хоёр хоногийн дараа Жаногийн алагдсан явдлыг парламент авч хэлэлцлээ. Үүнийг Бретейль сэдэв. Хагараан гарна гэж нийтээрээ бодож байсан бөгөөд хүн суух зайгүй шахам болсон байлаа. Хурал эхлээгүй байхад танхим дүүрэн шуугиан дэгдсэн тул депутат нар хараалцана. Тэргүүлэгч Эррио бухимдсан багш мэт шугамаар ширээ балбаад, дараа нь хонх шүүрэн авч

	— Дуугүй байцгаа! гэж чанга огцом чарлав. 

	Түр зуур чив чимээгүй болов. Гэтэл Бретейлийг индэр дээр гараад ирмэгц зүүн гар талаас

	— Алаачин! гэж хашхирлаа

	Депутат нар ширээгээ тоншингоо юм хэлцгээв. Галдаа нар гар тулаан гарч мэднэ гээд бэлхэн зогсож байлаа. Эррио байж ядаж харагдана... 

	Яв явсаар чимээ намжсан тул Бретейль үгээ эхлэв. 

	— Намайг алаачин гэж хэн хэлэв? Коммунист нар энгийн номхон ажилчин хүнийг алж цусыг нь урсгаад байна... 

	Хүмүүс шаагилдаад үгийг нь дуулдуулахгүй байгаа ч ярьсаар байгаа тул хааяа депутат нарын сонорт: —ядуу ээж нь... замбараагүй хорвоо... Блюмын урагшгүйнх Виар хатгаж байна...” гэсэн ганц нэг үг хааяа дуулдана. 

	Виар засгийн газрын суудалд усан онгоц зуран элий балай царайлан суув. Парламентынхны олонхыг эв хавгүй дайрч байгаа учраас Бретейлийн үгнээс Виар огт айсангүй. Харин бослогыг яаж дарах бил ээ? гэсэн өөр бодолд алмайрчээ. Зарим радикал нар үглэж эхэллээ. Ажилчид хатуу зогсчхоод эзэд нь тэдний шаардлагыг ойшоохгүй байв. Дессер нэг арга бодоо биз.. Бретейлийг бичиг цаасаа цуглуулж аваад индрээс буухад хүмүүс орилолдон исгэрч алга ташлаа. 

	Засгийн газрыг радикал хүн босгож өмгөөлүүлбэл арай тохиромжтой болох юм гэж социалист нар урд өдөр нь шийдсэн байв. Хурлын дарга Тессийг босгоход зүүн гар талаас зэрэг зэрэг алга нижигнэв. Барууныхан дуугарсангүй. Тесс эвгүй байдалтай чимээгүйн дунд яриагаа эхлэв. Жаногийн залуу насаа алдсаны нь харамсаж, тус оронд иргэний дайн дэгдээх санаатай байгаа этгээдүүдийг буруушааж, Верденийг хамгаалагчдыг мандуулж, Хюгогоос эш татаж ярилаа. Депутат нар бие бие өөдөө гайхан харцгаав. Тесс гэнэт Виарын зүг эргэж хараад өгүүлрүүн: 

	— Үнэнийг хэлэхэд, засгийн газар маань заводуудыг эзлүүлчхээд, хүч түрж хүн алах явдал гаргуулж байгаа нь тоогүй байна. Би үүнийг Ардын фронтын депутатын хувьд, нийгмийг ариун шударга байлгахыг хүсдэг иргэний хувьд хэлж байгаа юм.... 

	Тесс хэний ч санаанд оромгүй үг хэлсэн тул хүмүүс минут хэртэй дуугүй болцгоолоо. Сүүлээс нь Бретейль босож, том талбай дээр үг хэлж байгаа мэт асар чанга дуугаар: “Ээ болж!” хэмээн хашхирав. Тэгтэл уриа дуу цуурайтаж: баруунтан ба зарим радикал учиргүй чангаар алга ташлаа. Эррио депутат нарыг намжаахыг оролдсон нь талаар өнгөрөв. Хохирол хүлээсний гоморхол, Ардын фронтыг үзэн ядах хорсол, саяын хэдэн долоо хоногийн түгшүүртэй байдал тэргүүтэн энэхүү алга ташилтаар илрэн гарлаа. Радикал нарын дийлэнх нь алга ташсан учраас Виарын царай хувьсхийлээ! Ардын фронтынхон яах вэ?.. Тесс засгийн газарт итгэлтэйгээ ярьж гарлаа, чулуу хөөлгөж байгааг нь цөмөөрөө мэдэж байсан юм. 

	Тессийн дараа умарт нэгэн департаментын депутат, нүүрэндээ гүргэр хөх судастай, уурхайн ажилчин коммунист хүн үг хэллээ: 

	Фашистын яргаллыг зогсоож өгөх явдлыг бид засгийн газраас шаардаж байна. Депутат Бретейлийн явдлыг шалгаж үзэх нь чухал байна. 

	Барууныхны саатуулга эхэллээ. Бретейль яваад өгсөн боловч найз нар нь бүтэн цагийн турш ам хамхилгүй хашхирцгаалаа. Социалист нар уг гарсан явдалд хамаарах янзгүй мэт таг чимээгүй суусан бөгөөд коммунистын хэлсэн үгийг арай хатуудлаа гэж байв. Адаг сүүлд нь Эррио бортгон малгайгаа өмссөн нь завсарлах дохио боллоо. Депутат нар завсарлага болсонд сургуулийн хүүхэд мэт баярлаж, танхимын гудам, буфет, хоёр луу хөгжилтэйгөөр сад тавилаа

	Радикал нар хэсэгхнээр хуран цугларлаа. Зарим депутат Тессийн хэлсэн үгийг сайшааж, зарим нь “франц орон молигодуулж байна” гэх талаар, Ардын фронтод анхны нь хагарал гарч байна, бас баруунтан хатгалга гаргаж байна гэж ярьж байлаа. Тесс даруу байдлаар: “Би Ардын фронт, намаа хамгаалах саналтай хүн” гэж хэлэв. Удтал маргасны эцэст тэд: заводуудыг хэвийн байдалд оруулах гэж байгаагаа дурдаад, социалист нартай өөрсдөө ямар байх тухайгаа хэлэлцэв. Виар нь Дессертэй ярилцах хүсэлтэй байсан тул социалист нар хариу өгөхгүй удаашруулаад байлаа. Бретейлийн сэдээд байгааг хэлэлцэх, оройн хуралдаан болтол хойшлуулж, малын тахалтай тэмцэх хуулийн төслийг хэлэлцэх санал Эрриогийн гаргахад хурлын ширээнээ суугсад шал дургүй нь хүрлээ. Бретейль

	— Ноёд радикал нар хулчийж байна, харин Виар бол москвагаас заавар хүлээгээд байна гэв. 

	Нэг социалист хүн Бретейль руу гараа зангидан ухасхийж очоод алгадаад авлаа. Жанчилдаан болж депутат нар галдаа нарыг бариад авлаа. Эррио хонх балбасаар байв. Дараа нь депутат нар халууцсан учраас зуушны өрөө рүү орцгоов. Илтгэгчийн тойвтой дуунд нозоорч сонин унших буюу сонгогчдодоо захидал бичиж байсан гучаадхан хүн хуралдаанаас үлдэв. 

	Виар, Дессер луу цухалдуухан явлаа. Ингэж очих нь нэр гутаах юм биш байгаа? гэж удтал тээнэгэлзэв. Ардын фронтын сайд хүн атлаа тун саяхан Бретейлийн хөлийг долоочих шахаж байсан ямар нь ч үл танигдах нэгэн санхүүчид бараалхах гэж явах нь юу бил ээ! Гэтэл өөр яах вэ? Бослого ус руу шидсэн чулууны дугуй долгио мэт улам томроод байдаг. Бараг л франц даяар бослого гарсан юм шиг санагдана. Тэр хөдөлгөөн Парисаас халиад орон нутагт халдаж байдаг. Автобус явахаа байлаа. Усан онгоцнууд буудлаасаа гарахаа больчхоод байдаг. Жүжигчид театраа эзэлчихлээ ч гэх шиг, мөнгөний нярав мөнгөн сангийнхаа цонхыг хаачихлаа ч гэх шиг, оршуулгын газрынхан нүх ухаж өгөхөө байлаа ч гэх шиг, өдөрт л нэг хачин мэдээ орж ирээд байдаг. Гэтэл эзэд нь ярдаглаад, зарим нь: “Сайн л биз! Яаж л баларна, дураараа л болог!” гээд байдаг, Франц орон эрэмдэг болчихлоо, Дессер л капитализмын хамгийн дөмөг төлөөлөгч нь юм. Түүнтэй ярилцаж, нарийн ухааныг нь ойлгох хэрэгтэй болов. 

	Дессер халамжлангуй байдлаар асууруун: 

	— Таны бие сайн уу?

	— Яах вэ дээ, их л ядарч байна. 

	— Тэгэлгүй яах вэ. ийм том ажил хаях бослого гаргана гэдэг тийм ч амаргүй л дээ. 

	— Үүнээс чинь болж бид таны адил тарчилж байна. Тантай ярих хэрэг байна... Та хэлж өгөөч, яавал таарах вэ?

	— Хонгор найз минь, та сайд хүн, би амь хүн шүү дээ. Би таны л тушаалыг хүлээж байгаа. 

	Виар босоод явчихыг завдсан боловч хариуцлагаа бодоод хамаагаа алдлаа. Тэгээд товчхон өгүүлрүүн: 

	— Таны ёж үгийг би ойлгохгүй байна. 

	— Энэ бол ёж биш, амиа л хоохойлж байгаа хэрэг. Та бодоод үз л дээ, хэрэв би бослого гаргагчдыг залхаагаад аль гээд шаардаж эхэлбэл та газар дээр диваажин байгуулахад энэ “хоёр зуун өрх” гай болоод байгаа юм шүү гэж хэлнэ. Надад хүлээж л байсан нь өлзийтэй биз. Та бүхэн үнэхээрийн шидтэн байж ч магадгүй, биш ч байж магадгүй юм. Тэгвэл юуг ч өөрчилж чадаагүй болохоор чинь юу ч өөрчилж чаддаггүйг чинь ажилчид өөрснөө харах болно. Иймд би яа ч гэж хэлж чадахгүй ээ. 

	— Гэтэл Тесс өнөөдөр заводуудыг цэвэрлэх явдлыг шаардлаа. 

	— Манай Тесс найз залуу сэтгэлтэйг мэдэж байна. Харин би бол хүлээсэн нь дээр гэж бодож байна. Цагдаа нар арга хэмжээ авдаг л юм байгаа биз, гэвч цаг үеийг нь тааруулбал дээр биз дээ. Манай Марке танд ямар санагдана? Мэдээжийн хэрэг, танайх дээр л дээ, тэгэхдээ л энэ ногоон дэвсгэр нь... 

	Дессер яриагаа өөрчилж, уран зураг руу шарвууллаа. Виар зураг ярихтай манатай яваа учраас мэхийн ёслов. 

	Яах вэ? Дессерийн ухаан тун ч нарийн байна. Засгийн газрынхны олонхыг зад цохих санаатай байх шиг байна. Өнөөдөр радикал нарын тэн хагас нь Тессийг дэмжчихлээ. Тэгэхлээрээ л заводуудыг цэвэрлэнэ гэсэн үг үү?.. Тэгэх дээр хүрвэл ажилчид маань коммунист нарын талд орчино шүү дээ. Тэгээд л хувьсгал үүсчихнэ... мөн ч муухай яа; яасан ч л наймаа алдана! Виар удтал зовнилоо. Ядарсан учраас азналтай санагдав. Хүлээх нь нэг л бага наснаас танил ч юм шиг, дотно аятайхан ч юм шиг бодогдлоо. Ер нь насан туршдаа хүлээж явсан хүн учраас сонгууль дээр дийлэхийг хүлээсэн, дэвшил ялахыг ч хүлээсэн, нийтээр тохирохыг ч хүлээж байгаа, хувийнхаа аж төрөлд ч хувь заяатай золгож, амар жимэр болохыг ч хүлээсээр л байгаа хүн. Дессерийн хүлээдэг зөв. Мэдээжийн хэрэг, хүлээх л хэрэгтэй! Бүгд л ухаанаа олно. Илүү хөдлөхгүй байхад л гол нь оршино. 

	Оройн хуралдааны өмнөхөн Виарт цагдан сэргийлэхийн нууц мэдээ ирүүллээ. Ажил хаяж босогчдын дотор хагарал гарч байгаа бололтой гэж тагнуулууд мэдээллээ. Бослогыг зогсооё гэж олон хүн бодож байна. “Сэн” завод дээр тохиролцооны талынхны тоо өсөж байна гэж мэдээнд дурджээ. Виар таашаах янзтай инээмсэглээд, дараа нь: бослогыг бүрмөсөн дарж л болохгүй шүү, тэгвэл барууны радикал нар түүнийг ашиглах болно гэж бодлоо. Гэтэл Дессер бас үгүй гэмээргүй байлаа. Эвлэрэх арга олдож ч магадгүй. Лай ч байна, зай ч байна даа, гайгүй... Нэгтэйгээр хөдөлмөрчдийн ашиг сонирхлыг хамгаалах нь чухал, нөгөөтээгүүр хууль ёсыг сахих нь чухал байсан учир радикал нар ямар ч үр дүнд хүрсэнгүй. Виараар толгойлуулсан засгийн газар нь хуралдаан дээр бүрхэг хариу өглөө Учир нь: Баруун гар талаас эсэргүүцэж, социалист нар алга ташиж, радикал нар зүгээр суулаа. Тесс суудлаасаа

	— Та нар заводуудыг цэвэрлэхгүй бол нийгмийн дургүйцэл та нарыг шүүрдээд хаячихна шүү гэж хашхирсанд хүмүүс дахин алга ташиж шуугилдав. Виар туйлын их ядарсан тул доожоо муутайхан инээмсэглэв. 

	Гэтэл Тесс энэ өдрийн баатар нь мэт болж хүмүүс ч түүн лүгээ гар барилцаж, Мирабо, Лафайет. Гамбет нартай зэрэгцүүлж зүйрлэлээ. Тесс өдөр хэлсэн үгийнхээ жинг бодсоор байв. Бас өөрийгөө бодит байдлын төлөө тэмцэгч аймшиггүй зоригтон мэт санаж байлаа. Тэрээр: “сөрж жаална гэдэг энэ дээ...” гэж хэлж байв. 

	Гэртээ ирэхдээ ядарсан боловч магнай нь тэнийсэн байдалтай байлаа. Гэргий нь зуршил болсон халуун жингээ тавиастай хэвтэнэ. Люсиэн явахыгаа угтаж архидаж явсан учраас алга байлаа. Гэтэл Тесс ялалт хийж яваад ирснээ хүнд ярих сан гэж бодно. Денизийн өрөөнд орлоо. 

	Охиныхоо өмнө зогсож, гараа сарвагануулан, нүүр царайгаа хувирган, хэлсэн үгээ давтан хэлж. “алга ташлаа” гэсэн үгийг давхар хаалтад хэвлэсний адилаар дуугаа өөрчилж тодотгон хэлж байсан юм. 

	Хэлж байгаадаа адангатаад Дениз тийш харсангүй. Ойрноос аавынхаа л аж төрлийг бодох болсон Дениз ажиг ч үгүй суусан ажээ. Өвөлхөн л улс төрийн талаар юу ч ойлгодоггүй байсан учраас аавыгаа уйдтай бөгөөд хүндтэй ажил хийдэг хүн гэж боддог байжээ. Одоо бол хуралд очдог, сонин уншдаг тул хоолон дээр аавынхаа ярихыг сонсоход тойвтой санагдах болжээ. Аав нь яахаас ч буцахаа байсан бөгөөд алхаа гишгээгээ олж чадаагүй улс төрийн зүтгэлтэн гэдэг нь өдөр ирэх тутам тодорсоор байлаа. 

	Парисын гудамжны улангасуу байдалд Дениз автав. “Сэн” заводын ажил хаясан босогчдыг Мишо толгойлж байгааг сониноос мэдлээ. Мишог итгэдэг байсан учраас тэрхүү бослого нь түүнд ариун шударгын төлөө хийж байгаа дайн мэт санагдаж байлаа. Нэгэн залуу ажилчин алагдсаныг сонсоод: ам ажил хоёрыг зөвхөн цусаараа л холбож болно гэж Мишогийн хэлж байсныг дурсан бодов. Дениз би одоо яах ёстой вэ? гэж аман дотроо хэлдэг боллоо. Төрөлхийн ичимхий учраас ширүүн хөдөлж, чанга ярьж хөрөхөөсөө зовно. Яаж ийж байгаад урьдын явдлаа эгшин зуурт баллаад хаячихсан гэж боддог байв... Одоо л Мишогоос сургамж авмаар байлаа. Гэтэл Мишо өөр ажилтай. Бас тэгтэл эцэг нь орж ирээд, хурал дээр хэлсэн үгээ давтан хүлээлгээд байх юм. Дениз гэнэт аавынхаа үгийг тастаж

	— Болъё оо! гэж хэлэв. 

	Тесс охиноо гайхан хараад энэ чинь яав аа?.. гэж бодлоо. Дениз босоод зогсож байгаа нь өндөр, туранхай харагдсан бөгөөд үзэсгэлэн сайхан байдалд нь хэрцгий шинж төрж, ууртай харцаар чанх өөдөөс нь цэх ширтлээ. 

	— Чи чинь яачихаа вэ?

	— Би ийм ярианд дургүй! Таны урмыг хугалах санаа надад алга, тэгэвч таны ярьж байгаа зүйл төдий л сайн юм биш. Би өөрөө бас тийм байж ч магадгүй... Өөрөөр аж төрсөн нь дээр байх. Би мэдэхгүй юм... Яасан сүрхий шаналгаатай юм бэ!.. 

	Дениз өрөөнөөсөө гүйн гарахад Тессийн аазгай хөдөлж, гэрийнхээ өрөөнд оров. 

	— Охин чинь чамайг яг л дуурайсан шашны л нэг сохор үзэлтэн юм... Диваажин... Там... за бүү мэд ээ!

	— Тесс ээ, чи яагаад намайг дооглоод байна вэ?

	— Би дооглоогүй ээ. Та нар цөмөөрөө голын хийтэй болчихжээ. Би бол юмыг саруулхан боддог учраас цэвэрлэхийг л эрхэм болгоно. 

	Тэгээд Полетых руу явлаа. Тэнд очоод, шарз балган уруу царайлж суужээ. Полет түүний сэтгэлийг засахаар дэмий оролдохдоо

	— Намайг үнс дээ, хонгор минь! гэж хэлэв. 

	Тесс ажиг ч үгүй суусан хэвээрээ бөгөөд ийнхүү уруу царайлан

	— Юм бүхэн чөтгөрийн замаар орж байна, бүр цөмөөрөө шүү гэж дуугарав. 

	XX

	Жаногийн эх Клеманс Дювали нь хэл ам гаргамтгай ч санаа сайтай, гар нь хэрх өвчинтэй, буурал суусан шар үстэй, сайхан хүүхэн байсан шинжийн цовоолог нүдтэй авгай байсан юм. Айл хунар хэсэж, ганц бие харчуулын өрөө цэвэрлэж, шал угааж, заримдаа юмыг нь угааж, заримдаа юмыг нь оёж шидэж амь зуудаг байлаа. Ханилсан Клемансыг нь дайн зогсоохоос өмнөхөн алчихсан бөгөөд хөлд ороогүй хоёр хүүхэдтэй хоцроод бүр ч хэцүү байсан бил ээ. Чулуун шалтай, утаа саагьсан пийшинтэй, Клемансын эмэг эхээс хоцорсон янхир төмөр ортой долоодугаар давхарт нэг давчуу өрөөнд олон янзын гашуун зовлон үзэж дуулсан юм. Зарим үед хувин нүүрс авч хүрэх мөнгөгүй тул хоёр хүүхэд даарч хөрж, зарим үед Жаногийн өмд цоорхой, бас зарим үед Аннетэд бодлогын ном авч өгөх хэрэг гарч байсан бил ээ. Тэглээ ч гэсэн хоёр хүүхдээ хүн болгоод авчээ. Аннет нь нэг монтёртой нийлээд Лионд очиж суужээ. Харин Жаног хөөцөлдөж явж “Сэн” заводод ажилд оруулж ёстой л нэг гялайсан ажээ! Тэр өдөр нь Клеманс нэг лонх дарс авч өгсөн байна. Жаногийн үе тэнгийн өдий төдий залуус Парисын захын урт гудамжаар таваргаж, завод бүрийн хаалга сахиж, эднийх авч магадгүй гэж горьдож явдаг байсан юм. Гэвч хаалга бүр дээр: “Манайх хүн авахгүй” гэж бичээстэй байна. Ядаж дагалднаар авдаггүй байлаа. Насанд хүрсэн залуу дараа болж байсан учраас айлын нь авгай нар сэтгэлийн зовлон эдэлж байсан болохоор Жаног анх цалин аваад ирэхэд нь Клеманс хоёр нүдэндээ итгэж ядаж байж бил ээ. 

	Хөгжилтэй, цовоо хүүгээ хараад бахархавч хэн хүнээр доог тохуу хийж, хамгийн түрүүнд хүнд гар хүрчихдэг болохоор нь айж байдаг сан. Тийм хүн алуулж ядах уу даа?.. Ээж нь түүнд энэ үгийг хэчнээн дахин хэлсэн гэж санана! Эхдээ нялх хүүхэд мэт бодогдох тул болох болохгүй загнахад нь алгадаад авмаар санагддаг байжээ. Жаног хуралд очдог болоод эхлэхээр эх нь: нэг л аюултай юманд орчих шиг байна гэсэн совин төрж сандардаг байв. Түүнийг айлгаж, “болиорой” гэж хэлэхэд өөдөөс тоглоом хийгээд байлаа Энэ хавар майн нэгний өдөр ээжийнхээ хажуугаар улаан дарцаг барин өнгөрчээ. Клеманс сүмд очиж өргөл мөргөл хийдэггүй, бурхан гэж байлаг бол харж байгаа биз гэж боддог атлаа Жано дарцаг барьж явааг хараад: хүү минь муугаа үзчих магадгүй нь байна шүү гэж болоод залбирч орхисон ажээ. 

	Тэгснээ дараагаар нь ажил хаях бослого боллоо, тун айхтар бослого гарлаа!. Урьд өмнө ажил хаясан бослого гарахад нам гүм, орон гэртээ суугаад л, хүлээж байдаг сан. Гэтэл эд үйлдвэртээ хэвтээд байя гэж боджээ. Аягүй бол баривчлаад авчхаж ч магадгүй. Эх нь Жаног гэртээ харь гэж үглээд түүнийг ичээдэг байсан тул хүү нь дуулахаас дургүй нь хүрдэг сэн. Клеманс түүнд орой бүр өндөг, бяслаг авчирч өгнө. Ээж нь өөрийгөө боддоггүй учраас мөнгө сангаар дутагдаж байгаа талаар дурсдаггүй байсан ажээ. 

	Тэгтэл аймшигт мэдээ ирлээ... Тэр минутаас эхлээд Клеманс хэлгий мэт болов. Айлын авгай хүүхнүүд, ах дүү төрөл садан, талийгаач Жаногийн найз нөхөд түүний дуугарахыг сонсоогүй бил ээ. Оршуулахад эх урд нь ороод таг чимээгүй уйлан явж, араас нь Жаногийн үеэл нагац багачуулаа дагуулан айлын нь хүмүүстэй зэрэгцэж, хамгийн сүүлд нь “Сэн” заводын ажилчдыг төлөөлсөн хүмүүс Мишо тэргүүтэй явсан болой. 

	Ажилчид ялахаас нааш заводоос гарахгүй гэж шийдсэн тул оршуулгыг төдий сүржин хийсэнгүй. Жаног хотын захад орших, ширмэн загалмай, хэлхсэн цэцэг дүүрсэн, олон булшин дунд оршууллаа. Зуны өглөө халуун ногоо үнэр ханхалж, жигүүртний дуу түгж байв. Гашуудлын үг хэлсэнгүй. Жаногийн найз нөхөд л Клеманс гуайтай ээлж дараалан гар барилцав. Мишогийн барьж байгаа хэлхсэн цэцэг дээрх улаан тууз л учир утгыг илчилж байлаа. 

	Төлөөлөн явсан хүмүүсийг оршуулгын газраас нь буцааж ирэхэд зорооч Силвен уурлан: 

	— Өөрснөө сайхан хэлээд л бусдыг алаад байдаг бий!. гэж чанга хэлэв. “Сэн” заводын байдал хүнд байгааг цагдаа нар Виарт үнэнээр нь илтгэв. Бослого гараад хагас сар болж олон хүнийг залхаалаа. Эхнэр хүүхдүүд нь юм авчирч өгөхөө болиод, харин мөнгө сангүй болов. Мухлагийн худалдаачин нар юм зээл өгөхөө болиод байна гэж гачигдал зовлон тоочих боллоо. Жаногийн алагдсанаэс болж бүх ажилчид түүнийг алсан яргачидтай нэгийгээ үзэлцэнэ гэж хэдэн цагийн турш үймэлдэхэд Мишо арай ядан намжаалаа. Гэвч оройхон болохын хэрд хүн бүр өлсөж цангаж, бослого гарснаас хойших хоногийг тоолж: “Шал дэмий дээ!” гэлцэж, гэр орныхныгоо бодож уруу царайлцгаалаа. Заводын захиргаатай харилцдаг хүмүүс одоогоор захиалга байхгүй учраас заводыг нэгдүгээр сар хүртэл ажиллуулахгүй гэнэ, заводын байрыг цэвэрлэхгүй бол хорт хий тавина гэж цагдан сэргийлэхээс тулган шаардах бичиг ирж гэнэ гэх мэтээр янз бүрийн цуурхал тараав. 

	Дурамжхан байгаа хэсэгт нь тогтвор муутай саваагүй авиртай Силвенийг хүрээлэх боллоо. Бослогын эхэнд тэр хүн нь заводыг ажиллуулж, захиргааны оронд сонгуулийн хороо байлгая гэж санал гаргажээ. Бусад нь түүнийг үл ойшоон дооглоход уур нь шатаж: “Тэгвэл дэмий тийшээ хандах байх аа! Дессер зүдрэхгүй ээ, бид шүү дээ..” гэж хэлж байжээ. Эхнэр нь ирээд сүү авах ч мөнгөгүй боллоо гэж хэлэхэд уурлан бухимдаж: “Энэ хар балай бослогоос л салах юм сан!” гэж бас хэлсэн хүн. Хөөрүү ярьдаг тэр уйлах шахан хашхичдаг байсан юм. Өдөр ирэх тутам түүний яриаг сонирхон сонсдог болж байсан юм. Бас нэг хүн найман мянган хүнээс арав нь бослого зогсоох талд орно гэж бодоод нууцаар санал хураагаад үзэх санал гаргажээ. Тэгэхэд нь Мишо энэ бол хүний тангараг учраас саналыг ил гаргах хэрэгтэй гэсэн байна. Силвен нөхдөдөө төдий итгэдэггүй байлаа. Хохирол хүлээх өдөр хаяанд ирээд байх шиг санагдаж байсан ажээ. 

	Заводын хашаанд юу болж байгааг Дессер нэгд нэггүй мэдэж байсан учраас уг хөдөлгөөнийг дарах гэж оролдоод үзэхээр шийдлээ. Пиэрийг дахин дуудуулж авчраад: 

	— Амрыг эрье, эрхэм тэмүүлэгч ээ! Шоронд суусан чинь ашигтай болж таны царай тун сайхан байна. Би бослогын хороонд саналаа айлтгах гэсэн юм аа. Таныг би бүрэлдэхүүнд нь орсон гэж дуулсан. Би цалин хөлсний ба ажлын цагийн талаар оруулсан зүйл ангиудыг хүлээж авъя. Харин хамтын гэрээ, цалинтай, амралттай холбогдох талыг шууд эсэргүүцнэ. Тэр ч арай цамаандах биз. Та Виарыг итгэсээр л байна уу? Тэр хүн чинь л харин цамаан байх нөхцөлийг бүрдүүлээд өгч магадгүй байх. Миний хувьд гэвэл бослого зогсохгүй л бол заводоо хаачихна гэж хэллээ. 

	— Таны саналыг ёсоор болгоно байх гэж би бодохгүй байна. 

	Ерөөсөө ёворгон, дэврүү хүн учраас Пиэр хайнгадуухан хэлсэнд Дессерийн эгдүү хөдөлж: 

	— Уурлаад яах юм? Би бол капиталист хүн учраас миний санаа тодорхой. Ажилчдын санаж байгаа нь ч бас зөв. Харин та юу бил ээ? Та бол өөх ч биш, булчирхай ч биш шүү дээ. Тийм байтлаа бүр сүүлний өөхний дайтай байх гэж бодоод байна уу? Бүтэхгүй ээ!.. Хамтын гэрээгээр яах нь вэ? Та хүзүүгээ хугалуулаад, бусад чинь эсэн мэнд хоцорно шүү дээ. 

	— Би эднийг итгэнэ. 

	— Яалаа гэж дээ. Тэдэнд хайртай байж магадгүй. Тэгэхдээ та итгэхгүй. Тэднийг хамгийн харгис үзэл рүү тууж явна. Энэ бүхэн юутай гунигтай вэ!.. 

	Пиэр яваад өглөө. Дессер номин цэнхэр тэнгэр, улаан дарцаг захиргааны дэргэдэх харуулд гарсан майжганасан залуус руу цонхоор хараад тэнэг хүн тэг дундуур гэгчээр Пиэр шиг маанаг болоосой гэж бодов. Пиэр юмыг итгэдэг байх нь. Юуг итгэдэг байлаа ч гэсэн адилдаа адил биш үү?„. Дессер гон бие хүн. Өглөө сэрэхэд л үймээнтэй өдөр эхэлж байна гэдэг юутай аймшигтай бил ээ!

	Пиэр Дессерийн саналыг Мишод хэлтэл

	— Өглөө болтол амаа тас хавч. Маргааш бүгдийг нь цуглуулж саналыг нь асууя гэв. 

	Пиэр өөрөө хүн бүрд учрыг таниулж, болгоомжтой ажиллах хэрэгтэй юм гэж бодож байлаа. Гол нь Дессерийн саналын талаар Силевеид мэдэгдэж болохгүй... Тэр тухай мань хоёр удтал ярилцав. Мишо гэнэт Пиэрийг тэвэрч авлаа тэр нь хэлэх үгээ олж ядахдаа тэгсэн тул цаашид утгыг сайтар ойлгосон учраас Пиэр өөрөө хэлэх үгээ олж ядталаа сэтгэл нь хөдлөв. 

	Мишо урьд өмнө нь Пиэрийг сайн итгэдэггүй, хөнгөмсгийн нь улмаас “дөвчин»-тэй хүн гэж дотроо хочилдог байснаас гадна социалист нарт, ялангуяа Виарт талтай байдгийг нь таашаадаггүй байлаа. Гэвч бослого гаргах хугацаанд даамай таньж, дотношсон бил ээ. “Сэн” заводын шилдэг инженерийн нэг нь ажилчдынхаа хамтаар бослогод оролцсон нь шунахай бодлогогүй бөгөөд эрэлхгийг нь гэрчилж байгаа санагджээ. Бас өдөр тутмын ажил дээр хүний сэтгэлийг татдаг, минут бүрд ямар нэгэн үл биелэх зүйлийг бодож олдог урин санаатай хүн юм санжээ. Мишогийн: “бүтэхгүй ээ” гэж хэлэхэд тэр маргаж, дургүйцдэггүй, төдхөн л нэг юм бодож олчихсон, байдаг ажээ. Өмнөд нутгийн хөгжилтэй тэр хүн ямар ч гунигтай цаг үед Марселийн хошин ярьж, дүрсгүйтэн, дэвхцэж хамаг амьтны инээдийг хүргэчихдэг болохоор нь Мишо өөрөөс нь хоёр дүү атлаа “шал хүүхдээрээ” гэж хөөрхийлөн боддог байв. 

	Заримдаа тэр хоёр маргана. Пиэр хүмүүжлээсээ ч болдог юм уу. эсвэл сайн санаатай, ов жив муутай зан төлөвөөсөө ч болдог юм уу, түрүүчийн зууны заншлыг хатуу баримталдаг байлаа. Хүнийг, цэцэг тарьдгийн адилаар шүршүүл барьчхаад л үржүүлж байх сан гэдэг хүн хэний ч бодлыг өөрчилж болно гэж үнэнээсээ боддог учраас Виарын заавардах, аяс ухааны илрэл мэт санагддаг байжээ. Мишогийн. дооглоход Пиэр хариуд нь хайртай тоглоомоо хүнд булаалгахгүйг хичээсэн хүүхэд мэт дурамжхан инээмсэглэдэг байлаа. 

	Одоо Мишо ийн өгүүлрүүн: 

	— Чи Дессертэй ярьснаа хурал дээр хэлээрэй. Чи хачин сайхан ярьж байна: би дуулахтайгаа зэрэг л Дессер ч гэсэн зовж байгаа юм байна гэж шууд бодлоо. 

	— За, хүүе Мишо, хамгийн инээдэмтэй нь юу вэ? Дессер нэг л бишээ. Хэчнээн сая франктай ч гэсэн ярвигтай л аж төрж байгаа хүн юм. Нэг өдөр надтай хамт явж байгаад Дессер ч гэсэн л чухам дээрээ цувуурын аман дээр байгаа юм шиг л ярьж байсан... 

	— Чи юмыг сэхээтний амьсгалаар бодох юм. Биднийг дэлсээд өглөө гэхэд чи урвахгүй хүн гэдгийг би мэдэж байна, хамт алуулах хүн юм. Харин ялбал яах вэ? Тэр цагт би чамайг хариуцахгүй. Чи бол нэг жин итгэл арван жин өрөвдөх сэтгэлтэй хүн юм. Энд нэг оюутан хүүхэн бий. Заримдаа, номой, байхыг чадалтай байхаас илүү үнэлээд байх шиг санагддаг юм. Бүү мэд ээ!.. Гэвч өөрөө чийрэг хүүхэн байгаа юм. Мөн ч бэрх ээ!.. 

	Тэгээд мөрөөссөн мөртөө ичимхий байдлаар инээмсэглэв. Мишо ч гэсэн энэ мэтийг ойлгох нь ээ!.. гэж бодоод Пиэрийн царай өнгө ороод явчихлаа. Гэтэл Мишо заводоор орж ярьж ятгаж явсан байна. 

	Заводын захиргааны тагнуулууд алтан хошуу хүргэсэн учраас Дессерийн саналыг Силвен мэдсэн байлаа. Силвен ч бас өчгөө өгөхгүй чалчиж л байлаа. “Зөвшилдөөн” гэсэн үг тус заводын хашаа, цехээр тарж, дотно хүмүүсийн түгшүүрт ярианд үймэрч, орон гэрээ санаж, зүгээр суусаар байгаад зүдэрч орхисон хүмүүсийн сэтгэлийг донсолгож байв. Зөвшилдөөнд дээгүүр л гарын үсэг зурчихлаа бол тэр төвөгтэй байдал өнгөрөх юм! Гэтэл Силвен “Нуугаад байна... Эд яах вэ? Улс төр л биз!.. Харин бид л өлбөрөөд үхчихнэ...” хэмээн шивнэж байлаа. 

	Орой тийшээ юмны байдал аягүйрээд явчихлаа. Дессерийн залийг Пиэр таниулахыг оролдсон боловч Силвений талын хүмүүс түүнийг: “Инженер ээ! Та хадгаламждаа хэчнээн франктай бил ээ... гэж хажиглав. Бас оройн арван цагт Силвений зохион байгуулсан цуглаан болж зөвшилдөөнийг санал хурааж батална гэцгээв. Пиэр за ингээд өнгөрдөг байжээ гэж сэтгэлээр уналаа, Пиэрээс гадна зарим хүн бас гутарлаа. Мишо тайван байхыг мэрийж, тоглоом тохуу хийсэн хүн болох гэж чадал мэдэн чармайж байсан юм. Гай нь ирээгүй бол гайгүй байлгүй гээч л болох нь шиг байна гэж дотроо бодож байлаа. Энэ үед нөхдийн нь хувь заяа, цаашилбал Парисын бүх ажил хаясан бослогын хувь заяа өөрөөс нь л шалтгаалах болчхоод байгаа тул нэг л шийд гаргах хэрэгтэй болсон аж. 

	Үдшийн бүрэнхий болоход Легред: 

	— Би ганцхан цаг хэртэй гараад ирье. Хүнд хэлж болохгүй, зугтчихлаа гэж хэлнэ шүү гэж хэлтэл

	— Хаачих нь вэ? Хороон дээр очих нь уу? гэж асуусанд Мишо хариу хэлсэнгүй. 

	Клеманс гуай тоос дарсан цонхны ёроолд хувхай бут байгаа юм шиг хөдлөхгүй сууж байлаа. Мишо өрөөнд нь орж Клеманс гуайн хавагнаж улайсан гараас аяархан барив. Юм ярих гэсэн атлаа чадсангүй. Яах вэ, ийх вэ гэдгийг тэр авгайгаас асуухаар очсон боловч авгайн гуньхралт байдал өөдөөс нь халуун уур мэт цоргилоо. Бэлдсэн үгээ ч цөмийг мартаж орхилоо. Нөхрийнхөө эхийн байдлыг хараад: бослогыг ч, Силвенийг ч, зөвшилдөөнийг ч мартчихсан ажээ. Жано алагдахаасаа өмнөхөн хэрхэн алиалдаг, цовоо, зоригтой хүн байсны нь дурсаж эхэллээ. Санд мэнд, эв хавгүй ярив. Тэр урьд өмнө нь ийм шаналгаатай ярьж байсан нь ер үгүй бил ээ. 

	Харанхуй болж байв. Клеманс гэрэл асаагаагүй байсан тул Жано нь биеэрээ харагдах шиг болж, энд өсөж, шалан дээр шоогоор тоглож, хичээлээ давтаж, нөхдийнхөө тухай, жагсаалын тухай, цагдаа нартай хийсэн мөргөлдөөний тухай ярьж байсан нь санагдсан ажээ. Ахар богино насалж, хөлтэй шуугиантай аж төрөөд өнгөрсний нь тийм байдал нь завод дээрээ ч тодорхой байсны нь мэдрэн суужээ. Нас барсан Жано нь үл таних энэ хүнтэй ураг төрөл мэт хэлхээ холбоотой байсан явдал сэтгэлийг нь сүрхий хөндсөн тул Клемансын айдас хүрч: үүнийг бас л алчих вэ дээ! Эд өөрснөө даанч омголон шүү... гэж бодов. 

	Мишо гэнэт дуугүй болж завод, Легре, Пиэр санаанд нь оронгуут босоод: 

	— Та тус болооч!.. гэв. 

	Тэгэхээр нь Клеманс наана цаана юу ч бодолгүйгээр түүнийг даган гарч одов. 

	Заводын хашаан дотор ажилчид цөмөөрөө ажил хаях бослого анх гарсан өдрийн адилаар бөөгнөрөв. Силвен Мишогийн эзгүйг далимдуулан ажилчдын тавьсан шаардлагыг заводын захиргаа ёсоор болгосоор байтал хороо түүнийг нууж байгаа мэт юм ярилаа. Мишог хүрэлцэн ирэх үед санал явагдаж байсан юм. Олонх нь зөвшилдөөний төлөө байгаагаа тал бүрээс хашхирч байв. Ямар ч учир нь олдож өгөхгүй, хүмүүс гараа өргөж байгаа эсэх нь ойлгогдохгүйгээс гадна юуны төлөө гар өргөж байгаагаа тодорхой мэдэхгүй, хараал тавин хашхиралдаж, алмайран гайхаж байцгаав. 

	Мишо ачааны тэргэн дээр гарч

	— Байзнаарай, нөхөд өө!... гэж чанга эхэлтэл

	Силвен үгийг нь тасалж: 

	— Больё доо! Саналаа хэлэлцчихээд байна!.. гэлээ. 

	Мишо шантралгүйгээр: 

	— Энэ хүмүүс цөмөөрөө санал бодлоо хэлж чадна. Гэтэл хэлж чадахгүй хүн нэг байна. Жано гэдэг хүн. Та түүнийг мартчихаа юу? Жано энд байна. Бидний хамт байна. Жаногийн оронд ээж нь үг хэлэх гэж байна гэв. 

	Таг чимээгүй болов. Жано алагдаад удаагүй, ээжийн нь гунигт байдал хэн хүнд илэрхий байлаа. Тэгтэл хоёр нүдээ улайтал уйлчихсан, буурал үс нь сэгсийчихсэн, настай авгай ачааны тэргэн дээр гарч ирлээ. Ээж нь Жано нөхөдтэйгөө хуралд очиж явахдаа гараа зангидан өргөж явдгийн адилаар зангидсан гараа өргөн, дуугүй зогсов... Клеманс гуай үг хэлэхийг завдаж, уруул амаа хөдөлгөсөн атлаа дуугарч чадсангүй. Гэвч зангидсан гар нь өргөөстэйгөө салганасаар байх тул хариуд нь ажилчид бүгдээрээ гараа зангидан өргөв. Мишо: “зөвшилдөөний төлөө байгаа хүмүүс гараа буулга” гэж хэлэхэд ганц ч хүн гараа буулгасангүй. Тэр ч байтугай, Силвен бослогын төлөө гар өргөхөд түүнийг Клеманс ширтэв. 

	— Би эндээс явахгүй ээ. Жаногийн оронд байна.... гэж Клеманс хэлэв. 

	Тэгээд Мишо өөд найрсаг хараад, 

	— Чи хашааны хаалга руу битгий очоорой, алуулна шүү.... гэв. 

	Энэ нь бослого гарснаас хойших арван тав дахь өдөр байсан юм. Энэ шөнө Пиэр хүүхэд адил баярлан, Мишог тойрон: “Дийлсэн дээ, дийлсэн дээ!..” гэж хашхирч байв. 

	Гурав хоногийн өмнө Дессер Виар луу утасдаж

	— Би эдний болзлыг зөвшөөрөхөөр шийдлээ. Яаралтай захиалга ирээд байна. Бас тэгээд ухарч чаддаг хүн ялж чаддаг шүү. Ер нь үүнийг танд хэлээд яах вэ, та өөрөө Наполеон шиг ухарч чаддаг хүн шүү, найз минь гэж хэллээ. 

	Дессер бүдүүн хадуундуухан үгээр доог хийж жаахан зугаацахыг боджээ. Өөдөөс нь хариу тавихгүй болохоор урам нь хугарлаа. Пиэр одоо лав тавлангуй байдлаар инээмсэглэж байгаа биз... Ямар ч гэсэн өдөр тутам л таван буман франкаар хохироод байх бас хэцүү еэ! Улс төрийн бодлого гэдэг бол худалдааны гэрээ эрхэлдэг газрын ажилтай адилхан нэг янзын тоглоом юм. Ажилчид өнөөдөр амралтын газар очих гээд л явж байна, маргааш нь хорих лагерьд хүргэгдэж байж мэдэх жишээтэй юм. Цуунд гарсан дүүжин дүрсгүйтэн, дэндүү ширүүн савлаж эхэлнэ. Дессерийн зүрх мөн л тэр: лагшин нь муухан учраас эмч нар архи, тамхи, хүрэн цай хэрэглэхийг нь хорьсон байтал эмчийн үгэнд оролгүй зүрхэнд шатахуун хэрэгтэй, хайр дурлалаар дутагдаж яваагаа нэг юмаар орлуулах ёстой гэж үзнэ... 

	Арван ес дэх өдрийн оройн долоон цагт зөвшөөнд гарын үсэг зурсан бөгөөд ажилчдын оруулсан анхны шаардлагад базаалтай өөрчлөлт хийсэнгүй. Үүнийг нийтээрээ ялалт гэж ойлголоо. 

	“Сэн” завод ажилдаа ороход бусад нь дагалдсан бөгөөд тус заводынхон ялсанд цөм урамшиж, ганцхан өдрийн дотор бусад үйлдвэрийн газруудын эзэд ажилчдын хүсэлтийг ёсоор болгосон тухай мэдээ ирсээр байлаа. Жолио уянгын шинж тусгаж: “Эвлэрээнд гарын үсэг зурлаа. Одоо франц хүмүүс шархаа нөхөхийн тул ажлаа ширүүсгэе!” гэж бичсэн байж бил ээ. 

	Оройн найман цагт “Сэн” заводын ажилчид, сайн дураараа гурван долоо хоног хоригдсоныхоо дараа жагсаад, хөгжим дуугаргаж, улаан дарцаг барьсаар заводын хашааг орхин одлоо. Түрүүнд нь Клеманс Мишо хоёр явав. Хэдэн түмэн хүн тэдний хийсэн ялалтад талархан баяртай угтсаны дотор ажил хаягсдын ар гэрийн хүмүүс, нэг хороололд оршин суугчид, янз бүрийн эвлэлийн төлөөлөгч нар байсан бил ээ. Зуны үдшийн бүрэнхий наашилж, цагаан гэгээ тасраагүй байгаа тэнгэрт ганц нэг од гялайж, шингэсэн нарны алтан шар туяан дунд цэнхэр өнгийн цахилгаан гэрэл хачирхам содон харагдаж байлаа. Баяр ёслолын байдалтай хүмүүс гудамж зээл, гуанзны саравчаар дүүрэн, ажилчдад баяр хүргэж, цэцэг бэлэглэж, пивоор дайллаа. 

	Мишо Клемансыг хөтөлж явав. Саяны хэдэн хоногт тохиолдсон зовлонд нэрвэгдсэн учраас тэр авгай арайхан сажилж явлаа. Дассан Мишогоо эхийн дулаан харцаар ширтэнэ. Одоо л тэр хоёр салах байх... Мишо ажил явдлаа хөөцөлдөж, Жаногийн адилаар хурал руу гүйж, алуулан алуултлаа хашхирч явах биз ээ. Харин Клеманс гуай нь чулуун шалтай, янхир ортой, ханхай болсон өрөөндөө буцаад очно доо. 

	— Ханьтай болохгүй яасан бэ? Ер нь л дээр шүү дээ. Аягүй бол ганцаараа гүйж яваад л... Алуулчихвал уйлах хүнгүй үхнэ. Өөдтэй юм биш!.. гэж Клеманс гэнэт хэлэв. 

	Мишо ичингүйрэх янзтай инээмсэглэв. Цайвар тэнгэр дэвсгэрлэн харагдах модод зурсан юм шиг харлана. Сен мөрнийг цэнхэр униар бүрхэв. Мишогийн сэтгэлээс нэгэн дотно царай гарахгүй байх бөгөөд Дениз угтаж ирээд, инээмсэглэн, гарыг нь сэмхэн атгаж байх шиг санагдаад байсан ажээ. 

	XXI

	Андре зургийн тавиураа ханан тийш эргүүлээд, тэсэхийн эрхгүй бүгчим байгааг үглэсээр гарч одлоо. Сүүлийн үеэс ажил нь бүтэмж муутай байв. Хамт сургуульд байсан нөхдөдөө өөрийгөө улс төрийн талаар юу ч ойлгодоггүй гэж хэлчихсэндээ гэмшээгүй ажээ. Дөрвөн сарын өмнө тэгж хэлсэн бил ээ. Түүнээс хойш юм их өөрчлөгджээ. Улс төр, зургийн газар зөвшөөрөл авалгүйгээр ороод ирсэн байна. Одоо Андре өглөөнөөс эхлэн сонин харж, гадаа гэрт хүмүүсийн ярихыг чагнавал дандаа л ажил хаях бослого, намын тэмцэл, дайн дажны талаар ярьж байлаа. Хот даяарыг донсолгосон хөдөлгөөн Андрен сэтгэлд шинэ маягийн санаа авхуулсан тул ард түмэнтэйгээ нягт холбоотой болж, эв санааны хүч, эгээрэн хүлээх горьдлогыг анзаарахгүй байж чадахааргүйгээр дотношсон байв. За, энэ бүхэн ийм байж! Харин зураг зурах ажил нь юу болж байгаа бил ээ?..

	Нэг өдөр Андре зөвлөлт улсад улаан буудай ургуулах заслага яаж хийдэг тухай өгүүлэл уншлаа. Газар дэлхийтэй холбоотой юм бүхэнд дуртай тул тэр өгүүллийг тариачин хүн мэт амтархав. Дараа нь гудамжаар явж, уншсан зүйлээ тунгаан бодоод, дүрслэх урлаг муухан байна гэж эрс тогтов!.. Ная юм уу ерэн жил болоод нэг цэцэглэдэг мод байдаг юм. Мод тарьдаг хүн үрийг нь суулгахдаа хүү нь юм уу, ач нь тэр модыг үзнэ гэдгийг мэдэж байдаг. Гэтэл нэг настай ургамал хэдхэн хоногийн дотор хувирснаас болж бүхэл бүтэн нутгийн царай өөрчлөгдөж байх юм. Учир нь цаг үед л байх шиг байна. Уран зураач хүн өөрөө амгалан, хөдөлгөөнгүй юм л зурах хэрэгтэй. Цогцолсон ертөнцийг тэрлэн бүрдсэн хэлбэр, жигдэрч тогтсон өнгийг бүтээдэг. Аливаа юмны уналтын буюу төрөлтийн үед зураач хүнд хийх юм байхгүй. Люсиэн соёлын ордонд сайхан зүйлд биширдэггүй хувьсгалч хүн байж болохгүй гэж хэлсэн. Тэр дэмий! Ерэн гурван онд хүний толгой огтлуулж байсан “тэнгэр язгууртан” угсаа мэт«сайханд бишрэх” нь зовлонтой согог болдог цаг ч ирдэг юм. Түүхийн цагаатгал, цаг үед хамаарах нь хүмүүст хамаарахаасаа илүү юм. Нэг үед нь Робеспир, нөгөө нэг үед нь Делакруа төрсөн, тэгэхдээ Робеспир нь Давидын зургийн хариуцлагыг хүлээхгүй бөгөөд Делакруа нь Людовик-Филиппын харамч байсны бурууг хүлээхгүй бил ээ. Мань Люсиэн театрт тавьж байгаа жүжигт засвар оруулдгийн адилаар түүхэн үйл явдалд засвар хийх санаатай байна, гэтэл өөрөө найруулагч. биш, театрын мануухай юм. Юу ч гэсэн л завтай, будагтай, хийх газартай байгаа дээрээ л энэ зургийг дуусгах хэрэгтэй байна!.. Андре биеэ барьж ажиллахыг хичээх боловч нэг л бүтэмжгүй байхаар нь цагийн дараа багсаа шидчихээд байх боллоо!?

	Оройхон болохоор хүлээн авагчийн дэргэд сууж, тэр нэгэн цагийг шуналтай хүлээнэ. Жаннет: “Парисын шууданд” ажилласаар бөгөөд ухуулгын хуурамч үгийг цээжнийхээ гүнээс хэлж байгаа мэтээр догдолсон дуугаар ярих нь Андред өөрийн нь санаа бодол лугаа адил зовуурьтай санагдана. Лафоргийн шүлэг, Паскины усан будган зураг шал түүхий бөгөөд сэтгэл хөндөх чадалгүй зүйл гэж түүний санаанд орно. 

	Андре байнга л Жаннетээр яах юм? гэж аман дотроо хэлнэ. “Дурлал” гэдэг үгийг зүүдлээ ч үгүй хэрэг. Андре сайн танихгүйгээр үл барам, тэс өөр янзын хоёр хүн байж магадгүй учраас ерөнхийдөө л дэмий санагдана. Өөрөө бол аажмаар даамжирдаг даацтай сэтгэлтэй хүн учраас тэсвэртэйхэн байж үндэснээсээ эхлэн торнидог ургамлын адилаар дасдаг авиртай хүн” юм. Люсиэнтэй саяхан уулзсаны дараа холбогдолгүй атлаа би нэг их нахилздаг нь юу ч билээ гэж гэмшээд өдөржингөө царай дарж явлаа. “Чамд ямар байна?” гэж Люсиэн асуух эрхтэй. Андре радио чагнан уярч суудгийг больё гэж бодсон хэр нь орой болохоор л хүлээн авагч руу гүйгээд очно. 

	Яаж ч ажиллах юм билээ дээ? Хотын захын гудамжны модонд ажил хаяж бослого гаргасан чулуучин нарын улаан дарцаг ярайж байна. Жаннет заримдаа эелдэг байдлыг, заримдаа шингэн эмийг магтаж ярина. Долоодугаар сарын бүгчим үе бил ээ. Шөнийн орсон аадар бороо агаарыг сэргээж дийлдэггүй байлаа. Андрейн бие дорой байв. 

	Долоодугаар сарын эхээр Парисын чинээлэг хороод эл хуль болчихлоо. Урьд бол ихэнх хүмүүс, машин чихэлдсэн зам буюу галт тэрэг зайгүй байдгаас дургүйцээд, тэнгисийн буюу аль нэгэн усанд орох явдлыг энэ сарын эцэс хүртэл хойшлуулдаг байсан юм. Гэвч үйл явдал баячуулыг хугацаанаас өмнө тарааж хөөжээ. Цалинтай амралттай болох ажилчид Францын төвөөр дүүрэн болно гэж ярилцаж, улам цаашлан, өмнө зүг нүүж байлаа. Галч, чулуучин хүмүүстэй хамт усны зах дээр биеэ шарна гэхээс ихэмсэг худалдаачин нар үнэхээр айж байлаа. Амралт сувиллын газрууд “бохирдсон байна” гэж сонинд бичдэг боллоо. 

	Ямбархаг зарим нь Швейцарт буюу Италид очлоо. Долоодугаар сарын арван дөрвөнд болох том жагсаалаас айгаад Парист байхыг хүсдэг хүнгүй болсон юм. Энэ өдрийг урьд өмнө баяр болгон тэмдэглэдэг байсан бол одоо баячуул үндэсний баярыг Ардын фронтын ялалтыг тэмдэглэх өдөр болох мэтээр ойлгосон тул нийслэлд нутагшчихсан Бретейлийн найз нар нийтийн баярт оролцохгүйн тулд байшингаас зүүсэн дарцаг сэлтийг ум хумгүй авч байв. 

	Жирийн хороодод оршин суугчдын санаа сэтгэл хөхиүн байлаа. Дессерийн сэтгэлийг зовоосон цалинтай амралт гээч юм дорхноо тарсан тул хаана байгаль сайхантай, ямар гол загас элбэгтэй вэ гэсэн яриа дэлгэрсэн бил ээ. Дессер ажилчны гуанзанд чихэлдэн байж орсон хойноо: “Хачин орон юм! Хувьсгал болно гээд л байсан атлаа одоо нэг л их загас агнах юм яриад байх боллоо!” гэж ярьж байжээ. Долоодугаар сар нь хөл хөдөлгөөн ихтэй байсан зургаадугаар сарын дэргэд нэг л хоосон юм шиг санагдаж байлаа. Үнэндээ коммунист нар эзэд сөрөх дайралт хийнэ, Бретейль хуйвалдаан хийж байна гэх талаар ярьж л байсан. Гэвч шинэ дугуй авч унах буюу усанд ороход өмсдөг бариу хувцас худалдаж авах мэтийн аар саар зүйлээс болоод тэр яриа төдхөн мартагддаг байв. Цалинтай амралтыг зонхи хүмүүс наймдугаар сард авмаар маягтай тул Парисын ажилчид долоодугаар сарын арван дөрвөнийг гэр орондоо байж тэмдэглэхээр бэлдэж байлаа. Зарим нь түүнийг цэргийн жагсаал болох мэтээр, зарим нь жирийн жагсаал болох мэтээр, бас зарим нь гудамжинд бүжиг хийх мэтээр ойлгов. 

	Дөнгөж долоодугаар сарын арван гуравны орой болоход бүжигт үдэшлэг ид дундаа буцалж байлаа. Парис хотын хөгжим барьдаг хүмүүсээс үдэшлэгт оролцоогүй хүн байхгүй байх гэмээр санагдлаа. Энд тэндгүй л хүнгэнэн дүнгэнэн, шуугин нүргэлэн байв. Талбай бүр дээр хөгжимчид суух тавцан тавьсан тул царай нь улайж, духны нь судас гүрийсэн бүрээчид пиво ховдоглон гүзээлж байсан юм. Олон өнгийн цаасан дэнлүүтэй хэлхсэн цэцгээр гудамжны дээгүүр хөндлөн татсан байв. Гуанз бүр ердийнхөө ширээнээс гадна хоолны. гал тогооны тоглоомын ширээгээ гаргаж тавьсан байлаа. Халуун байсан тул хүмүүс зусланд байгаа мэтээр хувцсаа тайлсан харагдана. Эрэгтэйчүүд пиджакаа тайлсан учраас өмднийхөө мөрөвчин татуургын төмөр чангалуурыг гялалзуулан бүжиглэнэ. Эхдээ тэврүүлсэн нялхсын зарим нь уйлж, зарим нь үүрэглэнэ. Илбэчин нар гал залгиж, малгай дотроосоо тахианы дэгдээхэй гаргаж үзүүлнэ. Доншуур наймаачин нар чихэр хольсон жимс, цэцэг, цаасан дэвүүр зарна. Газар сайгүй мэргэлдэг авгай нар хэмжүүр тууз, буудлагын бай бүхий модон саравчнууд сэрвийн харагдах бөгөөд хөвгүүд усанд урсаж байгаа бөмбөлгийг буюу хурдан эргэлдэж байгаа шавар хоолойнуудыг онгироотон цохиж унагана. Эртний хийцтэй морь буюу чамин нисэх онгоцтой эргүүлгэн тоглоомоор тоглон хашхиралдана. 

	Өөр өөртөө төв гудамжтай, өөр өөртөө кинотой, өөр өөртөө баатар хүмүүстэй, хэдэн зуун хот нийлсэн мэт байдаг Парисын хөдөөгийн шинжийг хадгалсан байдал үлэмж тод харагдана. Жирийн өдөр хүмүүс, өөрөөр хэлбэл үл таних явуулын хүмүүс хөлхөлдөж байдаг төв районууд нь огт хүнгүй болсон байв. Гэтэл ажилчдын хороодын талбайнуудаар явуулын хүнгүй бөгөөд эндхийн хүмүүс бие биеийгээ таних учир бүжигт үдэшлэг нь айл айлын шинжтэй байлаа. 

	Андре оройжингоо хотоор тэнэлээ. Тэр хүн сэтгэлтэй хүүхнийхээ нэрийг боовон гахай дээр нь цасан чихрээр бичиж болмоор модон байшин, эрт урьдын гунигийг цангинатал эгшиглэдэг баян хууртай, хөөрөгт хөгжимтэй жирийн хүмүүсийн эрээн мяраан гоёл, бүдүүн хадуухан наргиан баяр цэнгэлд дуртай бил ээ. Гэтэл одоо Андре тээр жил энд яг л ийм нэгэн халуун орой хүмүүс цусан шалбааг тойрон бүжиглэж байсан Бастилийн талбай дээр хүрч очих үедээ ганцаардмал, өнчирмөл санагдав. Хэдэн мянган хос, алсаас харахад тэнгисийн долгион мэт эргэлдэн бүжиглэж байсан ажээ. Андре, Сен мөрний зүг ташиж, дараа нь өөрийн дуртай Конгрескапын талбай дээр гарахад тэнд зөгнөлт хаягууд ба бор ногоон туулайн бөөрний дунд хотын захын ядуус цэнгэж байлаа. Шөнө дунд өнгөрөөд бүлээн пиво ууж суухдаа Жаннет жүжигчдийн хамт ирж байхыг гэнэт харлаа. Асар их баярласан учраас дуу алдав. Дараа нь сандал дээрээ хавчганаж, аанай л “болзоо муутайгаа” зэмлэсээр Жаннет дээр очиж

	— Бүжиг хийх үү? гэв. 

	Жаннет түүнийг гайхсан харцаар хараад, үг дуугаралгүй эргэлдэн бүжиглэв. Ингэж уулзсандаа хэн аль нь учиргүй баярласан тул царай нь хувьсхийж, алмайрлаа. Ариун шуналд автсаны улмаас Андре гараа Жаннетын биед хүрч амьсгалыг нь сонсож байгаагаа ойлгохгүй байв. 3ай муутай байсан тул тэр хоёр бусдыг шүргэн яваагаа мэдэхгүй, алс эзгүй газар зугтан очсон мэт бодож явжээ. 

	Дараа нь Андре хотоор жаахан хамт явъя гэж хэлсэнд Жаннет

	— Би нөхөдтэйгөөэ яваа... За яах вэ, би тэдэнд жаахан хүлээж байгаарай гээд хэлчихье гэжээ. 

	Тэр хоёр гэрэл муутай нарийхан гудамжаар яваа багачуудын адилаар хөтлөлцөж явлаа. Жаннет “Сэн” завод дээр очсон оройны тухай ингэж ярив. 

	— Надад мэддэггүй юм их бий, би чинь сонин уншдаггүй хүн. Харин тэнд ёстой л нэг сайхан байсан... Тэдний шохоорхсоныг яана! Би бүр сэтгэл хөдөлчхөөд харих замдаа уйлаад л явлаа. Яагаад тэгснээ ч мэдээгүй, нэг л сайхан санагдсан юм байх даа... 

	— Энэ хэдэн хоногийг би явж сонсож, үзсээр байгаад л өнгөрөөлөө. Юу болдгийг мэдэхгүй байна, ямар ч гэсэн сайхан л хэрэг! Тэдний бүх явдал нэг л жирийн бөгөөд гүнзгий байна. Надад нэг л даамай зөн төрөөд байна... Гэтэл та бид хоёр өөр байдалд дассан хүмүүс юм. Бусад хүмүүсийг амтархан таашаадаг байж ч магадгүй, гэхдээ л үлээхэд хийсчихмээр хөнгөн санагдаад байна. Ургасан хөрснөөсөө сугарчхаад зүгээ мэдэхгүй хийсэж явдаг хамхуул хээрийн талд байдаг. Тэгээд хамаг явдал нь санамсаргүй, тохиолдол төдий болдог... 

	Жаннет түр зогсоод. гунигтай байдлаар

	— Андре, тэр чинь бид дээ гэж хэллээ. 

	Тэр хоёр хурц гэрэлтэй Италийн талбай дээр хүрээд очиход: хөгжим, буун дуун, инээлдээн сонсогдлоо. Жаннет өгүүлрүүн: 

	— Би уян хатнаа гайхах юм.. 

	— Юунд уян аа?

	— Юм бүрд. Би бага охин биш, дасаж болох л байсан атлаа, 

	Андре өөрийгөө дайруулж хэлж байгааг таамаглаж, хавчганан

	— Бид хоёр яасан адилхан боддог юм бэ? гэсэнд

	— Урлагийн нөлөө байх... Би завод дээр байхдаа үүнийг гадарласан... Тэд биднийг өөрийнхөө талын гэж тооцоод, хайрлаад, таалаад байж чадах боловч бид нэг л мэдэхэд тээ тэнд холдоод явчихсан байх л хүмүүс. Би тайлбарлаж чаддаггүй юм... “Урлаг” гэдэг үгийг улс амьтан яажшуу хэлдгийг ажигласан уу? Заримдаа мөргөлийн ном эхэлж байгаа мэт хэлэх юм, тэгэхдээ голдуу л: ерийн тахал буюу булчингийн тахалрхуу өвчний нэр хэлж байгаа мэт хэлнэ. Аягүй бол мөдхөн түүнд хийх тариа гаргаад ирэх байх... Андре, та эргүүлгэн дээр тоглох дуртай юу?

	Луу, хамартаа эвэрт хэрс мэтийн ногоон, улаан шар өнгийн, хачин амьтад нэг хөөрөн, нэг буун, жирэлзэж байна. Нэгэн том хөөрөг хөгжимт “чи яагаад ч танихгүй ээ...” гэж бархирч байв. Тэр хоёр хөх заан дээр мордчихлоо. Бүгчим халуун байснаа ширүүн салхи сэнгэнэв. 

	Тэврэлдсээр бууж ирлээ. Үг ч дуугарсангүй. Тиймэрхүү үед үг дуугарах ч хэцүү, эргэж харах ч хэцүү, гараа хөдөлгөх ч хэцүү оргиод л, хувь заяа гээч юмыг алдаж хагалчих гээд ч байгаа юм шиг, асгаж цалгиачих гээд ч байгаа юм шиг л байдаг. 

	Жаннет өрсөж сэхээ аван, шалавхан л холдохгүй бол гайгаа чирэх вий! гэхээс сэтгэл доноголзож эхлэв. Энэ нь хоромхон зуурын саваагүйтэл бус нэг л ултай, татчихмаар зүйл ажээ. Тэд ижил хэнээтэй, өрөөсөн дугуйнууд учир хамтран аж төрж чадахгүй... Андре юу гэлээ дээ?.. Аа тийм ургамал, хамхуул гэсэн... Энэнтэй юү? Байя аа, буяндаа бузар хийнэ гэсэн үг!

	— Андре, би хөдөлье дөө, өнөөдүүл маань хүлээгээд байгаа. 

	Талбайн харанхуй буланд, навчин дунд төөрсөн мэт ганц дэнлүү ёлтойсон, туулайн бөөр модны ёроолд очоод, Жаннет түүнийг янаг хайрын бус, бэлэг шан хүртээх лугаа эелдэгхэн боловч хөндийхөн шиг үнслээ. Андре жийргэмшин тэврэхэд, Жаннет дөлсхийж

	— Юүхэв... гэлээ. 

	Яагаад тэр вэ? гэж Андре асуусангүй. Хоёулаа Контрескарп талбайн зүг буцаж дуугүй явсаар хар цагаангүй салан одоцгоов. 

	Жаннет түрүүлж санаа авбал, бушуухан л зайлахгүй бол буруу юм болно! Карпын талбай тийш буцаж ирээд, таг дуугүй салан одсон юм. 

	Жүжигчид: “Далдын бишрэгч” бий боллоо... гэж Жаннетээр тоглоом хийлээ. Тэр нь хариу хэлсэнгүй. Харин ам нь цангасан тул исгэлэн дарсыг ус мэт залгилав. 

	Дарс уусны харгаагаар улам халууцаж, шанааны нь судас цохилов. Тэгтэл нөгөө хөөрөгт хөгжим дуугарч бүтэлгүй дурлалын гомдол тоочих шиг болоход Жаннетын сэтгэлд: Тэр заан нэгэндээ сэтгэлтэй болсноо ийм маягаар илчилдэг байх гэсэн янзтай бодол бүүр түүрхэн орж ирлээ. Хөх заан байсан... Жаннет ямар будилаан тарьж орхив оо? Өдий төдий зүйлийг чанга чанга, бушуу бушуухан яримаар санагдаж байсан ажээ. 

	— Яасан инээдэмтэй юм?.. Би нэг насаараа газар доор... метроны нүхэнд байсан юм шиг. Биш ээ, бүр доор, уурхай дотор. Түүнээс ч доор, тамд байсан юм шиг л байх юм. Тэгээд дараа нь гаргаад: “Гүй, инээ, амьсгал!” гэж надад хэлсэн юм шиг байна. Тэгэхэд нь би өөрөө “үгүй ээ” гэж хариулсан бололтой. Яагаад тэр вэ? Яах юу байх вэ, гүйж болохгүй, инээж болохгүй, амьсгалж болохгүй юм чинь. Болдог биш дээ!

	— Чи чинь юу яриад байна? Хэн хариулсан гэнэ ээ?

	— Сурах бичигт гардаг охин тэнгэр. Нэг танил хүн. Битгий ай, чи биш, жүжигчин биш. Марешали. Пиво нэрэгч. Эсвэл би. Хэн байх нь адилхан биш үү?

	— Чи чинь согтоо шив дээ. 

	— Мэдэхгүй ээ. Яримаар л санагдаад байна. Ярьж бас болохгүй ээ. Хэлээд аль Марешали минь, чи хувь заяаны талаар бодож явсан уу?

	— Үгүй ээ. Хувь заяаны талаар боддог хүн байдаггүй юм. 

	— Огт худал. Би дандаа л тэр талаар боддог. Эднийг хараад л бодож байдаг. Эд хувь заяагаа яаж арчилж байгааг харж байна уу? Шилэн бүрхүүл доорх бяслаг мэт хадгалж байна. Эсвэл бамбагар бүтээлгэн доор хадгалж байна. Тэгээд л бүжиглээд байх юм. Өнөөдөр ч яах вэ, бүжиглэх нь зөв. “Лиссабоныг мөхөж байхад Парисынхан бүжиглэж байна.” гэдэг шүлэг санаанд чинь байна уу? Тэр үед газар салганаж байсан. Дахиад ч энд тэгж магадгүй. Эсвэл нэг галт уул дэлбэрнэ. Эсвэл тахил дайрна. Эсвэл тэнгэрээс бөмбөг унана. Юу болохыг би мэдэхгүй... Яасан ч хэврэг аз жаргал бил ээ. Марешали бүү амьсгал болгоомжтой байгаарай. Ярьж байхад нулимс нь асгарч байлаа. Үүр цайв. Хүмүүс тарж харьцгаалаа. Хажууд нэг хүн

	— Битгий гоморх, хонгор минь. “маргааш бас л бүжиглэнэ... гэж хэллээ. 

	Өдрийн гэрэлд хүмүүсийн царай хачин харагдана. Хоосон болсон талбай дээр цэцэг, жүржийн хальс, тамхины шилбэ, лонхны бөглөө, цаасан буу хөглөрөн хэвтэнэ. 

	Андрег зургийнхаа газарт буцаж ирэхэд том наран улбартанхан тэнгэсний давлагаа мэт иржийн харагдах дээврүүдийн дээгүүр хөөрөн гарч, юм бүхэн бүлээцэн, хөдөлж байх шиг санагдана. Андре цонхны дэргэд суулаа. Гунигтайхан байгаа ажээ. Хачин явдалт энэ шөнийн харанхуй тээ тэнд гөлөнгөрийн навчин цаасан дэнлүү асаастай байсан зэрэг юм бүхэн сэтгэлд орж ирж байна.. Саяын гарсан нар шиг л... Бас тэр эргүүлэг дэндүү хурдан эргэсэн юм. За даа, ер нь юм бүхэн үл ойлгогдох, үл үзэгдэх байдлаар ингэж л эрэгдэг байх л даа. Ургаа мод шуурга хоёр тус тусдаа тавилантай... 

	Сезанны: “Байгалийг удаан ажиглах хэрэгтэй. Тэгж гэм харж байгаа зүйлд нөлөөлөхөө больж, элдэв тохиолдлоос тусгайрах бөгөөд бодлоос ойлголт үүснэ” гэж хэлсэн байнга санадаг үг нь Андрейн сэтгэлд орлоо. Тэр хүн анир чимээгүй Эксдээ жаргаж байжээ. Цаг ч өөр байсан даа. Гэтэл Жаннет: “Хэрэггүй ээ” гэж байна. Юу “хэрэггүй” гэж. Хүсэх үү! Найдах уу? Ойлгох уу?

	Наран бүр хөөрчихлөө. Алжаан зүдэрсэн хот нарны сайхан гэрэл доор ухаангүй дугжирч, тэр гэрэл юмны өнгийг дарж байх тул Андре үл ойлгогдох ертөнцийг сохор мэт гөлрөн харж байсан юм. Тэгээд долоодугаар сарын тунгалаг нарны алтан туяан дотор суугаагаараа унтаж орхив. 

	XXII

	Пикар генерал хонгор морь унасан нь сүртэй бөгөөд дайчдын дунд байгаа нь дайн, зурдаг настай зураачийн зурагт амь оруулаад тавьчихсан юм шиг харагдаж байна. 

	Жил бүрийн долоодугаар сарын арван дөрвөнд цэргийн жагсаал хийдэг юм. Тэр генерал голдуу санаандгүй хотод саатсан буржуй, мундирын хорхойтой сайван авгай, багачуулыг жагсаалд гаргадаг байжээ. Гэвч энэ жил жагсаалд өөр маягийн хүмүүс оролцов. Елисейн талын оршин суугчид тэнгисийн хөвөөнд буюу усны захад очсон тул чамин тэр хороонд хотын захынхан ороод иржээ. Газар сайгүй л саравчтай малгайтай ажилчин хүмүүс харагдана. Зарим нэгэн гудамжны буланд л тоорцог өмссөн, доогтой, ганган Бретейлийн шавь нар болсон залуус зогсоно. Тэднийг: “цэрэг мандтугай!” гэж хашхирахад, ажилчид хариуд нь: “Улсын цэрэг мандтугай!” гэж хашхирч байсан бөгөөд чухам дээрээ улс тогтоод далаад жил болж байгаад түүнийг зэвүүцэж заримдаа шальгүй зодоонд хүрч байв. 

	Ойрын үеийн бүх сонинд дайны аюул ба Рейны цаанаас, Альпийн цаанаас заналхийлж байгаа аюулын тухай бичдэг болов. Хүмүүс дуулгатай цэрэг, их буу, цовоо сэргэлэн нисгэгчдийн зүг түшиг шаан ширтэнэ. Цэргийн хөгжим дуун тасрахгүй хангинаж, марш эгшиглэнэ. Явган замаар яваа хүмүүс хөгжмийн аяар алхаж, биеэ цэхэлж, царай нь сэргэж харагдана. Жагсаалын дотор янз бүрийн нуруутай хүмүүс байх бөгөөд хачин өндөр хүнтэй навтгар нуруутай хүн зэрэгцэж, жирийн байдалтай алхаж яваа нь өөрийн талын шинжтэй байлаа. 

	Тоорцогтой залуус Пикарт ёслолын байдалтайгаар баяр хүргэхэд хүмүүс тэднийг дагалдан хашхирна. Тэр генерал нэртэй цуутай явсан, хоёр удаа дайнд шархдаж байсан ч ануухан харагдана. Гэтэл Пикар тоомсоргүй инээмсэглэх нь түүний хуурамч царайлал, авирт яг тохирчээ. Жирийн бус хүмүүс жагсаалд баяр хүргэж байгаад гаднаа додигор байна. Гэвч энэ олон янзын хүн рүү цэргээ оруул гэвэл яасан дуртай байх бол! Тохуу хийхийг нь харахгүйн тулд Пикар чанх урагшаа харж явлаа. Урьдын алдар жавхлангийн дурсгал болсон ёслолын хаалганы барааг харвал энд тэндгүй улаан дарцаг хадчихсан, бас дайчин генерал, шургалсан этгээд нарын, масон нарын тушаалыг биелүүлэх ёстой болоод явж байгаа энэ хотод тэр хөшөө дурсгал байх нь тохиромжгүй санагдсан ажээ.. 

	Ёслолын хаалганаас холгүй хэсэг ажилчин зогсож байлаа. Пикарыг зэрэгцээ очих үед Мишо цангинасан дуугаар: “Мандтугай!” гэв. Тэгтэл Бретейлийн хүмүүс ажилчид руу дайрч цагдаа нар шүгэлдлээ. Пикарын унасан морь чихээ хулмайсан, минь хүн явган хүний зам тийш харсан ч үгүй, нимгэхэн уруулаа жимийж мушийлган шазуураа зуугаад: “муусайн золигуудыг дээ!..” гэж дотроо занав. 

	Елисейн тал сүүлийн хоёр жилд фашист нарын гэрээст эдлэн болсон байна. Энд Ардын фронтод холбогдолтой гэж сэжиглэгдсэн ажилчид, зүүний сонин худалдагч, еврей нарыг өдөр бүр л цус нөжтэй нь хутган жанчдаг болжээ. Гуанзны саравчинд суудаг гоёмсог хувцастай хүмүүс “ганган залуусын” бүтэлгүй явдлыг анзаарахаа больсон байв. 

	Тэр өдөр Елисейн тал бас бус хороодоос ирсэн хүмүүсээр дүүрэн учраас ёслолын хаалганы орчим жинхэнэ тулалдаан үүслээ. Фашист нар хаймран бороохой, углаа заазуур, хутгаар зэвсэглэсэн байлаа. Засмал дээр унасан нэг ажилчны нүүр ам нь цус болсон харагдав. Мишо бүслээн дотроос мултран гарахыг оролдлоо. Гэнэт нуруу руу нь хутгалаад орхих мэт болон халуун оргиод явчихлаа. Тэгэхэд нь хаалганыхаа түлхүүрийг гартаа атгаж, дайрсан бүхнийг дэлсэж гарав. Цагдаа нар Блюм Виар хоёрын аль алиныг мартчихаад фашист нарыг сүрхий хамгаалж, муухан хувцастайг нь балбаж Елисейн талд байнга суудгийг нь хаацайллаа. Мишог салгаж авахаар нөхөд нь ирлээ. Нэг фашист Мишог цохиж унагах гэтэл өөрийг нь Мишо өнхөртөл нь дэлслээ. 

	Жагсаж яваа цэрэг тэр зодооныг харсаар явав. 

	Фашист нар тарж зугтав. Цайны нь ганц хувцас нь бороохойн ороор сэг болж гүйцсэнийг хараад Мишо санаа алдав. Нуруун дээрээ түлэнхий мэт час улаан шархтай атлаа өвдөж байгааг нь мэдэхгүй байв. Мишог эмнэлэг рүү аваачлаа. Тэнд очоод “Ээ мондиудын байгааг! Би жагсаалд гоёсон нь ийм болдог байна шүү!” гэж хэлээд амьтан хүний инээд хүргэв. 

	Жагсаалын дарва Пикар яарч байж хоол идээд, цагийн дараа энгийн хувцас өмсөөд, хотоос гарлаа. Тосгон бүрд залуусын бүжиг болж байсан тул машин их саадтай явлаа. Нийтийн цэнгэлд дургүй нь хүрч, харахаа байя гээд нүдээ аньж явсан бөгөөд баян хуур саксафон хоёрыг дуугүй болгоод өгсөн хүнийг Пикар юугаар ч хамаагүй шагнамаар байлаа. Бретейль, Фэртийн орчим нэгэн бяцхан байшинд түүнийг хүлээж байв. Маш сайхан газар тул тэнд хуйвалдаан хиймээр бус, янаг амрагийн шивнээн хиймээр ажээ. Тэр байшин Марно голын огцом эрэг дээр тул тавцан дээрээс нь харахад голын ус, зэгст арал, ногоо идэн хошуугаа шургуулчхаад зүүрмэглэн байх мэт санагдуулсан тарлан үхэр бэлчсэн хөндий илхэн бил ээ. Хүрэн мошинго дотор тавцан нь байх тул сайхан үнэр нь нозооруулан ханхална. 

	Бретейль ердийнхөө хөндий, уруу царайтай байдлаар хатуу дуугарч, саяын хэд хоногийн явдлын талаар

	— Тесс томоохон бүлэгтэй боллоо. Гэхдээ ажил хэргийг парламентаар шийдүүлэхгүй байх гэж бодож байна. Испани нар өнөөдөр биш ч гэсэн маргааш хөдөлнө. Тэднийх Ардын фронтоо устгачихвал манайхан намраас хөдөлнө. 

	Пикарын санаанд Елисейн талд байсан хэсэг хүн ороод ирлээ. 

	— Хор даамай шингэж дээ. Бум бумаар нь хядахгүй бол болохгүй нь ээ. Харин цэрэг маань ямаршуу хандах бол гэдгийг хэлэхэд бэрх байна. Цэрэггүй дарга гэдэг чинь юу бил ээ? Хэнээрхэл л болно... Та яаж бодоод байна аа? Би мэдэхгүй байна. 

	— Энэ талаар ярих болоогүй байна. Дюссельдорфоос зэвсэг шилжүүлчихсэн. Энэ ч байгаа нь тэр дээ... Гэвч манай хурандаагийн явуулсан зүйлийг бодвол бага биш зүйл. Одоо өөр юм ярья... Та татлагын төлөвлөгөө олж чадах уу? Энэ унхиагүй амьтад чинь яаж ч мэднэ шүү... Дайн болж гэм бид яах ч аргаа барчихсан байхаас болгоомжилмоор байна... 

	Пикар буруу харлаа. Бретейльд чин үнэнч энэ хүн энэ хүсэлтийг биелүүлэх ёстой гэж үү? хэмээн анх удаа тээнэгэлзэв. Пикар цэргийн дарга хүний гэр бүлээс гаралтай учраас цэргийн холбогдолтой юм бүхэн түүнд ариун санагддаг байсан юм. Энэ байдал нь дайн тулааны талын дурсал яриа, байгаа орчны нь уламжлал, Иена Аустерлиц хоёроос эхлээд Марна Верден хоёрыг хүртэлх цуунд гарсан хүмүүсийн алдар нэрийг шүтдэгээ|р илэрч байдаг юм. Хүйтэн царайтай энэ хүн гэнэт хүүхэд мэт догдолж өгүүлрүүн: 

	— Дайн болбол бид сайдаж муудаж явсан бүх явдлаа мартах байх гэж би боддог юм. 

	Бретейль тавцан дотуур хэд алхаад, дараа нь Пикарт тулж ирээд

	— Би ч бас тэгж л боддог байсан. Намайг та эх оронч хүн биш гэхгүй байх гэж би найдаж байна. Чи бид хоёр фронтод явсан, сайн нөхдөө тэнд хаясан. Та намайг итгэ, одоо бол яс үндэс гэж байхгүй, харин засгийн эрхийг булааж авсан хэдэн этгээд л байна. Тэднийг эсэргүүцэхийн тулд би германчуудтай ч нийлнэ. Битгий л тэгэх болтугай бурхан минь! Ийм юмыг хийх байтугай, хэлэхэд ч бэрх байна. Бараг хүн биш болж байж л тэр явдлыг хийх болдог байх. За энэ ч яах вэ... Тэдний ялалт бол Франц орны ялалт биш, харин хувьсгалын ялалт болох юм шүү. 

	— Гэтэл цэрэг яах вэ? Цэрэг юу болох вэ?

	— Цэрэг бол Франц орныг сэргээж чадна. Гэтэл чадахгүй бол яах вэ?.. Тэгвэл өнгөрнө биз. Лав л зуун жил... 

	Пикар дуугарсангүй. Холхи талын зүг ширтэх нь нэг юм л ажиглаад байх шиг санагдлаа. Гэвч тэрээр нүд гялбам хурц гэрлээс өөр юу ч үзээгүй ажээ. Санаа сэтгэл нь үймэрч байсан юм. Тэр ч байтугай хашхирч галуун хүзүүт шилийг хэмх цохичхоод, яваад өгөлтэй бодогджээ. Гэтэл хүрэн лошгын үнэр ханхалж, хэдгэнэ дүнгэнэн ээрэв. Дараа нь Пикарын сэтгэлд Елисейн талд байсан хэсэг хүн ороод ирлээ. Балай мондиуд!.. Биш ээ, энэ бол Франц орон биш! Тэгээд бодохоор Бретейлийн зөв байна. Тэр ч байтугай, Гитлер дээр болох нь... Байн байсаар Пикар ярихад хүрлээ. Тэгээд, өөрийн биш танигдамгүй, бөглөрсөн, бүдэг дуугаар өгүүлрүүн: 

	— Хэрэв та зөв бодож байгаа бол сүрхий л байна. Харин буруу бодож байгаа бол тиймэрхүү л... Байя. энэ талаар бодохыг байя! Би бурууг хүлээж сурчхаад байгаа. Одоо би юм бүхнээс няцна, амьдралаасаа байтугай тангаргаасаа няцна... 

	Бретейль, Пикарыг хот оруулж өгөөч гэхэд тэр нь ганцаараа байх санаатай байсан тул татгалзав Тэгээд машин дотроо бас нүдээ аньж тав муутайхан зүүрмэглэлээ. Хөөрөгт хөгжим түрүүчийнхээ адилаар чарлаж байлаа. Парисын захад очтол Бастилийн талбайд жагсаад буцаж яваа хүмүүс тээглэж машины нь зогсоов. Гуанзны саравчинд байгаа хэдэн цэргийг хараад, ажилчид; “Улсын цэрэг “мандтугай!” гэж ихэд сэргэлэн хашхирлаа. Пикар мүдээ нээж, ярвайгаад, жолоочдоо

	— Өөр замаар яв. Хаагуур ч яах вэ, бушуухан л яваарай! Надад зав алга байна... гэж хэллээ. 

	XXIII

	Бүтэн өдрийн жагсаал болж Парис хотын сая гаруй иргэд оролцлоо. Дуусгаваргүй юм шиг л цуваад байлаа. Бастилийн талбай, Бүгд найрамдах улс, үндэстний талбайнуудыг гатлаад л өргөл, нарийн гудамжнуудыг дагаад л цуваад байсан юм, харж байгаа хүмүүсийн: “дууслаа” гэж хэлэхтэй зэрэг л бас дахин гарч ирээд байсан юм. 

	Ялсан олны сайхан сэтгэл уг жагсаалыг санаанд үл ором шинжтэй харагдуулав. Ноднин зун, яг өнөөдөр энэ гудамжнуудаар дайнд бэлдсэн олон цуваа өнгөрч байсан. Гэтэл одоогийн энэ жагсаал ший янгуу санагдууллаа. Хожим тулаан болох талаар бодох хүн ч цөөн байв. “Найман түмэн хүн! Сая хүн!Сая хагас хүн өнгөрсөн!..” тул тэдний чадал хүчинд бишрээд, даяараа амгалан байлаа. 

	Мөргөлдөөн гаргахгүйн тулд цагдаа нарыг зайлуулаад хотын тэн хагас нь цагдаагүй байлаа. Ажилчид хэв журам сахиулж байсан тул мөргөлдөөн, шөргөлдөөн байтугай аягүй яриа ч гараагүй тул баяр болж байгаа Парис хот дууны эгшиг, тоглоом хөгжөөний яриагаар бялхаж байлаа. 

	Янз бүрийн мужаас төлөөлөгчид ирсэн юм. Пикардын нүүрсний уурхайнхан ажлынхаа хувцсыг өмсөж, нүүрэндээ хар оо тавьчхаад чийдэн барьж явлаа. Өмнөд нутгийн дарс хийгчид урт модонд хонгорцог цэцэг хатгаад барьж явлаа. Эльзасын эмэгтэйчүүд хуучин цагийн хувцас өмсөөд, ардын дуу дуулж явлаа. Бретоныхон сонин хийцтэй цуураа үлээж явлаа. Савойн уулынхан дэвхцэн бүжиглэж явлаа. 

	Фронтод явж байсан хүмүүс хөлгүй хүмүүсийг тэргэнд суулгаж, сохор хүмүүсийг хөтөлж явлаа. Дайнд эрэмдэг зэрэмдэг болсон сая хүн: “Дайн сөнөтүгэй!” хэмээн бэлэг тавин хэлж явлаа. 

	Ёслолын жагсаалыг цөөхөн хорь гучаадхан бээцгэр өвгөд эхэлсэн нь коммунд оролцож явсан хүмүүс байв. Эд дээр цагт, бяцхан хөвгүүд байх үедээ Монмартрын ба Бельвилийн овон товонтой гудамжинд эцсийн бэхэлгээ байгуулахад тусалж явсан хүмүүс юм. Одоо тэд ач нарынхаа баярлаж байхыг хараад, зэвийж, шамшийсан уруулаа хөдөлгөн инээмсэглэж явлаа. 

	Шинэхэн улаан дарцгуудаараа бахархаж яваа комсомолчуудын барьсан торгон дарцаг нь зөөлөн салхинд дэрвэлзэн урагш тэмүүлж байлаа. Горькийн зураг олныг барьсан нь (нас бараад удаагүй байсан үе) харь нэгэн орос хүний зургийг туг болгосон ажээ. 

	Нэгийн хойноос өөр цуваа орж ирэх бөгөөд төмөрлөгийнхний араас арьс ширнийхэн, түүний араас зохиолчид, дараа нь оюутан, дараа нь ижил хувцас өмссөн хийн нийгэмлэгийнхэн, дараа нь жүжигчид, гал командынхан, эмнэлгийн сувилагч нар, хойноос нь бас л төмөрлөгийнхөн, арьс ширнийхэн дахин дахин цувсаар байлаа. 

	Парис хот нэгэн том цогцос гэж үзвэл сүйдэхийн халыг үзсэн янз янзын газар орны хүмүүс түүн дээр амь хоргон тогтож байгаа юм шиг санагдаж байлаа. Парист нутагшсан цагаач нар франц хүмүүстэй хамт жагсаж явлаа. Байн байн харь хэлний яриа сонстож, дарцаг, лоозон дээр гадаад үг харагдаж байсан юм. Неаполь сицилийн барилгын ажилчид, Австрын баатрууд, Австрын оёдолчид, нарийн боовныхон, Польш, Румын, еврей нар, өнгөлөгчид, гуталчид, зураачид, Шанхай хотоос ирсэн оюутан нар, аннам, араб, негр хүмүүс бүгдээрээ нийлэн “интернационал” дуулж явлаа. 

	Бүрх малгай үйлдэгсэд францын ажилчны сонгодог малгай болсон саравчтай малгай мундаг томыг хийж бариад, доод талд нь: “Пролетари чиний титэм!” гэсэн үг барьж явлаа. 

	Ган хайлуурынхан алаг нүдэн цэцэг, манжуухай цэцэг барьж, инээмтгий зантай, идэр залуу цэцгийн худалдагч нар араас нь явж байлаа. 

	Бастилийн талбайгаас Венсений харуулыг хүртэлх утаа тортогтой саарал байшингуудыг чимэглэж цонхоор нь гоёмсог хөшиг, хивс, алчуур харагдана. Тагт дээр улаан цамцтай хүүхнүүд зогсож байгаа нь намуу цэцэг, башир цэцэг, зул цэцэг мэт бөгөөд франц орны хамаг улаан цэцэг энэ өдрийг тохиолдуулан Парисын гудамжинд ирчхээд байгаа юм шиг байв. 

	Модонд ассан, инээмсэглэсэн царайтай хөхиүн багачуул бор шувууд мэт харагдана. Тун их зугаатай өдөр байлаа! Урвагч Дориог сүрлээр хийгээд шатааж бандгар Мусолин дүүжлээтэй санжганаж, хорчгор Гитлер умралдаж, хөлдөө залгуур хийсэн нэг хүн өндөр Фланденыг дуурайж явлаа. 

	“Сэн” заводын ажилчдыг ёслолын байдалтай угтав. Тэд Бастилийн гяндангийн загвар барьж явлаа. Дээд талд нь “Автчихаад байгаа Бастилийг мартуузай! Авах хэрэгтэй Бастилийг мартуузай!” гэсэн үг бичээстэй байна. Энэ цувааны манлайд Мишо, Легре, Пиэр нар явлаа. 

	Индэр дээр сайд нар, холбооны төлөөлөгчид, зохиолчид, ажилчид, коммунист нар, радикал нар ээлжлэн гарч ирж байлаа. Блюм гунигтайхан инээмсэглэнэ. Завжиндаа атираатай, навтгар биетэй Далади гараа буулгахгүй ёсолсоор байв. Виар намуухан дуугаар, “Эцсийн тулалдаан...” хэмээн дуулж байлаа. 

	“Сэн»-ний цувааг индрийн дэргэдүүр гарах үед Пиэрт ийн хашхируун;

	— Пиэр ээ. Виар тантай танилцъя гэж байна. 

	Түүнийг авьяаслаг инженер, саяхан гарсан ажил хаях бослогод идэвхтэй оролцсон, социалист намын гишүүн гэж Виарт ярьсан ажээ. Виар нь төрийн албыг явуулахынхаа зэрэгцээгээр намын үүргээ бодож явдаг байв. Виар, Пиэрийн гарыг дотносог атгаж

	— Сайн байна! Коммунист нар ярихдаа хувьсгалч үзэлтэн багасжээ гэдэг юм; чамайг л харуулчихвал тэд ойлгоно гэв. 

	Пиэр маш бантсан учир барьц алдаж, дэмий л: 

	— Баярлалаа! гэж хэллээ. 

	— Би аавыг чинь таньдаг байсан шиг санагдаад байх юм. Чи чинь Перпинианаас ирсэн байх аа?

	Виар өчигдөр уулзсан төлөөлөгчийг өнөөдөр таньдаггүй атлаа сургуульд хамт байсан нөхөд, очиж яриа хийж байсан хот, дээр үеийн их хурлын төлөөлөгч зэрэг залуу насныхаа юмыг ер мартдаггүй бил ээ. 

	— Нэг испани хүнийг буудан алахын эсрэг бид хоёр жагсаал бэлтгэж байсан юм. Түүнийг Ферреро гэдэг сэн... Чи бол тэр нэрийг сонсоо ч үгүй байх, гэвч тэр үедээ орон даяарыг донсолгож байсан нэр л дээ. Манай ард түмэн гайхалтай сайхан шүү! Олон улсын эв санааг ухаардаг авхаалжтай!.. За амжилт хүсье!

	Залуу насаа дурсаад Виарын сэтгэл хөдлөв. Өөрөө энэ л инженер шиг залуу, чийрэг байгаа мэт санагдсан ажээ. Тэгээд жагсаалын зүг өөр байдалтайгаар харсан тул өөрөө тэдний хамт алхаж, тэдэнтэй зэрэгцээд дайсны өөдөөс явж байгаа юм шиг санагдсан болой. Пиэр пионеруудад бүрх малгайгаараа даллан баяр хүргэв. 

	Радикал намын гишүүн депутат Пиру түүнийг жирийн нь байдалд оруулав. Пиру ардын фронтыг үзэн яддаг тул түүнийг жагсаал дээр ирнэ гэж хэний ч санаанд ороогүй ажээ. Аль нэгэн сайдын нөлөөний царыг шалгаж үзэхийн тулд ч ирсэн байж магадгүй юм. Индэр дээр гарч ирээд дуулах ч үгүй, баяр хүргэх ч үгүй, ургаа хад шиг л зогсоод байсан юм. Виарын хажууд очоод байгаагаа мэдээд ажил хэрэг ярилцахаар шийдлээ. Дорно Пиренейн департаментаас өчигдөр ирж, өөрөө тэндхийн депутат юм санжээ. 

	— Зарим нутагт газар булааж авдаг болоод байна, испанийг дуурайж байгаа нь тэр гэж надад нэг ирмэл этгээд ярилаа. Дандаа л энд тэндээс ирсэн хүн уруу татаад байна. Манайд каталон ажилчид их олон байна. Урьд бол гадаадын харьяат хүн улс төрийн ажилд оролцох эрхгүй гэдгийг мэддэг байсан юм. Гэтэл одоо коммунист нар ийм бантан хутгаж байна. Эвгүй л болоод байна шүү... 

	Пиру Тессийн найз гэдгийг Виар мэддэг учраас түүнтэй тун болгоомжтой ярилцдаг байсан юм. 

	— Би өнөөдрийн дотор Дормуатай ярина. Гадаадын харьяат нараас улс төрийн жагсаалд оролцох явдлыг зогсоосон нь дээр. Эрхэм найз аа, бид уламжлалаа нураахгүй гэдгийг танд баталъя. Итгэж л чадвал цөм бүтнэ... 

	Пиру талархал айлтгаад зайлан одов. Виар нэг коммунист хүнд

	— Тессийн бүлгийг номхотгож авахгүй бол биднийг устгана шүү. 

	Виарт энэ нь төрийн мэргэн арга бөгөөд үүний ачаар өөрөө ялалт өөд дэвж яваа мэт санагдсан ажээ. 

	Индрийн хажуугаар бяцхан Лан хотын төлөөлөгчид өнгөрч явлаа. Тэр нь тамхиныхаа ёзоорыг доод уруулдаа наалдуулсан, хилэн хүрэмтэй өвгөн, баярын гоёлоо өмссөн дөрвөн залуу ажилчин байсан бөгөөд “Лан хотод фашист ялахаа үзэхгүй” гэсэн үгтэй туг барьж явлаа. Виар: “Ланд гурван зуугаад л ажилчин байдаг байх, илүү л байж чадахгүй...” гэж бодлоо. Тэгээд Виар санаа алдах бувтнах хоёрыг хослон байж

	— Багачуул даа!.. гэв. 

	Сэтгэл хөдөлж, баярласан Пиэр жагсаалаа гүйцээд очлоо. Мишо ёжилж санааг нь тавгүй болгочих байх гэж айгаад Виартай ярьсан зүйлээ дурдсангүй. 

	Мишо өглөөний зодоо, гарлагадаа гарсан пиджакаа аль хэдийн мартсан байлаа. Нуруун дээр нь өвдөвч жагсаал үнэхээр сайхан болж байгаа тул хөхиүн явлаа. Гагцхүү харуул гэдэг газарт ойртож очоод л номой болчихлоо. Бүрэнхий болсон тул гэрэл, бензиний агуулах тэргүүтний ногоон, улаан шар, улаан гэрэл асаад, хотын зах тэр аяараа цэцэг мэт алаглан харагдав. 

	— Мишо, чи яагаад урвайчхав?

	— Зүгээр ээ. Халууцаад байна!

	Мишо магнайныхаа хөлсийг нударгаараа арчиж өгүүлрүүн: 

	— Саяхан би Бланкийн намтрыг уншаад атаа хөдөлсөн шүү. Сайхан аж төржээ, гол нь жирийн л юм. Хэдхэн хоног бэхэлгээнд оролцоод үлдсэний нь гянданд суусан байх юм. Үхэхээс өөр аргагүй болсон байхад од гарагийн талаар бичсэн байх юм... Одоо бол харин амьд л явах хэрэгтэй. Ямар ч гэсэн ялна, энэ бол амаргүй хатуу, гэсэн ч тэгэх хэрэгтэй байна. 

	Түүний яриаг Пиэр гайхан сонслоо: Мишогийн бодол нарийн бөгөөд томьёо төдий энэ цөөхөн үгэнд ихээхэн эрмэлзэл багтсанаас гадна омголон халуун хүслэн их байгааг ойлгов. 

	— Мишо, чи мундаг байна. Урьд нь би чамайг жирийн л нэг нөхөр гэж үздэг сэн. Гэтэл одоо... Одоо чи захирч болно. 

	Мишо хариуд нь хүүхэд адил ярвайгаад, алгар шувуу шиг исгэрлээ, Ер нь ч сайхан исгэрдэг хүн. 

	Гэтэл жагсаал цувсаар “Энэ бол манай эцсийн...” гэсэн үгтэй дуу тасралтгүй нүргэлсээр байв. 

	Маргааш өглөө нь Пиэр амралтад явлаа; бүтэн сар тайван байх болсон нь жуулчлалын товчоонд байдаг ухуулах хуудасны цэнхэр, алтан шаргал өнгө мэт таалалтай санагдлаа. 

	Аниэс долоо хоногоор түрүүлж очоод гадаад далайн эрэгт орших Конкарногийн дэргэд загасчны байшинг хөлсөлж авсан байна. Хадан дээр барьсан тэр байшин дөрвөлжин цагаан хайрцаг мэт харагдана. Ёроолд нь эмэгтэйчүүл хөх тор сэлбэх бөгөөд шар далбаанууд салхинд дэрвэн үзэгдэнэ. Ил газар учраас салхи их, амьсгал задгай бөгөөд гадаад далайн долгион өдөр шөнөгүй сонсогдоно. 

	Шинэхэн шохойдож, буулгавар зургаар гоёсон, цэвэрхэн тэр өрөөг Пиэр үзлээ. Орны цагаан даавуу, цонхны хөшиг, хана тэргүүтнээс нь загасны үнэр ханхална. 

	Пиэр Парис хотоос их сонинтой ирсэн бил ээ. Пиэр Виартай ярьснаа бахархан дурдаж, жагсаал, фашистын оролдлого зэргийг тодорхой ярилаа. Аниэс дуугарсангүй. Тэр хүүхэнд юмны эрхэм чанарыг итгүүлж, өөрийнхөө явдлын үнэнийг ойлгуулж яавч чадахгүй гэж үү?.. хэмээн бодож цухалдав. 

	— Тийм биш ээ. Надад мэдье гэсэн хүсэл ч алга. Тэр чинь тоглоом, тэгэхдээ хүүхдийн биш шүү, бузар тоглоом. Энэ бүхнийг би цөмийг нь худал гэж боддог. Хэн ч л бууж өгөхгүйг бодно. Виар гэнэ ээ? Тэр чинь ч бусад шигээ л урвачихна! Аанай л нөгөө хүмүүс байгааг чи харахгүй байна уу?

	— Бид тэднийг хүмүүжүүлнэ. 

	— Тэгэхгүй ээ, та нарт бол өөр болгож ярих ажил л байна. Тэр нь арай хялбар биз, ээ бурхан минь, энэ яасан уйтгартай яриа вэ! Бас тэгээд шударга бус!... 

	Пиэрийн ирсэн өдөр тэр хоёр ийм маргаан хийв. Дараа нь Пиэр тайван байдалд автлаа. Гурав хоног юу ч хийлгүй, юу ч бодолгүй, усанд орж, элсэн дээр хэвтээд л хад цохио өөд авираад л, ундран ундран гарах усны долгионыг хэдэн цагаар ширтээд л байв. Өмнөд нутгийн тэнгист нэг биш удаа очиж үзсэн учраас нозоон бөгөөд жаргалтайг нь мэддэг байлаа. Гэтэл гадаад далай хачин санагдав. Анхандаа эндхийн байгаль нь өөрөө аюулд учрахын босгон дээр очоод байгаа юм шиг тун ч түгшүүртэй санагдаж байсан юм. Тэр их чимээ нь түүний сэтгэлтэй уялдаж байгааг төдхөн мэдлээ. Хүн унагаах шахан, намхан зулзаган модыг нахилзуулан, хаалга онгойх зуурт авч шидчих гээд байгаа салхины чадалд баярладаг болов. 

	Ийм байдалтай гурав хонолоо. Царай нь борлож, хамаг бие нь сэргэж, Парист байхад хачин сайхан санагдаж байсан өдий төдий зүйл инээдтэйгээс цаашгүй бодогдох болжээ. Оронд нь: усан дотроо тусгай замыг хатуу баримталж хөвдөг сардин загасны амьдрал, замгийн үнэр, шигүү түгсэн од мичид зэргийн өөр зүйлийг ажиглах болов. 

	Сонин хэвлэл асар ихээр хожимдож ирдэг учраас тэнд байх бүх хугацааны дотор шинэ зүйлийг огт олж харсангүй. Нэг өдөр өөрийнхөө авчирсан жижиг хүлээн авагчийг гаргаж худалдааны гэрээний ханш, япон хятадын маргаан, худалдаачин нарын дайллага дээр Тессийн хэлсэн үг тэргүүтнийг сонсов... Тэгээд тэр бүхнийг үл ойшоосон тул наймалж загас барихаар одсон юм. 

	Одоо л нэг хувь заяа нь тэгширч байгаа санагдах тул Аниэс хачин сайхан харагдаж байлаа. Парист байхдаа Пиэрийн хойноос санаа зовж, ийм тийм юманд орооцолдчих вэ гэж харддаг байсан ажээ. Энэ хүүхэн гарал үүслийнхээ хувьд Вельвилийн тавилантай нягт холбоотой, хатуу бэрх замыг туулсан учраас одоогийн болж байгаа зүйлийг сонирхох ёстой юм. Гэвч юм бүхэн ерөнхий, хийсвэр, сонин хэвлэл, хурал цуглааны хэл муу, маргаан, программ төдий учраас шал дургүй нь хүрдэг бөгөөд энэ бүхнийг “улс төр” гэж жигшин нэрлэдэг байсан юм. Харин зарим талаар санаа зовдог болой. Жишээ нь ажил хаялтыг огт тоомсорлоогүй атлаа Клемансын тухай Пиэрийг ярихад түүнээс нулимсаа нууж буруу харсан бил ээ. Ардын фронтод Пиэрийн биширч байгаа нь ямар нэгэн их ярианд дороо л эргэлдээд байгаа юм шиг харагддаг ажээ. Аниэс ийм юмны төлөө амь алдаж байх ч гэж дээ!.. гэж боддог байв. Үүнээс гадна анх удаагаа амар жимэр байхыг үзэж байгаа болохоороо тэр байдлаа гэнэт алдчих вэ... гэж айн амиа бодох явдал нэмэгдэнэ. Жирэмсэн болсон явдал бас уг бодлыг лавшруулан чангалж хоёр давхар амийг хамгаалахыг шаардана. Тэгээд Пиэр сэтгэл амар байх гэсэндээ радио чагнахгүй байгаа мэт санагдана. 

	Дөрөв өнжих гэж байсан орой шуурга бослоо. Гэв гэнэт босов. Пиэр Аниэс хоёр эргэн дээр сууж байтал гэнэт салхи босож элсэн хуй эргэлдэхэд Аниэс ярвайлаа. Удаж түдэлгүй эргэн тойрон хачин боллоо. Далай цалгиж, дотроо байсан завийг гадагш гаргаж шидлээ. Байшин хяхнаж байв. Пиэр Аниэс хоёр арай ядан авирч байшиндаа оров.

	Аниэс цонхны ёроолд юм оёж суув. Бүрэнхий болж байсан ч хоёр гэрлээ асаасангүй. Гадаад далайн ус хүрэнтэн ягаарч, долгиолон оволзох нь сайхан харагдаж байлаа. Омголон тонгочих байгалийн дунд мань хоёр байшин дотроо суух нь гадуураа хальстай мэт бөгөөд хайр янаг гэгч хэчнээн дулаан, хэчнээн ярвигтай, хэчнээн даацтай байдгийг нэн тод мэдэж байв. 

	Пиэр хүлээн авагчийн товчийг залхуурангуй мушгитал ногоон гэрэл гялсхийж, далайн шуугиан дээр өөрийн нь танил сөөнгөтсөн дүнгэнээн, пас пис хийх дуун гарч, “морзийн” тог тог хийх чимээ сонстов. 

	Эмэгтэй хүн дуугарлаа. Англиар ярилаа... “Худалдааны гэрээний газрын ерөнхий хандлага дээшээндүү байна. “Герман хөгжим” өнөөдөр дээшээ хоёр зүйлээр ахилаа...»

	Жааз хөгжим хангинав. 

	“Цайвар үст хамгийн аятайхан нь чи байсан юм” гэдэг герман уянгалал дуу дууллаа. 

	— Парисаас ярьж байна. “Иль де Франс” радиостанц дамжуулна. Долгионы урт нь... “Парис хэвээрээ л байх болно” гэдэг дууг Морис Шевали дуулав. 

	“Тэргүүн зэрэг” гэдэг тоос сорогч худалдаж аваарай. “Тэргүүн зэрэг” пүүз радио сонсогчдыгоо “хумхын тоос” гэдэг инээдэмт шийгээр зугаацуулах хүсэлтэй байна. 

	Италиас фашист намын нарийн бичгийн дарга: “Манайх идэр түмнээ эрэлхэг үзлээр хүмүүжүүлж байна...” гэж ярив. Дараа нь бүжиг явлаа. 

	Унадаг дугуйн уралдаан: “По-Каркассын зайд Бельгийн Грене зай гүйцээлээ...”

	“Зөв цаг сонсоорой! Дөрвөнтөө цохиход Гринвичийнхээр арван хоёр цаг болно шүү. Өдрийн мэдээ нэвтрүүлье»

	“Хоёр мянган хүн алагджээ...»

	Аниэс оёж байсан юмаа шидэж орхилоо. Пиэр хүлээн авагчийг унтраах гэсэн мэтээр базав. 

	Гэтэл нэвтрүүлэгч нь тайвнаар: Барселонд “Колумба” зочид буудлыг их буугаар бууджээ. Мадридад засгийн газарт үнэнч ангиуд ажилчидтай хамтарч Ла Монтаньегийн цэргийн хуаранг самуун дэгдээгч нараас цэвэрлэлээ. Севильд ядуусын суудаг Трианы хороог эзлэхээр дайн хийсээр байгаа ажээ. Аранда генерал Овиедоог эзэлжээ. Бургост үй олноор нь буудан алах явдал эхэлжээ... хэмээн ярьж байв. Мөн л тэр маягаараа дуугарч: “Курла-Рен дэх сарнайн үзэсгэлэнд тэргүүн байр хүртээжээ...” гэж зарлав. 

	Пиэр байшингаасаа гүйн гарав. Шуурга хачин ширүүсэв. Гэрэлт цамхгийн цацраг жагсаж яваа цэрэг мэтээр хуурай газар тийш чиглэн хөөцөлдөх овгор овгор долгионд далд орон алдаж харагдлаа. Доод талд нь улаан гэрлүүд сүүдгэнэнэ. Далайн чимээ мундаг том бүрээний дуун шиг сонсогдоно. Пиэр байшин тийшээ буцахдаа усны цалгианд нүүр нь норсон байлаа. Аниэс хаалган дээрээ зогсож байв. Тэгээд аяархан дуугаар өгүүлрүүн: 

	— Би харлаа, галт тэрэг өглөө зургаад явдаг юм байна. Чи оройхон л Парист хүрнэ байх даа. 

	Аниэс харанхуйн дунд Пиэрийг үнслээ. Үүр цайтал хоёулаа дуугүй суулаа. Гэтэл шуурга намжаагүй л байна. 

	XXV

	Хэдэн түмэн хүн танхимд орж чадсангүй. Пиренейн тэртээ гарсан буун дуунаар Парис сэрлээ. Сэтгэл нь хачин болсон хүмүүс онгорхой цоорхойд зогсож, тагтнаас дүүжилж, индэр өөд авирч байлаа. Бадахоссийн буудан алалтын тухай ярихдаа Кашений хоолой чичрэв. Гэтэл гадаа “Интернационал” дуулж байх нь заримдаа тангараг мэт ёслолын шинжтэй, заримдаа түргэн, цовоо болж байв. 

	Испани царайтай хүнийг эмгэнэлийн шинжтэй болгодог атираа, гөлчийтөл хуссан нүүрэнд нь зурайсан, ахимаг насны нэг хүн индэр дээр гарч ирлээ. Тэр нь Мадридын үйлдвэрчний эвлэлийн эрх баригчдын нэг бөгөөд багш Мунис байв. Цөмөөрөө таг дуугүй болж, тэр газраас ирсэн хүний ярихыг сонссоор чагнав. Гэтэл Мунис үг дуугарахгүй байснаа амаа нээж ядлаа. Индэр дээрээс нэг хүн чанга дуугаар: 

	— Хүү нь алагдсан юм аа... гэв. 

	Тэгтэл тэр испани хүн: 

	— Зэвсэг!.. гэж хашхирав. 

	Тэгээд танхим дүүрэн “Зэвсэг!” хэмээлдэв. Гаднаас ч бас л “Зэвсэг, зэвсэг!” гэж хариуд нь дуугаралдлаа. Дараагаар нь хийсэн дарсаа “шампанск” гэж нэрлэх эрхийг олж авахаар тэмцэж байсан Одын дарсчид, Дрейфус, английн суфражизмыг баримтлагч нар ба негусыг насан туршдаа улайн цайн хамгаалж байсан бөгөөд радикал намд бүртгэлтэй, моншийн авиртай нэгэн эрдэмтэн өвгөн ярилаа. Тэр эрдэмтэн “айдаггүй, зэмлэдэггүй нэгэн морьтны” тухай ярьж, испани нөхдөдөө “санал сэтгэлийн дэмжлэг” илэрхийлэв. 

	Хамгийн сүүлд Мишо үг хэлж: 

	— Муссолинийн Франкод илгээдэг, италийн бөмбөгдөгч онгоцны нэг нь францын газар нутаг дээр буулаа. Бид италийн тавин дөрөв, тавин долоо, тавин наймдугаар эскадрилийг мэднэ. Самуун дэгдээгч нарт Гитлер “юнкерсүүдээ” явуулж байна. Гэтэл манайханд ангийн буунаас өөр юм алга... 

	Иймд бид Ардын фронтын засгийн газарт, хандаж: испанид нисэх онгоц өгөөч ээ! гэж хэлэх ёстой байна. 

	“Испанид онгоц өгье өө!” гэсэн үгийг дахин танхим дүүрэн хашхирлаа. Тэгээд Ваграмын өргөн гудамжаар, түүнээс цааш, энэ үед голдуу л хоосон байгаа танхим мэт эл хуль гялтганаж байдаг Этуалийн талбайгаар, бүр цаашлаад, Этуалиас салаалсан арван хоёр өргөн гудамжаар: “Испанид онгоц өгье өө!” гэсэн үг, цуурай мэт тархлаа. Хүний дуун эгшин зуур намжиж амжаагүй байтал л нэг хүний “... өгье өө!” гэж хашхирах нь сонстож байв. Тэгээд Парисын зүрхнээс ундарсан тэр үг хотын шуугианыг булж, айлын байшин, метроны хөндий рүү нэвтрэн орж, тэндээсээ нисэн гарч, нам гүм орших хотын захынхныг сэрээж байв. 

	Цуглаан дуусахад Мишо Пиэрийг хажуу тийш дагуулж аваачаад: 

	— Мунис онгоцны тухай ярихаар ирсэн юм байна... Чи мэргэжлийн хүний хувьд эдэнд туслах юм байгаа биз гэж хэллээ. 

	Арван хоёр бөмбөгдөгч онгоц худалдаж авах хэргээр Мучисийг Парист ирүүлсэн ажээ. Тэгээд яамдаар орж гурав хоног хөөцөлдтөл найрсгаар гар барилцаад: “Энэ асуудлыг хэлэлцэх л хэрэгтэй юм” гэж хэлээд байлаа. Үйлдвэрийн нэгэн том эзэн Межетэй уулзтал үгийг нь сонсож, янжуураар тамхилаад, эелдэг янзтай инээмсэглэж: “Франко л бушуухан дийлсэн нь дээр байна” гэж хэлсэн ажээ. 

	Мишо Пиэрт өгүүлрүүн;

	— Дессертэй яриад үзээч. Худалдааны яриа юм, хөдөлж магадгүй. 

	Мунис Пиэртэй гараад ийн өгүүлрүүн: 

	— Гар буу, тоглоомон буу, харандаа үзүүрлэдэг хутгатай л явцгаадаг. Харахад инээдэмтэй атлаа айм!аар юм! Тариачид хуучны муусайн бялтат буутай байна. Гэтэл хоёрхон долоо хоногийн дотор л бүх юм нэг тийш болчхож магадгүйгээр л түргэн ахиад байгаа юм. Тэд бол “савотай», “юнкерстэй” улс шүү. Гэтэл манайх арваадхан шуудангийн онгоцтой. Бөмбөг хаяхаар болгож цоолсон. Хуучин шаахай шиг л юм болсон!.. Дор нь л цохиод унагачих юм. Танайханд би: “Бид л мөхлөө бол та нар бас өнгөрнө” гэж хэлээд байгаа. Тун ч ойлгохгүй юм... 

	“Испанид онгоц өгье өө!” гэсэн үг газар сайгүй л сонстоод байлаа. Мунис инээмсэглэн

	— Эд бол ч өгнө л дөө... Даанч онгоц нь эдний мэдэлд биш юм гэв. 

	Маргааш өглөө нь Пиэр Дессер дээр очтол саадгүй орууллаа. Пиэр шууд

	— Ажил хаялт болж байхад бид хоёр талд нь байсан. Одоо бол таны заводод үл хамаарах нэг хэрэг гараад байна...... Испанийн засгийн толгойд коммунист нар байгаа бус, харин тантай ижил санаа бодолтой Хирали, Асани нар байгаа. Тэдэнд бөмбөгдөгч онгоц хэрэг болоод байна. Тэгээд тэд бэлэн үнээр нь “А—68” онгоц хорийг олгоно уу гэж танаас хүссэн байна гэж шийдэмгий ярилаа. 

	Дессер инээмсэглэж өгүүлрүүн: 

	— Наад “бэлэн үнээр” гэдэг чинь аятайхан л байна! Та Дессерийн сэтгэлийг мөнгөөр татаж болно гэж бат боджээ. Энэ далимд хэлэхэд, испани хүмүүс ирээд явсан гэж өчигдөр Меже ярьсан л даа. Тэгээд их л маадгар “Би тэднийг хөөгөөд гаргалаа, би тэгж буяндаа бузар хийхгүй” гэж надад хэлж байна бил ээ. Хэлэх ч үг олдсонгүй, та юмыг марксист ёсоор боддогийн адилаар тэр хүн бас өөрийнхөө баримталдгаар л бодож байна. 

	— Би Меже дээр ирээд байгаа биш ээ. Меже бол фашист. Харин та бол... 

	— Би бол юуны өмнө франц хүн. Амгаланг би испаниас илүү эрхэм гэж үзнэ. 

	— Айл саахалт улсынхаа засгийн газарт хэдэн онгоц худалдахыг чинь хэн хорих юм?

	— Битгий гэнэн царай гаргаад бай! Би хорин “А—68” өгчих юм бол дахиад долоо хоноход италийнхан дөчин “саво” нэмээд өгчихнө. Тэгээд л цаашлаад явна... Би Франко генералаас Асанид илүү сайн байдаг юм. Танд би испанийнханд зориулаад буман франк өгч болно. Харин надаас авсан гэж хүнд хэлж л болохгүй. Ер нь дургүйцэх юм алга. Харин онгоц худалдахгүй. Францын амгалан байдлыг эвдэхээс айж байна. Хар нүднээс хөмсөг дээгүүр гэж нэг үг байдаг шүү дээ. 

	— Тэгвэл бид чинь тэдний яаж үхэхийг нь хараад сууж байх хэрэг үү? Тэгвэл шившиг болно доо! Би Межед гомдохгүй... Харин танд бол!.. Та тэр нэг шөнө надад ярьснаа мартаагүй байх аа?.. Таныг өгсөнгүй гэж би Мунист яаж хэлэх байна даа?

	Пиэр тасалгаа дундуур цааш нааш алхаж, зангидсан гараараа ширээ шааж хашхичиж байсан юм. Дессер түүнийг доогтой бөгөөд ядарсан янзын харцаар ширтэж, дотроо Пиэрийг өхөөрдөж суулаа. Тэгээд Пиэрийг гарч одохоор завдахад нь дуудаж зогсоогоод: 

	— Арван нэгэн “А—68” Аргентины захиалгатай байгаа. Түүнийг Ману гээч хүн авах ёстой юм. Гуйвал тэр хүн харин авахаа байчхаад танд өгч магадгүй. Энэ явдал миний хувьд ямар ч ашиггүйг та мэдэж байгаа биз. Тэр хэдэн онгоц испанийг аварч чадна гэж та бодож байгаа бол надад татгалзах юм алга... Ману дургүйцэхгүйг би лавтай мэдэж байна. Иймэрхүү маягаар аргалбал түүнийг илгээхэд ч түвэг багатай болно байх. Блюм ганц ч онгоц тийш нь гаргахгүй гэдгийг би эргэлзээгүй бодож байна. 

	— Арай тэгэхгүй байгаа даа! Яриа гарвал би Виар дээр орно. 

	— Одоохондоо надад танай Виарт сөгдөх хүсэл алга. Ээ хөөрхий, хэнээт минь!.. Май. Мануд олгох энэ зөвшөөрлийн бичгийг ав. За болов уу?

	Пиэр баяр хөөр болон салах ёс хийж, Манутай уулзахаар яарав. 

	Паспортаараа бол иргэн Гондурас, гарлаараа бол румын ястан Ману, Парист ирээд удсан тул өөрийгөө франц хүн гэдэг ажээ. Янз бүрийн бүтэлгүй хэрэг хийж явсан тэр хүн бүх зууч, дамын худалдаачдын сэтгэлийг испанийн явдал сэргээж байгаа энэ үед ханцуй дотроо наманчилж яваа ажээ. Мадридаас, Барселоноос өдөр бүр мөнгө өвөртөлсөн төлөөлөгчид ирж цэргийн зэвсэг олохын дон тусаж байлаа. Янз бүрийн яамд, холбооны төлөөлөгчид, цэргийн хүмүүс, сэтгүүлч, бүгд найрамдах үзэлтэн, коммунист анархист нар ирдэг байлаа. Төлөөлөгчдийн голдуу л бие биеэ л үл таних тул завшаан хайгч, нэг хүн дээр хэд хэдэн очих явдал гардгийн улмаас тэдний толгойг эргүүлж, тонодог хонждог байлаа. Бургосын тагнуулууд ч тэнд байсан учраас тэд бас буу зэвсэг хайдаг байв. Юмныхаа үнийг өдөр бүр нэмдэг дамын худалдаачид Ману “А—68»-ын талаар сонсоод ихэд үнэрхэхийг бодлоо. 

	— Буэнос-Айрест эвгүй явдал гарч мэднэ. Хожим та бид хоёр: онгоцыг маань гаргахаар болсон гэж бодоод сэтгэл амар унтаж хэвтэх сэн дээ. Би зөвшөөрлийн бичигтэй. 

	— Зөвшөөрлийн бичиг нь надад байгаа. 

	Хялбархан залилж болох испани хүн бус, харин “Сэн” заводын инженер бөгөөд мэргэжилтэн хүн байхаас гадна бүх талаар нь ажиглахад Дессерийн найз бололтой хүн байх тул Ману элдвээр бодлоо. Тийм хүн Манутай Манугүй онгоц олоод авч чадна. Гэвч энд ирсэн байх юм... Тэгээд Ману

	— Маргааш би танд чухам өгдөг үний нь хэлье гэв. 

	— “Маргааш” гэдэг үгийг дуулаад, Мунис бараг долоо хонох нь ! гэж бодоод, гунигтайгаар санаа алдав... Испани улсын тавиланг тэр хэдэн онгоц л шийдвэрлэх мэт санагдаж байсан ажээ. Тэрээр шинэ мэдээ горьдож нэг өдөр нэг сониныг хэд дахин харж, хүлээн авагч сахиж суудаг байсан юм. Пиэртэй уулзахдаа бухимдуу байдлаар ярьдаг байв. 

	— Альто де Леон... хоёр хуятт... Ирунээс зайлуулсан байна. Гол аюул эстремадурын талаас байна. Тэд Медин өөд авираад байна. Гэтэл Медин... Медин... 

	Хүмүүс яахин тоглоом хийлцэж, хоол идэж, зугаалж, театр үзэж байгааг тэр ойлгохгүй байлаа. Парисын тоомсоргүй байдалд зэвүү нь хүрч байсан бөгөөд Пиэртэй л дайралдаагүй бол франц хүнийг үзэн яддаг болчихоор байлаа. Гэтэл Пиэр түүний адил нөгөө л сонин гарахыг хүлээн аж төрж байв. 

	Ману нөгөөдөр нь наймаа таарч, хорин хувийн нэмэгдэлтэй үнээр хэдэн онгоц өглөө. Онгоц нь Тулузын тэндэх буудал дээр байсан ажээ. Худалдаж авсан зүйлийнхээ талаар Мунис, Мадрид руу шифрээр мэдэгдлээ. Пиэрийн хамтаар Тулуз руу орой явах ёстой байв. Явахын тэндээр элчин сайдын газраар дамжин авсан онгоц чинь цөөдөж байгаа тул хорийг нэмж олохоос гадна “девуатин” маркийн сөнөөгч онгоц гучийг ол гэсэн цахилгаан авав.. Онгоцны завод Дессерийн буюу фашист нарын мэдэлд байдаг учраас засгийн газрын туслалцаагүйгээр тийм олон онгоц олох нөхцөлгүй байлаа. Пиэр Виартай ярилцахын тулд явахаа байзнах санаатай байв. Гэвч Мунис: арван нэгэн “А—68»-аа алдчих байх гэж айгаад бухимдлаа. Тэгээд, Пиэр Тулуз руу явж, Мунис Виар дээр ганцаараа орохоор шийдлээ. 

	— Би тэдэнтэй танил, олон улсын бага хурлууд дээр уулзацгааж байсан юм. 

	Пиэр төмөр замын өртөөн дээрээс Аниэст: “Би долоо хоногийн хугацаагаар явлаа” гэж бичээд ил захидал илгээв. Парисаас гарч амжаагүй байсан хүмүүс наймдугаар сарын халуунаас зайлж далайн хөвөө буюу уул руу гарцгааж байлаа. Усанд орох, зугаалах, усан онгоцны тухай яриа хаана хаанагүй л дуулдаж Пиэр гадаадын хүн шиг санагдаж байв. Тэгээд, сонин дэлгээд, уншилгүйгээр, Мунисын адил ярвагар байдлаар: “Медин, медин” гэж аман дотроо ахин дахин хэллээ. Бушуухан л хүрэх юм сан! Буун харайгаад, галт тэргээ түлхмээр санагдаад буудалд зогсох нь даанч удаан юм шиг байв. Виарын шударга, сайхан царай, эв нэгдлийн талаар дурдсан яриа тэргүүтэн Пиэрийн сэтгэлд гэнэт оров. Тамхины утаа, бүгчим халуун дунд Пиренейн ууланд гарах тухай, усанд орох хувцасны тухай яриан дунд зүүрмэглэн ганхасхийж “Виар гуйсан бүхнийг өгнө, испани нарыг тоохгүй байхгүй байх...” гэж бүүр түүрхэн бодож яваад унтаж орхисон бил ээ. 

	XXVI

	Мунис Виарыг хараад, асар холын юм санаанд нь орлоо. Базелийн бага хурал, Бебели өвгөний сүм дотор хэлсэн үг, хүүхнүүд суусан хөлөг, ёгт яриа, тангараг, нулимс бодогдов. Дараа нь Виартай Бернед дайны дараахан дайралджээ. Тэд хоёрдугаар интернационалыг шаазан аяга мэт эвээр нь наахыг оролдож байсан тул дайн дэгдээсний хариуцлага, дайны төлбөр, колонийн тухай маргаан болж байснаас хойш арван зургаан жил болжээ... Тэр цагт Виар бараавтар үстэй, цангинасан дуутай байсан бол одоо Мунисийн л адилаар өтөлсөн байлаа.

	Виар бас дурсалд автлаа. Хуучин танилууд уулзсан учраас идэр залуу нас нь санаанд орж Плеханов, Жорес, Иглеснас нар орон гаран бодогдов. 

	— Настай болоод ирэхийн цагт зам бүхэн оршуулгын газрыг чиглэх юм даа. Санаанд орсон хүн бүхэн л талийгаач болсон байх юм гэж Виар өгүүлэв. 

	Тэгээд “талийгаач” гэдэг үг түүний сэтгэлийг хөндсөн тул Мунисийн яах гэж ирснийг санав. Өглөөнөөс аваад энэ уулзалтад бэлдсэн юм санжээ. Виар Мунисийг намын буюу засгийн газрын албан ёсны төлөөлөгчид мэтээр авахгүй байж болохгүй байв. Мунис хуучин танил биш гэх учир алга... Бас одоо түүний аюулд нэмрүүлээд байгааг мартаж яаж болох бил ээ?

	— Таны зовлонгийн тухай надад хүмүүс ярьсаан. 

	Мунис зовлонгоо нууж байсан учир буруу харлаа. Нойр муутай хонож байхдаа хайртай, цовоо сэргэлэн Пепенийгээ зүүдэлсэн байна. Үдийн хэрд бил ээ. Халуунд хана ч цагаан, тоос ч цагаан ядарсан хүмүүс салгалж явцгаалаа. Тэр хүнийг дээврийн хөндийгөөс олж гаргаад, буудаж алсан байна. 

	Мунист өөрийн нь арьсыг өвчиж, дотор тал руу нь шагайсан юм шиг санагдаад улам зовуурьтай тул дуугарсангүй. Виар өгүүлрүүн: 

	— Найз минь, би чиний үгийг ойлгож байна. Гурван жилийн өмнө би авгайгаа үхүүлчихсэн. Дотно хүнээ алдана гэдэг аймшигтай! Тун аймшигтай! Заримдаа амьд явах хэрэг юу бил ээ?.. гэж бодогддог юм. 

	Виарын хэлсэнд чухам яагаад зэвүү хүрснийг Мунис ойлгоогүй л байсан тул босож, тасалгаа дотуур явснаа гэнэт хурал дээр байгаа мэт чанга дуугарч: 

	— Би нисэх онгоц хөөцөлдөж ирсэн хүн... Манай байдлыг та мэдэж байгаа. Та л бидэнд туслахгүй бол биднийг яах гээв ээ. Ардын фронт бол социализмын эцсийн горьдлого болоод байна. Биднийг та толгой молгойтой нь өгчихнө гэж үү? Би тантай, социалист хүн социалист хүнтэйгээ ярьдаг ёсоор ярьж байна. Тэр үеийг та эрх л биш бодох биз!.. Бас миний хүүг алчихсан. Өдөр бүр л алаад байгаа ч энэ талаар би ярья гэхгүй. Кордовт буудан аллага болсон тухай өнөөдөр надад мэдэгдлээ. Бурангуй этгээдүүд юм! Тэд хамгийн хоцрогдсон марокк хүмүүсийг илбэчин нартай нь авчирчхаад, шатааж, хүчирхийлээд байна шүү нөхөр Виар минь!.. 

	— Би чинь зүрхнээсээ та нартай хамт байлгүй яах вэ. Самуунаас хойш ба ганц шөнө ч тавтай унтаагүй. Би та нартай адил зовж байна. Гэвч та ойлго, бид одоо тус орны амь насыг хариуцах болоод байна. Франц орон амгалан байхыг хүсэж байна. Энэ явдал зовлон болж байна!.. Жирийн нэг франц хүнд харь орны улс төрийн байгуулалт ямар байна даа?

	— Манайд хүн хэрэгтэй биш, онгоц хэрэгтэй байна. Харин хуучин гэрээгээрээ бол та нар бидэнд цэргийн зэвсэг худалдах учиртай... 

	— Гурав дахь оронтой дайтаж байгаа сан бол би эргэлзэхгүй... Гэтэл энэ бол иргэний дайн юм. 

	— Тэгвэл та чинь хууль ёсны засгийн газрыг самуун дэгдээгч нараас хамгаалах эрхгүй байх нь уу?

	— Яг тийм ч биш ээ... Олон улсын байдлаас болоод юм бүхэн хүндэрчхээд байна. Франкогийн цаад талд Гитлер Муссолин хоёр байна. Бид танайд онгоц өгчихвөл уг явдал иргэний дайнаар дуусаж ч мэднэ. 

	— Тэгээд та чинь биднийг баллуулсан нь дээр гэж үзэж байх нь ээ. 

	— Ингэж асуух хэрэг байна уу? Бид бүгд найрамдах улсаа аврах гэж байгааг та өөрөө ойлгож байгаа. Гэтэл бид хүлээтэй тушаатай мэт болчхоод байна. Онгоц худалдаж болохгүй байна. Та үйлдвэрийн эзэдтэй шууд уулзаж гуйвал дээргүй биз? Би яахаас ч буцахгүй байгааг та мэдэж байгаа. Ганцхан болгоомжлохгүй байж болохгүй байна. Бид юу ч олгохгүй гэж тунхаглана. Та худалдаж аваад явчихна. Бид мэдээ ч үгүй юм шиг нүдээ аниад хоцрох гэсэн үг. 

	— Та эсвэл учрыг мэдэхгүй байна, эсвэл мэдэхийг бодохгүй байна. Би энд ирээд долоо хонолоо. Ямар үр дүн гарав? Арван нэгэн “А—68” л авлаа. Хэчнээн зүдрэв! Пиэр гэдэг хүнтэй уулзсан нь сайн боллоо. Манай нэг нөхөр танилцуулсан юм... 

	— Инженер үү? За тэр дээ! Гэтэл та бидэн рүү дайраад байх юм. Би тэрийг чинь танина, тун сайн хүн шүү!.. “А—68 чинь дээд зэргийн онгоц. Онгоц нэмж авахад танд юу саад болоод байгаа юм?

	— Худалдахгүй байна. Ямар ч үнэ өгөөд өгөхгүй байна. 

	— Тэгээд бид яах юм? Яв явсаар тэдний л эрх юм шүү дээ. 

	— Та цэрэгт онгоц олгож болно шүү дээ. 

	— Нэг үгээр хэлбэл өөрийнхөө тэнгисийн флотыг сулруулах гэсэн үг үү? Тэгэхгүй ээ, хонгор минь, болдоггүй хэрэг! Радикал нар юу гэх вэ? Арваадхан онгоцноос болж танхим нурчхаж болно. Тэгвэл бидэнд гай учирна. Би давтан хэлье: бидэнд мөртөө л байсан нь өлзий болно. Бид дүрвэгсдэд тусламж үзүүлэх, эмнэлгийн отряд гаргах, талх, хүүхдүүдэд зориулж өтгөрүүлсэн сүү явуулж болох байна. Харин дайн дажин тарих ажил хийх гэж үү? Тэр дэмий!

	Виар “Тэр дэмий!” гэж хэдэнтээ хашхирснаа төдхөн намжиж, духныхаа хөлсийг алчуураараа арчаад, утсаар ярилаа. 

	— Таныг юугаар дайлах бил ээ? Цай уух уу? Жүржийн ус уух уу?

	Мунис босов. 

	— Тэд Мединийг эзэлчхээд байгааг та мэдэж байна уу? Одоо Молын цэрэгтэй нийлчхэж байгаа. Би дипломат хүн биш. Бас тэгээд би жаран дөрвөн настай хүн... Нөхөр Виар минь явсан нь дээр, танд би хэлэх эрхий нь олгоогүй юм бүхнээ хэлчхэж магадгүй нь... Намайг онгоц олоод ир л гэж явуулсан... 

	Гарч одлоо. Виар гомдсондоо доод уруул нь өмөлзөв. Уг яриа өөрийн нь бодсоноос арай хатуу боллоо. Испани нарт хохиролтой болж байгааг нялх хүүхэд ч ойлгох байна. Харин онгоц яаж ч чадахгүй. Франц дахь Ардын фронтыг л аврах хэрэгтэй байна. Жаахан болгоомж муутайхан хандвал балраад явчихна... Тэгэхээр Франко шиг амьтан энд бас гараад ирнэ. Гэтэл хэн аминд орох бил ээ! Ланын гурван зуугаад ажилчин уу?.. Өвчтэй мондиуд вэ? Биднийг ёроолгүй нүх рүү түлхэх нь, коммунист нар биш, харин өөрийнхөн шүү!.. Мунис өрөвдөлтэй байна: хүүгээсээ хагацна гэдэг тийм амар байх уу? Өөр хүний үхэх ч муухай... “Онгоц оо гэж!” Намайг хараана даа... Буруу нь юу бил ээ? Бүхий л зарчмыг хадгалж төр жолоодож болохгүй. Ийм тээштэй хүн шаварт сууна... Гэтэл Виар яагаад үүнийг хийх болсон юм? Жирийн хүн байгаад л, саналаа өгчхөөд цувж гарчхаад, сүүдрэвчинд суучхаад шувуу дуугарахыг чагнаж байх сан... Тийм ээ, нэг л хүн удирдах ёстой. Ариутгал хийгчид, нядалгааны газар мах зөөгчид, шоронгийн хуяг гээд л өөдгүй мэргэжил бишгүй л байдаг... Виар өөрийгөө харамсах боллоо. Ийм харамсалд автан, бөгцийж суутал нарийн бичгийн дарга нь орж ирэв. 

	— Тесс гуай таныг яаралтай ярья гэж утсаар асуугаад байна. 

	Тесс бушуухан орох хэрэгтэй гэж албадсан тул зөвшөөрөх ёстой боллоо. Дур гутам өдөр дуусаагүй л байлаа. 

	Тесс эрээ бараагүйхэн заншлаараа Виарыг тэвэрч авмагцаа сүүрс алдаж: 

	— Мэдээтэй байгаарай! Испанид аюултай амьтад их шүү! Наполеон тэнд л хүзүүгээ хуга цохиулсан юм шүү. Бас далан онд яалаа?.. “Дахих дөхсөн»

	— Энэ ярианы холбогдлыг би мэдэхгүй байна. 

	— Мэдэхгүй байна гэнэ ээ? Муу байна! Хэрэв улаантанд онгоц өгвөл дайн зайлшгүй болно. Мусолин гэлтгүй Гитлер баллаад өгнө. 

	— Нэгдүгээрт: чи Асани Хирал хоёрыг яагаад “улаантан” гээд байна вэ? Тэд юугаараа чамаас улаан байна?

	— Асанид учир нь байгаа юм биш ээ. Винтов хэнд байна? Ажилчдад байна. Ер нь тэгээд үнэлэлт ямар хамаатай юм? Гэр чинь европт улаан нөлөөтэй юм. Давтаж хэлье, дайны л зөн. 

	— Бид чинь хууль ёсны засгийн газартай худалдааны харилцаатай байж болохгүй юу?

	(Виар өөрөө мэдэлгүйгээр Мунисийн нотолгоог давтаж байлаа)

	— Энэ бол бааш! Та улс төрийг эрхэмлэж байгаад ард түмнийг нядалгаанд оруулах гэж байна. Сайн удирдагч байна даа! Ромыг Берлинээс салгах нь чухал байхад та тэр хоёрыг нийлүүлээд гагначих санаатай байна. 

	— Испанид гар гараасаа барилцан ажиллаж байхад нь тэднийг яаж салгах юм?

	— Мэдээгүй юм шиг л байх хэрэгтэй. Муссолинийг таашаана. Тэгэхлээр Итали улс бодит байдлаа дурсан санана. Одоо францад улс төрийн хэнээтэн хэрэгтэй биш, харин дипломат нар хэрэгтэй. Испанийн асуудалд бид тун болгоомжтой хандах ёстой. Альба ван, Лондонд зүгээр байгаагүй. Англи хүмүүс хуучнаа сэргээхийн төлөө байна. Альфонс буюу Франко бол дөнгөж л сэжүүр нь. Ямар ч гэсэн Сити нь генералыг Барселоны анархистаас дээр гэж үзэж байна. Яв явсаар франц улс ганцаараа болно... Чи мэдэж байна, би Ардын фронтыг хамгаалж байгаа юм... 

	— Мэдэгдэхгүй л байна! Та чинь ажил хаялтын талаар ярьж байх шив... 

	— Би танхимыг аварсан хүн юм, одоо мэдээ биз! Үнэхээр би чиний баримталдаг бодлогыг шүүмжилсэн, өөр арга ч үгүй болсон, дургүйцэхгүй хүн ч байгаагүй. Гэвч би засгийн газарт итгэлтэйгээ дурдах санал хэлсэн юм. Тэр үед радикалын хагарал гаргагсад яаж байсныг чи мэдэж байна уу? Мальви, Маршандо Мейер нар нэгэн дуугаар: “Больё!” гэцгээсэн. Ажил хаялт бол өнгөрсөн явдал. Харин одоо байдал улам аюултай болоод байна. Мальви гэдэг чинь испанийн бүх аваргуудын найз учраас дуу тасрахгүй муучилж байна. Виар миний бие Асаниг генерал Франкогоос давуутайд боддог. Би бол ерөөсөө л ардчилсан үзэлтэй энгийн хүн. Гэтэл надаас асуух хүн алга. Чамаас ч бас асуудаггүй л биз. Биднээс бусдын хэрэгт оролцолгүй амаа хавчаад сууж байхыг хүсэж байгаа биз. 

	— Гэтэл тэд оролцоод байх юм. 

	— Тийм үед би, тэрэгний шар тэнгэрийн хаан хоёрыг адилтгаж болохгүй ээ гэж хариулдаг. Италийнхан зэсээ цухуйлгаж байна, германыхан ч бас ялгаагүй. Бид дайнд дургүй учраас дуугүй байх минь. Мадридад зуун онгоц өгөөд орхиход цаадуул чинь Францад таван зууг өгнө. Галаар тоглох ч осолтой!

	— Бид зарим нэгэн нийлүүлэгч нараас испанид онгоц худалдахыг хорьж болох юм. 

	— Бас л бааш биз? Виар аа, энэ чинь парламентын арга заль биш шүү, болгоомжтой байгаарай, үүнээс чинь цус үнэртээд байна шүү! Би хамгийн үнэнийг хэлж байна, сонсож байна уу. хамгийн үнэн шүү, тэд яахаас ч буцахгүй шүү. Залилаад бүтэхгүй. Ганцхан ширхэг онгоц л өгөөд орхивол дайны гал дүрэлзээд явчихна. Дайн үнэхээр үзэн яддагийг чинь би мэдэж байна, чухам тиймийн учир би чам дээр ирсэн юм. Энэ бол миний гуйлт. Энэ бол франц эх хүн бүрийн гуйлт, энэ бол бас франц орны гуйлт шүү!

	— Амгалан байлгах талаар би чармайн зүтгэлгүй яах вэ. 

	— Би тэрийг мэднэ, гэвч чиний дайснууд ажилласаар л байна. Радикал нарын дотор ёстой самуун боллоо. Мальви чамайг үндэсний эрх ашгийг хайхрахгүй байна гэж загнаад байна. Хүмүүс түүний үгэнд орох юм. Би баруунтны талаар яриагүй байна шүү. Бретейль бол голын хийтэй тэнэг амьтан бид испани хүмүүс биш, харин тэргүүний ард түмэн гээд байна. Манайд ийм горим тохирохгүй. Гэтэл Бретейль тун их нөлөөтэй байна. Чамайг дайн өдөөгч нарын нэг эрүүгийн хэрэгт татна гэж өчигдөр мэдэгдэж байна бил ээ. Тэдний тоглоомыг замхрааж чадна гэж би чамайг лавтай итгэж байна. Би хариуд нь: “Виар оролцохгүй гэж амласан” гэж хатуу хэлээд миний сэтгэлийг амраагаад аль гэсэн

	Тесс гараа сарвагануулан, тасалгааны булан руу холдож очоод, тэндээс өөрийнхөө улигт хараалаа хэлж байгаа юм шиг дахин давтан дурдаж дараа нь Виар тийш гүйн очиж тулж зогсоод, нүүр лүү нь шүлсээ үсчүүлэн ярьж байлаа. Виар сандраагүйгээр үл барам инээмсэглэж суув. Тэгснээ гэв гэнэт гэдэн нь хөдлөв. Мунисийн сүүдэр танхим дотор харагдах шиг санагдаад явчихлаа. Тессийн өвчигнөж байгаа яг энд үүнээс ганцхан цагийн өмнө хувь тавиландаа харамсан зогсож байхад Мунис бахдуун царайлж байсан юм. Тэгээд хуучин танилтайгаа хүйтэн дипломат маягаар ярилцаж байсан Виар одоо болохоор Тессийн заналыг сонсон, ихэмсэг байдлаа алдахгүйг хичээжээ. Тессийг тодорхой хариу шаардахад Виар: “Би үүргээ биелүүлнэ” гэхээс өөр ганц ч үг хэлсэнгүй. 

	Тессийн явсны дараа бие нь аягүйтсэн тул богинохон диваан дээр хөлөө атиран хажуулж, зовуурьтайгаар: яадаг бил ээ? гэж бодлоо. Толгой нь өвдөж, дотор нь муухайраад болж өгөхгүй байлаа. Тесс юутай өөдгүй! Бархираад л, нулимаад л... Ийм амьтанд эмэгтэй хүн дурлана гэж үү?.. Гэвч түүнийг барууны радикал нар зориуд ирүүлсэн л дээ. Бретейль явуулсан байж ч магадгүй. Италийнхан элчин дээрээсээ илгээсэн байж болно. Ярвигтай л юм байна!.. Тэд зэсээ цухуйлгаж байгаа нь ч үнэн. Тэгвэл дайн болох хэрэг үү?.. гэтэл ард түмэн маань юу гэх бол? Виар дөчин жил дайныг муучилсан атлаа хэдэн сая хүнийг үхэл рүү туусан болно. Харин испанид бол ид л хядаж байна. 

	Виарын нүдээ анивал нурсан сүйдсэн байшин сав, сэг болж, том том ялаа шаваарсан хүний хүүр чулуун дунд харагдах шиг боллоо. Яах вэ?.. Тесс: ганц ч онгоц өгч болохгүй! гэж байна. Радикал нар танхимаас гарчхаж болох юм. Тэгээд Виар дайны гамшгийг бодохоо больж, дассан сурсан тоогоо бодож, Испанийн асуудлаар засгийн газарт хэдэн хүний санал хураагдахыг тоолов. Цөөнх нь биз! Тэгэхлээр радикал нар Тессээс эхлээд Бретейлийг хүртэл баруунтантай зөвших болно. Тэр явдал төгсгөлийн эхлэлт болж, танхим нь Бретейльд нэг охорхон үе болж өгнө. Тэр чинь дарангуйллыг мөрөөдөж байгаа хүн. Гэтэл одоо хоёрдугаар сарын зургаан бүр ч аймшигтай... Ажил хаялтаас айсан мухлагийн эзэд, нударган баячууд Бретейлийг дагана. Социалист намыг тараана. Дээд шүүх Виарыг: “Дайн дэгдээхийг оролдож байсан” гээд л яллаад хаячихна. Нэг онгоц унагааж аваад л хамаг учрыг нь олоод авна... Прокурор “Виарын түлхэц нэмэрлэсэн “А—68»... гэж хэлнэ Больё, энэ тоглоом хатуудна!

	Виар яаж ч шийдэж чадахгүй үдшийн арван цаг хүртэл тарчиллаа. Бүр сүүлд нь толгой өвдөж сэтгэл шаналснаас болж хөмсөг зангидан байж, нууцгай сэргийлэхийн даргыг дуудуулсан юм. 

	Инженер Пиэр арван нэгэн тооны “А—68», бөмбөгдөгч онгоц Барселонд илгээхийг оролдож байна гэж надад мэдэгдлээ. Энэ явдал олон улсын байдлыг хүндрүүлж болно. Тэр онгоцыг саатуулах нь чухал байна. Та үүнийг биелүүлж болно гэж үзэж байна уу?

	— Бололгүй яах вэ. Тэр онгоц энд юм уу, Тулузэд юм уу, “Сэнийн” л нэг буудалд байх ёстой. Би одоохон тушаал өгье. 

	Сэргийлэхийн даргыг явахад Виар диваан дээрээ буцаад хэвтлээ. Толгойны эм хоёрыг уучихлаа. Эмээс болоод бүх бие нь бадайрсан тул гараас бусад нь хөшиж, аюулхай нь цанхайж, хөл нь хүйтэн оргив. Бүх хэрэг бүтсэн бөгөөд хүлээх л хэрэгтэй байсан тул юу ч бодохгүй байхыг хичээлээ. Гэтэл “урвасан явдал” гэсэн үг сэтгэлд орж ирчхээд гарч өгөхийг байлаа. Аман дотроо “Дэмий! Би хэнээс ч урваагүй байна. Испанийнхан тэртэй тэргүй баларч байгаа юм чинь. Хоёр зуун онгоцны өөдөөс арван нэгэн онгоц тавих гэнэ... мөн балчир байна даа! Ланы ажилчид шиг л байна. Би ингэснээрээ ардын фронт юм. Намаа, энх амгаланг аварч үүргээ биелүүллээ. Тэгээд л тэр” гэж хэлсэн юм. Ээж нь аймхай хүүхдээ ятгаж байгаа адил өөрийгөө ятгасан хэрэг бил ээ. Гэрлээ унтраасан тул бүүдгэр гэрэл дундаас: “урвасан явдал” гэсэн унжирсан үг хөлчгөр хар загас мэтээр гулбилзах мэт гарч ирээд байв. 

	Дээр үед байн байн очдог байсан Сербер гэдэг хязгаар нутгийн тосгон санаанд нь гэнэт ороод ирлээ. Пиэрийн эцэгтэй нэг удаа очсон ажээ... Уулын хормой дагасан ягаан ягаан байшин, загасчдын завинууд, усан үзмийн модод, шуугиан ихтэй төмөр замын том өртөө байсан. Бас задийн дарсархуу чихэр амтагдсан дарстай... Бараг нэг гүвээн дээр гарахад буюу нүхэн зам гарвал л харагдахаар газар дайн болж байгаа. Бараг л дэргэд нурж сүйдсэн байшин сав хөглөрч, “Виар л амгалан байдлыг аварлаа. Эхнэр хүүхдийн нулимс асгарч байгаа Серберт байдаг эх үр хүүхдийг минь аварлаа. Виар л...” гээд Серберийнхэн ч ерөөнө дөө. Ингэж нэрээ давтан хэлсээр унтаж орхисон юм. 

	— Ингэж болохгүй ээ! Би Виарт утсаар мэдэгдэнэ... гээд Пиэр хашхирав. 

	Тэд аадар бороонд шавшуулан, дэнлүүний ёроолд зогсож байлаа. Бүхнийг живүүлэх эцэсгүй урсгал бууж байгаа юм шиг санагдав. Банз хөвж эхэллээ. Комиссарын цувыг даган ус урсана. 

	— Парисаас тушаал өглөө гэх юм. Тэд сайдтай ярьсан баймаар сан... 

	Гэтэл Мадридад хүлээсээр л байв!.. Фашистууд бас ахисан тухай өнөөдөр радиогоор ярив. Пиэр, Парис руу холбоо барихыг оролдлоо. Утас сахиж баахан зогслоо. Нэг бандан дээр тарган муур унтаж хэвтэнэ. Бороо шаагьсаар байв. Тэгж тэгж Пиэрийг Виарын нарийн бичгийн даргатай яриулав. Нарийн бичгийн дарга эелдэг бөгөөд тоомсоргүй байдлаар: “Би сайд гуайд уламжилъя... Сайд завгүй байна... сайд гуайг би цагдан сэргийлэхийн явдалд оролцсон байх гэж бодохгүй байна...” гэж хэлэв. Пиэр уг яриа бүтэмж муутайг мэдээд утсаа тавилаа. Тэгээд: “Нарийн бичгийн дарга нь бас социалист хүн шүү дээ!..” гэж бүүр түүрхэн бодов. 

	— Би эхний галт тэргээр Парис оръё. 

	Комиссар хариу хэлсэнгүй. Пиэр өртөөний дэргэдэх бяцхан гуанзанд орлоо. Хүмүүс орж ирэнгүүтээ усаа сэгсэрч байх бөгөөд тэнгэрийн муухайд байшин саванд ороод очиход заавал л аятайхан санагддаг бил ээ. 

	Пиэр бодолдоо автагдаад гуанзны эзэгтэйн юу авах тухай асуухыг шууд ойлгосонгүй. Анхандаа Мадридын хавийн юм толгой дотор эргэлдээд байлаа. Өөрийн нь зүг дөрвөн сум заасан дугариг зургийг харав. Мунис маргааш арван нэгэн “А—68” онгоц Барселонд очно гэж мэдэгдсэн тул урам ороод хүлээж байсан юм... Гэтэл хамаг ажил нурлаа! Виар гэж үү?.. Пиэр хар санаж байгаадаа гэмшлээ. Виарыг сэжиглэх ч!.. Тэр хүн нэг жүнз коньяк уугаад, зогсоо зайгүй тамхи татаж, хажуугийн ширээнийхэн айлынхаа туулайг хордуулсан Мари гэдэг нэг хүүхний тухай ярьж байгааг, орж байгаа борооны чимээг чагнаж, заримдаа Аниэсийн нүдийг, заримдаа урсаж байгаа усан дунд харагдсан сүүдгэр дэнлүүг дурсаж байлаа. Гэвч ер болж өгөхгүй Виарын тухай бодоод байв. Сэжиг нь хүнд өвчний үүсэл мэт зовуурьтай бөгөөд балар байсан юм. Мишогийн гашуун үг, социалист нар өөртэй нь яаж уулзсан тухай Мунисийн яриа сэтгэлд нь орлоо. Тийм биш ээ, энэ бүхэн хий бодол биз! Бие нь муу байгаа ч байж магадгүй еэ? Тасалгааны халуун чийгт бие нь жихүүцлээ. Галт тэрэг хоёр цагийн дараа ирэх байв. Зүүрмэглэхийг оролдож, сонин хараад луус, тугал худалдах тухай зарлал уншиж, уялдаа муутай хэдэн мөр шүлгийг бодлоо. Гэтэл бас л Виарын царай нүдэнд тусаад л, индэр дээр улаан дарцгийн доор инээмсэглэж байсан нь харагдах шиг болов... Юу болов нарийн бичгийн дарга нь хэнхэг золиг юм байлгүй дээ. Гэтэл цагдан сэргийлэх саад тавиад байх юм. Виар энэ сэргийлэхийнхнийг яагаад хөөж тараагаагүй юм бол? Зориуд түүж авсан юм шиг дандаа фашист юм шүү. Комиссар испанийн засгийн газрынхныг “улаантан” гэж нэрлээд тохуурхангүй инээмсэглэв. Бретейлийн бүлгийнх байх.. мань комиссарыг авч хаях байх. Бүтэн хоногоо үрчихдэг л гомдолтой байна. Гэтэл тэнд хүлээгээд л байгаа... Юутай хайран!

	Зарим нь гаран одож, зарим нь шөнийн галт тэрэг хүлээн үүрэглээд гуанзанд нам гүм болов. Гуанзны бялхгар эзэгтэй ч ногоон ороомол утсаа гэдсэндээ шахаад үүрэглэж суулаа. Буланд нэг ажилчин хүн улаан дарсанд талх дүрж нөхөртөө нэг зүйлийг нотолж байв. Пиэр чагнавал: 

	— Одоо бүх явдал Испанид байна. Би явна. Явна даа. чи харж л байгаарай. Туслах хэрэгтэй, тэгэхгүй бол бид ч өнгөрөөд өгнө... гэж байв. 

	Дэргэд нь очиж гар баримаар буюу “зүйтэй” гэж хашхирмаар бодогдовч Пиэр биеэ барилаа. Зөвхөн инээмсэглэхийг нь хараад тэр ажилчин түүний санааг ойлгож, хариу болгож, залирхаг царайлан нүд ирмэв. 

	Пиэр Парист орж ирмэгцээ л яаманд очтол сайд завгүй гэж хэллээ. Хоёр цагийн турш үүдний нь өрөөнд хүлээгсдийн хамт суулаа. Тэдний ихэнх нь Виараас хүндэт түмний одон тэмдэг ч юм уу, амар хоол ч юм уу гуйх гэж ирсэн социалист нар байсан юм. Нэг хүүхэн уцаар нь хөдлөөд: “Би үүнийг бүр ухуулагч байх цагаас нь танина даа. Надад ч арай үгүй гэхгүй байх аа...” гэж гайхуулж байлаа. Виар түүнийг орууллаа. Бас бус хүмүүсийг ч орууллаа, мань Пиэр хүлээгээд л байлаа. Дараа нь түүнд: “Сайд хоолондоо явчихсан, гурван цагт ирнэ” гэж хэлжээ. 

	Пиэр цэцэрлэгт гудамжны сандал дээр гурван цаг болтол суулаа. Эргэн тойронд байдал жирийн харагдана: Урчуул хүүхнүүд талх бурамтай хольж иднэ. Дэлгүүрийн дэргэд тавьсан торгон дээр авхай нар овоорно. Таксины жолооч нар хараал тавилцана. Өвгөд бор шувуунд идэх юм хаяж өгнө. Номой төрхтэй англи хүмүүст газарч нар цуунд гарсан зүйлсийг үзүүлж явна. Зуучлагчид худалдааны гэрээний шинэ ханшийг бол биедээ дамжуулан ярина. Мадридыг бодсон хүн огт алга харагдана. Гэтэл Пиэр сульдуун янзтай “Талаверуг авчихна гэж үү?..” гэж бодлоо. Цагийн зүү хөдлөхөө байчихсан юм шиг санагдсан тул энд өдрийг өнжин суучих шиг болсон боловч гурван цаг болоогүй л байлаа. 

	Виар хоолоо идчихээд яамандаа ирлээ. Пиэр түрүүчийнхээ адил үүдний нь өрөөнд сууж байв. Хүн оруулдаг цаг дууссан тул Пиэрээс өөр хүнгүй байлаа. Удаж удаж нарийн бичгийн дарга нь гарч ирэв. 

	— Сайд яаралтай ажилтай байгаа тул танаас уучлалт хүсэж, өөрийнхөө оронд намайг тантай ярилц гэж даалгалаа. 

	Пиэр, комиссарын дур мэдэн саад хийж байгаа талаар ярьж эхэллээ. Нарийн бичгийн дарга үгийг нь тасалж: 

	— Сайд мэдсээн. Бид социалист хүмүүс учраас нуух хаахын хэрэг алга... Байдал маш хүнд байна. Яасан нь дээрийг бодох ёстой байна. Хэрэв бид испанид тусалдаг л юм бол нэгмөсөн балрах гээд байна, дайн үүснэ, бас дотооддоо фашизмын бахыг хангах болно. 

	— Гэвч Мадридад Франко байна гэдэг чинь манай энд Бретейль байгаа шиг л хэрэг!

	— Би тэгж бодохгүй байна. Испани бол Европын нэгэн хагас, феодалын хоцрогдсон орон. Аль нь чухал вэ? Тулах язгуургүй, хуурамчаар байгуулагдсан испанийн бүгд найрамдах улсыг хаацайлсан нь дээр үү, эсвэл дэвшилт орныхоо социализмын үйл хэргийг аварсан нь дээр үү? Бас тэгээд өөрийн төрсөн орон шүү. Сайд бусдын хэрэгт үл оролцох бодлогыг хатуу баримтлахаар шийдсэн. 

	Пиэр цухалдлаа. Бретоны тосгонд бухимдсанаас эхлээд цэцэрлэгт гудамжны сандал дээр сууж байхыг хүртэлх явдал, хүмүүсийн үл тоомсорлох инээд, Виарыг шударга хүн гэж найдлага тавьж нойргүй хоносон шөнө, Мадридад санаа зовсон тэргүүтнийг өнгөрөөсөн саяын хэдэн долоо хоногийн бүх зүдрэл хуралдан бөөгнөж, 

	— Сайд гэнэ ээ?.. Ээ урвагч! гэж хашхирав. 

	Энэ нь тун санамсаргүй болсон явдал учраас нарийн бичгийн дарга лавлан

	— Өршөөгөөрэй, би таны үгийг ойлгосонгүй еэ?.. гэж асуув. 

	Гэтэл Пиэр хөх ягаан хивс дэвссэн шатаар бууж хаалгач нарын: “дулаан газар тогтвортой сууж чадахгүй амьтан юм!..” гэсэн байдалтайгаар дооглон ширтэх харцанд өртөн гүйн одов. 

	Пиэр арга сүйхээчлэхийн тулд гудамжаар баахан дэмий гүйлээ. Тун ч их гомдсон тул яагаад ч тайвширсангүй. Сэтгэлийн нь онгод бүрмөсөн гарсан учраас яах ийхийг бодохыг ч байлаа. Хохирох гомдохын л бэрхийг амсаж арай ядан амьсгалж байв. Аниэсийн хэлдэг үнэн байх нь ээ, ингэхэд мань сайд дандаа мэхэлж, цагаан санаатай хүмүүсийн хүзүүнд залийн тор углаж, хоёр нүүрээр хорвоо өнгөрөөж яваа хүн байх нь ээ? Пиэрийг хөргөчихлөө. Ганцхан цагийн өмнө Пиэр хүнд сайхан сэтгэл байдаг гэж итгэдэг, нөхрийн тус байх ёстой гэж боддог, өөрийнхөө хийж яваа үйл хэрэгт итгэдэг хүн байсан бил ээ. Одоо тэр Мунисийн царайг яаж харна! Талавера... 

	Тэгээд, Пиэр Испанийн талаар сэргээн бодоод: үгүй ээ, энэ гайтай нэг цагийн дотор хорвоогийн хамаг юм хувирчих арай болоогүй ээ! гэсэн санаа төрлөө. Мадридын багачуул өнөө л хэвээрээ тулалдаж байгаа. Тэд “А—68” онгоцгүй, ердөө л ангийн буутай... Пиэр тэнд очиж үхэх ажээ. Үхэх бодол л зөв арга санагдав... 

	Мишо дээр л бушуухан очъё! гэж Пиэр бодоод автобусны хойноос гүйж суув. Мадридад яаж нэвтрэхийг Мишогоос асууна гэж бодлоо. 

	Мишо хэлэнгүүт бүх учрыг ойлгоод: 

	— Саатууллаа гэнэ ээ? гэв. 

	— Тийм ээ. Бүгдийг нь шүү. Мэдэж байгаа биз? Виар шүү. Ойлгож байна уу? Би галзуурахад хүрээд байна... Тийшээ л явъя. Чи л туслаарай. Виарыг ярих ч дургүй хүрээд байна. Яриад яах юм?.. 

	Пиэрийн сэтгэл ихэд зовлонтой байгааг Мишо таньсан тул гарыг нь атгав. Тэр хоёр цонхны дэргэд зогсож байлаа. Доор багачуул харайлга тоглож харагдана. 

	Дараа нь Мишо

	— Мунист гурван ширхэг “потез” өгөх гээд байгаа юм. Цаадах чинь юу ч ойлгохгүй байна. Чи бол манай цорын ганц мэргэжилтэн хүн. Чиний гоморхож байгааг би мэдэж байна... Бид одоо түүж байна... Би ч явж магадгүй. Харин чи л явж болохгүй. Чамайг байхгүй бол эндэх ажил сүйд болно... гэв. 

	Пиэр татгалзсангүй. Сайн хэрэг. Маргааш нисэх онгоцны буудал дээр очно. Хоцорвол л сайн сан, Ингээд эцсийн нь арга мухардлаа!.. 

	Тэгээд Пиэр гудамжинд гарч ийш тийшээ гайхшаа баран харлаа. Хаачих бил ээ?.. Хотыг туужид нь туулж Шершмидийн гудамжинд байдаг тохилог бус бөгөөд эмх муутайхан зургийн газраас юугаа олох гэж Андре дээр яах гэж очсоноо өөрөө хожим нь бодоод ойлгоогүй бил ээ. 

	Хоорондоо уулзалгүй хагас жил болсон учраас Пиэрт арав хорин жил уулзаагүй юм шиг санагдаж байв. Тэр цагт Пиэр нусгай жаал байсан... 

	— Аятай байна уу, Андре?

	Андре юу гэж хариулах вэ? энэ үймээнт зуны явдалд санаа бодол нь хачин болчхоод байгааг ярих уу, Жаннеттэй яаж учраад яаж алдсанаа ярих уу?

	— Нэг байгалийн зураг оролдсон чинь болж өгдөггүй ээ. Пиэр найз өөдөө гайхан хараад: 

	— Андре, чи яг л хэвээрээ байх юм. Яаж би чамайг соёлын ордонд чирч аваачлаа, чи мартаагүй биз? гэж асуув. 

	Андре исгэрээд ийн асууруун: 

	— Люсиэн Испанид байгааг мэдсэн үү?

	— Сонинд бичсэн. Консулаар томилсон байна бил ээ. 

	— Юу гэнэ ээ? Түүний чинь би байлдаж яваа л гэж бодоод байгаа шүү... 

	Өөрийн нь балчир байсантай адил!.. санагдсан тул Пиэр инээмсэглэв. Хуучин заншлаараа сүр сар хийсэн байдлаараа Виарын талаар ярьж гарлаа. Бараг хананд байгаа зургийн холтонгуудыг өөртэйгөө хамт урвагч новшийг хараалцаасай гэж бодож байлаа. Гэвч Андре дуугарсангүй. Пиэр түрэгдүү загнаж асууруун: 

	— Ийм байдлыг чиний боддог шиг ойлгож болох уу?

	— Болно

	— Ийм муухай бачийг үү? Манай аавтай хамтарч нэг испани хүний амийг аврах гэж байсан гэж надад ярьсан шүү. Гэтэл одоо испани хүмүүсийг бүгдийг нь баллах гэж байна. Ийм юмыг ойлгож болно гэж үү? Урвалтыг ойлгож болно гэж үү?

	— Гойягийн хөргүүдийг бодоод үз... 

	Пиэр байж ялан хашхируун: 

	— Чиний нөгөө биширдэг урлаг чинь тэр дээ!.. Та нарыг хүн гэх үү? Та нар бол цус, гуниг, бээсэн сэг, бүгдийг нь иддэг амьтад. Аргалын хорхой л гэсэн үг!

	Гүйн гарч, шатны тавцан дээр зогсоод, ийн хашхируун: 

	— Уучлаарай. Би сүүлд ирнэ... 

	Тэгээд түүний явсны дараа Андре гомдож эхлэв. Гүйгээд шатан дээр гарахад, Пиэр бараагүй болсон байлаа. Андре уруу царайлж, гансаа шор шор сорлоо. Пиэр түүнийг яагаад тэгж хараав? Андре “ойлгож болно” л гэсэн. Мэдээжийн хэрэг... Тийм янзын Виарыг нэвт ойлгож чадах хүн, Харин Люсиэнийг ойлгодог уу?.. Хөх цэцэг! л гэж боддог юм. Ноходтой нийлж амь зуувал мөн ч сайхан аа! Ноход хэрэлддэг, үс ноосоо зулгаалцдаг, гэвч уран гоё үгээр мэхэлдэггүй болохоороо л болоо! Урвах явдалд Андре дургүй учраас Пиэр түүнийг дэмий гомдоосон юм. 

	Пиэр зовлонгоо эдэлж эхэллээ. Завод дээрээ байхдаа ингэж зовоод яах юм, энэ моторууд Франкод юм уу, Бретейльд очно! гэж бодохоос гол нь харлана. Гурван “потез” арай гэж илгээсэн, нэг сарын хойно хоёр сөнөөгч явуулсан нь далайд дусаал төдий л юм. Мадрид арга нь барагдсан цахилгаан ирүүлсээр байлаа. Францын сэргийлэх нисэх онгоцноос нүд салгахгүй байлаа. Германы бөмбөгөнд Мадридын орон байшин өдөр өнжихгүй нурсаар байлаа. Парисын байшингийн хана туурганд урж сийчиж, дүрсийг нь эвдсэн испани багачуулын гэрэл зурагтай ухуулах хуудас хаддаг боллоо. Аниэс “Би харж чадахгүй! Энэ бол эрүү шүүлт...” гэнэ. Гэтэл сонины нүүрэнд Виарын буянч царай харагдсаар л байлаа. Бусдын хэрэгт үл оролцох явдлыг өндөр гавьяа болгож: “Бид амгалан байдлыг аварлаа!” гэж хэлсээр байсан юм. Бас испанийн багачуулд илгээх сүүнд таван мянган франк зарцуулчхаад: “Хамаг багачуулдаа өгч байгаа юм” гэж хэлдэг байв. Пиэр тэр нэгэн өдөр Аниэст: “Би хүүхдэд хэчнээн хайртай билээ, гэвч Виар хүүхэдтэй болж гэм би түүний нь багалзуурыг шахаж ална...” гэж хэлсэн ажээ. Эрүү шүүлтийг өөрөө аль хэдийн үзсэн Пиэр үл дуугарна. Франко Толедог эзлээд, Мадридад дөхөж байв. Зарим сонинд Аликасарыг хамгаалдаг фашист нарыг магтаж, зарим сонинд марокк нар Толедод хэдэн зуун тооны шархтныг нядаллаа гэж өгүүлнэ. Жолио бол: “Манай францын хэзээнээсээ бий болсон мэргэн ухаан биднийг тийм гамшгаас хамгаалж байна” гэж бичиж байв. Бретейлийн найз авхай нар Мадридыг эзлэгдсэнтэй холбогдуулж, өчигдөр үдэшлэг бэлтгэсэн байна. Гэтэл испани хүмүүс бууж өгөхгүй байлаа. 

	Виарын урвалт бол нийтийн урвалт мэт үзэж өөрийгөө, Аниэсийг, Франц орныг түүнд хамааруулан бодов. Тэгээд тэр явдал нь юунд ч үл дарагдах өөдгүй амт, үнэр мэт зэвүүтэй санагдах болжээ. Парис хот хуучин л янзаараа? хоолны цагт гуанзаараа дүүрэн хүнтэй, нөгөө л улс төрийн маргаанаа хийсээр, мөн л хивс магнаг, хөзөр сэлт нь дэлгээстэй, өнөө л нүцгэн шахам жүжигчин хүүхэнтэй цэнгээний газрууд нь ажиллаад л, бүрээний дуун, бөмбөг, түгшүүрийн чимээ сонстох байтугай доголон нулимс ч гаргах хүнгүй, зүв зүгээр байгаа явдлыг Пиэр үзэн ядна... 

	Сургууль нээгдэж, шинэ шинэ цүнх, харандааны хайрцаг барьсан хүүхдүүд шуугилдана. Мадридын тэнд алаан тулаан болж байгаа учраас л манай энд сэтгэл амар инээлдэж байна гэдгийг Пиэр мэдэж байсан юм. Парисын цэцэрлэгт гудамжнуудад ургасан туулайн бөөр оройхон болоход алт шиг харагдана. Ангийн цаг тул Тессийг Шамбрен бэйсийн эдлэнд урьтал нэгэн гургуул буудаж алаад, дараа нь залуухан шивэгчин хүүхэн дагуулаад алга болсон гэнэ бил ээ. Энэ талаар танхимын хонгил дотор ярилцаж байсан юм. Харин Виар бол цусыг харж чаддаггүй пацифист үзэлтэн учраас анд дургүй бил ээ. Тэгээд ууртаа: “Цагаан хоол л иддэг байхаа яагаа юм бол?” гэж хэлжээ. 

	Мишо л цовоо байлаа: мөдхөн испани руу сайн дурын отряд хөдлөх гэж байсан ажээ. Мишог хараад Пиэр заримдаа бахдал болгон шүтнэ, заримдаа: хүн ийм л сүрхий байдаг байжээ! гэж атаархан харна. Юу гэж хэлнэ гэнэ ээ?.. “Ялах арай хэцүү...” гэжээ. Пиэр ч тэр үгийг ойлгож эхэлж байгаа бололтой шүү. 

	XXVIII

	Үнэндээ албан цаг нь богино учраас чөлөө цагаа яаж өнгөрөөхийг мэддэггүй Люсиэнд дипломатын алба санаанд нь таарсангүй. Люсиэн сэргэн мандалтын үеийн сайхан царай, оюутан, луус тэргүүтнийг тоомсор багатайхан ширтэж суудаг байлаа. Өөрийн нь тамхины соруул, ор дэр шиг танил дасал болсон Парисын гуанз, дэмий маргаан, хов жив, янаг амрагийн явдалгүйгээр аж төрөн сууж эс чадав. Тэгээд испанийн будилаан гэв гэнэт сайхан санагдахад Люсиэн томоохон цалин хөлсөө орхих тийшээ хазайлаа. Гэрэл асмагц хөдөлдөг замын дохиотой төсөөтэй энэ хүн туйлын зөв зам олж авсан мэт бодсон тул шийдсэн бил ээ. 

	Самуун нь юуны өмнө гадна талын сонин байдлаараа Люсиэний сэтгэлийг татсан учраас хуучин цагийн шашны ший тоглож байгаа мэт зарим үед санагддаг ажээ. Даяанч маягийн гонзгой царайтай хүмүүс муу зүгийн амьтдыг алж, шатааж харагдана: зарим нь загалмай санжгануулан байж үхэлтэй ёс төр хийж үзэгдэнэ, испани оронд тоогүй олон болсон бөгтөр, сохор, солио туссан, тахир татуу хүмүүс газар сайгүй салгалж явна, хантааз өмссөн эмэгтэйчүүд пулемётчидын тэврэн авахад, гар гранат дээгүүр сүлжсэн гоёл нь нөмөрч харагдана. Энэ бүхэн Люсиэнд жир бусын бөгөөд содон, зоримог, хийморьлог байдлаараа сэтгэлийг нь татсан юм санжээ. 

	Люсиэн харгис намын удирдагчийн нэг болох Хосе Хуарнес гэдэг туранхай, доожоо муутай хошуучтай танилцав. Тэр нь адгуу атлаа бас хүйтэн царайтай хүн юм. Хосе өдөр нь хүнийг буудаж алчхаад, шөнө болохоор номлоод байдаг ажээ. Испани офицер өөрийн нь далдын санааг илрүүлж хэлээд байх тул Люсиэн түүнийг гайхан ширтэнэ. Хосе үе залгамжлалын ариун чанарын талаар эрх тэгш бус байхын гойд сайхны талаар, хүний оюун ухаан, авьяас билэг, санаа зорилд захируулах талаар ярина. Тэгэхэд нь Парист өөрийн нь гутарч явсан байдал, “Юманите” сонины мангуу ажилтан, Пиэрийн дайвалзамхай зан, Пиэр мэтийн бусад хүмүүс, сонгуулийн санал хураалтын тоо бодлого, өөрийн нь дээд чанарыг өөр хүн үнэлж өгөөгүй явдал санаанд нь орсон болой. Хосе сайван буюу газар ухдаг хүмүүсийн саналыг ойшоохгүйгээр хочлон зохиол бичдэг байлаа. Люсиэн хуучин ертөнцийг зоригтойхон хөдөлж хуйвалдаан зохиогоод хөмөрчхөж болно гэж дандаа ярьдаг байв. Тэрийг сонсоод коммунист нар инээдэг байсан бөгөөд тэд бол ард түмнийг хүмүүжүүлэх талаар, олон түмний идэвхийг өрнүүлэх талаар ярьдаг бил ээ. Тэднийг: Маркс, коммун, ардчилал, дэвшил гэх мэтийн өнгөрсөн улирсан юмаар хөөцөлдөж байна, тэр бүхэн новш! гэж үздэг ажээ. Марксизм “эрхийн тунхагтай” нэвтэрхий тольчидтой, шинжлэх ухаанд итгэх үзэлтэй, хүн бий болсны сайн талын тухай ярвигтай нэгэн номлолтой холбоотойг тэд яагаад олж хардаггүй юм бэ? Нийгэм бол энэ байгаа байшин шиг тэг дөрвөлжин барилга биш боловч суварга бил ээ! Фашизм бол шинэ хэмжээ тогтоож номын оронд биеийн хүчийг, санал шүүмжлэл, илтгэлийн оронд биеийн тамирын аварга шалгаруулалтыг, сонгуулийн оронд засгийн газрын барилгыг зэвсгийн хүчээр эзэлж авах автомат бууг гайхуулж байна. 

	Тэр испани хүний үгэнд, үхэлд бишрэх агуулгатай нэг санаа Люсиэнд зориг оруулж байлаа. Дээр үед, Анрийн нас барсны дараа мөнх бус гэдэг хэчнээн сүрхий юм байдаг, тэр нь амьд залуу хүний зүрх сэтгэлийн бүх урвалыг захирч чаддагийг Люсиэн ойлгосон ажээ. Энэ талаар бас роман ч бичсэн байна. Бусдын хоромхон зуурын зугаа болсон хүүхдийн үймэлдээн шиг юманд шохоорч, идэр залуу насаа, замд хаясан мэт санагдах тул коммунизмыг шохоорхох явдлыг алдаанд тооцжээ. Үхэл бол Хосе Люсиэн хоёрт зөвхөн юм их бодсоны илрэл төдий бус, улмаар ховор тохиолдох туйлын үнэт зүйл бөгөөд хэврэг учраас санаандгүй амьдралын залуур санагддаг байсан юм. 

	Люсиэн шинэ шохооролдоо автсан тул харгис намынхны Бретейльтэй холбоо бариулах хэргээр Парист оч гэж хошуучийн хүсэхэд дорхноо зөвшөөрлөө. 

	Тэр ч байтугай, албан ажлаа юманд бодохоо больсноо сүрхийд тооцдог болсон учраас Парист буюу элчний газарт ч мэдэгдээгүй ажээ. Хакугаар дайрч гарсан юм. Машин нь наранд халсан зэвхий шаргал уулсын дундуур мурилзан зурайсан замаар давхиж явлаа. Ганц ч мод, ганц ч хүн харагдсангүй бил ээ! Уг газрын байдал Люсиэний санаатай таарч байлаа. Үхэл бол түүнд төрсөн дүү хүүхэн шиг нь хонгор, дулаан санагддаг болой. 

	Испанид ирж гайхамшгийг харснаас хойш франц орны тал нутаг, энх амгалан үйлс, цалинтай амралтын ба албан татварын тухай яриа огт хэрэггүй юм бодогдох болжээ! Цөм цэцэглэж байсан анхны нь өдөр: “цөм ухаан орно” гэсэн нэг өөдгүй үг түүний чихэнд сонсогдсон ажээ. 

	Люсиэн нь тэнэмэл хүү бус, харин дипломат хүн (чухам яахаар ирснээ аавдаа үнэн мөнөөр нь яриагүй) учраас эцэг нь хоёр гараа алдлан угтлаа. Франко дийлэх тийшээ хандчихаад байгаа бөгөөд бусад нь яаж ч байсан өөрт нь падгүй тул Тесс хүүгээсээ Испанийн байдлыг асуусангүй бил ээ. Тэгэвч өөрийнхөө гол санааг Люсиэндээ ярьсан байна. Түүнийг гадаад хэрэг эрхлэх комиссын даргаар сонгосон ажээ. Тесс дипломат нараас нууцгай мэдээ авдаг болсон учраас хэрэгцээ тохиолдсон цагт сүржин үг хэлээд танхимаа нураагаад хаячихаар болоод байсан юм. 

	Бас л парламентын тухай ярих нь !.. гэж бодоод Люсиэн эвшээлгэв. 

	Бретейль ямар хүнтэй яаж ярихаа мэддэг учраас Грине маягийн “үнэнч” нартай ярихдаа бол ширүүн, депутат нартай бол биедээ татах янзтайгаар үл барам зусар бөгөөд Люсиэнтэй бол нэг зиндааны хүмүүс янзтай ярьсан тул цаадах нь одоо л намайг мэдэж байна! гэж саахалзав. Эхлээд тэр хоёр Франкогийн дэгдээсэн самууныг үлгэр жишээ болгохын үүднээс сурталддагийн тухай ярилцлаа. Бретейль Алькасарыг хамгаалдаг хурандаа Маскардод баяр ёслолын байдалтайгаар гардуулахад зориулсан алтан сэлэм авах мөнгө цуглуулж байгаагаа ч ярив. Дараа нь хар ажлын талаар, зэвсэг дамжуулан нэвтрүүлэх талаар, Бургост нисэгч нар илгээх талаар, Барселонд ажиллаж байгаа бөгөөд Парисаар дамждаг тагнуулын харилцаа холбооны материалын талаар ярьж гарлаа, Бретейль дурдсан нь: 

	— Та хэзээ буцах вэ?

	— Мэдэхгүй. 

	Бретейль сарьс мэт хатангир гараа Люсиэний гар дээр тавиад ийн хэлрүүн: 

	— Би танаас ах боловч хүний насыг цаг тооллын бичгээр хэмжиж болохгүй. Та жинхэнэ үзэн ядах гэгчийг мэдэх үү?.. Та одоо испани руу буцаж очоод яах юм? Эндээ цөмийг нь шийдвэрлэчихье. 

	— Хуйвалдах уу?

	— Тэгнэ

	Бретейль “үнэнч” нарын отрядуудын талаар ярилаа. 

	— Танд тун сүрхий ажил оногдлоо. Танай аав бол... гэсэнд

	Люсиэн уур нь буцалж: 

	— Эцэг бид хоёр тэс өөр өө! гэв. 

	— Би ойлгож байна. Гэвч танай эцэг парламентын комиссын дарга байгаа шүү. Надаас тэд их юм нуудаг юм. Таны ачаар модыг нь харчхаад хөзөр тоглож байгаа юм шиг жаалж болох байна. Энэ бол Мадридын төлөө тулалдана гэхээс арай бага хэнээ юм. Гэвч юм бүр цаг үетэй... 

	Люсиэн толгой дохилоо. Салахдаа Бретейльд өгүүлрүүн: 

	— Миний ингэж яахаас ч буцахаа больсны учрыг та мэдэж байна уу? Саяын хэлдгийг чинь ч зөвшөөрч байна. Хүний аж төрөх үе бүр өөртөө нэг тавилантай байна. Мэдье гэвэл тэр чинь түүхэн үнэн юм... Бид бол үхлийг эсийн нурал мэтээр бус, бодисын орчих жам мэтээр бус, мөнх бусыг үзэх өөрчлөлт мэтээр бус, харин дээд зэргийн бодгаль бүтээл мэтээр үздэг юм. 

	Бретейль тэр хонгор үстэй, гоёмсог царайтай эрийг хараад, гундуухан байдлаар хариу хэлрүүн: 

	— Таны хэлдэг үнэн байж ч мэднэ. Гэвч би өөрийгөө үхэхгүй хүн гэж итгэхээс буцахгүй шүү. Би хүүгээ алдчихаад байгаа.. 

	Люсиэн эцэгтэйгээ арай л хэрэлдчихсэнгүй: Тесс хүүгээ дипломат албаа хаясныг мэдээд газар дэвслэн чарласан ажээ. Люсиэн бүх учрыг тоочиж эс чадсанаас гадна бас л хэдэн мянган франк гуйх хэрэгтэй болчхоод байсан юм... 

	Испанид тохиолдсон явдал аажмаар замхарч байлаа. Хийсэн төлөвлөгөө, тодорхой өдөр саргүй учраас хуйвалдаан нь тоглоом мэт санагдах болов. Бретейль: “хүлээх л хэрэгтэй” гэсэн хариу хэлдэг байв. Гэтэл Хосегийн нөхөд Мадридад тулж очиж байгаа... Люсиэн энгийн ширээн дээрх хавтастай янз бүрийн бичиг баримттай нарийн танилцаад Бретейльд мэдээ өгдөг байсан юм. Тэр нь төдий л их цаг иддэггүй тул төрсөн гэрийнхээ хонгил, эцгийнхээ үүдний өрөө, хөл ихтэй үдшийн гудамжаар сэлгүүцэж цаг нөхцөөдөг болов. 

	Люсиэн цаг нөхцөөхийг хичээж, урьсан газар бүрд очиж, бүжиг хийж, хүүхэн эргүүлж, худлаа ярьж байлаа. Томоохон заводын эзэн Монтиньнгийн охин түүнийг хардаг болов. Жозефина нь бонцгор царайтай, инээмхий бүсгүй бөгөөд Люсиэний уран сэтгэгч байдал, испани хүмүүсийн дэврүүн тухай ярианд нь тэрчлэн язгууртан шинжтэй ярьж байснаа гэнэт дуугүй болж, нэг зүйлийг ширтэн, дөнгөж инээмсэглэх төдий болдогт нь шохоорхсон ажээ. Тэгж завхайрч явааг нь сонсоод Тесс дэд консул байснаас баян эхнэртэй байсан нь дээрийг манай Люсиэн мэдэх ухаантай л юм даа гэж боджээ!

	Жозефина түүний сэтгэлээ илчлэхийг хүлээж, хүнсний ханхай дэлгүүрт буюу Булоны ойд болзож уулздаг байлаа. Гэтэл Люсиэн түүний сэтгэлийг хайхрахгүй байсан бололтой. Нэг өдөр тэр бүсгүй тэсэж ядаад Люсиэнийг сугадаад авлаа. Энэ нь намрын цэлмэг өдөр, улайран хүрэнтсэн ой дотор бил ээ. Тэндээс морьтой хүүхний ташуурын сурын чимээ сонстов. Жозефина ичихийнхээ эрхэнд царай нь улайж, буруу харахад Люсиэн гараа зөөлхөн салгаж аваад: 

	— Аль, хоёулаа илэн далангүй ярилцъя. Чи надад сайхан санагдаж байна, бас тэгээд баян ч хүн юм. Би бол зүүж явсан цагаараа өчигдөрхөн барьцаанд тавьчхаад явж байгаа хүн... Тэглээ ч гэсэн танд би өчүүхэн ч гэм тавихгүй. Чи хорин гуравхан настай, цаг ямагт л инээж байх юм. Гэтэл би яаж байна вэ?.. Би бол өөрийхөө нэг найз Хосе гэдэг хүний нэгэн адилаар үхэл гээч юмтай ханилан суухаар ёс төрөө хийчихсэн хүн юм шүү хэмээн хэлэв. 

	XXIX

	Тесс Люсиэн Жозефина хоёрын уулзаж учрахаа байчихсаныг мэдээд, энэ муу салбадай бүтэхгүй нь ээ| гэж урам нь хугарав. Гэтэл бас нэг гай учирлаа. Денизийг өрөөндөө орж ирэхэд Ромын элчний илтгэлийг оролдон үүрэглэж суулаа. Хайрт охиноо ойрд хараагүй учраас баярласан бил ээ. Денизийн бие муудаад нэг л хачин байна гэж Амали хэлдэг байсан ажээ. Парламентын талаар олсон амжилтаа ярьсан тэр нэгэн оройгоос хойш Дениз өөрт нь барагтайхан байгааг Тэсс мэджээ. Ёох, энэ улс төрөөр яах юм!.. гэж хэлэн аавыгаа зуны турш гутраасан юм санжээ. Амали сэтгэлтэй Виттелдээ “харц нартай хамт” харагдахаасаа дургүйцээд, усанд орохоор яваагүй ажээ. Люсиэн Испаниас гэнэт хүрээд ирсэн бол Дениз... царай нь цонхир, доод зовхи нь давхарласан байх тул нээрээ өвчтэй байх ч магадгүй юм. Тесс биеийг нь асуухыг завдсан боловч хараахан амжсангүй. 

	— Би явлаа, та нараас тусгай байя. 

	Тесс гайхшаа барж, хашхируун: 

	— Уухай! Хүнтэй суух нь уу?

	— Үгүй ээ, ганцаараа л

	Тесс охиноо өвчтэй ч юм уу гэж бодон гайхан харлаа.... Тэгээд биеэ барихыг хичээн, эелдэг царайлж, энэ тэр үгээр байдлаа далдлахын тулд: 

	— Учир шалтгаанаа надад айлтгах сан болов уу? гэв. 

	— Тэр нэгэн ярианаас хойш таныг өөрөө ойлгосон байх гэж би бодсон юм... Ингэхээс өөр арга алга, таны авсан мөнгөөр амь зуух хүсэл над алга. 

	Тесс байж ядан өгүүлрүүн: 

	— Ах шигээ нэг хувалзаар тэжээлгэсэн нь дээр санагдаа юу?

	— Танд тайлбарлаж болохгүй гэдгийг би мэдсэн юм... Үүнд таны зөв ч байж болно. Люсиэнд хамаг буруу бий, тэр өөр янзаар аж төрж болох байсан юм. Харин та бол мөнгө авч, өөдгүй хүмүүсийг хаацайлж испани нарыг хорлож, одоо намайг бас л гардан доромжилж юм бүрийг гардан хийж байна. Ярихаа больсон нь дээр биз дээ. 

	— Байз! Чи хаачих нь вэ?

	— Харья. Би өрөө авчихсан. 

	— Эхийнхээ мөнгөөр үү? Өөрөөр хэлбэл миний мөнгөөр үү?

	— Үгүй ээ. Би алба хааж байгаа шүү. 

	— Чиний эрдэм шинжилгээний ажилд ямар цалин өгдөг юм?

	— Сард найман зуун франк

	Тесс худал инээж өгүүлрүүн: 

	— Маш мундаг байна! Чамд юм сургасны хэрэг гарчээ!. 

	Нялх хүүхэд барьж авах мэтээр гараас нь шүүрч авлаа. Өрөвдөх сэтгэл нь уур болж хувирав. Заяагүй золиг! Дандаа урваганана. Ханьтай болчих насанд хүрсэн хүн. Энэ талаар Амалид, аль хэдийний хэлдэг байсан ажээ. 

	— Дениз ээ, барагтай солиор! Чи, эмнүүлж амраач. Энэ бол жирийн л мэдрэлийн ядаргаа. Залуу байхдаа би бас ингэж дэвэрдэг байсан юм... Байзаач ээ.. 

	Гэтэл Дениз гараад явчихлаа. Үүднийхээ өрөөнд гүйцэж очоод гарт нь мөнгө шургуулж өгүүлрүүн: 

	— Аваач ээ, өвчит өө!.. Би гуйж байна, ав л даа! Намайг бодоод ав!. 

	Дениз мөнгө авалгүй яваад өглөө. Тесс өрөөндөө эргэж ирж, диваан дээр хэвтээд, гэнэт уйлав. Уйлж үзсэн эсэхээ өөрөө үл мэдэх тул нулимс гарсанд гайхсан бил ээ... Томоогүй хүүхэн! Ингэж яваад л үхнэ дээ. Найман зуун франкийн цалингаар амь зууж болно гэж үү? Ганц сар ч байж чадахгүй, ердөө л нэг хос оймсны төлөө нэг юмтай нийлнэ, тэгээд л дамжаад эхэлнэ дээ. Ер нь бүх явдал энэ муухай хар улс төрөөс л болж байна!.. Яагаад ийм ажил хийх болсон бил ээ?.. 

	Дениз залхсан гэрээсээ гармагц сэтгэл нь амарлаа. Зожиг, “тарвага” гэгддэг тэр 4 бүсгүй туж л инээмсэглэж явав. Сэтгэлийн зовлонгүй ядууг мэдэх болсон хөхиүн байдал нь нурсангүй. Нуршаа нягтлан бологч нь түүнийг “манай шувуухай” гэж тохуурхан хочилдог байлаа. Дениз өдөржин чийдэнтэй байдаг бүүдгэр конторт сууж, английн өчнөөн төчнөөн тонн чулуун нүүрсний тухай бичгийг харж инээмсэглэнэ. Бяцхан зочид буудлын дээврийн хөндийн нэгэн өрөөнд суудаг боловч дотроо бас л инээмсэглэнэ. Гэрэл муутай, бялтан шатаар нь явахад хямд үнэтэй оо чийг хоёр ханхална. Хананы нь цаас бохир болсон бяцхан өрөөнд ор нь арай гэж багтдаг ажээ. Денизэд эндээ сайхан санагдах бөгөөд хананд өлгөөстэй бүүдгэр толинд өөрийн нь царай үнэхээр хөхиүн байдалтай тусаж байхыг амьд яваа насандаа анх удаа харжээ. 

	Денизийн сэтгэлд нэгэн зүйл шийдвэр аажмаар даамжирч байлаа. Мишотой танилцах үеийн хаврын эхэн сарын нэг орой нүдээ дөнгөж нээж байх шиг санагдсан ажээ. Гэтэл одоо намрын бороо дээврийн хөндийн өрөөний цонхыг шөнөжин дэржгэнүүлж сонстоно. Өнгөрсөн зуны бүх явдлыг харж, Мишотой ярилцаж, удаан хугацаагаар бодон байж, эцэс сүүлд нь Дениз учрыг таамаглав. Гэвч түүний хөгжүүн байдалтай магнай инээмсэглэл хоёр сэтгэл шийдсэний нь гэрчилнэ. Тэгээд Мишотой дайралдалгүй удсаны дараа уулзсан тэр нэгэн орой Дениз жирийн байдлаар ийн өгүүлрүүн

	— Одоо харин “явдлаа” ярилцъя... Би оройн цагаар завтай байдаг. Испани нарын төлөө л нэг юм хиймээр байна. 

	Тэр хоёр Себастополийн цэцэрлэгт гудамжаар явж байлаа. Парист ирж байгаа намар цагийн анхны өтгөн манан татжээ. Шаравтар будан дунд дэнлүүнүүд хөвөөд байх шиг санагдана. Юм муу харагдах тул зөрж яваа хүмүүс мөргөлдчихөөд байв. Тэнгисийн чийгийн үнэрээс гадна хайрсан туулайн бөөр, сүрчиг, хэншүүний үнэр ханхална. Бас “Далиахай», “Шунх», “Цэцэг», гэсэн улаан өнгийн гэрлэн үсгүүд нэг ил гаран, нэг далд орон харагдана. 

	— Би танд утасдах санаатай байсан юм. 

	— Би утасгүй болсон шүү. Өөр газар суудаг болсон. 

	Мишо бүх учрыг ойлгож гарыг нь атгав. Дениз инээд алдаад, хөхиүн нүд нь гэрлэн үсгийн адилаар мананд живлээ. 

	Тэр хоёр хороон дээр ирлээ. Тэнд байгаа дайн мөрөөдсөн багачуул, Мадридын эхчүүдэд байдаг хадгаламжаа өгөөд байгаа, хөхүүл хүүхэдтэй эмэгтэйчүүл, ажилчин, зураач, аялагч, оюутан, гадаадын харьяат нарын ярианд “Мадрид” гэсэн ганц үг л дуулдаад байна. Мадрид хотын бүдүүвч зураг, бүгд найрамдах испани улсын цаасан далбаагаар чимсэн тэр бачуухан хоёр тасалгаа руу Парис хотын шоовдор атлаа тусч халуун сэтгэл урсан орж байсан юм. Айнцарлан байж: “Мадридад тулж очиж байгаа гэнэ” хэмээн ярилцах атлаа: “зайлуулчихна!” гэдэг үгээр санаагаа тайтгаруулж, мөнгөө, гараа, амь насаа өгөх санал гаргаж байсан юм. 

	Дениз орой бүр энд ирж байхаар ярилцан тохирлоо. Нэг насаараа тэгж ярьж байсан мэтээр хүн бүртэй “А хөө” гэж маш жирийн харилцаж байхыг нь сонсоод Мишо инээмсэглэв. Денизийг хүргэж өгөөд одлоо. Туулайн бөөр худалдаж авч түүгээр нь Дениз гараа дулаацуулаад, өөрийнхөө талаар ингэж ярилаа: 

	— Манай нягтлан бодогч даанч нуршаа хүн: “танаас болоод бас л нэг толбо гарчихлаа!” гэх юм. Харин эрхлэгч бол фашист бөгөөд өөдгүй хүн. Мадридыг аль хэдийн эзлэгдсэн гээд л зөрөөд байцгаах юм. Намайг: “Кино үзье” гэж гуйна. Миний цалинг нэмэх, намайг хөөж гаргах хоёрыг тэр л мэддэг янзтай хэлээд авсан. Тэгэхээр нь би мэргэн бууддаг хартай хүн бий шүү гэж хариулсан чинь дорхноо л халдахаа больчихсон. 

	Юу ч үл харагдам манан дотроос хувь заяагаа олоод авч байгаа учраас санаа сэтгэл баясан хоёулаа инээд алдлаа. 

	Тэгээд дараа нь Мишо хэлрүүн: 

	— Нөгөөдөр би явна шүү. 

	— Тийшээ юү?

	Мишо толгой дохив. 

	— Мишо та буцаж ирнэ биз дээ?

	Дуугарсангүй. 

	— Буцаж ирэхээ ч би мэдэж байна. 

	— Буцаж ирнэ гэдгийг би мадаж байна. 

	Мишо хариу хэлээгүй бөгөөд сэтгэлд нь гуниг төрлөө. Юм бүхэн яагаад ингэж доголдоод байна вэ... энэ хоёр бишгүй л уулзаж, ярилцаж байсан атлаа нэг л юмыг яриагүй байх юм? Одоо Мишо явах болоод байдаг... 

	— Мишо, би таныг буцаж ирээсэй гэж бодож байна. Тэгтэл Мишо хөхиүн байдалдаа орж, 

	— Буцаж ирэлгүй яах вэ. Ялалт байгуулчхаад буцаад ирнэ. Харин тэр цагт... 

	Зочид буудал яг дэргэд боллоо! Бяцхан улаан гэрэл нүдэн үзэгдэх төдий сүүдгэнэж байсан тул тэр хоёр бараг хажуугаар нь өнгөрчих шахжээ. Нөгөө л жирийн байдлаар саллаа. Гэтэл Дениз ийш тийшээ харах мөртөө ухасхийн Мишод наалдаж, хацар дээр эв хавгүйхэн үнсэв. Мишог харахын зуурт Дениз гүйгээд явчихсан байлаа. Мишо удтал ганцаараа зогсож инээмсэглэв. Гэрэлд цайрагнасан манан хөвсөөр байлаа. 

	XXX

	“Сэн” заводын ажилчид Испанид явах нөхдөө үдэж мордуулаад цугласан тэр нэгэн орой Лондоны хороонд суудаг зөвлөлтийн төлөөлөгчийн мэдэгдлийн талаар сонинд мэдээлсэн байв. Албаны хэдэн мөр цахилгаан Парисын ажилчдын сэтгэлийг хөдөлгөв. Гудамж, метро, гуанзанд хүмүүс: “Испаничууд одоо ганцаардахгүй ээ!” хэмээн ярилцлаа. 

	Явах гэж хөөрсөн баяр дээр нь амь насаа зориулсан үзэл санаа нь ялсан бас нэг баяр давхарласан тул Мишо төрсөн өдрөө тэмдэглэж байгаа юм шиг асар их баяртай сэтгэл хөдөлсөн байдлаар яриагаа эхэлсэн нь: 

	— Үүнийг хэчнээн удаан мөрөөдөв өө! Шоовдорлогдсон Бабеф Сент-Антуанын хувьсгалч нарыг зоригжуулж байхдаа юу мөрөөдөж байсан бил ээ? Алуулахынхаа өмнө тэрээр шүүгчдэд хандаж: “Манай хувьсгал бол хожим мандах арай нартай асар сайхан хувьсгалын зөн төдий юм шүү!” гэж хэлсэн бил ээ. Дөчин найман онд цамцчин нар “эсвэл ажилтай болъё эсвэл үхье!” гэж яваад морин цэргийн бууны суманд хядагдаж байсан юм. Тэд коммунизмыг бүдэг бадаг мөрөөдөж, ид шидтэй, хоол, үлгэр домгийн зүйл мэт сонирхож байсан дээрээс эцэг нь нас барахдаа үр хүүхдэдээ: “Нийгэм өөрчлөгдөнө!” гэж хэлж байсан юм. Тэд сүсэгтэй учраас “хувьсгал” гэдэг нэрийг цээрлэж байжээ. Гэтэл тэдний үр хүүхэд коммуны тугийг өргөсөн бил ээ. Тэр үед Парисын хэрмийг өнөөгийн Мадридын адил хамгаалж байсан юм. Версалийхан хэдэн түмэн шилдэг эрсийг буудан алж, ногооны хүлэмжид хоригдсон олзлогдогчид буун суманд өртөх цагаа хүлээж байсан Версали нар: “хувьсгал!” гэж хашхирч байсан байна. Энэ чинь мөрөөдөл шүү дээ. Хувьсгалын төлөө Фурмийн босогчид алагдсан. Хувьсгалын төлөө Жорем алагдсан. Хувьсгалтын тухай цэрэг хүмүүс Вердений халхавчинд Шампаний нуувчинд ярьж л байсан. Энэ мөрөөдөл одоо амь нас, асар их тэнхлэг болтлоо томорчхоод байна. Үүнийг одоо хэн гуай ч далдалж, баллаж чадахаасаа өнгөрсөн. Бид өнөөдөр магадгүй гэдэг юмны төлөө бус, харин бодитой зүйлийн төлөө тулаанд орохоор явах гэж байна. 

	Блюм Виар хоёрын тушаалаар хил хаасан байлаа. Тэгэвч сайн дурын хэдэн зуун хүмүүс Пиренегээр өдөр бүр нэвтрэн гарч байсан юм. Зарим нь худалдааны төлөөлөгчөөс буюу сэтгүүлчийн бичигтэйгээр галт тэргэнд сууж, зарим нь уулын жимээр явган явж байлаа, 

	Мишо найман нөхдийнхөө хамтаар зохих бичиг сэлт олж авсан ажээ. Мишо “Лю вуа нувель” сонины тусгай сурвалжлагч гэсэн Пиэрийн олж өгсөн зартай явлаа. Перпиниан руу явсан ерэн дөрвөн сайн дурыхныг тэндээс нь Каталонд шилжүүлэх ёстой байсан ажээ. 

	Галт тэрэг оройн найман цагт хөдлөв. Газар доогуур орших Орсэ өртөөн дээр үй түмэн хүн цугларч, тэднийг үдэв. Нэг, хоёрдугаар зэргийн вагонуудын хажууд хэдэн хүн зогсож байсан ба идэр залуу эр эм хүмүүс инээлдэж, нэг өвгөн хавтсан дээрээ нүцгэн хүүхэнтэй сэтгүүл худалдан авч, нэг хатагтай цонхны дэргэд бухимдуу янзаар цэцгийн баглаа оролдож байлаа. Үүргэчин нар энэ дэлхийн зочид буудал бүрийн эрээн пайз наасан чемодан сав дөхүүлж байв. Намрын манангаас холдож, өмнөд нутагт очиж амрахаар зорьсон худалдаачин, эмэгтэйчүүд, Алжирт очих гэж байгаа түшмэд нар бас явж байсан ажээ. Испанийн явдлын талаар: “Мадридыг өнөө юм уу маргааш эзлээд авна. Тэгэхлээр л нэг намжина...” гэж зарим нь ярилцаж байв. 

	Гуравдугаар зэргийн вагоны хажууд жирийн хүмүүс зогсож байв. Энд ч бас улаан сарнай, лиш цэцэг харагдах тул утаан дунд олон бяцхан дарцаг байгаа мэт санагдана. Сайн дурынхны найз, нөхөд, эх, эхнэр нь иржээ. 

	Хайр дурлал, үнэнч итгэлтэйн тухай шивнэн хэлэлцэх үгийн завсраар: “одоо Мадридыг эзэлж чадахгүй ээ!” гэж хашхиран, гуугчин хэлж дуулдана. Олон хүн дотор байсан Дениз “суугаарай” гэж кондукторын хашхирмагц урагш ухасхийн гарч ирээд, Мишогийн ханцуйнаас барьж аяархан дуугаар: 

	— Би хүлээнэ шүү гэж хэллээ. 

	Шүгэл дуугарахад хажуугийн тавцан дээр хүмүүс гараа зангидан гозгонуулахад дөрвөн вагоны цонхоор бас зангидсан гар гозгонов. Нэгдүгээр зэргийн вагоны дэргэд нэг хатагтай: “яасан заваан мондиуд вэ?” хэмээн сүүрс алдаж Дениз галт тэргэн тийш алчуураараа дохив. Манан дунд Мишогийн царай харагдсан бөгөөд тэрээр: “Мөн ч бэрх дээ!..” гэж хашхирлаа. Сайн дурынхны нэгний нь эх чавганц енгэнэтэл уйлж нүхэн төмөр замын дотор улаан гэрэл гялтганаж, тэр зүгээс шинэ дайны дуу цуурайтаж байсан юм. 

	Мишо саяын хэд хоног асар их ядарсан тул төдхөн унтаж орхилоо. Нойрон дунд нь дугуйны түжигнээн, маргаан, өргөөний нэрс сонстоно. Үүрээр Нарбонны орчим явахад сэрэв. Галт тэрэг хүн амьтангүй, бургасан шугуйтай цийлгэр нууруудын хажуугаар гарч явлаа. Мэлтийх усны нь мандлаар жигүүртэн шувууд элэн халина. Дараа нь наран гарахад усны өнгө ягаарлаа. Харин Мишо бусад юм бүхнийг умартаж, гагцхүү Денизийг бодов. Түүний дулаан гар, сүүлчийн хэлсэн үг санаанд нь орно. Энэ нь гуниг бус, харин үлэмжхэн нам гүм бодол байсан юм. 

	Тэнгис харагдлаа! Юутай дөлгөөн бэ!.. Энд юм бүхэн жаргахын тулд бүтсэн бодогдоно: усан үзмийн мод, өмнөдийн наран, загасчдын сиймгэр тор харагдана Гэтэл хажууханд, тэртээ уулын цаад талд дайн болж байгаа. Вагон дотор яваа хүмүүс цөм сэржээ. Цаад талдаа тавиланг далдалж, нэг хөхрөн, нэг ягааран харагдах уулсын зүг хүмүүс ховдоглон ширтэнэ. 

	Испани хилчид хоосон шахам галт тэргийг (сайн дурынхан л үлдсэн байлаа) гар өргөн угтав. Наад захын нурангийн зэргэлдээ очоод залуус маань утга муутай, уйтгартай “Риегогийн марш” исгэрлээ. 

	Зургаан долоо хоногийн дараа “Парисын коммун” батальоны дэслэгч Мишо зуун франц цэргийн хамтаар Мадридын хаяанд орших хагас хугас нь сүйдсэн бяцхан тосгоныг хамгааллаа. Тэд энд үүр цайхаас нэг цагийн өмнө ирсэн бил ээ. Эргэн тойрон кастиль нутгийн хөлдсөн тэнгис мэт бууралтан харагдав. Франц хүмүүс орчны нь байгальтай үлэмж уялдаж өгөхгүй байв! Тэдний юм бүхэн: цовоо сэргэлэн царай, доог тохуу, хазгай хэллэг тэргүүтэн нь огт өөр байлаа. Тэд сүрлэг, сайхан газар нутагт нь хээнцэр, омголон, сандарсан байдлаа далдалсан хүмүүст нь өөриймсөг болж өгсөнгүй. Дооглуу, хүүхэд авиртай Парисын залуус өөрсдийгөө харь орны хүмүүс маягтай байхыг ойлгож байсан ч нэг хэргийн төлөө зүтгэх итгэл, испани хүмүүсийн талархуу байдал хүнийрхлийг нь зөөлрүүлж байлаа. 

	Фашистууд охорхон зуур их буугаар галласныхаа дараа өглөөний долоон цагийн орчим давшиж эхлэв. Их бууны суманд дөрвөн пулемётчин амь үрэгдэв. Мишо нөхдийнхөө хамт нэг товцгийн орой дээр яаралтай малтсан намхан нуувчинд хэвтэж байлаа. Фашистууд хадан асга даган мөлхөж айсуйг тэд олж хараад пулемётын галаар дайсныг няцаасан боловч араас нь бас дахиад гарч ирлээ. Мишо: 

	— Гранатаар! гэж команд өгөв. 

	Энэ нь хэдхэн минут эзэлсэн боловч Мишод бүтэн өдөр шиг санагдсан юм. Дайралтыг няцаалаа. Нөхөр Мишо минь ээ, засварчин Жантей үдийн хэрд нас барсныг цааш нь хэлээрэй гэж шаналан хэлсэн боловч Мишо учрыг нь ойлгосонгүй. 

	Оройхон франц батальоныг буулгаж, оронд нь испани батальон ирлээ. Зуун франц цэргээс дөчин хоёр хүн амьд үлдэж, арван долоон хүн цэргийн эмнэлэгт хэвтсэн бил ээ. 

	Франц цэргүүд гал түлж, хавагнасан хөлөө ээж, шөлтэй хоол хийлээ. Нэг хүн: “Хоосон шөл шив дээ!..” гэв. Амарч байхдаа тэд голдуу л тоглоом тохуу хийлцэж, дуулж хуурдаж байдаг юм санжээ. Өнөөдөр байлдаан амжилт муутай бөгөөд олон сайхан нөхдөө товцог дээр, асга чулуу, өргөст бутанд дунд хаясан учраас урам муутайхан байцгаалаа. Хүйтэн салхи сэнгэнэсэн сэрүүн үдэш болж хувцас муутай цэргүүд хавчганана. Нэг цэрэг зогсоо зайгүй л хараал тавиад байхыг үзвэл далд үгээр сэтгэлээ тайтгаруулах бодолтой байсан биз. Шөлтэй хоол, салхи, фашист, дайн тэргүүтний алины нь хараагаа юм бол?.. 

	Хүмүүс нь тарж алга болсон учраас тэр тосгон хоосроод хоёр гуравхан байшингаас л бүдэг гэрэл сүүдгэнэж харагдана. Харанхуйн дундаас түүдэг гал руу нэг чавганц хий үзэгдэл мэт хүрч ирлээ. Тэр нь хар хувцас өмсөж, бараан алчуур зангидсан жирийн нэг тариачин авгай байв. Нэг юм хэлтэл хэдхэн испани үг мэддэг Мишо учрыг нь ойлгосонгүй. Тэгтэл тэр чавганц гуяны махаар хийсэн хоол авчраад, гараараа ид!... гэсэн дохио өгөв. Тэр авгай Клеманс шиг байх тул Мишогийн сэтгэлд Жаногийн эх оров... Санаа алдлаа. Бодвол “чамайг бас ална...” гэж байх бололтой. Хорвоо гэдэг юутай өчүүхэн, юутай илхэн бил ээ!

	Мишо хажуудаа суугаа нөхөртөө өгүүлрүүн: 

	— Эд: <та нар бидний төлөө тулалдаж байна” гэж хэлэх юм. Үгүй шүү дээ. Бид бол Парисын төлөө, Францын төлөө тулалдаж байгаа улс. Жанатей ч бас өнөөдөр Парисын төлөө амь үрэгдлээ. Би тэднийд нэг очсон юм сан. Монружид суудаг байсан юм. Дороо гуанзтай бяцхан талбайд байсан... 

	Тэгээд нөхөр нь хариуд нь: “Аяа, Парис минь, өөрийн тосгон минь!” гэж дуу аялсан болой. 

	XXXI

	Парист театрт жүжиг тоглож, парламентын намрын чуулган болж, хувцасны шинэ маяг гарч, банкны ээлжит уналт болж, баян америк эмэгтэйг хачин аргаар талж, хэд хэдэн уянгал дуу гарч, хэд хэдэн хүн амиа хорлосон хэвийнхээ байдлаар л байлаа. Тесс Блюмийг аваад хаячхаж болно байх гэж горьдсоор байх боловч бусдын хэрэгт үл оролцох бодлого радикал нарыг тайвшруулсан тул засгийн газар бэхэжлээ гэж гонхнуудаар ярилцана. Улаан өнгийн ч, гурван өнгийн дарцаг ч харагдахаа болилоо. Ард түмний бодлыг түшсэн нь зөв болсонд Дессер баяртай байлаа. Бусад улс оронд хүн хүнээ алж, зэвсэглэж, хэрэм цайз, шорон гяндан хэвээр оршиж, дарга, жанжин нарт ёсолсоор байхад Парис: “Парис хэвээрээ л байх болно...” гэж сэтгэл нь зовохгүйгээр мянгантаа дуулдаг Морис Шевальд алга ташна. 

	Гэвч энэ амгалан аж төрлийн цаад талд тэмцэлдээн болж, далдын хорсол усны эргүүлэг мэт оволзоно. Айл өрхүүд тарж байсан тул ганцхан Тессо л ар гэртээ тав алдчихаад байгаа бус ажээ. Гуанзанд гардаг маргаан заримдаа буудалцаанаар, гол төлөв амаа хавчсан эвдрэлээр дуусдаг болсон юм. Юм бүхэн харь орны газар зүйн нэр сэлтэд холбоотой, зэргэлдээ орших боловч өөртөө падгүй оронд болж байгаа тэмцлээр тодорхойлогдож байгаагийн улмаас Парисыг Испани дундуур нь зүсэж хоёр лагерь болгосон байв. Өнгөрсөн зуны ажил хаялтаас зэвүүцэж хөрөнгө зөөрийнхөө төлөө зүрх нь чичирч, байшингийнхаа хажуугаар жагсаал өнгөрөхөд цонхныхоо хавтсыг хааж байсан хүн бүхэн газрын зураг дээр шар улаан хоёр дарцаг хатган горьдлого тавьж байна. Харин ажилчны хороонуудынхан бас л тэр зургийг ширтэн: “Мадрид тэсээд л байна!..” гэж хэлцгээж байлаа. 

	Франко генералын цэрэг Мадридын босгыг алхаж чадахаа больсныг арван нэгдүгээр сарын дундуур Бретейлийн сонин ч хүлээх ёстой боллоо. Парисын орчныхон Мансанаресын эргээс ирсэн: “Нэвтрэхгүй ээ»! хэмээсэн шидэт үгийг давтан хэлж байв. Мадридын ажилчдын ялгуусан явдлын талаар домог болгон ярилцах болов. Бас интернационал бригадын талаар бараг л Роландын гавьяахуу юм ярих болсон тул төмөрлөгийн буюу нэхмэлийн ажилчид гайхуулах янзаар: “Тэнд Дюваль... Жак... Анри... гээд л бас манайхан бий!” гэцгээлээ. 

	Виар өглөөний сонин уншиж Мадрид тэсээд л, харахад ойрхон, хазахад хол!.. байгааг мэдээд инээмсэглэв. Виар сайд болсон тэр өдрөөс эхлээд үзэл санааны тэмцлийн талаар, ангийн сөргөлдөөний талаар, хорвоо дэлхийн аж төрлийн талаар бодохыг байсан бил ээ. Түүний хувьд улс төр нь засгийн газрын олонход цаг тутам, бусад газарт өдөр тутам тохиолддог арын хаалгадах, хүн томилох, шагнах, өөрчлөн томилох явдлаар солигдсон ажээ. Энэ хорвоо үнэтэй цэнтэй, хэврэг гоёлоор дүүрсэн бачуу тасалгаа мэт болсон тул гар хуруугаа ч хөдөлгөх аргагүй болжээ. Тийм учраас Виар тун саяхан Мадрид тэнэж л байна гэж аман дотроо хэлсэн атлаа бачуу тасалгаанаасаа хоромхон зуур алдуурч “Овоо л доо!” хэмээн баяртай хэлээд санаа алдав. Тэр ч байтугай: “Тэнд бас манайхан бий!” Тэдний дунд социалист ажилчид бий... гэж бодов. 

	Виар нарийн бичгийн даргадаа өгүүлрүүн: 

	— Уншив уу?.. Бретейль баяраа эртдүүлчихжээ. Ажилчид бол түүний нөлөө “үнэнч” нар биш ээ, ялихгүй л юм болбол молтогчин туулай шиг л гүйлдэх амьтад. 

	Төдхөн Виар уйтгартай, төвөгтэй атлаа махран оролдлоо. Хүн оруулж эхлэв. Хуурамч инээмсэглэж, ташуу хариу өгөн татгалзаж, болж бүтэхгүй зүйл амлаж суух хэрэгтэй байдаг бил ээ. Долоодугаар сарын жагсаалын дундуур Виарыг зовоосон Пиру гэдэг депутат орж ирлээ. Пиру л хойно доо, хэл ам удаж

	— Өдөр бүр л хэдэн арван хүн нууцгайгаар хил нэвтрээд байна. Бид Франког өдсөн юм шиг болж байна. Гэтэл тэр хүн маргааш Испанийн толгой дээр суугаад авна. Манай департаментын хүн ам ямар ч хүний удирдлагад байлаа гэсэн испанитай сайн харилцаатай байхыг нэн их горилж байна гэж хэллээ. 

	Виар эелдэг инээмсэглэн: 

	— Эрхэм найз аа, аль нь дийлэх нь арай мэдэгдээгүй байна. Та саяын цахилгаан мэдээнүүдийг уншсан биз дээ? Харин би татгалзаж байгаа юм биш шүү... Бид Испани руу сайн дурынхныг үл нэвтрүүлэх үүрэг хүлээсэн юм, түүнээ биелүүлнэ ч гэлээ. 

	Пиругийн явахад Виар нарийн бичгийн даргадаа

	— Дорно Пиренейн түшмэдэд хилийн харуулыг чангал гэж бичих хэрэгтэй болох нь гэв. 

	Заяа таарахад албан ёсны урилга байсангүй; гэдсэнд шингэмээргүйгээр их хоол идсэнийхээ дараа Виар нялцгай өндөг, бууцай хоёрыг амтархан идсэн юм. Парламентын хурлын оронд гоо сайхны онгод үнэхээр орох тун таалалтай өдөр байв. Виар залуу зураач Андрегийн зургийг үзэх сэн гэж аль хэдийнээс хүссэн бөгөөд түүний зурсан: зүүн гар талдаа эргүүлэгтэй, баруун гар талдаа байшингийн ёроолд босгосон бяцхан барималтай сахлаг туулайн бөөрний сайхан зургийг үзүүрийн “Танхимд” тавьжээ. Бусад зураг нь ч сайхан байх. Андрегийн тухай их ярилцдаг юм... Тэр нэг сайхан зургийг нь Виар худалдаж авна. Виар, нарийн бус боловч мөнгийг хамаа намбаагүй үрэн таран хийдэггүй. “Танхимдаа гурван мянга гэж дуудаж байгаа болохоороо хоёр мянгаар л өгнө гэсэн үг” гэж сэтгэл хангалуунаар бодов. 

	Ирэх гэж байгааг нь мэдээд, Андрегийн сэтгэлд Пиэрийн ярьсан зүйл орж ирэхэд: “Түүнийг чөтгөр аваасай!.. зургийн газраа жаахан янзлахаас биш дээ! Больё, яршиг!.. гэж бодоод ярвайв. 

	Виар зураг бүрийг ажиглан харж: “Дэвсгэр нь арай л нимгэн байна! Энэ сандал агаар дээр байгаа юм шиг байна. Энэ хэсэгт цэцэг арай зэвхийдэж байна. Энэ нэг зураг сайхан үедээ байгаа Утриллог санагдуулж байна” хэмээн шүүмжилж байна. Андре дуулаагүй юм шиг байв. Анхандаа Виарыг анхааралтай ажиглаад: “Зурмааргүй хүн юм, шалбааг шиг халтар хултар царайтай юм...” гэж бодсон ажээ. Дараа нь гаансандаа тамхи нэрээд, биедээ наалдсан нунтаг тоосыг сэгсчин, зургуудаа дуртайяа зөөж тавилаа. Худалдаж авах л гээд байх шиг байна... Энэ бодол Андрег баярлуулсан ч үгүй, гомдоосон ч үгүй. Мөнгөний шуналгүй учраас олдвол үрээд л хаячихдаг, байхгүй бол хоолны оронд хиамтай талх идчихээд л явдаг хүн бил ээ. Түрүүхэндээ зурагтаа хайртай, ямар амьтны гарт орчих бол гэж тавиланг нь боддог байсан юм. Гэвч зургийг нь голдуу л дамын наймаачид худалдаж авдаг учраас зургийн газраас гарсан зураг алга болдог юм гэж л бодох болсон бил ээ. 

	— Таны тэр “Танхимд” тавьсан зураг надад тун сайхан санагдлаа. Та мэдэж байна уу, ургаа модтой зураг... гэж Виар хэллээ. 

	Андре хариу дуугаралгүйгээр бас нэг зураг гаргаад тавиур дээр тавьж орхилоо. Хамгийн хайртай зураг нь ажээ. Жаннеттэй уулзсан шөнийн дараа Италийн талбайд очсоноо зуржээ... Бүрхэг өдөр нэг хүүхэн буланд зогсож хүн хүлээж байх бөгөөд эргүүлгийн морьд амарч байжээ. 

	— Энэ зургийг л авмаар байх юм. 

	Андрегийн царай барсхийн, гаансаа ширээнд тогшиж, дараа нь тэр зургийг авч буруу харуулан тавив. 

	— Үүнийгээ худалдчихсан юм уу? Виар гайхан асуулаа. 

	— Үүнийг танайд өлгөөстэй байлгаад яах вэ гэж бодож байна. Та мэдэхгүй байна уу?.. Юманд учир байдаг. Та үүнийг харж байх гэж үү? Байя! гэж учрыг тунгаалгүй, үгийг тохируулалгүй, хүүхэд мэт эрээ цээргүйгээр ийм хариу хэллээ. 

	Виарын сэтгэлд юм хийсэн тул хүрээгүй шил нь, хамрын нь үзүүр, доод уруул, эрүү тэргүүтэн нь чичгэнэсэнд зөөлөн байдлаар: “Та өөрөө л мэд” гэж хэлээд, зургаан сонирхуулж сэтгэлийг нь сэргээсэнд талархал илэрхийлээд, ихэмсэг байдлаар гарч одов. Андре хойноос нь хараад маягтай мам вэ! Чавганц нар бурханд итгэдгийн адилаар мань Пиэр ийм мануухайд итгэж байж шүү. Тэгж болохгүй, хүн гэдэг хачин юм! Пиэр шиг сайн хүн ч ингэж балрах юм гээд Андре тараан сэгсрээд, Виарын ирэхэд хийж байсан ажлаа залгаж хийхээр суулаа. Ажил нь бүтэмж муутай байсан боловч элдэв юм бодох, уур хүрэх, уйтгар төрөхөөс айгаад салахгүй л ноцолдоод байв. 

	Бүрэнхий болоход Андре гэрлээ асаалгүйгээр диваан дээр хажуулан хэвтээд эзэнгүй юм шиг энэхүү зургийн газар Жаннетын дуун цангинах цаг мөчийг хүлээж байлаа. Энэ нь биед нь дассан бадайруулга адил таатай байв. Энэ үед хаана ч явсан Андре хүлээн авуул хайдаг болсон ажээ. Ядаж өнөөдөр туулайн бөөр, эргүүлэг тэргүүтэн сэтгэлд нь их юм бодогдуулчихлаа. Цаг аажуухан сажилна. Байж байж ногоон гэрэл гялсхийж, нэг хүн дуулж, дүдүү дүдүү гэж дуугарсны дараа Жанниетын дуу гарлаа... Эхлээд далайн ёроол, явуу, ямагтын шуугианы тухай ярилаа, энэ нь хиймэл сувдыг сурталчлах зорилготой яриа байв. Дараа нь Жаннет нэг шүлэг уншлаа. (Зохиосон хүний нь нэрийг Андре сонссонгүй)

	 

	Хууртагдсан бүсгүй би 

	Хурдан үхэх учиртай, 

	Хуучин цагийн хууль 

	Хувхай элсний адилаар... 

	 

	Дахин дүнгэнэж, дууллаа. Андре арга буюу сумыг нь мушгилаа. Нарийхан дуутай эмэгтэй хүн францаар “Мадридаас ярьж байна. Ла Манчийн цэргээс бүрдэл болсон манай ангиуд Интернационал бригадуудтай хамтарч, их сургуулийн хот руурхи дайралтыг өнөөдөр няцаалаа. Манайхан сөрөх дайралт хийж, хүн эмнэлгийн тэнхимийн байшингаас фашист нарыг хөөж гаргав. Тус хотын хойд хороодыг германы нисэх онгоцнууд хоёр дахин бөмбөгдлөө. Хотын хүмүүсийн дотор шархадсан амь үрэгдсэн хүн байна...” гэж ярилаа. 

	Андре цонхоороо харвал Шерш-Мидийн хуучирсан гудамжныхан тэр ч байтугай хуучны ховор зүйл зарагч, хөгжилтэй гуталчин, цэцгийн худалдагч эмэгтэй ч унтсан байсан юм. “Тамхичин нохойд” (гуанзны нэр) ордог хүмүүс ч унтжээ. Муурууд бас унтжээ. Оройтсон явган хүмүүс ганц нэг явна. Нэг ачааны машин дүнгэнэлээ. Дараа нь дахин нам гүм болов. Саарал өнгийн байшингууд гээгдмэл юм шиг дүнсийнэ. Андрей Мадридын талаар бодолхийлж, сэтгэл нь тун эвгүй боллоо. Тэр хотыг огт үзээгүй тул ямаршуу хот юм бол гэж бодовч цагаан буюу бараан, чимээтэй буюу чимээгүй нь үл мэдэгдэнэ. Гэтэл шөнийн тэнгэрт гал улалзаж, гадаа эмэгтэй хүн чарлана. Шөнө бүр л тэгнэ... Энэ бол үхлээс доор юм! Үүнээс болоод галзуурч болох байна. Бөмбөгнөөс болж бус, харин ганцаардмал чарлаанаас болж галзуурч болно. Гэтэл түүнд тусалж болохгүй юм. Хүмүүс цонхныхоо хавтсыг таглачхаад, өдөн хөнжлөө нөмрөөд унтаж хэвтэнэ. Гадаа чийгтэй, сэрүүн байгаа учраас, алс тэртээх Мадрид хотод байшин сав шатаж байгаа учраас тэд таатай нойрсоно. Таатай байна гэнэ ээ!. Тэгтэл тэнгэрт гэнэт хүнгэнэх чимээ гарахад, хар царайтай шөнө сэргэнэ. Том чийдэнгийн гэрэл тэнгэр өөд айнцарлан ширтэнэ: юу ч үл харагдана!.. Бас нирхийнэ. Нэг удаа, хоёр удаа, гурван удаа нирхийнэ... Нэг хүн радиогоор: “Шархадсан, алагдсан хүн байна” гэж зарлана. Гэтэл шөнийн цагт эмэгтэй хүн чарлана. Жаннет чарлаж магадгүй юм. Яахаар ийм чимээгүй царайгаар түүнийг хуурч байна, яагаад сэрээдэггүй юм, яагаад: хээр тал руу, тэнгис далай руу, хаашаа ч хамаагүй зугт гэж хэлдэггүй юм? Гуталчныг ч, мууруудыг ч, бүгдийг нь хуурч байх юм. Жаннет: “хууртагдсан бүсгүй би хурдан үхэх учиртай” гэж хэлсэн. Ердөө л аймшигтай байна.

	 

	ПАРИСЫН БУУЛТ - 2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Эртний ром улсын цэргийн томоохон нэгтгэлийн нэр, Легион гэдэг нь үй түм гэсэн үг, монголын түмт, түмэн цэрэг гэсэнтэй төсөөтэй. 




	[←2]
	 Шударга ба шударга бус аливаа дайныг эсэргүүцэгчид

